
Matio 

Matio 1 

Cecoc otaniskotape omocomipana 
(Natawapata kaie Luc 3.23-38) 

1Enko ohweriw kaskina ka masinasoritci Cecoc Krist otaniskotape omocoma. 
Tapit ki icinikasoriw okice omocoma anahwe Cecoc, Tapit wir, Abraham ki 
otaniskotape omocomipan. 

2Isak ki otawiwiw Abrahama. Cakop tca ki otawiwiw Isaka. Minawatc Juda kirika 
ocima ki otawiwiwok Cakopa. 

3Minawatc Pérès kirika Zéra ki otawiwiwok Judawa, Tamar ki icinikasoriw 
okawiwa. Hesron tca Pérèsa ki otawiwiw. Minawatc Ram ki otawiwiw Hesrona. 

4 Amminadab ki otawiwiw Rama. Minawatc Nachon ki otawiwiw Amminadaba. 
Salman anihi ki otawiwiw Nachona. 

5 Booz tca wir ki otawiwiw Salmana, Rahab tca ki icinikasoriwa okawiwa. 
Obed wir ki otawiwiw Booza, Ruth ki icinikasoriwa okawiwa. Jessé ki 
otawiwiw Obeda. 

6Okimaw Tapit tca ki otawiwiw Jesséwa. Minawatc Salomon ki otawiwiw Tapita, 
okawiwa anahwe Salomon, enkweriw Urie okoma. 

7 Roboam ki otawiwiw Salomona. Abia ki otawiwiw Roboama. Minawatc Asaf ki 
otawiwiw Abiawa. 

8 Josaphat wir ki otawiwiw Asafa. Joram tca ki otawiwiw Josaphata. 
Minawatc Ozias ki otawiwiw Jorama. 

9 Yotam wir ki otawiwiw Oziasa. Akaz tca ki otawiwiw Yotama. 
Minawatc Ézékias ki otawiwiw Akaza. 

10 Manassé tca ki otawiwiw Ézékiasa. Amon wir ki otawiwiw Manasséwa. 
Minawatc Josias ki otawiwiw Amona. 

11 Yekonia kirika ocima ki otawiwiwok Josiasa, mekwata Israël iriniwa wikockatc 
ka atikewirakaniwiritci Babylone askik. 

12Minawatc ka ickwa wikockatc atikewirakaniwiritci Israël iriniwa 
nete Babylone askik, Chéaltiel ki otawiwiw Yekoniawa. Zorobabel tca wir ki 
otawiwiw Chéaltiela. 

13Minawatc Abihoud ki otawiwiw Zorobabela. Éliakim tca ki otawiwiw Abihouda. 
Azor ki otawiwiw Éliakima. 

14Minawatc Sadok ki otawiwiw Azora. Achim tca wir ki otawiwiw Sadoka. 
Élioud ki otawiwiw Achima. 

15Minawatc Éléazar ki otawiwiw Éliouda. Matthan tca wir ki otawiwiw Éléazara. 
Cakop ki otawiwiw Matthana. 

16Minawatc Sosep, Mari onapema, ki otawiwiw Cakopa. Minawatc Cecoc, anahwe 
ka icinikatakaniwitc “Ka ki pe iciticohikotc Kice Manitowa kitci akwacimitokw,” 
enko na ka ki okawiwitc Mariwa. 

17 Abraham e otci kitciparik anahwe tcirowemitowin, mitato acitc new 
tcirowemitowin ki tatino Tapitik kitci ki takociparik. Minawatc kiapatc mitato 
acitc new ki tatino Tapitik e otci kitciparik, nac wikockatc ka 
atikewirakaniwitcik Israël iriniwok nete Babylone askik. Kiapatc nta mitato acitc 
new ki tatino anahwe tcirowemitowin nac kitci nitawikiritci anihi Kice Manito ka 
ki itetc kitci pe iciticohwatc ota askik kitci akwacimitokw. 

Ka nitawikitc Cecoc Krist 

18Ekoni ka iciwepanik, Cecoc ka nitawikitc: ki mirakaniwikopan Sosep kitci 
wikimatc Mariwa, Cecoc okawiwa. Aric epwamoci witci tacikemitotcik, ki matce 
kanawerimawaso Mari, e ki pe natawapamikotc Miro Manitowa. 

19Sosep, anahwe ka ki mirakaniwispan kitci wikimatc Mariwa, icikowisk 
itatisipan. Ka kiskeritak e kanawerimawasoritci, nama ki otci mireritam kitci 
wanerimakaniwiritci. Ki tca iteritam kimotc kitci wepinatc. 

20Mekwata e mamitoneritak aniheriw kitci totak, ki wecipapatam, 
Teperitcikeritci otacerima e icinowatc, e itikotc: “Sosep, Tapit okice osima, 
akawir sekisi kitci wikimatc Mari. Miro Manitowa meka ki pe natawapamiko. Ki 
miriko kitci kanawerimawasotc. 

21Kata okosiw. ‘Cecoc’ ki ka icinikataw anahwe awacic. Wir meka ke akwacimatc 
kaskina otirinima ka ki pactatiritci.” 

22Kaskina aniheriw ki iciwepaniw kitci ki otcitciparinik aniheriw Teperitciketc ka 
ki miratc kitci iteritci anihi ka ki pe nikan tipatcimoritci wir otci, e itemakanik: 

23“Iskwew aka wiskat ka ki otci kiskerimatc iriniwa kata kanawerimawaso. Kata 
okosiw. Emmanuel kata icinikatakaniwiriw.” Ésaïe 7.14 Anihe icinikasowin, mia 
peikon e wi itemakak “Kice Manito ki witci tacikemikono.” 



5 

 

 
Canadian Bible Society, 2014. 

Kice Manito Ocki Omirwatcimowin 
 

 
 

 

24Ka ickwa kockositc Sosep, ekoni ka itotisketc ka ki itikotc Kice Manitowa 
otacerimiriw. Ki nta wikimew Mariwa. 

25Nama aric ki otci kariperimew, nac ka ickwa nitawikiritci okosiriw. “Cecoc” ki 
icinikatew. 

 Matio 2 

Ka kitci kiskeritakik e pe natawapamatcik Cecoca 

1 Bethléemik ki taci nitawikiw Cecoc, Judée askik ici takoniw aniheriw 
otenariw. Hérode mekwata okimawikopan neta. Ka ickwa nitawikitc Cecoc, atita 
iriniwok ka nahi kiskeritakik, atcikoca ka nanto kiskerimawakopanen, ki pe 
takociniwok Jérusalem otenak, nte wapanok e pe ototetcik, 

2e kokwetcikemotcik: “Tante anahwe awacic ka ki nitawikitc, cota iriniwok ke 
okimamitcik? Ni ki wapamanan otatcikocima, wapanok ka pe nokosiritci. Ni ki 
tca pe icanan kitci ki pe nta kicterimakitc.” 

3Ka petaketc aniheriw okimaw Hérode, ki micta arimeritam. Kaie wirawaw ka 
taciketcik Jérusalem otenak ki micta arimeritamok. 

4Kaskina tca Hérode ki mawotcihew cota makatewokorewa ka tiperitamiritci 
kirika ka kiskinohamakeritci cota aiamihe irakonikewiniw, e kokwetcimatc: 
“Tante ke ici nitawikiritci anihi Kice Manito ka ki itetc kitci pe iciticohwatc kitci 
akwacimiweritci?” 

5Ki naskamowok e itetcik: “Bethléemik, Judée askik itekera. Enko ohweriw ka ki 
masinahak peikw ka ki pe nikan tipatcimotc Kice Manitowa otci, e itemakanik: 

6‘Kir, Bethléem otenaw, Juda askik ka ici takok, namaiew ni kir mawotci aka ka 
kicteritakok e tatiki otenawa neta Juda askik; Ekota nta ke otcitc anahwe ke 
okimawitc, anahwe ke tiperimatc nitirinima, Israël iriniwa.’” Michée 5.1(2) 

7Aci kimotc ki wicamew anahweriw ka kitci kiskeritamiritci Hérode, e wi natowi 
kiskeritak apitc mia ka otci nokosiritci anihi atcikoca. 

8Ka ickwa witamakotc, minawatc ki iciticahwew Bethléem otenak, e itatc: “Icakw 
neta Bethléemik, wewerita kitci nanto kiskerimekw anahwe awacic. Ickwa tca 
miskawekwe, pe nta witamacikw, kaie nin kitci ki nta kicterimak.” 

9Ka ickwa itikotcik aniheriw kice okimawa, ki matcawok. Ki wapamewok tca 
anihi atcikoca ka ki pe nanakatcihatcik wapanok itekera, e nikanickaritci nte e 
icatcik. Kek nokickaw anahwe atcikoc nte ka ici taritci anihi awaca. 

10Micta kice mireritamok aci e wapamatcik anihi atcikoca e ki nokickaritci neta. 

11Ekoni e ici pitaketcik mikiwamik. Wapamewok awaca kirika okawiriw, Mari. 
Nipiskoctawewok anihi awaca e kicterimatcik. Ekoni e ici apikonakik 
otirapatcitcikaniwaw ka ki petatcik, e cawerimatcik: osawo coriariw, aiamihe 

pikiwa ka miromakosiritci, kaie sakatakaniw ka akwapiterik, “la myrrhe” ka 
icinikaterik. 

12Minawatc Kice Manitowa ki witamakowok aniki ka kitci kiskeritakik e 
wecipapatakik, aka awocamec kitci natawapamatcik anihi okimawa Hérode. 
Kotakeriw tca meskanariw ki apatcitawok kitci ki kiwetcik. 

Ka ocimotcik Sosep, Mari kirika onitcaniciwawa, Égypte askik e icatcik 

13Ka ickwa matcatcik aniki ka kitci kiskeritakik, peikw aceriwa ki wecipamew 
Sosep, Teperitciketc otacerima, e tca itikotc: “Pasiko! Matcewirik aniki awacic 
kirika okawiwa. Nte tca ocimohik Égypte askik. Ekote nte tacikekw, nac 
minawatc kitci witamatan apitc ke pe kiweiekw. Hérode meka kata 
nantowapamew awaca kitci nipahakaniwiritci.” 

14Ki tca pasiko Sosep, e tca matcewiratc anihi awaca kaie okawiriw e mekwa 
tipiskarik, e ocimohatc Égypte askik. 

15Ekote nete ka taciketcik, nac ka niporitci Hérode. Kaskina anihe ki iciwepan 
tapwe kitci ki otcitciparinik aniheriw weckatc ka ki iteritci Teperitcikeritci, e ki 
witamawaritci anihi ka ki pe nikan tipatcimoritci, Osée ka ki icinikasoritci: “Ni ki 
wicamaw nikosis kitci orowitc Égypte askik.” Osée 11.1 

Awacak ka nipahakaniwitcik 

16Kotc ka kiskeritak Hérode e ki wecimikotc anahweriw ka kitci kiskeritamiritci, 
ki micta kiciwasiw. Ki tca irakonikew kitci nipahakaniwiritci kaskina ockinikicica 
ka ocki nitawikiritci nac ka nicwo piponesiritci neta Bethléem otenak ka 
tacikeritci kaie nakewara askiwa Bethléemik ka takoki, kotc ka ki ici itikotc ka 
kitci kiskeritamiritci apitc mia ka ki otci nokosiritci anihi atcikoca. 

17Ekoni ka ki isparinik kotc ka ki itespan anahwe ka ki pe nikan 
tipatcimotc, Jérémie ka icinikasospan: 

18“Ki petcikatew e nanotakosinaniwok Rama askik, kaie e matonaniwok e micta 
nekaterimonaniwok. Enko na Rachel ka moskwatatc onitcanica. Nama ki 
kakitcihakaniwiw. Kaskina meka ki niporiwa.” Jérémie 31.15 

Israël askik ka pe kiwetcik Sosep, Mari kirika onitcaniciwaw 

19Ka ickwa nipotc Hérode, mekwata nete Égypte askik e tacikewaspan, Sosep ki 
wecipamew peikw aceriwa, Teperitciketc otacerima. 

20Ki itiko: “Pasiko. Kiwe tca aci nete Israël askik, kitci tca matcewiratcik anahwe 
awacic kirika okawiwa. Aci meka anahweriw ka wi nipahikospan ki ickwa 
niporiwa.” 

21Ki pasiko Sosep. Ki matcewirew anihi awaca acitc okawiriw e tca 
kiwetcik Israël askik. 

22Aric ka petaketc Sosep aci Héroda e ki tapickakoritci okosiriw, Archélaos e 
icinikasoritci, e okimawiritci Judée askik, aci ki sekisiw Sosep kitci ki nta taciketc 
neta askik. Kiapatc minawatc peikwaw e tipiskarik ka wecipapatak, ki icinam e 
witamawakaniwitc minawatc ke itotisketc. Galilée askik tca ki ici matcaw. 

23Ki nta tacikew otenak Nazareth ka icinikaterik. Ekoni ka ki isparinik, kotc ka ki 
itetcik ka nikan tipatcimowaspan Kice Manitowa otci: “Kata icinikatakaniwiw 
‘Nazareth iriniw.’” 

 Matio 3 

Capatis otipatcimowin 
(Natawapata kaie Mark 1.1-8; Luc 3.1-18; Jean 1.19-28) 

1Ani apitc Capatis pa tacikepan neta askik Judée ka icinikaterik, ka ici 
cipewatawokarik. Ki kakeskwew e aitetc: 

2“Kweskatisikw! Aci peconakoniw Kice Manito Okimawin!” 

3Capatis, enko anahwe weckatc ka ki tipatcimakaniwispan, ka ki arimomikotc 
anihi ka ki pe nikan tipatcimoritci, Ésaïe e icinikasorispana, e ki tipatcimoritci: 
“Petakosiw iriniw e tepitepwetc neta ka ici cipewatawokarik, e itetc: 
Oracimotawakw meskanariw kitci kowiskocimonik taci ke pimotetc 
Teperitciketc!” Ésaïe 40.3 

4Aniheriw tepirak owikasimipan atikowana anahwe Capatis, kaie pakekini 
pakotehona apatcihekopan. Kwackwackotcihimanakecica mowekopan ko, kaie 
amo namanasiriw mitcikopan ka ki miskakipan neta askik ka ici 
cipewatawokarik. 

5Mitcet iriniwok ka taciketcik Jérusalem otenak kirika kaskina wiec Judée askik 
ki pe ototewok e pe natawapamatcik Capatisa, peikon kaie mitcet ka taciketcik 
aitowikam aniheriw Jourdain sipiriw e ki pe ototetcik. 

6Ka ickwa petawatcik Capatisa e kakeskweritci, ekoni ka ici wawitakik tapwe e 
cikeritakik e ki patahakik. Ki tca sikahatakowok Capatisa neta Jourdain sipik. 

7Ka wapatak Capatis e pe natawapamikotc mitcet Pharisien iriniwa 
kaie Sadducéen iriniwa kitci ki sikahatowatc, aci itew: “Kirawaw ka micta matci 
iriniwiekw, mia tapickotc kinepikok ka itatisiekw! Awin ka ki kiskinohamatakw 
kitci otci ocimohitisoekw otipaskonikewin Kice Manito. 

8Ki ta miro totenawaw, kitci ki wapatahiweiekw tapwe e ki kweskatisiekw. 

9Aka iteritamokw kitci tipiparik aka kitci ki tipaskonikoiekw, e ititisoekw: 
‘Abraham nitaniskotape nimocominan.’ Ki witamatinawaw meka, Kice Manito 
kata kackihepan, asiniwa e totawatc, kitci ocihatc Abraham otaniskotape 
osimiriw! 

10Aci ickwa micipotakaniwon ositaskw ke apatak kitci ki kickikohwakaniwitcik 
mictikok, neta e asko otapiwitcik. Kaskina mictikw aka ka nitawikihatc miro 
wapimina kata kickikohwakaniwiw kirika kata wepinakaniwiw ickotek.” 

11“Nin anotc ki sikahatatinawaw, nipi e apatcitaian, kitci ki wapatahiweiekw e wi 
kweskatisiekw. Aric anahwe nanake ke pe takocik, ki ka sikahatakowaw 
ickoteriw kitci apatcitatc kirika Miro Manitowa kitci miritakw. Kirawe 
mackaweritakosiw patok nin. Nin nama ni tipi kicteritakosin wawatc kitci ki 
maninamowak omaskisiniapi. 

12Kata itotiskew tarasak mitowi kitike iriniw e takonak omakaripakan kitci 
tatipan actatc kitikaniw kirika ka maratanik. Kaskina kata mawotcitaw aniheriw 
okitikan e nahikak otactasokiwamik. Aric aniheriw ka maratanik kata ickwasam 
neta ickotek aka wiskat ka actweparinik.” 

Ka sikahatasotc Cecoc 
(Natawapata kaie Mark 1.9-11; Luc 3.21-22) 

13Aci nete Galilée askik ki pe ototew Cecoc, nac nete Jourdain sipik e icatc. Ekoni 
ka ici natawapamatc Capatisa kitci ki sikahatakotc. 

14Aric Capatis nama mireritamokopan. Itekopan: “Kir ni, ki ta sikahatowin! 
Kekwan tca wetci pe natawapamiin kitci sikahatatan!” 

15Aci itew Cecoc: “Mirerita patama kitci icinakok. Ekoni meka e actek kitci 
aitotiskeikw kaskina e ici nataweritak Kice Manito.” Ki tca ici naheritam Capatis 
kitci sikahatowatc. 

16Kotc ka ickwa sikahatasotc Cecoc, ki akowatakasiw neta sipik. Mia apitc ki 
cepariniw wakwek wir otci. Ki wapamew Kice Manitowa Omiro Manitomiriw e 
pe racireritci mia omemew e icinakosiritci, e pe poneritci. 

17Kirika ki petam e itakaniwitc, wakwek e otewetcikaterik: “Enko anahwe nikosis 
ka sakihak. Ni micta mirerimaw!” 

 Matio 4 

E kokwetcihakaniwitc Cecoc 
(Natawapata kaie Mark 1.12-13; Luc 4.1-13) 

1Minawatc Miro Manitowa ki iciwiriko Cecoc nete askik ka ici cipewatawokarik, 
kitci ki kokwetcihikotc Matci Manitowa. 

2New mitana tato kickwa irikik kaie new mitana tato tipiskwa irikik ki tacikew 
neta Cecoc. Tekaci nama otci mitcisopan mekwata neta ka taciketc. Nac micta 
pakatepan. 

3Kek ki pe natawapamiko Matci Manitowa, anihi ko ka kokwetcihiweritci, e 
itikotc: “Kecpin tapwe kir Kice Manito Okosa, icik ohki asiniik kitci 
pakwecikaniwitcik.” 

4Ki naskamawew Cecoc, e itatc: “Itemakan neta Kice Manito Omasinahikanik: 
‘Nama tepirak pakwecikana kata otci pimatisiw iriniw, aric kaie kaskina ka 
aiteritci Kice Manitowa kata otci pimatisiw.’” Deutéronome 8.3 

5Aci minawatc Matci Manito ki iciwirew Cecoca neta Jérusalem otenak, aniheriw 
otenariw ka micta kitcitwaweritakonik cota aiamihewinik itekera. Ki iciwirew 
okitapokw kitci aiamihe mikiwamik, 

6e itatc: “Kecpin tapwe kir Kice Manito Okosa, nitcikwackoti! Itemakan meka Kice 
Manito Omasinahikanik: ‘Kice Manito kata itew otacerima kitci nanakatcihiskik, 
kirika ki ka takonikok aka kitci wisakisiteciniin asinik.’” Psaumes 91.11-12 

7Aci naskamawew Cecoc, e itatc: “Ohweriw kaie itemakan Kice Manito 
Omasinahikanik: ‘Nama ki ka kokwetcihaw Teperitciketc Kikice 
Manitom!’” Deutéronome 6.16 

8Nac minawatc nete ki iciwiriko Matci Manitowa ka micta icpatinarik, e tca 
wapatahikotc kaskina okimawiniw, kaskina ka ici takonik ota askik kaie e ici 
micta mirwinakonik, 

9e tca itikotc: “Kaskina anihe ki ka miritin, kecpin nipiskoctawiine kitci 
kicterimiin.” 

10Aci itew Cecoc: “Matca, Matci Manito! Itemakan meka Kice Manito 
Omasinahikanik: ‘Ki ka kicterimaw Kikice Manitom Ka Tiperitciketc. Wir tepirak 
ki ka atoskectawaw.’” Deutéronome 6.13 

11Aci ponihiko Matci Manitowa. Aceriwok ki pe natawapamewok Cecoca e 
atoskectawatcik. 

Cecoc ka kitciparitc e kakeskwetc Galilée askik 
(Natawapata kaie Mark 1.14-15; Luc 4.14-15) 

12Apitc ka petaketc Cecoc Capatisa e ki kipohwakaniwiritci, ki 
matcaw, Galilée askik e icatc. 

13Nama ki otci nta tacikew Nazareth otenak. Nte aric ki nta tacikew 
otenak Capernaüm ka icinikaterik. Rarewak Galilée sakihikanik ici takonokopan 
anihe otenaw, neta askik itekera ka ici tacikerikopanen cota iriniwa ka 
otaniskotape omocomiritci Zabulon kaie Neftali. 

14Ekoni tca ka icinakonik kotc ka ki itetc anahwe ka ki pe nikan 
tipatcimotc, Ésaïe ka icinikasospan: 

15“Nete Zabulon otaskik, kaie Neftali otaskik, ka ici takok meskanaw 
kitcikamik Méditerranée ka iticimok, akam sipik Jourdain itekera, 
nete Galilée askik, ka ici taciketcik aka ka cota iriniwitcik! 

16Iriniwok nete ka taciketcik, tarasak ka ici tipiskarik ka ici pimatisitcik, kata 
wapatamok e micta wasearik! Minawatc aniki ka iteritakositcik mia e taciketcik 

askik ka akawactetik, nipowinik tepirak ka takok kaie wirawaw e micta wasearik 
kata wapatamok.” Ésaïe 8.23—9.1(9.1-2) 

17Ekoni ka kitciparitc Cecoc e kakeskwetc, e aitespan: “Kweskatisikw! Aci meka 
peconakoniw Kice Manito Okimawin!” 

New namesike iriniwa e wicamatc Cecoc 
(Natawapata kaie Mark 1.16-20; Luc 5.1-11) 

18Cecoc mi rarewacikamepan Galilée sakihikanik. Kek ki wapamew nicw iriniwa 
e witcicanitoritci e namesikeritci, Simo (enko anahwe Pien arica ka icinikasotc) 
kirika ocima Atre. Taci pakitohwapanak. 

19Aci itikowok Cecoca: “Pe witcewicikw! Ki ka witcihitinawaw kitci natcipahekok 
iriniwok kitci pe nosanehwitcik, tarasak mia names e natcipahekw e 
pakitohwaiekw!” 

20Tecikotc ki pakitinewok otaripiwawa e witcewatcik. 

21Kiapatc kirawe warawik ki matcaw Cecoc. Ki wapamew kotakihi kiapatc nicw 
iriniwa e witcicanitoritci, Cak kirika Jean, Zébédée anihi okosa e niciritci. 
Otcimaniwak taci apipanak acitc Zébédée, otawiwawa anahweriw. Taci 
wecihepanak otaripiwawa. Aci Cecoc ki wicamew. 

22Tecikotc ki nakatamok otcimaniwaw, kaie otawiwawa ki nakatewok, e tca 
nosanehwatcik Cecoca. 

E pa kiskinohamaketc Cecoc kirika e kikehatc ka akosiritci 

23Pa aicakopan Cecoc kaskina e irikokwarik Galilée askiriw. Cota aiamihe 
mikiwamiskak pa kiskinohamakepan neta askik itekera, e tipatatakipan 
Mirwatcimowiniw ka otci kiskeritcikaterik Kice Manito Okimawiniw, kaie e pa 
kikehaspan iriniwa kaskina otakosiwiniwariw, kaie e ici maskisiritci. 

24Kaskina wiec Syrie askik itekera ki petakaniwoniw e arimomakaniwitc, kaie ki 
pe iciwitowakaniwiw kaskina ka akosiritci, nakowi e aitapineritci, kaie 
anahweriw ka pitciteheckakoritci matci manitowa, acitc ka opirikoritci, kaie ka 
niponesiritci. Kaskina e taciritci ki kikehew Cecoc. 

25Micta mitcetipanak iriniwok kaskina wiec e ototetcik ka pa nosanehwatcik 
Cecoca. Atita ototepanak Galilée askik, kotakihik nte neta askik, Mitato Otenaw 
ka icinikaterik. Kaie tapanak Jérusalem otenak ka ki pe ototetcik. Kiapatc kaie 
kotakihik Judée askik ototepanak, kaie nte askik akam sipik Jourdain ka ici 
takonik. 

 Matio 5 

Matinak ka aiarimwetc Cecoc 
(Matio 5–7) 

1Ka wapaketc Cecoc e mitcetinaniwonik waska e nanipowitc, ki amatciwew 
matinak e nta apitc. Owitcewakana ki pe natawapamiko. 

2Ekoni e iti kiskinohamawatc, e aitetc: 

Tapwe caweritakosiwin 
(Natawapata kaie Luc 6.20-23) 

3“Caweritakosiwok kaskina ka kiskerimitisotcik e kitimakisitcik otcitcakociwak 
itekera. Enko aniki tapwe ka ici tatakik Kice Manitowa Okimawiniw. 

4Caweritakosiwok aniki ka matotcik. Kata meka kakisomikowok Kice Manitowa. 

5Caweritakosiwok aniki ka pekatisitcik. Kata meka pe otitikowok askiriw ka ki 
itikotcik Kice Manitowa kitci mirakaniwitcik. 

6Caweritakosiwok aniki ka pasoweritakik kitci ici pimatisitcik Kice Manitowa e 
ici nataweritamiritci. Kata meka mirikowok kaskina aniheriw ka ici 
nataweritakik. 

7Caweritakosiwok aniki ka kitimakerimatcik owitc iriniwawa. Kecko meka kata 
kitimakerimikowok Kice Manitowa. 

8Caweritakosiwok aniki tekaci ka mirwinakositcik otehiwak. Kata meka 
wapamewok Kice Manitowa! 

9Caweritakosiwok aniki ka otamirotatcik pekaterimowiniw kitci 
miroparihitonaniwonik neta e ici taciketcik. Kata meka icinikatikowok Kice 
Manitowa ‘ninitcanicak’! 

10Caweritakosiwok aniki ka nekatcihakaniwitcik, osam e itatisitcik Kice 
Manitowa e ici nataweritamiritci. Enko aniki tapwe ka ici tatakik Okimawiniw.” 

11“Ki caweritakosinawaw kecpin e kiraskinaniwok e marerimikoiekw, e 
nekatcihikoiekw, kecpin kaie kaskina wiec e itikoiekw e marerimikoiekw, osam 
nin e nosanehwiekw. 

12Ekoni ici micta kice mireritamokw! Micta mireritamokw! Kecko meka ki ka 
micta cawerimikowinawaw wakwek. Ekoni peikon kaie wirawaw ka ki pe ici 
nekatcihakaniwitcik iriniwok weckatc ka pe nikan tipatcimowaspan, ka pe 
pimatisiwakopanen ota askik epwamoci kirawaw.” 

Ciwotakan kirika wactenamakan 
(Natawapata kaie Mark 9.50; Luc 14.34-35) 

13“Mia ciwotakan kit iteritakosinawaw ota askik. Kecpin aric aka awocamec 
nisitospokoke ciwotakan, tan ke ki totcikatek kitci koski ciwak? Nama aci wiec 
irapatan. Ekoni e ici orowepinikatek kitci takoskatakik iriniwok.” 

14“Mia kaie wactenamakan kit iteritakosinawaw ota askik. Nama kata ki 
katakaniwon otenaw, okititin e ki ocitakaniwok. 

15Peikon wactenamakan nama iskahikatew tepirak kitci actakaniwok atamik 
askikok. Nitowatc actakaniwon neta ko ka ici tcimatakaniwonik kitci ki miro 
wactek mikiwamik, kaskina neta ka taciketcik kitci miro wapatakik. 

16Ekoni tca e actek kitci irapatisiekw iriniwok otci, kitci wactenamowekok mia 
wactenamakan, kitci ki miro wapatakik aniheriw ka mirwacinik ka totamekw 
acitc kitci otci mirwatcimatcik Kotawiwawa wakwek ka tacikeritci.” 

Aiamihe irakonikewin 

17“Aka iteritamokw e ki pe icaian kitci pe nta pikotawak Moïse otirakonikewin 
kirika okiskinohamakewiniwaw aniki ka ki pe nikan tipatcimowaspan. Nama ni 
ki otci pe ican kitci pe nta otamirotawak aka awocamec kitci nosanetakaniwonik, 
aric ma kitci pe nta wapatahiwewak tan mia wa itemakanik. 

18Tapwe ohwe ka witamatakok: irikik ke takok wakwek kirika aski, tekaci nama 
otci peikw nta e tatiki irakonikewina kata maninikatew e itactek, misawatc anihe 
mawotci aka e sapinakok; nac kaskina ickwa iciwepake. 

19Anahwe tca aka ka nosanetatc Kice Manitowa otirakonikewiniw, misawatc 
aniheriw mawotci aka e sapinakonik, kecpin kaie itate kotakihi iriniwa aka kitci 
nosanetaritci aniheriw irakonikewiniw, enko anahwe mawotci aka ke 
kicteritakositc neta Kice Manitowa Okimawinik. Aric anahwe ka nosanetatc acitc 
ka kiskinohamawatc owitc iriniwa kaie wirawaw kitci nosanetaritci, kata 
kicteritakosiw nete Kice Manitowa Okimawinik. 

20Ki witamatinawaw: kecpin aka kirawe wewerita nosanetawekwe aniheriw e ici 
nataweritak Kice Manito patok aniki ka kiskinohamaketcik cota aiamihe 
irakonikewiniw kaie Pharisien iriniwok, nama ki ka ki pitakanawaw Kice Manito 
Okimawinik.” 

Kiciwasiwin 

21“Ki ki petenawatake e ki itakaniwitcik weckatc kitaniskotape 
kimocominapanak: ‘Nama ki ka manohon.’ Exode 20.13; Deutéronome 5.17 ‘Kecpin 
awik nipahate owitc iriniwa, kata kackitamatiso kitci tipaskonakaniwitc.’ 

22Aric anotc nin ki witamatinawaw: kecpin awik wawatc tepirak kiciwasictowate 
owitcicana, kata kackitamatiso kitci tipaskonakaniwitc. Anahwe ka itatc 
owitcicana: ‘Ki kiwockwan!’ acteriw kitci tipaskonikotc anahweriw cota iriniwa 
‘Ka Kitci Tipaskonikeritci’ ka icinikatakaniwiritci. Anahwe aric ka itatc 
owitcicana: ‘Tekaci nama wiec kit irapatisin!’ kackitamatiso kitci 
iciwepinakaniwitc matci ickotek, atamaskamikok ka takonik.” 

23“Kecpin pe icaine aiamihe mikiwamik, neta e ici aiamihe pakitinikaniwok ko, e 
wi aiamihe pakitinikein Kice Manito otci, mikawiine tca e ki akohatc kiwitcican, 

24nakatekan neta nikanik anihe ka wi pakitinaman. Pitama ki ka natawapamaw 
anahwe kiwitcican, kitci kakitcihatc kiapatc kitci miroparihitoekw. Minawatc ki 
ka pe kiwan neta aiamihe mikiwamik. Pitceraka tca ki ka ki cawerimaw Kice 
Manito.” 

25“Kecpin awik wi arimihiske, tecikotc ki ka wecitowaw, mekwata kiapatc e 
pimoteiekw, epwamoci takociniekw arimitakosiwikamikok. Kecpin aka ni 
itotiskeine, tipaskonike irinik ki ka iciwirikw. Takonike irinik tca ki ka iciwirikw 
tipaskonike iriniw. Minawatc ki ka kipohokowin. 

26Tapwe ni ohwe ka witamatan: kecpin kipohotowikamikok iciticohokoine, nama 
wipatc ki ka orowin neta, patoc kaskina kicikamane irikik ka actakaniwok kitci 
orowiin. Ekoni patoc ke pakitinikoin.” 

Pacikwatisiwin 

27“Ki ki petenawatake weckatc kiskinohamakewin e pe itwaniwok: ‘Nama ki ka 
pacikwatisin.’ Exode 20.14; Deutéronome 5.18 

28Aric nin ki witamatinawaw: kecpin iriniw e kanawapamatc owitc iriniwa 
okomiriw, e tca natawerimatc, ekoni aci e pacikwatisitc otehik.” 

29“Kecpin tca kinihiwini kickicikw e pactatiwakein, manipata! Warawik 
iciwepina! Kirawe kata miroparinopan kir otci aka misiwe kitci takok kiwiawik, 
patok kaskina kitci takok e itikitiin kitci tca iciwepinikoin atamaskamikok.” 

30“Kecpin kinihiwini kitcitci e pactatiwakein, kickitcitcehotiso! Warawik 
iciwepina! Kirawe kata miroparinopan kir otci aka misiwe kitci takok kiwiawik, 
patok kaskina kitci takok e itikitiin kitci tca iciwepinikoin atamaskamikok.” 

E wepinitonaniwok 
(Natawapata kaie Matio 19.9; Mark 10.11-12; Luc 16.18) 

31“Weckatc kaie ki pe itwaniwon: ‘Anahwe ka wepinatc okoma, acteriw kitci 
miratc masinahikaniw e itemakanik e wi wepinatc.’ Deutéronome 24.1 

32Aric nin ki witamatinawaw: kecpin iriniw e wepinatc okoma, aka aric e ki otci 
wecimikotc, pacikwatisihew, kecpin minawatc wikimaritena kotakihi iriniwa. 
Minawatc anahwe iriniw ka wikimatc anihi iskwewa ka ki wepinakaniwiritci, 
kaie wir pacikwatisiw.” 

E nespi tapwaniwok 

33“Ki ki petenawatake aniheriw ka ki ici kiskinohamawakaniwitcik weckatc 
kitaniskotape kimocominook: ‘Aka pikota ka ki ici nespi tapwein. Otcitakotc tca 
ki ka toten anihe ka ki ici nespi tapwein Teperitciketc otci kitci 
itotiskein.’ Lévitique 19.12; Nombres 30.3(2); Deutéronome 23.22-24 

34Aric nin ki witamatinawaw ohwe: aka nespi tapwewake kekocic kitci 
tapwetakoin, kecpin kekocic wa totamane. Nama ki ka nespi tapwewakan 
wakwek. Ekota meka e ici apitc Kice Manito. 

35Nama kaie aski ki ka nespi tapwewakan. Ekota ota meka ka icisitecik. Nama 
kaie Jérusalem otenaw ki ka nespi tapwewakan. Enkweriw meka otenam Kikice 
Okimamino. 

36Nama kaie kictikwan ki ka nespi tapwewakan. Nama meka ki kackitan kitci 
wapiskwehitisoin kekotc kitci makateatipehitisoin, nama otci peikw nta e tatiki 
kiwirisis. 

37Tepirak ‘ehe’ ki ka itan, kekotc ma, ‘nama.’ Ekoni kotc ke itein. Minawatc 
awocamec iteine, Ka Matcatikositc ni ke itehisk.” 

Aka kitci koski mirekw awik ka ki akohitakw 
(Natawapata kaie Luc 6.29-30) 

38“Ki ki petakanawatake e itwaniwok: ‘Kecpin awik e namehak kickicikoriw e 
macikask, acteriw kaie wir ockicikw kitci namehamowakaniwitc. Kirika kecpin 
awik e maniwepahak kiwipitiriw e otamikwehisk, acteriw kaie wir kitci 
maniwepahamowakaniwitc owipit.’ Exode 21.23-25; Lévitique 24.19-20; Deutéronome 

19.21 

39Pitoc aric nin kit ici witamatinawaw: nama ki ka koski matci totawaw awik ka 
ki matci totask. Kecpin awik pasakwehwiske kinihiwinik itekera, ki ka pakitinaw 
kitci otamahwisk kinamatciwini kitamikikekanik. 

40Kecpin awik wi arimihiske, kitci otapinak kipapakiwaniw, pakitini kaie 
kikapotowaniw kitci otapinak. 

41Kecpin awik itiske: ‘Patam ki ka miwotamowin ohwe ka kosikok peikwo 
tipahikan irikik e asitcarik,’ nitowatc nicwo tipahikan irikik ki ka iciwitawan 
aniheriw. 

42Miri anahwe ka nataweritamask kekociciriw. Awihi awik aniheriw ka wi 
awihasomisk.” 

Kitci sakihekok aniki ka cikerimitakok 
(Natawapata kaie Luc 6.27-28,32-36) 

43“Ki ki petenawatake e itwaniwok: ‘Ki ka sakihaw kiwitc iriniw, aric ki ka 
cikerimaw awik ka cikerimisk.’ Lévitique 19.18 

44Pitoc aric nin kit ititinawaw: sakihakok aniki ka cikerimitakok kaie 
aiamihectamowakok aniki ka nekatcihitakok. 

45Ekoni tca ke iteritakosiekw Kotawiwaw Kice Manito wakwek ka taciketc 
onitcanica. Wir meka ka pakitinak kitci sakasikeritci kicikaw pisimwa ka matci 
iriniwiritci, kaie ka miro iriniwiritci otci. Pakitinam kaie kitci kimiwonik wiec e 

ici tacikeritci anahweriw icikowisk ka iteritakosiritci, kaie peikon neta e ici 
tacikeritci aka icikowisk ka iteritakosiritci. 

46Kecpin sakihekwe tepirak aniki ka sakihitakok, kekwan wetci petaiekw kitci 
cawerimitakw Kice Manito? Wawatc ka natockaketcik sakihewok anahweriw ka 
sakihikotcik. 

47Kecpin tepirak kiwitcicaniwawok e arimikowekok, nama micta kitci kekocic ki 
totenawaw! Wawatc iriniwok aka ka kiskerimatcik Kice Manitowa itotiskewok! 

48Mia tca ki ka itatisinawaw, kotc e itatisitc Kotawiwaw wakwek ka taciketc.” 

 Matio 6 

Ke ici witcihakaniwitcik ka kitimakisitcik 

1“Aiekwamisikwe e miro totamekw! Aka itotiskekw wiec e ici mitcetinaniwok, 
kitci ki tca wapamikoiekw. Kecpin tca itotiskeiekwe, nama ki ka cawerimikowaw 
Kotawiwaw wakwek ka taciketc.” 

2“E cawerimatc kekociciriw awik ka kitimakisitc, aka tota kaskina awik kitci 
kiskeritak, kotc e totakik ko ka miro iriniwikasotcik aiamihe mikiwamik kirika 
meskanak, tepirak kitci mirwatcimakaniwitcik. Tapwe ohwe ka witamatakok: aci 
ickwa pe otitikowok ka ki ici kackitamatisotcik. 

3Kir aric e cawerimatc ka kitimakisitc kekociciriw, kinihiwini kitcitci e totaman, 
nama awik ki ka witamawaw, aka wawatc kitci kiskeritcikatek kinamatciwini 
kitcitcik itekera ki ka itotiskan, 

4mia e katain. Ki ka tca cawerimikw Kice Manito, Kotawi, anahwe kaskina ka 
wapatak ka itotiskaniwonik e katakaniwonik.” 

Kiskinohamakewin e aiamihaniwok 
(Natawapata kaie Luc 11.2-4) 

5“E aiamihaiekw, pitoc ki ka totenawaw kirika iriniwok ka miro iriniwikasotcik. 
Micta ko mireritamok e wapamakaniwitcik e aiamihatcik, aiamihe mikiwamik e 
icikapowitcik kirika neta meskanak kotc e aiticimonik, e pa pimotetcik e wi 
kicterimikositcik. Tapwe ohwe ka witamatakok: aci ickwa pe otitikowok 
aniheriw ka ki ici kackitamatisotcik. 

6Kir aric, apitc wa nta aiamihain, ki ka ican kitaricapimik. Ki ka kipahen 
ickwatem, kitci nta pakoserimatc Kotawi e taciketc neta, neta aka e ici 
wapamikoin. Ki ka tca mirikw aniheriw ka ki ici kackitamatisoin, anahwe ka 
wapatak kaskina ka aitotiskein kimotc aka kitci wapamikoin.” 

7“Mekwata e aiamihaiekw, aka micta kinowec aiarimwekw, mia e itotisketcik 
iriniwok aka ka kiskerimatcik Kice Manitowa. Iteritamotakenak kirawe kitci 
natotakotcik kecpin kinowec e aiamihatcik. 

8Aka keskinowapamakok. Nikan kiskeritam meka Kice Manito Kotawiwaw wa ici 
nataweritamekw epwamoci nataweritamawekw. 

9Ekoni tca ke ici aiamihaiekw: ‘Notawinan, wakwek ka tacikein, ni nataweritenan 
kitci kicteritcikatek kiticinikasowin, 

10kitci otcitciparik kokimawin, kaie e iteritaman kitci totcikatek ota askik 
tapickotc wakwek. 

11Miricinan anotc ke mitciak. 

12Kaie kasihamawicinan e matci totamak, tapickotc e ici ponerimakitcik aniki ka 
matci totawimitcik. 

13Kaie akawir pakitinicinan kitci kokwetcihikoiak kitci pactatiak, kirika 
witcihicinan aka kitci cakotcihimitc Matci Manito. 

[Kir meka ka ici tataman okimawin, mackawisiwin, acitc icperitakosiwin, kakike 
nespitc. Kekora ki iki.]’” 

14“Kecpin meka ponerimekwe awik ka ici matci totatakw, Kotawiwaw wakwek 
ka taciketc kaie wir ki ka kasihamakowaw ka ici matci totamekw. 

15Kecpin aric aka poneritamekwe ka ici matci totakoiekw, Kotawiwaw kaie wir 
nama ki ka kasihamakowaw kipactatowiniwariw.” 

E roskosonaniwok 

16“E roskosoekw, aka kackeritamikasokw, mia e itotisketcik iriniwok ka miro 
iriniwikasotcik e atcinakositcik otactamikowak kitci wapamikotcik kaskina 
awiriw e roskosotcik. Tapwe ohwe ka witamatakok: aci ickwa pe otitikowok 
aniheriw ka ki ici kackitamatisotcik. 

17Kir tca roskosoine, ki ka kisikwehon kirika ki ka pinakwehitison, 

18aka kitci kiskeritakok e roskosoin. Wircike Kotawi kata kiskeritam, anahwe ka 
witci tacikemisk neta aka ka ici wapamikoin. Kirika anahwe mocak ka wapatak 
aniheriw katanok ka aitotiskein, Kotawi, ki ka mirikw aniheriw ka ki ici 
kackitamatisoin.” 

Micikitawin wakwek e ici takok 
(Natawapata kaie Luc 12.33-34) 

19“Aka mawotcitakw micikitawin ota askik, ota ko ka ici mitcikik kekociciriw 
mantcocak, matci kaie ka ici akokwapiskak kekocic, kekotc ma kimoti iriniwok ke 
ki ici cehakik kitickwatemiwariw e kipwaskohamekw kitci tca kimotimitakok. 

20Ohwe kirawe mawotcitakw: wakwek kitci ici micikitaiekw, neta aka ka ici 
tatcik mantcocak, kaie aka ka ici akokwapiskak, kaie aka ka ici tatc kimoti iriniw 
ke ki cehak kitickwatemiwariw e kipwaskohamekw kitci tca kimotimitakw. 

21Neta meka e ici takok kimicikitawin, enko anihe ke kicteritaman kitehik.” 

Ka ici miro waskorek kitci ici pimatisiikw 
(Natawapata kaie Luc 11.34-36) 

22“Kickicikw mia wactenamakan iteritakon kiwiaw otci. Kecpin e mirwacik 
kickicikw, kaskina kiwiaw miro wactenikatew. 

23Kecpin aric e akosapiin, kaskina e itikitiin mia e kiski tipiskak e ici tacikein. 
Kecpin tca aka e wactek anihe wactenamakan kitehik ka takok, tekaci kata kiski 
tipiskaw!” 

Kice Manito kekotc coria 
(Natawapata kaie Luc 16.13) 

24“Nama awik kata ki atoskectawew tapickotc nicw okimawa. Peikw kata 
cikerimew, kotakihi tca kata sakihew. Kekotc peikw kata miro atoskectawew, 
kotakihi tca kata atimikapowictawew. Nama kaie tapickotc ki ka ki 
atoskectawawaw Kice Manito kirika tca mekwata coria e atoskectamekw.” 

Kitci asperimonaniwok Kice Manito 

25“Ki witamatinawaw tca: aka arimeritamokw e mamitoneritamekw ke mitciekw 
kekotc ke minikweiekw kitci otci pimatisiekw, aka kaie kitci takok ke 
owikasimiekw. Kirawe meka kicteritakon pimatisiwin patok mitcim, kirika 
kiwiawiwaw kirawe kicteritakon patok wikasi, taina? 

26Kanawapamakok kotc pirecicak. Nama matce kitikewok, nama kaie 
mawotcitawok mitcimiriw, actasokiwamik kitci ici nahikakik. Kotawiwaw 
wakwek ka taciketc acamikowok! Nama ia kirawe kirawaw ki 
kicteritakosinawaw patok pirecicak? 

27Awin neta e taciekw ke ki kackitatc kitci rikitatc opimatisiwin irikik e acterik 
kitci pimatisitc, tepirak e arimeritak e mamitoneritak ke ki isparinik?” 

28“Kekwan kaie wetci arimeritamekw e mamitoneritamekw kitci owikasimiekw? 
Kanawapatamokw wapikonia kotc e ici nitawikiki notcimik. Nama 
otamiromakano, nama kaie ocitamakano wikasia. 

29Ki witamatinawaw tca, misawatc e ki micikitatc okimaw Salomon, nama tca 
peikon ki otci takoniw wikasiriw kirawe kitci mirwacinik patok peikw e tatiki 
ohwi wapikonia. 

30Ekoni e ici ocitatc kitci mirwacinik wapikoniriw Kice Manito, misawatc tepirak 
memacic e pimatisimakanik, wapake tca ke motcictewepinikaterik. Kirawe tca 
kata mantokaso kirawaw kitci wespititakw pwatoki niheriw wapikoniriw e 
wespitatc! Wesa nama micaw kit asperimowiniwaw!” 

31“Aka tca arimeritamokw, kitci iteiekw: ‘Kekwan ke mitciak? Kekwan ke 
minikweiak? Kekwan ke ki apatcitaiak kitci ki wespisoak?’ 

32Enkweriw meka aspinikotc ka nanto kiskeritakik iriniwok aka ka kiskerimatcik 
Kice Manitowa. Aric Kotawiwaw, wakwek ka taciketc, kiskeritam e wi 
apatcitaiekw. 

33Nictam tca nanto kiskeritamokw Kice Manito Okimawin, kaie icikowisk kitci 
itatisiekw, kotc e ici nataweritak. Ki ka tca mirikowaw kaskina ke wi ici 
apatcitaiekw kitci otci pimatisiekw. 

34Aka tca arimeritamokw e mamitoneritamekw ke ki isparik wapake. Wapake 
kata takon kotak ke ki arimeritamihikoekw. Tato kickwa tipi takon 
arimeritamowin, aka takatc kitci mamitoneritamekw ke ki iciwepak wapake.” 

 Matio 7 

Aka kitci tipaskonekok kiwitc iriniwawok 
(Natawapata kaie Luc 6.37-38,41-42) 

1“Akawir awik tipaskonakw, nama tca kaie kirawaw ki ka tipaskonikowaw Kice 
Manito. 

2Ki ka meka tipaskonikowaw kotc kaie kirawaw e ici tipaskonikeiekw. Kotc ke ici 
tipahamekw e tipaskonekw kiwitc iriniwaw, ekoni ke ici tipahamatakw kaie 
kirawaw Kice Manito. 

3Kekwan wetci kanawapatamowotc mirikosiriw e pisinitc kiwitcican, aka tca 
wawatc e wapamatc napakitokw kickicikok e tatc? 

4Tan ke ki itatc kiwitcican: ‘Pakitinici kitci maninaman anihe mirikosi ka pisiniin,’ 
kir tca napakitokw e tatc kickicikok? 

5Kir ka miro iriniwikasoin, pitama manini anahwe napakitokw kickicikok ka tatc. 
Ki ka tca miro wapaten kitci ki maninamowotc kiwitcican aniheriw mirikosiriw 
ockicikok.” 

6“Aka mirakok atimok kekociciriw ka kitcitwaweritakonik. Kwecwan meka kata 
pe kiweparihowok, kirawaw tca kitci makomitakok. Aka iciwepinamowakok 
kokocak kimikisimiwawa ka misakitakosiritci. Kecpin meka itotiskeiekwe, 
otcitakotc kata tatokoskatewok.” 

Nataweritamokw! Nantowapatamokw! Papawohikekw ickwatemik! 
(Natawapata kaie Luc 11.9-13) 

7“Nataweritamokw kekocic. Ki ka tca mirikowinawaw. Nantowapatamokw. Ki ka 
miskenawaw. Papawohamokw ickwatem. Ki ka cenamakowinawaw. 

8Anahwe meka ka nataweritak kekociciriw, pe otitiko. Anahwe ka nantowapatak, 
miskam. Anahwe ka papawohak ickwatemiriw, cenamowakaniwiw. 

9Atita ota e taciekw tariw okosiwawa. Kecpin tca kikosis nataweritamaske 
pakwecikana kitci mowatc, nitowatc ia ki ka miraw asiniwa? 

10Kecpin tca nataweritamaske namesa kitci mowatc, nitowatc ia ki ka miraw 
kinepikwa? 

11Kirawaw ata e matci iriniwiekw, peikon ki kiskeritenawaw kitci mirekok miro 
kekociciriw kinitcaniciwawok. Wir tca Kotawiwaw icpimik ka taciketc wawatc 
kirawe mictahi kackitaw kitci miratc miro kekociciriw anahweriw ka 
nataweritamakotc.” 

12“Miro totawakok kiwitc iriniwawok, tapickotc e ici nataweritamekw kitci miro 
totakoiekw. Ekoni meka mia e ici kiskinohamakaniwonik 
otirakonikewiniwaw Moïse kaie ka ki pe nikan tipatcimotcik.” 

Ickwatem ka cakwacik 
(Natawapata kaie Luc 13.24) 

13“Tarasak nicino ickwatem ke ki pitakaniwok, pimatisiwinik itekera. Ekoci 
pitakekw anihe ickwatem ka cakwacik! Arakackaw meka anihe kotak ickwatem, 
kirika wetan meskanaw ka iticimok ke ici onicininaniwok. Mictahi kaie 
mitcetiwok ka pitaketcik neta. 

14Aric anihe ickwatem ka ici pitakaniwok pimatisiwinik cakwacin. Ariman kaie 
anihe meskanaw ka iticimok pimatisiwinik. Nama mitcetiwok ka miskakik.” 

E wapamakaniwitc awik e itatisitc, ekoni e otci kiskerimakaniwitc 
(Natawapata kaie Luc 6.43-44) 

15“Ekwamictowakok iriniwok ka itekasotcik ‘ni nikan tipatcimonan Kice Manito 
otci,’ aka aric tapwe e itotisketcik. Ki pe natawapamikowawok mia maritcenicak 
e icinakohitisotcik, aric atamik iteritakosiwok mia mahikanak ka micta 
matcitwatcik. 

16Aric ki nisitowinawawok tapwe e icinakositcik, osam e wapatamwekw 
otitatisiwiniwaw. Nama meka otinakaniwiw cwemin minesikacik. Peikon kaie 
mictikw ka kawositc nama nitawikihew wapimina. 

17E mirokitc wapiminatikw, nitawikihew ka mirosiritci wapimina. Aric e 
maratisitc wapiminatikw, nitawikihew ka maratisiritci wapimina. 

18E mirokitc wapiminatikw, nama kata ki nitawikihew ka maratisiritci wapimina. 
Peikon kaie e maratisitc wapiminatikw, nama kata ki nitawikihew ka mirosiritci 
wapimina. 

19Tato wapiminatikw aka ka nitawikihatc e mirosiritci wapimina kata 
kickikohwakaniwiw kitci motcictewepinakaniwitc. 

20E itotisketcik tca aniki iriniwok ka itekasotcik ‘ni nikan tipatcimonan Kice 
Manito otci,’ ki ka otci kiskerimawawok.” 

E itaniwok acitc e itotiskaniwok 
(Natawapata kaie Luc 13.25-27) 



20 

 

 
Canadian Bible Society, 2014. 

Kice Manito Ocki Omirwatcimowin 
 

 
 

 

21“Tawok ke pakoserimitcik kitci itetcik: ‘Teperitcikein, Teperitcikein!’ Nama aric 
kaskina nta e tacitcik kata pitakewok neta Kice Manito Okimawinik, tepirak aniki 
ka itotisketcik e ici iteritamiritci Notawiwa, wakwek ka tacikeritci. 

22Nikotin takociparike anihe ke kicikak kitci tipaskonikaniwok, mitcet iriniwok ni 
ka pe itikok: ‘Teperitcikein, Teperitcikein, ni ki pa nikan tipatcimonan, 
kiticinikasowin e ki totamak! Kaie matci manitowok ni ki orowiticohwananak, 
kiticinikasowin e ki apatcitaiak! Kirika micta mitcetwaw ni ki mata kackitanan, 
kiapatc kiticinikasowin e ki totamak!’ 

23Aric ni ka witamawawok: ‘Nama wiskat ki ki otci kiskerimitinawaw. Matcakw 
nta warawik, aka kitci pecowapamiekw, kirawaw ka matci totamekw!’” 

Nicw mikiwama 
(Natawapata kaie Luc 6.47-49) 

24“Ki ka witamatinawaw e icinakositc awik ka natotak kirika ka itotisketc 
aniheriw ka itewak: mia ni iriniw ka kakitaweritak ka ki manikasotc micta asinik. 

25Ki micta kimiwon. Ki riskipotewa sipia, kirika ki micta rotin neta anihe 
mikiwam ka ici actek. Nama aric ki otci kowactan anihe mikiwam, wewerita e ki 
manikaniwok neta micta asinik. 

26Aric anahwe ka natotak nitarimwewiniw, aka aric e itotisketc ka ki itewak, mia 
ni iriniw aka ka kakitaweritak, tepirak rekak ka ki maniketc. 

27Ki micta kimiwon. Ki riskipotewa sipia, kirika ki micta rotin neta anihe 
mikiwam ka ici actek. Ki tca kowactan. Tekaci ki oraparin.” 

Cecoc otiperitamowin 

28Ka ickwa kiskinohamaketc Cecoc, kaskina ki micta mamiskaterimiko e ici 
kiskinohamakespan anihi iriniwa e mitcetiritci. 

29Pitoc meka ici kiskinohamakepan Cecoc kirika aniki ka kiskinohamaketcik 
aiamihe irakonikewiniw. Mictahi meka ki mackawisimakaniw 
okiskinohamakewin. 

 Matio 8 

Cecoc kikehew iriniwa e micta omikiwapineritci 
(Natawapata kaie Mark 1.40-45; Luc 5.12-16) 

1Minawatc Cecoc ki pe pinisiwew matinariw. Micta mitcetiripana iriniwa ka 
nosanehikotc. 

2Aci peikw iriniw e omikiwapinetc pe natcikapowictawew Cecoca. Ki 
nipiskoctawew e itatc: “Teperitcikein, kecpin ici nataweritamane, matci ki ka ki 
kikehin.” 

3Cecoc ki icitcitcerictawew. Ki takinew, e itatc: “Nit ici naheriten. Ekoni ici kike!” 
Tecikotc ki kikew anahwe iriniw ocakak. 

4Minawatc ki itiko Cecoca: “Wewerita natota: akawir awik arimotamo e ki 
kikehitan. Aric matca natawapam makatewokorew kitci ki wapamisk. Minawatc 
ki ka aiamihe pakitinikan, kotc ka ki itactatc Moïse kitci totcikaterik, otcitakotc 
kitci kiskeritakok aci tapwe e ki kikein.” 

Cecoc e kikehatc kitci cimakanica otarotakaniw 
(Natawapata kaie Luc 7.1-10; Jean 4.43-54) 

5Apitc ka pitaketc Cecoc Capernaüm otenak, peikw Romain kitci cimakanica ki pe 
natawapamiko e nataweritamakotc kitci witcihatc, 

6e itikotc: “Teperitcikein, nitarotakan mackociniw nete nimikiwamik. Niponesiw 
kirika micta nekatcitaw.” 

7Cecoca itiko: “Ni ka ican kirika ni ka kikehaw.” 

8Aric naskamo anahwe kitci cimakanic, e itatc: “Teperitcikein, nama ni tipi 
asiteritakosin kitci ki pe pitakein nimikiwamik. Aric tepirak peikw itewin ki ka 
itan, ekoni kitci kiketc anahwe nitarotakan. 

9Kaie nin tawok ka tiperimitcik. Minawatc tawok cimakanicak nin ka tiperimakik. 
Kecpin peikw nicimakanicim itake: ‘Matca!’, kata matcaw. Kecpin kotak itake: 
‘Petcimote!’, kata pe icaw. Kirika kecpin kiapatc kotak nitarotakan itake: ‘Anihe 
itotiske!’, kata itotiskew.” 

10Ka petawatc Cecoc ani e iteritci, ki mamiskasitawew. Ki itew anahweriw 
iriniwa ka pa nosanehikospan: “Tapwe ohwe ka witamatakok: ekoni pitcerak e 
miskawak awik ota Israël askik e apitc asperimototawitc. 

11Ki witamatinawaw kaie, micta mitcet iriniwok nte kata ototewok wapanok 
itekera, kaie nte nakapehonok kitci pe ototetcik. Kata pe nta natapiwok 
mitcisowakanatikok nete Kice Manito Okimawinik, kitci tca 
witapimatcik Abrahama, Isaka kaie Cakopa. 

12Aric aniki kotakihik ka ki itacterikipan kitci taciketcik neta, kata 
orowepinakaniwiwok, e ici kiski tipiskarik kitci iciwepinakaniwitcik. Ekota ni ke 
taci matotcik kirika kitci kakiceapitecikik.” 

13Minawatc Cecoc ki itew anihi kitci cimakanica: “Ekoni ici kiwe kimikiwamik. Ki 
ka mirikowin anihe ka ki ici nataweritaman, e tapweritaman.” Ekoni mia apitc ka 
kikeritci anihi otarotakana. 

Cecoc e kikehatc mitcet iriniwa ka akosiritci 
(Natawapata kaie Mark 1.29-34; Luc 4.38-41) 

14Minawatc Cecoc ki icaw nte Pien omikiwamirik. Osikosa Pien mackociniripana 
nipakanatikok e kisiswapineritci. 

15Cecoc ki takinew otcitcirik. Tecikotc ki matcamakaniw e kisiswapineritci. 
Anahwe tca iskwew ki pasiko e nta atoskectawatc Cecoca. 

16E iti otakocinik, mitcet iriniwa ki pe iciwitowakaniwiw Cecoc e ki 
pitciteheckakoritci matci manitowa. Tepirak e aiarimwetc, Cecoc ki 
orowiticohwew anahweriw matci manitowa. Kaie kaskina ki kikehew ka 
akosiritci. 

17Ki itotiskew kitci ki otcitciparinik aniheriw ka ki iterispan anihi ka nikan 
tipatcimospan, Ésaïe ka icinikasospan: “Kaskina ki otapinam e ici maskisiikw, 
kirika ki ki maninamakono e ici akosiikw.” Ésaïe 53.4 

Aniki ka wi nosanehwatcik Cecoca 
(Natawapata kaie Luc 9.57-62) 

18Ka wapamatc Cecoc e mitcetiritci iriniwa e waskakapowictakotc, ki itew 
owitcewakana akam sakihikanik kitci ici pimotetcik. 

19Aci peikw iriniw ka kiskinohamakespan cota aiamihe irakonikewiniw ki pe 
natcikapowictawew, e itatc: “Kiskinohamake iriniw, ki ka pa nosanehitin kaskina 
wiec ite ke pa icain.” 

20Aci ki naskamako Cecoca, e itikotc: “Wakocak takoniw owaciwaw, kaie 
pirecicak otcictoniwaw. Aric anahwe Ka ki pe iriniwihitisotc nama takoniw wiec 
nte ke ki ici mackocik kitci ki arwepitc.” 

21Minawatc ki iteriw kotakihi nta e taciritci owitcewakana: “Okimaw, pakitinici 
pitama kitci nta rikwaskatak notawi.” 

22Aci naskamawew Cecoc, e itatc: “Nosanehoci! Pakitinakok aniki ka nipotcik e 
iteritakositcik kitci rikwaskatatcik ka niporitci.” 

Cecoc e nakahak e micta rotinik 
(Natawapata kaie Mark 4.35-41; Luc 8.22-25) 

23Minawatc ki positcimew Cecoc, e nosanehikotc owitcewakana. 

24Kek micta keskat rotiniw neta sakihikanik. Sisikahoteriw otcimaniwaw e micta 
mitcahanik. Aric Cecoc taci nipapan. 

25Pe natcikapowictako owitcewakana. Kockoniko, e itikotc: “Teperitcikein, 
wikotcihicinan! Aci ki ka niponano!” 

26Naskamo Cecoc e itatc: “Kekwan wetci micta sekisiekw? Nama micaw kit 
asperimowiniwaw!” Ekoni e ici pasikotc Cecoc. Kaketin ki arimwew e nakahak e 
rotinik kirika e mitcahanik. Tecikotc ki acteraweriw kaie ki micta arwactaniw. 

27Kaskina ki micta mamiskateritamok kirika ki itewok: “Awin ia anahwe iriniw, 
ka micta sapitakotc wawatc e rotinik kaie tca e mitcahanik sakihikaniw!” 

E kikehakaniwitcik nicw iriniwok ka ki pitciteheckakotcik matci manitowa 

(Natawapata kaie Mark 5.1-20; Luc 8.26-39) 

28Nte ka iti takocik Cecoc neta akam sakihikanik Gadarénien iriniwok otaskiwak, 
nicw iriniwa ki pe nta nakickako, nte rikwaskanik e pe ototeritci. Aniki iriniwok 
ki pitciteheckakopanak matci manitowa. E apitc koctatikosiwakopanen, nama 
awiriwa wi pimoteripana neta meskanak ka ici taciketcik. 

29Ki tepwewok e itetcik: “Kekwan ka nataweritamawiak, Kice Manito Okosa? Ki 
ki pe ican ia kitci nekatcihiak, aric aka moci e otcitciparik kitci 
tipaskonikaniwok?” 

30Nama neta warawik mitcetiwakopan kokocak e pa nantowi mitcisotcik. 

31Aci aniki matci manitowok ki pakoserimewok Cecoca, e itatcik: “Kecpin wi 
matceticohwiake, ni nataweritenan nete kokocak ka tatcik kitci ki 
pitcickowakitcik.” 

32“Icakw!” ki itikowok Cecoca. Ekoni tca ka ici orowitcik nta irinik, nete kokoca e 
ki pitakeckowatcik. Tecikotc aniki kokocak ki nitcikowackotiwok e kickapiskarik 
sakihikanik e ici pakicinitcik. Kaskina tca ki kwapawewok. 

33Tapanak neta iriniwok ka kanawerimatcik anahweriw kokoca. Ka wapatakik 
aniheriw ka ispariritci, ki ocimowok. Otenak tca ki icawok e ki nta tipatatakik 
kaskina aniheriw ka ki iciwepanik, kaie ka ki iciwepasiritci anihi nicw iriniwa ka 
ki pitciteheckakoritci matci manitowa. 

34Aci kaskina iriniwok neta ka tacikewaspan otenak pe matcawok e pe nta 
nakickowatcik Cecoca. Ka wapamatcik ki pakoserimewok otcitakotc kitci 
matcaritci neta otaskiwak. 

 Matio 9 

Cecoc e kikehatc iriniwa e niponesiritci 
(Natawapata kaie Mark 2.1-12; Luc 5.17-26) 

1Cecoc ki positcimew. Ki acoham minawatc aniheriw sakihikaniw, otenamik e 
icatc. 

2Ki pe iciwitowakaniwiw iriniwa e niponesiritci, tetaskonikanik e miciniritci, 
atita iriniwa e pe miwirikotc. Ka wapamatc Cecoc anahweriw iriniwa e apitc 
asperimototakotc, ki itew anihi ka niponesiritci: “Sokitehe, nikosis! Ki 
kasihamakowin kipactatowina!” 

3Aci atita ka kiskinohamaketcik cota aiamihe irakonikewiniw aititowok: 
“Marerimew Kice Manitowa anahwe iriniw!” 

4Cecoc kiskeritamopan e iteritamiritci. Ki itew: “Kekwan wetci matci 
iteritamekw? 

5Kirawe ia wetan kitci iteian: ‘Ki kasihamakowin kipactatowina,’ kekotc kitci 
iteian: ‘Pasiko, pimote tca’? 

6Aric ni nataweriten kitci kiskeritamekw ohwe: kackitaw anahwe Ka ki pe 
iriniwihitisotc kitci kasihak pactatowiniw ota askik.” Ekoni e ici itatc anihi 
iriniwa ka niponesiritci: “Pasiko! Otapina kitetaskonikan! Kiwe kimikiwamik!” 

7Anahwe iriniw ki pasiko. Ki matcaw e tca kiwetc. 

8Aniki kaskina iriniwok neta ka tacikewaspan ka wapatakik aniheriw e isparinik, 
ki micta sekisiwok, kaie ki mirwatcimewok Kice Manitowa e ki miraritci iriniriw 
ani kitci ici kackitaritci. 

Matio e wicamikotc Cecoca 
(Natawapata kaie Mark 2.13-17; Luc 5.27-32) 

9Cecoc matcapan neta. E pimotespan, peikw iriniwa ki wapamew, Matio ka 
icinikasoritci, e taci apiritci neta ka ici otamirotcik ka natockaketcik. Ki itew 
Cecoc: “Pe nosanehici!” Ekoni e ici pasikotc anahwe Matio e tca nosanehwatc. 

10Minawatc Cecoc ki nta mitciso neta Matio omikiwamirik. Mitcetiwok ka 
natockaketcik kaie kotakihik iriniwok aka ka kicterimakaniwitcik neta ki pe nta 
orapiwok mitcisowakanatikok e ici apiritci Cecoca kirika owitcewakana. 

11Pharisien iriniwok ka wapatakik e isparinik, ki itewok Cecoca 
owitcewakaniriw: “Kekwariw wetci, witci mitcisomatc anahwe kikiskinohamake 
irinimiwaw anahweriw ka natockakeritci kaie tca anihi kotakihi iriniwa aka ka 
kicterimakaniwiritci?” 

12Ki petawew Cecoc ani e iteritci. Ki itew: “Iriniwok ka miro pimatisitcik nama 
takatc mackiki iriniwa natawapamewok. Ka akositcik, enko aniki ke 
natawapamatcik mackiki iriniwa. 

13Matca wikokwe nisitotamokw anihe ka masinatek Kice Manito 
Omasinahikanik: ‘Ni nataweriten kitci kitimakerimekw kiwitc iriniwaw, nama 
kitci aiamihe pakitinikeiekw, e ickwaswekok awesisak.’ Osée 6.6 Nama meka ni ki 
otci pe ican kitci wicamakik iriniwok aci icikowisk ka iterimitisotcik, aric kirawe 
aniki ka kiskerimitisotcik ka pactatitcik.” 

Roskosowiniw e arimotak Cecoc 
(Natawapata kaie Mark 2.18-22; Luc 5.33-39) 

14Capatis owitcewakana ki pe natcikapowictawewok Cecoca, e kokwetcimatcik: 
“Nanikotin ni roskosonan, kirika Pharisien iriniwok kaie wirawaw roskosowok. 
Kekwariw tca wetci aka totakik kir kiwitcewakanak?” 

15Itikowok Cecoca: “Kecpin e ickwa nipowinaniwok, makocaniwon. Anahwe ka 
nipowitc wicamew okwimesa kitci pe nta witci mitcisomikotc. Kit iteritenawaw 
ia, aniki ka wicamakaniwitcik kata kackeritamok aka tca kitci ki mitcisotcik 
mekwata kiapatc e tacikeritci anihi okwimesiwawa ka nipowiritci? Nama 
ketcinatc! Nikotin aric maninamowakaniwitawe anihi ka nipowiritci, aci nta kata 
roskosowok.” 

16“Nama awik pokoham kete wikasiriw, ocki pakiwanicekiniw kitci totak. Kecpin 
actate aniheriw, minawatc kisisipatate owikasim, aniheriw pokonehikaniw kata 
manipariniw. Kirawe tca kata iti micariw neta e pikockarik.” 

17“Nama kaie sikinikatew kete omackimotewanik ka pakekiniwonik ocki 
minicapo anotcikwetc e ki ocitakaniwok. Osam meka kata pakickiparin anihe 
kete mackimotewan, ekotca kitci onactakaniwok anihe minicapo kaie anihi 
mackimotewana. Patoc ocki mackimotewanik kata actakaniwon ocki minicapo, 
matci tca kinowec kitci kanaweritcikatek.” 

Cota okimaw otanisa, kirika iskwew ka ki takinak Cecoca owikasimiriw 
(Natawapata kaie Mark 5.21-43; Luc 8.40-56) 

18Mekwata Cecoc e taci itespan niheriw, peikw cota okimaw ki pe takociniw. Pe 
nipiskoctawew Cecoca, e itatc: “Anotcikwetc ki nipo nitanis. Aric petcimote! Pe 
nta takini, ekoni kitci pimatisitc!” 

19Cecoc ki pasiko e nosanehwatc, kaie wirawaw owitcewakana e nosanehikotc. 

20Takopan neta iskwew, mocak e onitakopanen omikw, mitato acitc nicw tato 
pipona esko itapinekopanen. Aci anahwe iskwew nta icikapowiw otananik 
Cecoca e pimoteritci, e takinamowatc nitek okapotowaniriw. 

21Iteritamokopan meka: “Kecpin tepirak takinamwake owikasim, ni ka 
mirwatisin.” 

22Cecoc ki pe kiwekapowiw. Wapamew anihi iskwewa. Aci itew: “Sokitehe, 
nitanis! Tapwe kit asperimototawin, ekoni wetci ki kikein.” Ekoni mia e iti kiketc 
anahwe iskwew. 

23Minawatc ki takociniw Cecoc neta omikiwamirik anihi cota okimawa. Aci 
wapamew neta metowe iriniwa e taci kicatapiritci kitci rikwaskaniwonik kirika 
kotakihi iriniwa e mitcetiritci e moskwataritci anihi ickweca. 

24Ki itew: “Orowikw ota! Nama ni nipo anahwe ickwecic! Tepirak ni nipaw!” 
Papirotowakaniwiw aniheriw e itetc. 

25Minawatc ka ickwa orowiticohwakaniwitcik aniki mitcet iriniwok, Cecoc ki 
pitakew neta aricapik. Ki otapiniskenew anihi ickweca kaie e iti pasikoritci. 

26Kaskina wiec neta ki petakaniwoniw aniheriw ka ickwa iciwepanik. 

Nicw iriniwok e kikehakaniwitcik aka ka wapitcik 

27Apitc neta ka otci matcatc Cecoc, mekwata e pimotespan, nicw iriniwa aka ka 
wapiritci pe nosanehiko, e itikotc e tepweritci: “Okimaw Tapit 
Okosa, kitimakerimicinan!” 

28Ka ickwa takocik Cecoc neta mikiwamik, aniki iriniwok aka ka wapiritci ki pe 
natcikapowictako. Ekoni e ici kokwetcimatc, e itatc: “Ki tapwetenawaw ia kitci 
kackitaian anihe kitci itotiskeian?” Aniki itewok: “Ehe, Teperitcikein.” 

29Takinew Cecoc ockicikowariw e itatc: “Osam e asperimototawiekw, ki 
mirikowaw Kice Manito e ici nataweritamekw!” 

30Ekoni e ki wapitcik. Minawatc kaketin ki aimihikowok Cecoca, e itikotcik: 
“Wewerita natotamokw ke ititakok: nama actew awik kitci kiskeritak ka ki 
isparinik.” 

31Ki matcawok aric kaskina wiec neta askik ki nta aiarimomewok Cecoca. 

Cecoc e kikehatc iriniwa aka ka arimweritci 

32Mia e iti matcatcik, Cecoc pe iciwitowakaniwiw peikw iriniwa aka e kackitaritci 
e arimweritci, osam e ki pitciteheckakoritci matci manitowa. 

33Mia apitc Cecoc e ickwa matceticohwatc anihi matci manitowa, kek anahwe 
iriniw kackitaw e arimwetc. Iriniwok neta ka mitcetiwaspan ki micta 
kockowapamowok kirika e itetcik: “Nama wiskat ki otci wapatcikatew anihe 
towi Israël askik!” 

34Aric aniki Pharisien iriniwok itewakopan: “Anahwe ka tiperimatc matci 
manitowa, enko na ka ki miratc Cecoca kitci kackitaritci kitci matceticohwaritci 
matci manitowa!” 

Cecoc e kitimakerimatc iriniwa e mitcetiritci 

35Cecoc pa pimotepan kaskina otenak kaie otenacik. Pa kiskinohamakepan cota 
aiamihe mikiwamiskak. Kakeskwepan, e tipatcimospan Mirwatcimowiniw ka otci 
kiskeritcikaterik Kice Manitowa Okimawiniw. Kaskina kaie kikehepan ka 
akosiritci kotc ka itapineritci. 

36E wapamaspan ko e mitcetiritci iriniwa, micta kitimakerimepan. 
Aieskosiwakopan meka aniki iriniwok kaie atwerimowakopan, mia maritcenicak 
aka e taritci awiriwa ke kanawerimikotcik e iteritakosiwakopanen. 

37Aci Cecoc itew owitcewakana: “Ki ka witamatinawaw e iterimakik: mia kitikan 
askik e icinakosiwok, mitcen otamirowin ke ki totcikatek neta, aci e otcitciparik 
kitci mawotcitakaniwok kitikan, nama aric mitcetiwok iriniwok ke otamirotcik. 

38Pakoserimakw anahwe ka mitatc e mawotcitakaniwonik kitikaniw kitci pe 
iciticohwatc kotakihi iriniwa kitci pe nta witcihiweritci.” 

 Matio 10 

Cecoc otarotakana e mitato acitc niciritci 
(Natawapata kaie Mark 3.13-19; Luc 6.12-16) 

1Cecoc ki wicamew owitcewakana e mitato acitc niciritci kitci pe 
natawapamikotc. Ki mirew mackawisiwiniw kitci kackitaritci e 
matceticohwaritci matci manitowa kaie kitci ki kikeharitci kaskina iriniwa ka 
akosiritci, kotc e itapineritci. 

2Ekoni e icinikasorispana anihi otarotakana e mitato acitc niciritci: nictam 
anahwe Simo icinikasopan (Pien, arica e icinikatakaniwispan), kaie anihi ocima 
Atre. Kotak anahwe, Cak icinikasopan, kaie ocima, Jean (e niciritci 
anihi Zébédée okosa). 

3Kotakihik: Pirip, Barthélemy, Toma kaie Matio, anahwe ka natockakespan; 
minawatc Cak (Alphée okosa), acitc Thaddée; 

4kiapatc kotak, Simo (“Anahwe aka ka naheritak kitci tiperimikotc kice okimawa” 
ka icinikatakaniwispan), kaie Judas Iscariote, anahwe ke pakiterimatc Cecoca. 

Cecoc e iciticohwatc owitcewakana kitci nta tipatcimoritci 
(Natawapata kaie Mark 6.7-13; Luc 9.1-6) 

5Cecoc ki iciticahwew anihi mitato acitc nicw iriniwa kitci pa tipatcimoritci, 
kirika ki witamawew ke itotiskeritci, e itatc: “Akawir nte pa icakw itekera ka ici 
taciketcik aniki aka ka cota iriniwitcik kaie akawir pitakekw 
otenaskak Samarie askik. 

6Israël iriniwok kirawe natawapamakok, mia maritcenicak ka onicikik e 
iteritakositcik. 

7Pa icaiekwe, ki ka kakeskwanawaw kitci aiteiekw: ‘Aci peconakoniw Kice 
Manito Okimawin!’ 

8Kikehakok ka akositcik. Apitcipahakok ka nipotcik. Mirwatisihakok iriniwok ka 
omikiwapinetcik. Matceticohwakok matci manitowok. Nipara aci ki ki 
cawerimikowinawaw. Nipara kaie ki ka caweritcikanawaw. 

9Akawir mawotcitakw coria, nama kaie osawo coria kekotc comarike. 

10Akawir matcewitakw mackimotai, kaie kotak kipapakiwaniwaw. Akawir 
matcewitakw maskisin kaie askohon. Acteriw meka otamiro iriniw kitci 
acamakaniwitc.” 

11“Takociniekwe otenak kekotc otenacik, nantowapamakw awik ke mireritak 
kitci pitakahitakw. Ekota neta omikiwamik ke ici tacikeiekw, nac kitci 
nakatamekw anihe otenaw. 

12Pitakeiekwe mikiwamik, ki ka itawawok aniki neta ka taciketcik: 
‘Pekaterimokw!’ 

13Kecpin mireritakawe kitci tacikeiekw, tapwe kata pe otitikowok kitci 
pekaterimotcik. Kecpin aric aka mireritakawe, ki ka maninamowawok ka ki 
itekok kitci pekaterimotcik. 

14Kecpin peikw mikiwamik kekotc ma otenak aka ici mireritakawe iriniwok kitci 
tacikeiekw kekotc aka wi natotakoiekwe, ki ka orowinawaw neta. Ki ka 
powiparitanawaw kimaskisiniwaw e mirikosiwok. 

15Tapwe ohwe ka witamatakok: takociparike anihe ke kicikak kitci 
tipaskonikaniwok, aniki neta otenak ka taciketcik aka ke mireritakik kitci 
tacikeiekw kirawe wirawaw mictahi kata anwerimakaniwiwok patok aniki 
weckatc ka matci iriniwiwaspan ka tacikewaspan neta 
otenak Sodome kirika Gomorrhe.” 

Ke ici nekatcitakaniwok 
(Natawapata kaie Mark 13.9-13; Luc 21.12-17) 

16“Natotamokw! E iciticohotakok kitci pa tipatcimoekw, mia maritcenicak e 
pimotetcik nte e ici taritci mahikana ki ka iteritakosinawaw. Aiekwamisikw tca, 
mia kinepikok e aiekwamisitcik kitci itotiskeiekw. Pekatisikw kaie, mia 
omemewok e asitci pekatisitcik. 

17Aiekwamictowakok atita iriniwok. Ki ka meka iciwirikowawok tipaskonike 
irinik kitci tipaskonikoiekw, kaie ki ka pasakactehikowawok otaiamihe 
mikiwamiwak. 

18Osam e nosanehwiekw, ki ka iciwirikowinawaw okimawok kirika kice 
okimawok ka ici taciketcik, kitci ki tca tipatcimoctawekok aniheriw ka ici 
kiskeritamekw, kirika kaie wirawaw kotakihik iriniwok aka ka cota iriniwitcik 
kitci tipatcimoctawaiekok. 

19Iciwirikoiekwe tipaskonikewikamikok, akawir arimeritamokw e 
mamitoneritamekw ke ki iteiekw, kaie ke ici aiarimweiekw. Ki ka 
mirikowinawaw mia ke aiteiekw ani apitc. 

20Namaiew ni kirawaw tipirawe ke aiarimweiekw. Kotawiwaw Omiro Manitoma 
ki ka mirikowaw aniheriw mia ke aiteiekw.” 

21“Atita iriniwok kata pakiterimewok tipirawe octesiwawa kitci 
nipahakaniwiritci. Peikon atita ke totawatcik tipirawe onitcaniciwawa. Matci 
atita awacak kata wepakonewok onikihikowawa, nac kata itotiskewok kitci 
nipahakaniwiritci. 

22Kaskina awik ki ka cikerimikowaw, osam e nosanehwiekw. Aric anahwe mocak 
ke sokikapowitc, aka ke pakiteritak e asperimototawitc nac kaskina ke 
ickwaparinik, kata akwacimakaniwiw. 

23Kecpin nekatcihikoiekwe peikw otenak, ocimokw, kotak otenak icakw. Tapwe 
ohwe ka witamatakok: nama moci ki ka ickwa tipatcimonawaw Mirwatcimowin 
kaskina otenaskak Israël askik epwamoci takocik anahwe Ka ki pe 
iriniwihitisotc.” 

24“Nama otci peikw ka kiskinohamasotc kirawe kicteritakosiw patok anihi ka 
kiskinohamakotc. Nama kaie otci peikw arotakan kirawe kicteritakosiw patok 
anihi ka tiperimikotc. 

25Tipi iteritakoniw anahwe ka kiskinohamasotc nikotin kitci iteritakositc mia 
anihi ka kiskinohamakotc, peikon anahwe arotakan kitci iteritakositc mia anihi 
ka tiperimikotc. Nin, mia ka tiperitak e peikotenwesinaniwok nit iteritakosin. Ni 
ki marerimikowin ka icinikatikoian ‘Béelzébul, anahwe ka tiperimatc matci 
manitowa.’ Kirawaw tca ka tiperimitakok, kirawe awocamec ki ka 
marerimikowinawaw!” 

Anahwe ka acterik kitci koctakaniwitc 
(Natawapata kaie Luc 12.2-7) 

26“Aka koctakok iriniwok ka cikerimitakok. Kaskina ka katakaniwok kata 
nokotakaniwon, kaie kaskina aka ka kiskeritcikatek kata kiskeritakon. 

27Anihe ka ititakok nte e ici kiski tipiskak, wawitamokw e waseak e kicikak 
kaskina awik kitci petak. Kaie kekocic kimotc e petakeiekw, tepitepwekw okitc 
mikiwamik e wawitamekw. 

28Aka koctakw awik ke ki nipahitakw. Kackitaw meka kitci nipatatc owiawiriw 
iriniwa, nama aric ki nipahew otcitcakociriw. Kirawe ki ta koctawaw Kice Manito. 
Enko na ke ki iterimatc awiriw ke apitc niporitena owiawirik kaie otcitcakocirik 
itekera nete atamaskamikok. 

29Ki kiskeritenawaw e atawaniwok nicw pirecicak, peikw comarike 
itakitakosiwok, taina? Nama aric otci peikw neta e tacitcik kata pakicin motcik 
askik aka kitci kiskeritak Kotawiwaw Kice Manito. 

30Kirawaw tca, e apitc miro kiskerimitakw kaie e apitc miro nakatawerimitakw, 
wawatc kiskeritam tan e tatinik kirisisiwariw. 

31Akawir tca koctatcikw. Tato nta e taciekw kirawe kicteritakosiw patok 
pirecicak e mitcetitcik!” 

E nosanehwakaniwitc Cecoc kekotc e wepakonakaniwitc 
(Natawapata kaie Luc 12.8-9) 

32“Kecpin awik aka cakwerimote kitci witak e nosanehwitc, kotakihik iriniwok e 
petakik, kaie nin ni ka tipatcimowan Notawi e petak, wakwek ka taciketc, nin e 
tiperimak anahwe iriniw. 

33Kecpin aric awik itete aka e kiskerimitc, kotakihik iriniwok e petakik, kaie nin 
ni ka itwan, e petak Notawi wakwek, ‘Nama ni kiskerimaw anahwe iriniw.’” 

Wetci ki pe icatc Cecoc 
(Natawapata kaie Luc 12.51-53; 14.26-27) 

34“Akawir iteritamokw, wetci ki pe icaian ota askik, pekateritamowin kitci 
petaian. Nama! Ni ki pe ican kitci papikanitotcik iriniwok. 

35Ni ki pe ican kitci matciparihitotcik iriniw kirika otawiwa, minawatc ickwecic 
kirika okawiwa, matci kaie iskwew kirika osikosa. 

36Atita kata cikerimikowok tipirawe otcirowemakaniwawa, osam e 
nosanehwitcik.” 

37“Awik kirawe ka sakihatc otawiwa kekotc ma okawiwa patok nin e asitci 
sakihitc, nama tipi iteritakosiw nitirinim kitci iterimak. Anahwe awik kaie kirawe 
ka sakihatc okosa kekotc ma otanisa patok nin e asitci sakihitc, kaie wir nama tipi 
iteritakosiw nitirinim kitci ki iterimak. 

38Peikon anahwe aka ka miwiratc otcipaiatikoma e tca nosanehwitc, nama tipi 
iteritakosiw nitirinim kitci ki iterimak. 

39Anahwe tepirak ka iteritak kitci kanaweritak ota askik opimatisiwin, kata 
onitaw. Aric anahwe ke pakiteritak opimatisiwin nin e nosanehwitc, kata 
mirakaniwiw kitci kiwe pimatisitc.” 

Ke cawerimakaniwitcik 
(Natawapata kaie Mark 9.41) 

40“Kotc ko awik e miro mihitakw, kaie nin ni miro mihikw. Anahwe tca ka miro 
mihitc, miro mihew kaie anihi ka ki pe iciticohwitc. 

41Anahwe ka miro mihatc iriniwa ka pe nikan tipatcimoritci, osam e nikan 
tipatcimoritci, kata pe otitiko aniheriw ka ki ici kackitamatisotc, mia kaskina ka 
nikan tipatcimotcik e ici kackitamatisotcik. Anahwe kaie ka miro mihatc iriniwa 
mocak ka nosanehwaritci Kice Manitowa, osam mocak e nosanehwaritci Kice 
Manitowa, kata pe otitiko aniheriw ka ki kackitamatisotc, mia kaskina mocak ka 
nosanehwatcik Kice Manitowa e ici kackitamatisotcik. 

42Tapwe ohwe ka witamatakok: anahwe ka minihatc peikw e taciritci nitirinima 
aka e kicteritakosiritci, wawatc tepirak peikwo orakan nipiriw e mirwakaminik, 
osam niwitcewakana e iteritakosiritci, kata pe otitiko aniheriw ka ki ici 
kackitamatisotc.” 

 Matio 11 

Capatis ka pe iciticohwatc owitcewakana 
(Natawapata kaie Luc 7.18-35) 

1Ka ickwa witamawatc Cecoc ke aitotamiritci anahweriw owitcewakana e mitato 
acitc niciritci, ki matcaw neta, nte e pa icatc otenaskak e pa nta kiskinohamaketc 
kirika e pa kakeskwetc. 

2Mekwata kipohotowikamikok e tacikespan Capatis, ki petakew e aitotamiritci 
Cecoca. Ki tca iciticahwew atita owitcewakana, 

3kitci nta kokwetcimaritci: “Kir ia ni Kice Manito ka ki itespan kitci pe 
iciticohwatc kitci akwacimiweritci kekotc ma kotak kiapatc kitci pehakitc?” 

4Itikowok Cecoca: “Matca nta witamawakw Capatis e ici petamekw kaie e ici 
wapatamekw: 

5Iriniwok aka ka wapiwaspan aci wapiwok, ka maskisiwaspan aci pimotewok, ka 
micta omikiwapinewaspan ki kikehakaniwiwok, ka kipitewaspan aci petamok, ka 
ki nipowaspan ki apitcipahakaniwiwok, minawatc ka kitimakisitcik 
witamawakaniwiwok Mirwatcimowiniw. 

6Caweritakosiw anahwe aka ke ponitatc e asperimototawitc.” 

7Ka ickwa matcatcik aniki Capatis owitcewakana, Cecoc ki iti aimihew iriniwa e 
mitcetiritci, Capatisa e arimomatc, e itetc: “Ka icaiekw neta askik ka ici 
cipewatawokak, awin ka ki iteritamekw kitci wapamekw? Iriniw ka otike 
cakosimakaniwitc, mia pisekan ia e aiatacitc e rotinik e iteritakositc? Nama 
ketcinatc! 

8Kekwan tca ka ki nta kanawapatamekw? Iriniw ia e micta mirwaspisotc? Aric 
aniki ka mirwaspisotcik nte tacikewok kice okimawa omikiwamirik. 

9Kekwan tca ka ki natawapatamekw? Iriniw ka nikan tipatcimotc? Ehe, ki 
witamatinawaw. Wawatc kaie kirawe kicteritakosiw patok awik ka nikan 
tipatcimotc. 

10Enko meka Capatis anahwe ka arimomakaniwispan Kice Manito 
Omasinahikanik ka ki masinaterik: Ki itew Kice Manito, ‘Ni ka iciticohwaw 
anahwe ke nikan witamaketc, ke nikanickask, kitci nta ocitamask 
meskanariw.’ Malachie 3.1 

11Tapwe ohwe ka witamatakok: kaskina ka ki pe tacitcik iriniwok, nama wiskat 
ki otci taw awik kirawe kitci kicteritakositc patok Capatis. Peikon aric anahwe 
mawotci aka ka kicteritakositc nete tca Kice Manitowa Okimawinik kirawe wir 
kicteritakosiw patok Capatis. 

12Esko nta ki kitciparitc Capatis e pa tipatcimotc, nac anotc, mictahi 
macihiwaniwon Kice Manito Okimawinik otci, kaie iriniwok ka macihiwetcik 
natowi totamok kitci matcikonakik. 

13Kaskina ka pe nikan tipatcimowaspan ki tipatatamok aniheriw Okimawiniw, 
kaie Moïse otirakonikewinik ki tipatcitcikateriw, nac apitc Capatis ka kitciparitc e 
tipatcimotc. 

14Kecpin tca wi tapwetowiekwe, Capatis, enko na anahwe Élie ka ki pe 
itatcimakaniwispan. 

15Wewerita natotamokw ohwe, kirawaw ka kackitaiekw kitci nisitotamekw!” 

16“Anotc iriniwok, tan ani peikon e iteritakositcik? Mia ko awacak, wiec e ici 
mitcetinaniwonik e aipitcik, e pa tepitepwetcik e aititotcik: 

17‘Ni ki potatcikanan kitci nimihitak. Nama aric ki ki otci niminawaw! Ni ki 
nakamonan tcipai nakamowin. Nama aric kaie ki ki otci matonawaw!’ 

18Tapwe wirata, Capatis ki pe icaw, mocak e roskosotc, aka kaie e minikwetc 
minicaporiw, kirika itakaniwiw: ‘Matci manitowa ki pitciteheckako!’ 

19Minawatc anahwe Ka ki pe iriniwihitisotc ki pe takociniw, mocak e mitcisotc 
kaie e minikwetc, kirika itakaniwiw: ‘Kanawapamakw sa anaha iriniw. Tepirak 
mamitoneritam kitci mitcisotc kirika kitci minikwetc minicaporiw! Okwimesiw 
ka natockakeritci kaie kotakihi iriniwa aka ka kicterimakaniwiritci!’ Aric miro 
nisitowinakoniw icikowisk e iteritakonik Kice Manito omiro omitoneritcikan e 
wapamakaniwitcik aniki ka nosanetawatcik.” 

Cecoc e aimihatc iriniwa otenak ka tacikeritci aka ka wi tapwerimikotc 
(Natawapata kaie Luc 10.13-15) 

20Cecoc ki iti kakeskimew iriniwa neta otenak ka ki ici mawotci mata 
kackitaspan, osam aka e ki otci kweskatisiritci. Ki itew: 

21“Ekwa kirawaw neta Chorazin otenak ka tacikeiekw! Nikotin ki ka 
nakickenawaw kitci arimipariekw! Kaie kirawaw Bethsaïda otenak ka 
tacikeiekw, nikotin ki ka arimiparinawaw! Kecpin nitowatc nete Tyr otenak 
kirika Sidon otenak ki taci mata kackitaian patok ota kirawaw ka ici tacikeiekw, 
aci weckatc wirawaw aniki iriniwok kata ki piskamopanak wikasiriw ka 
kawekinik acitc kata ki cicocimoropanak iskwaskiteskok kitci wapatahiwetcik e 
kweskatisitcik. 

22Ekoni tca wetci witamatakok: takociparike anihe ke kicikak kitci 
tipaskonikaniwok, kirawe kata ariman kirawaw ke ici anwerimikoiekw patok 
aniki Tyr otenak kirika Sidon otenak ka taciketcik ke ici anwerimakaniwitcik. 

23Minawatc kirawaw Capernaüm ka tacikeiekw, kit iteritenawaw ia kitci 
icpinikoiekw wakwek? Ki ka nitinikowinawaw, neta ka ici taciketcik ka nipotcik 
kitci icaiekw! Kecpin meka anihe ki ici mata kackitaiapan nete Sodome otenak, 
mia anotc e ici mata kackitaian kirawaw otci, kiapatc anotc kata ki takonopan 
anihe otenaw. 

24Ekoni tca wetci witamatakok: takociparike anihe ke kicikak kitci 
tipaskonikaniwok, kirawe kirawaw kata ariman ke ici anwerimikoiekw patok 
aniki wirawaw Sodome otenak ka taciketcik.” 

Pe natawapamicikw kitci miskamekw arwepiwin 
(Natawapata kaie Luc 10.21-22) 

25Ani apitc Cecoc aiamihapan, e itetc: “Notawi, kir ka tiperitaman wakwek kaie 
askik, mikwetc kit ititin e ki wapatahatcik kitapwewiniw ka apicicitcik kaie tca e 

ki katowatcik iriniwok ka iterimitisotcik ‘ni omiro omitoneritcikaninan’ kirika ‘ni 
micta miro kiskeritenan kitci kekocic e ki kiskinohamasoak.’ 

26Tapwe, Notawi, ekoni mia ka ki ici nataweritaman kitci icinakok.” 

27Minawatc kiapatc Cecoc aimihepan mitcet iriniwa, e itetc: “Notawi ni ki mirikw 
kaskina kekociciriw kitci tiperitaman. Peikociw ka kiskerimatc Kice Manitowa 
Okosiriw, enkweriw Otawiwa. Peikociriw kaie anihi ka kiskerimikotc Kotawino, 
enkweriw Okosa, acitc kaskina anihi ka wi witciharitci kitci kiskerimaritci.” 

28“Pe natawapamicikw, kaskina e taciekw ka aieskosiekw, e miwotaiekw kekocic 
ka kosikok. Ki ka tca miritinawaw kitci arwepiekw. 

29Pakiterimitisokw kitci atoskectawiekw. Pakitinicikw kitci kiskinohamatakok. 
Ni roskitehan meka, kaie ni tipaterimitison. Ki ka tca miskenawaw tapwe 
arwepiwin kitehiwak. 

30Wetan meka anihe ke miritakok kitci itotiskeiekw e atoskectawiekw. Rakicin 
kaie anihe ke miritakok kitci miwotaiekw.” 

 Matio 12 

Cecoc e arwepi kicikarik 
(Natawapata kaie Mark 2.23-28; Luc 6.1-5) 

1Peikwaw e arwepi kicikarik, Cecoc acockamopan kitikan askiriw kirika 
owitcewakana. Pakateripana anahweriw owitcewakana. Ekoni tca ka ici iti 
manipitaritci mirominockwa e mowaritci. 

2Pharisien iriniwok ka wapamatcik ani e totamiritci, ki itewok Cecoca: 
“Kanawapamik kiwitcewakanak e totakik. Kitirakonikewinino nama nte itactew 
ani kitci totcikatek e arwepi kicikak!” 

3Aci itikowok Cecoca: “Nama ia ni wiskat ki ki otci tapwatenawaw anihe ka 
masinatek, aniheriw peikwaw e kicikarik ka ki totamwakopanen Okimaw Tapit 
kirika anahweriw iriniwa ka witcewikospan, e pakatewakopanen? 

4Ki pitakew Tapit Kice Manitowa otaiamihe mikiwamirik kitci natcipahatc neta 
pakwecikana ka ki pakitinakaniwiritci Kice Manitowa otci. Ki mowewok, wir 
acitc otirinima. Nama aric ata acteripan kitci mowatcik. Masinatew meka 
kitirakonikewininak tepirak makatewokorewok kitci mowatcik. 

5Kekotc ma, nama ia ki ki otci tapwatenawaw Moïse otirakonikewin e itacterik: e 
arwepi kicikarik makatewokorewok ka mitatcik kitci aiamihe mikiwamiriw 
otamirowok. Nama tca nosanetawok irakonikewiniw e arwepi kicikarik otci. 
Nama aric anweritakosiwok aniheriw otci. 

6Ki witamatinawaw tca, taw ota awik kirawe e kicteritakositc patok anihe kitci 
aiamihe mikiwam e asitci kicteritakok. 

7Kecpin tapwe ki nisitotamekw wa itemakak anihe ka masinatek neta Kice 
Manito Omasinahikanik: ‘Ni nataweriten kitci kitimakerimekw kiwitc iriniwaw, 
nama kitci aiamihe pakitinikeiekw, e ickwaswekok awesisak,’ Osée 6.6 nama ki ta 
ki otci anwerimataik aniki aka ka ki otci matci totakik. 

8Anahwe meka Ka ki pe iriniwihitisotc tiperitam e arwepi kicikarik.” 

Iriniw otcitcik ka niponesitc 
(Natawapata kaie Mark 3.1-6; Luc 6.6-11) 

9Ki matcaw Cecoc neta, nete e icatc e ici takonik ocota aiamihe mikiwamiwaw. 

10Pa tacikepan neta peikw iriniw e niponesitc otcitcik. Aniki Pharisien iriniwok 
neta ka tacikewaspan nantowapatamowakopan ke otci itactahoratcik Cecoca. 
Ekoni wetci kokwetcimatcik: “Itactew ia kitirakonikewininak kitci 
kikehakaniwitc awik e arwepi kicikarik?” 

11Itikowok Cecoca: “Kecpin peikw awik neta e taciekw e peikociritci tepirak 
omaritcenicima, kecpin tca e posipariritci nte e pokonetawokarik e micta 
icpanarik mekwata e arwepi kicikarik, nama ia ni kata ki nta wikotcihew kitci 
orowitahatc neta? 

12Iriniw ni kirawe mictahi kicteritakosiw patok maritcenic! Kitirakonikewinino 
tca itactew matci kitci miro totawakaniwitc awik e arwepi kicikarik.” 

13Aci Cecoc itew anihi iriniwa ka niponesiritci otcitcirik: “Pe icitcitceri.” Ekoni e 
ici icitcitcerictowatc anahwe iriniw. Ekoni e iti mirwatisitc, mia kotakeriw otcitci 
kitci icinakonik. 

14Pharisien iriniwok ki matcawok kirika ki arimotamok tan ke ki totakik kitci ki 
nipahakaniwiritci Cecoca. 

Kice Manito otarotakana ka ki orapamatc 

15Cecoc ka petaketc aniheriw ka wi totamirispana anahweriw Pharisien iriniwa, 
ki matcaw neta. Mitcet iriniwa ki nosanehiko. Ki kikehew kaskina ka akosiritci. 

16Aric ki micta otcihiwew aka kitci tipatcimonaniwonik awin wir. 

17Ekoni ka ki isparinik, kitci ki tapwe otcitciparinik aniheriw weckatc ka ki 
masinahakipan anahwe ka nikan tipatcimospan, Ésaïe ka icinikasospan: 

18Itew Kice Manito: “Enko ohwe nitarotakan ka ki orapamak, anahwe ka sakihak 
kirika ka micta mirerimak. Ni ka miraw Nimiro Manitoma kitci pitciteheckakotc 
kirika kata pe tipatcimoctawew iriniwa kaskina wiec ota askik aniheriw 
icikowisk totakewiniw ke itactaian. 

19Nama awiriwa kata kikamew, nama kaie kata notakosiw. Nama kata 
petawakaniwiw kitci pa aiarimwetc meskanak. 

20Nama kata pikotaw pisekaniw, aci ka cacikitik. Nama kata actaweham 
wactenamakaniw aka ka miro wacterik. Ekoni ke itotisketc nitarotakan, nac 
mocak icikowisk kitci ici pimatisinaniwonik. 

21Kaskina kaie iriniwok ota askik, tan kotc wetotetcik, kata 
asperimototawewok.” Ésaïe 42.1-4 

Ka itetc Cecoc e ki itactahorakaniwitc 
(Natawapata kaie Mark 3.22-30; Luc 11.14-23) 

22Pe iciwitowakaniwiw peikw iriniwa Cecoc, aka ka wapiritci kirika aka ka 
kackitaritci e arimweritci, osam e ki pitciteheckakoritci matci manitowa. Ki 
kikehew Cecoc anihi iriniwa. Ki tca kackitariw e arimweritci kaie ki wapiriw. 

23Kaskina iriniwok neta ka tacikewaspan e mitcetitcik ki micta kockopariwok. Ki 
itewok: “Enko na potc anahwe Okimaw Tapit Okosa?” 

24Aric Pharisien iriniwok ka petawatcik, ki itewok: “Anahwe iriniw kackitaw kitci 
matceticohwatc matci manitowa, osam e ki mirikotc Béelzébula, anihi ka 
tiperimaritci kaskina matci manitowa, kitci ici kackitatc!” 

25Aric Cecoc kiskeritamopan e iteritamiritci. Aci tca itew: “Kecpin e 
matciparihitotcik iriniwok peikw okimawinik ka taciketcik, wirawaw tipirawe e 
macikotatotcik, nikotin kata oraparin anihe okimawin. Peikon kaie kecpin 
iriniwok ka taciketcik peikw otenak macikotatotawe, kekotc kecpin ka 
tcirowemitotcik matciparihitotawe, nama kinowec aci kaie wirawaw kata 
niciwinatcihitisowok. 

26Kecpin Matci Manito matceticohwate anahweriw ka atoskectakotc, wir 
tipirawe matciparihitiso, taina! Tan tca kiapatc ke ki otci takonik okimawin? 

27Kit itwanawaw e matceticohwakik matci manitowok, osam Béelzébul e ki 
miritc aniheriw kitci ici kackitawak. Kitirinimiwawok tca, awin ka miratc 
aniheriw kitci ici kackitaritci kitci matceticohwaritci? Wirawaw tipirawe 
wapatahiwewok aka mia e iteritamekw. 

28Tapwe wirata, Kice Manito ni Omiro Manitoma ni ki mirikowin kitci kackitawak 
e matceticohwakik matci manitowok. Ekoni tca ka otci kiskeritakok aci e ki pe 
takociparinik Kice Manito Okimawin ota ka ici tacikeiekw.” 

29“Nama awik kata ki pitakew omikiwamirik iriniwa ka mackawisiritci, kitci tca 
matcewitatc e ici tatamiritci, patoc kata takopitew anihi iriniwa ka 
mackawisiritci. Aric ickwa takopitate, aci neta kaskina kata ki matcewitawew ka 
ici takonik neta omikiwamirik.” 

30“Anahwe aka ka witcewitc, ni wi cakotcihikw ni. Kirika anahwe aka ka witcihitc 
e mawotcihimaki iriniwa, oraticahwew. 

31Ekoni wetci witamatakok: iriniwok matci kata ki kasihamawakaniwiwok 
kaskina opactatowiniwawa kirika kaskina e ici marerimatcik Kice Manitowa. Aric 
anahwe ka marerimatc Miro Manitowa nama kata kasihamawakaniwiw. 

32Anahwe ka marerimatc anihi Ka ki pe iriniwihitisoritci kata 
kasihamawakaniwiw. Aric anahwe ka marerimatc Miro Manitowa, nama kata 
kasihamawakaniwiw, anotc mekwata peikon kaie misawatc kecko.” 

Mictikw kirika owapiminima 
(Natawapata kaie Luc 6.43-45) 

33“Kecpin wapiminatikw e mirokitc, owapiminima kaie kata mirosiriwa. Kecpin 
aric aka e mirokitc wapiminatikw, nama kaie kata mirosiriwa owapiminima ke 
nitawikihatc. Nisitowinakosiw meka e apitc mirokikwen wapiminatikw, e 
wapamakaniwiritci owapiminima. 

34Kirawaw ka micta matci iriniwiekw, mia tapickotc kinepikok ka itatisiekw! 
Nama ki ka ki miro arimwanawaw kecpin aka e miroteheiekw. Iriniw meka itew 
tan e ici takonik otehik. 

35Iriniw e miro iriniwitc, otehik otinam ka mirwacinik kitci miro totak kirika kitci 
miro arimwetc, osam e mirotehetc. Awik e matci iriniwitc, otehik otinam ka 
maratanik kitci matci totak kirika kitci matci arimwetc, osam e matcitehetc. 

36Ki witamatinawaw: takociparinike aniheriw ke kicikarik kitci 
tipaskonikaniwonik, kata acteriw iriniwok kitci witakik kaskina tan ka ki aitetcik 
e arimwetcik mekwata ka pimatisiwaspan ota askik. 

37Ekoni meka ke otci tipaskonikoin, kaskina ka ki aitein, kitci tca itikoin ‘nama 
anweritakosiw’ kekotc ‘anweritakosiw.’” 

E nataweritamawakaniwitc Cecoc kitci mata kackitatc 
(Natawapata kaie Mark 8.11-12; Luc 11.29-32) 

38Aci atita ka kiskinohamaketcik cota aiamihe irakonikewiniw kirika 
atita Pharisien iriniwok itewok Cecoca: “Kiskinohamake iriniw, ni nataweritenan 
kitci wapamitak e mata kackitain kitci ki kiskeritamak e apitc tapwe Kice Manito 
ka atoskectotc.” 

39Ekoni e ici naskamowatc Cecoc, e itatc: “Iriniwok anotc ka matci iriniwitcik 
kirika aka ka nosanehwatcik Kice Manitowa ni nataweritamakok kitci mata 
kackitawak kitci kiskeritakik tapwe e atoskectawak Kice Manito. Nama aric kata 
mirakaniwiwok. Aci meka ickwa atisokowakaniwiwok weckatc ka ki 
iciwepasiritci anihi ka nikan tipatcimorispana, Jonas ka icinikasorispana. Ekoni 
tepirak ke ici kicawatcitamowakaniwitcik anotc iriniwok e mata 
kackitakaniwonik. 

40Tapwe wirata anahwe Jonas nicto kickwa kirika nicto tipiskwa ki tacikekopan 
omisitarik micta namesa. Enko tca mitowiriw kaie wir ke isparitc anahwe Ka ki 
pe iriniwihitisotc: nicto kickwa kirika nicto tipiskwa kata tacikew atamik askik. 

41Iriniwok weckatc ka tacikewaspan Ninive otenak ki kweskatisiwok, ka 
petawatcik Jonasa e kakeskweritci. Aci anotc taw awik kirawe e kicteritakositc 
patok Jonas. Takociparinike aniheriw ke kicikarik kitci tipaskonikaniwonik, 
aniki Ninive iriniwok kata pasikowok kitci icikapowictawatcik anahweriw anotc 
iriniwa, kitci itactahoratcik aka ka wi kweskatisiritci. 

42Kaie wir weckatc okimakwew, cawonok ka ki pe otcitc, warawik ki pe ototew 
kitci ki pe natotawatc okimawa Salomon e aiarimweritci e omiro 
omitoneritcikaniritci. Aci anotc taw awik kirawe e kicteritakositc patok anihi 
okimawa Salomon. Takociparinike aniheriw ke kicikarik kitci 
tipaskonikaniwonik, kata pasiko anahwe okimakwew kitci icikapowictawatc kaie 
kitci itactahoratc anahweriw iriniwa anotc aka ka wi natotamiritci.” 

Matci manito e kiwe pitciteheckowatc iriniwa 
(Natawapata kaie Luc 11.24-26) 

43“Kecpin peikw matci manito e orowictawatc iriniwa, nte pa aitacikew wiec ka 
ici cipewatawokarik, e nantowapatak nte ke ici taciketc. Aka tca e miskak, 

44aci itew: ‘Ni ka natawapaten minawatc anihe nimikiwam ka ki nakataman.’ E 
kiwetc, miskam aniheriw mikiwamiriw aka awiriwa e tacikeritci, e miro 
wepahikanonik kaie e mirocterik. 

45Ekoni kiapatc e ici matcatc e natcipahatc nicowaso kotakihi matci manitowa, 
kirawe kiapatc anahweriw e matcatikosiritci patok wir. Minawatc pe icawok 
tapickotc kitci taciketcik neta. Enko tca anahwe iriniw kirawe kiapatc mictahi 
kata nekatcitaw patok ickotok ka peikocirispana anihi matci manitowa. Ekoni 
peikon ke isparitcik ka matci iriniwitcik anotc ka pimatisitcik.” 

Cecoc, okawiwa kirika owitcicana 
(Natawapata kaie Mark 3.31-35; Luc 8.19-21) 

46Kiapatc taci aimihepan Cecoc anihi iriniwa e mitcetiritci, mia apitc e pe 
takociniritci okawiwa kirika owitcicana. Orowitimik taci tacikeripana e wi 
aimihikotc. 

47Kek awiriw itiko Cecoc: “Natota! Kikawi kirika kiwitcicanak orowitimik taci 
tacikewok. Nataweritamok kitci aimihiskik.” 

48Cecoc itew anihi iriniwa: “Awin na nikawi, kaie awin aniki niwitcicanak?” 

49Minawatc itohwew owitcewakana, e itetc: “Kanawapamakok, nikawi kirika 
niwitcicanak tacikewok ota. 



38 

 

 
Canadian Bible Society, 2014. 

Kice Manito Ocki Omirwatcimowin 
 

 
 

 

50Anahwe meka awik ka aitotisketc e ici nataweritamiritci Notawiwa wakwek ka 
tacikeritci, enko na niwitcican kekotc nikawi.” 

 Matio 13 

Atisokanicic: Iriniw ka ki matce kitiketc 
(Natawapata kaie Mark 4.1-9; Luc 8.4-8) 

1Peikwaw e kicikarik Cecoc ki orowiw nta mikiwamik, ki nasipew. Ki apiw neta 
rarewak sakihikanik kitci kiskinohamaketc. 

2Micta mitcetinaniwonikopan neta waska e ici apispan. E apitc mitcetinaniwonik, 
ki nta positcimew. Ekoni ka ici apitc. Kiapatc rarewak icikapowiwakopan aniki 
iriniwok e mitcetitcik. 

3Ekoni tca ka ici aiarimwetc Cecoc, mitcet kekociciriw e aiarimotamawatc, 
atisokaniciciriw e apatcitatc, e tca itatc: “Takopan kitike iriniw. Peikwaw e 
kicikarik, ki icaw okitikan askik kitci matce kitiketc. 

4Mekwata e taci matce kitiketc, atita okitamina papakiciniriw meskanak. 
Pirecicak mockimewok kaskina aniheriw okitamina. 

5Kotakihi kaie aniheriw okitamina e ici asiniwakarik ki ici papakiciniriw, aka 
nipara e ici takonik askiriw. Tecikotc ki iti nitawikiniw aniheriw kitikaniw, aka e 
kiskipitawokarik. 

6E mekwa kicikarik e micta kiciterik, aci ickwateriw aniheriw ocki ka nitawikinik. 
Ki pacteriw, osam aka e tipi micarik otapia. 

7Kotakihi atita kiapatc aniheriw okitamina, nta ka ici nitawikinik minesikaciriw 
ki ici papakiciniriw. Ki iti matcekiniw aniheriw minesikaciriw, aric 
nipatcikemakaniw neta kitikanik e ici mirwacikipan. 

8Aric kotakihi okitamina ka matce kitikaniwok papakiciniwok nta miro askik. Ki 
mirokino. Aci tca ka takociparik kitci mockinakaniwitcik, atita mitato mitanawaw 
kirawe nipara ki nitawikin, kotakihi nikotwaso mitana, minawatc kotakihi nicto 
mitana.” 

9Minawatc ki itew Cecoc: “Wewerita natotamokw ohwe, kirawaw ka kackitaiekw 
kitci nisitotamekw!” 

Wetci apatcitatc atisokaniciciriw Cecoc e kiskinohamaketc 
(Natawapata kaie Mark 4.10-12; Luc 8.9-10) 

10Aci pe natawapamiko Cecoc owitcewakana e kokwetcimikotc: “Kekwan wetci 
apatcitain atisokanicica e kiskinohamawotcik aniki iriniwok?” 

11Itew Cecoc: “Aci ki ki pe otitikonawaw kitci kiskeritamekw anihe ka ki 
katcictekipan Kice Manito Okimawinik otci, nama aric aniki kotakihik ki otci pe 
otitikowok. 

12Anahwe meka aci ka ici tatak kekociciriw, awocamec kata pe mirakaniwiw, nac 
kitci micta mitcenik. Anahwe aric kotak aka ka takonik kekociciriw, wawatc 
aniheriw memantcic ka iteritak e ici tatak, kata maninamowakaniwiw, misawatc 
aka e sapinakonik. 

13Ekoni wetci apatcitaian atisokanicic e kiskinohamakeian, osam meka e 
tapwemakak ohwe ka itwaniwok: ‘Misawatc e kanawapatakik kekociciriw, nama 
wapatamok. Misawatc e petakik, nama nisitotamok.’ 

14Ekoni tca ka otcitciparinik aniheriw weckatc ka ki ici masinahikaterik, 
wirawaw otci, anaha weckatc ka ki pe nikan tipatcimotc Kice Manitowa 
otci, Ésaïe ka icinikasospan, e ki itasinahak: ‘Ki miro petenawaw, nama aric ki ka 
nisitotenawaw. Wewerita ki kanawapatenawaw, nama aric ki ka wapatenawaw. 

15Osam ohki iriniwok aka ka pamerimatcik Kice Manitowa ki kipotokenitisowok, 
ki pasikwapiwok, aka tca kitci ki wapatakak, aka kaie kitci ki petakik, aka tca kaie 
kitci ki nisitotakik. Nama tca kaie ni ka koski natawapamikok kitci kikehakik, 
itew Kice Manito.’ Ésaïe 6.9-10 

16Kirawaw aric ki caweritakosinawaw e kackitaiekw kitci wapatamekw kaie e 
petamekw! 

17Tapwe ohwe ka witamatakok: mitcet iriniwok ka pe nikan tipatcimowaspan 
kaie kotakihik mocak ka nosanehwawaspan Kice Manitowa wi wapatamwakopan 
aniheriw anotc ka ici wapatamekw, nama aric ki otci wapatamok. Wi 
petamwakopan kaie aniheriw aci anotc ka ici petamekw, nama aric ki otci 
petamok.” 

E witak Cecoc wa itemakanik otatisokanicic 
(Natawapata kaie Mark 4.13-20; Luc 8.11-15) 

18“Natotamokw wa itemakak anihe nitatisokanicic, ka atisokatak iriniw ka ki 
matce kitiketc. 

19Anotc iriniwok ka petakik e arimotcikaterik Kice Manitowa Okimawiniw, aka 
aric e nisitotakik, tarasak e pe takocik Ka Matcatikosiritci kitci maninamakotcik 
aniheriw ka ki ici matce kitikaniwonik otehiwak. Enko anihe okitamina ka ki 
matce kitikaniwok meskanak. 

20Kotakihik iriniwok tarasak icinakosiwok mia askiriw e ici papakiciniritci 
okitamina e ici asiniwakarik. Petamok Kice Manitowa otitewiniw, micta tca 
mireritamok e petakik. 

21Nama aric kinowec kanaweritamok otehiwak. Memacic tepirak tapwetamok. 
Kotc aric e arimihakaniwitcik kekotc ma e ki nosanetawatcik Kice Manitowa 
otitewiniw, tecikotc pakiteritamok otasperimowiniwaw. 

22Kotakihik kiapatc iriniwok icinakosiwok mia okitamina ka papakiciniritci ka ici 
nitawikinik minesikaciriw. Ki petamok Kice Manitowa otitewiniw, aric osam ki 

kanawapatamok kekociciriw ka kicteritcikaterik ota askik, kekotc ma e 
paciwirikotcik micikitawiniw, e iteritakik aniheriw kitci mireritamihikotcik. 
Nama tca mirokiwok aniki iriniwok otcitcakociwak itekera, aka awocamec e 
pameritakik Kice Manitowa otitewiniw. 

23Kotakihik aric icinakosiwok mia anihi okitamina ka papakiciniritci miro askik. 
Petamok Kice Manitowa otitewiniw, kirika miro nisitotamok. Aci tca e 
otcitciparik kitci mawotcitakaniwok kitikanicica, atita mitato mitanawaw kirawe 
nipara nitawikin, kotakihi nikotwaso mitana, minawatc kotakihi nicto mitana.” 

Atisokanicic: Matci mackoci 

24Aci Cecoc atisokawew kotakeriw atisokaniciciriw, e itatc: “Ekoni e icinakonik 
Kice Manito Okimawin: mitowi kitike iriniw e ki kitiketc miro kitikaniw okitikan 
askik. 

25Peikwaw e tipiskarik, mekwata kaskina e nipaniwonik, peikw iriniw ka 
cikerimatc anihi kitike iriniwa ki pe icaw okitikan askik, matci mackociriw e ki pe 
nta matce kitiketc neta mirominockwa ka ici nitawikiritci. Ekotca ka ici matcatc. 

26Kek nanake anihi miro kitikana mekwata e nitawikiki, aci matci mackocia kaie 
nitawikino. 

27Anahwe kitike iriniw pe natawapamiko otarotakana, e itikotc: ‘Okimaw, miro 
kitikana neta ka ki matce kitikeipan kikitikan askik, tante wetcipariki anihi matci 
mackocia?’” 

28“Itew anahwe kitike iriniw: ‘Awik ka cikerimitc ka ki totak.’” “Aci arotakanak 
kokwetcimewok, e itatcik: ‘Ki nataweriten ia kitci nta maninamak anihi matci 
mackocia?’” 

29“Itikowok: ‘Nama! Kecpin meka maninamekwe anihi matci mackocia, matci 
kaie ki ka motci maninenawaw anihi miro kitikana. 

30Marotc kata matcekino tapickotc anihi ka mirwaciki kaie ka marataki, nac kitci 
kicinitawikiki kitci tca mawotcitakaniwok. Aci tca nta ni ka itawok aniki otamiro 
iriniwok ke mawotcitatcik kitikaniw: Maninamokw patama anihe matci mackoci. 
Okwapikatamokw tca kitci ickwasikatek. Minawatc anihe ka mirwacik kitikan 
pitakewotakw nte actasokiwamik.’” 

Atisokanicic: Rimotat okitamina 
(Natawapata kaie Mark 4.30-32; Luc 13.18-19) 

31Cecoc kiapatc atisokawew kotakeriw atisokaniciciriw: “Ekoni e icinakonik Kice 
Manito Okimawin: mia mitowi okitamina, rimotat ka icinikatcikatek, iriniw e ki 
otapinak, minawatc e ki matce kitiketc okitikan askik. 

32Enko ni ka mawotci apicacik okitamina. Aric ka ickwa kicinitawikik, enko ni ka 
mawotci kinwaskok neta kitikan askik. Nac ki iti mictikowiw, matci kaie 
pirecicak kitci pe nta ocitatcik otcictoniwaw neta otikonik.” 

Atisokanicic: Ciwockitcitcikan 
(Natawapata kaie Luc 13.20-21) 

33Kiapatc Cecoc atisokew kotakeriw atisokaniciciriw: “Ekoni peikon e icinakonik 
Kice Manito Okimawin: mia mitowi ciwockitcitcikan, iskwew e tcipaketc, e 
otapinatc nipara napanewa e tca mamowinatc ciwockitcitcikana, nac kaskina e 
opisoritci.” 

Wetci apatcitatc atisokaniciciriw Cecoc e kiskinohamaketc 
(Natawapata kaie Mark 4.33-34) 

34Kaskina ka itaspan anahweriw mitcet iriniwa Cecoc, atisokaniciciriw ko 
apatcitapan. Nama otci kiskinohamakekopan patoc ko aniheriw e apatcitatc 
atisokaniciciriw. 

35Wetci totakipan, tapwe kitci isparinik aniheriw ka ki itasinahak peikw weckatc 
ka nikan tipatcimospan: “Atisokanicica ni ka apatcitan e aiarimweian. Ni ka 
witamakan kekocica ka katcictekipan esko ki kiceritcikatek aski.” Psaumes 78.2 

Cecoc wewerita e witamaketc kitci miro nisitotcikaterik aniheriw matci mackoci 

atisokaniciciriw 

36Minawatc ki matcaw Cecoc neta e mitcetinaniwonik, e pitaketc mikiwamik. Aci 
pe natcikapowictako owitcewakana, e itikotc: “Witamacinan wa itemakak anihe 
kitatisokanicic, matci mackociriw e ki kitikaniwonik neta kitikan askik.” 

37Ekoni e ici naskamowatc Cecoc, e itatc: “Anahwe ka matce kitiketc miro 
kitikaniw, enko na anahwe Ka ki pe iriniwihitisotc. 

38Anihe kitikan aski, enko ni kaskina awik ota askik. Miro kitikana, enko aniki ka 
pakitinitisotcik kitci tiperimikotcik Kice Manitowa Okimawiniw. Anihe tca matci 
mackoci, enko aniki iriniwok ka tiperimikotcik Ka Matcatikosiritci. 

39Anahwe ka cikerimatc kitike iriniwa, ka matce kitiketc matci mackociriw, enko 
na Matci Manito. Anihe tca aci e mawotcitakaniwok kitikan, enko anihe ke 
ponaskiwok. Aniki tca atoskectaketcik ka mawotcitatcik kitikaniw, enko aniki 
Kice Manito otacerima.” 

40“Mia mitowi e maninikatek matci mackoci e motcictewepinikatek, ekoni ke 
isparik ponaskiwoke. 

41Anahwe Ka ki pe iriniwihitisotc kata iciticahwew otacerima. Ekoni ke ici 
orowiticohwatcik aniki aceriwok neta Okimawinik kaskina ka matci totamiritci, 
kaie anihi kaskina ka cikimaritci iriniwa kitci pactatiritci. 

42Kata iciwepinewok matci ickotek. Ekota ni ke taci micta matonaniwonik kirika 
kitci micta kakiceapitecininaniwonik. 

43Aric kaskina icikowisk ka iteritakositcik kata micta wasisowok neta 
Otawiwawa Okimawinik, mia peikon pisimw e wasisotc. Wewerita natotamokw 
ohwe, kirawaw ka kackitaiekw kitci nisitotamekw!” 

Atisokanicic: Kekocic ka micta misakitakok e ki rikotawokahikatek e katakaniwok 

44“Ekoni peikon e icinakonik Kice Manito Okimawin: mia mitowi peikw iriniw e 
miskak kekociciriw e misakitakonik, ka ki rikotawokahikaterik kitikan askik, 
tecikotc kaie wir kitci rikotawokahak kitci katatc. Ke apitc mireritak, kata kiwew 
omikiwamik kaie kata nta atawew kaskina e ici tatak. Minawatc kata apatcitaw 
aniheriw coriariw ka ki kackitatc kitci nta otapinak aniheriw kitikan askiriw ka ki 
ici katakaniwonik aniheriw ka ki miskakipan.” 

Atisokanicic: Mikis ka misakitakositc 

45“Ekoni kiapatc e icinakonik Kice Manito Okimawin: mia mitowi iriniw kaskina 
wiec ka pa icatc e nantowapamatc mikisa ka mawotci mirosiritci. 

46Apitc miskawate peikw e misakitakosiritci, kata atawew kaskina e ici tatak kitci 
ki nta otapinatc anihi mikisa.” 

Atisokanicic: Aripi 

47“Kiapatc, ekoni peikon e icinakonik Kice Manito Okimawin: mia mitowi aripi, 
iriniwok ka ki iciwepinatcik sakihikanik, mitcet namesa e patahoratcik, e nakowi 
aicinakosiritci anihi namesa. 

48Kotc e mockineritci otaripiwawa, aci aniki namesike iriniwok 
natakamewapitewok. Minawatc apiwok neta e tatipaniratcik anahweriw namesa. 
Ka mirosiritci nte arewok askikok, minawatc aka ka mirosiritci wepinewok. 

49Ekoni kaie peikon ke icinakok ponaskiwoke: aceriwok kata pe nta 
tatipanirewok anahweriw ka matci iriniwiritci kaie tca anahweriw icikowisk ka 
itatisiritci. 

50Aniki ka matci iriniwitcik kata iciwepinakaniwiwok matci ickotek. Ekota ni ke 
taci micta matonaniwonik kirika kitci micta kakiceapitecininaniwonik.” 

Ocki kirika weckatc micikitawin acitc kiskinohamakewin 

51Aci Cecoc kokwetcimew anahweriw owitcewakana: “Ki ki nisitotenawaw ia 
kaskina ka ki ititakok?” “Ehe,” itewok. 

52Kiapatc ki itew Cecoc: “Ekote meka tca ni, tato iriniw ka kiskinohamaketc cota 
aiamihe irakonikewiniw, kecpin tca e nta kiskeritak Kice Manitowa Okimawiniw 
e wi nosanetawatc, mia peikon icinakosiw kirika ohwe ke atisokatak: mia mitowi 

iriniw e micikitatc, e mitcenik e ici tatak, atita ocki kekociciriw, kaie kete 
kekociciriw.” 

Nazareth iriniwok aka e tapwerimatcik Cecoca 
(Natawapata kaie Mark 6.1-6; Luc 4.16-30) 

53Ka ickwa aiatisoketc Cecoc aniheriw atisokaniciciriw, ki matcaw neta, 

54nete e icatc otenak ka ki otci matcekitc. Ekoni ka iti kiskinohamaketc cota 
aiamihe mikiwamik. Kaskina iriniwok ka natotawaspan ki micta 
mamiskasitawewok. Ki itewok: “Tante ka otinak omiro omitoneritcikan? 
Kekwariw wetci kackitatc kitci mata kackitatc? 

55Namaiew ia ni anahwe, manike iriniw okosa? Mari tca, namaieriw ia ni anihi 
okawiwa? Kaie Cak, Sosep, Simo kirika Jude, namaieriw ia anihi ocima? 

56Kaie tca anahweriw ocima ka ickweciwiritci, nama ni ota tacikeriwa kaskina e 
taciritci? Tante tca wetciparinik aniheriw omiro omitoneritcikan kaie 
omackawisiwin?” 

57Ekoni wetci aka ki tapwerimatcik. Aci itikowok Cecoca: “Awik ka nikan 
tipatcimotc kaskina wiec kicterimakaniwiw, nama tepirak otenamik neta ka ki 
otci pe matcekitc kaie nama otcirowemakanik.” 

58Tepirak memantcic neta ki mata kackitaw Cecoc, osam aka e 
asperimototawakaniwitc. 

 Matio 14 

Ka nipotc Capatis 
(Natawapata kaie Mark 6.14-29; Luc 9.7-9) 

1Ani apitc, Hérode, anahwe ka okimawikopanen Galilée askik, ki petakepan e 
arimomakaniwiritci Cecoca. 

2Ki itew anihi ka atoskectakotc: “Enko na anahwe Capatis! Ki ni apitcipaw! Ekoni 
wetci ici kackitatc aniheriw, e mata kackitatc.” 

3 Hérode meka ki itepan kitci makonakaniwiritci Capatisa, kitci 
takopitakaniwiritci kaie kitci kipohwakaniwiritci kipohotowikamikok. Wetci ki 
totamokopanen aniheriw Hérode, osam ni anihi Hérodiade otci, ocima Piripa 
okomiriw. 

4Capatis meka ki itepan anihi Héroda: “Nama ni actew kitci okomiin Hérodiade!” 

5Nataweritamokopan Hérode kitci nipahakaniwiritci Capatisa, aric kaie koctepan 
cota iriniwa. Kaskina meka wirawaw iterimewakopan anihi Capatisa “ka nikan 
tipatcimotc.” 

6Mekwata aniheriw e kicikarik e tipickak Hérode, Hérodiade otanisiriw ki 
nimiriw neta e mitcetiritci ka ki wicamakaniwirispana. Hérode ki micta 
mirerimew. 

7Ki tca nespi tapwew kitci miratc kaskina ke ici nataweritamiritci. 

8Okawiwa e ki itikotc, anahwe ickwecic ki itew: “Pe mirici ota Capatis octikwan, 
orakanik kitci acterik!” 

9Ki kackeritam anahwe okimaw. Peikon aric ki itew kitci mirakaniwiritci anihi 
ickweca ka ici nataweritamiritci, osam e ki nespi tapwetc neta e 
mitcetinaniwonik. 

10Ki tca iciticahwew iriniwa neta kipohotowikamikok kitci nta 
kickikwecowakaniwiritci Capatisa. 

11Ki petakaniwoniw aniheriw octikwaniw orakanik e acterik. Ki mirakaniwiw 
anahwe ickwecic, minawatc wir anahwe ickwecic ki iti mirew okawiwa. 

12Owitcewakana Capatis ki pe natcipatariwa owiawiriw e nta rikwaskatatcik. 
Minawatc ki nta witamawewok Cecoca aniheriw e ki isparinik. 

Cecoc e acamatc 5 000 iriniwa 
(Natawapata kaie Mark 6.30-44; Luc 9.10-17; Jean 6.1-14) 

13Ka petaketc Cecoc e ki nipahakaniwiritci Capatisa, ki matceho, wircike wiec e 
icitcimetc aka e ici taniwonik. Aric mitcet iriniwok ki petakewok. Ki otci 
matcawok otenamiwak, e nosanehwatcik Cecoca, rarewak sakihikanik e 
pimotetcik. 

14Ka macakatc Cecoc, wapatam e mitcetinaniwonik. Ki micta kitimakerimew 
anahweriw iriniwa. Ekoni e ici kikehimatc otakosimiwariw. 

15E iti awokaskowarik, aci pe natawapamiko Cecoc owitcewakana e itikotc: “Aci 
iti tipiskaw kirika nama tapwe taniwon ota. Ki ta matceticohwawok kaskina aniki 
iriniwok kitci icatcik papikan otenacik ka takonik kaie kitci otapinamatisotcik 
mitcimiriw.” 

16Aci itew Cecoc: “Nama takatc kata matcawok. Kirawaw tipirawe otinamowakok 
ke mitcikik!” 

17Itiko owitcewakana: “Tepirak niaraniwok pakwecikanak kirika niciwok 
namesak.” 

18“Pecowakw ota,” itew Cecoc. 

19Minawatc itew anihi iriniwa e mitcetiritci kitci apiritci mackocik. Aci otapinew 
anihi niaran pakwecikana acitc nicw namesa. Itapiw icpimik wakwek, mikwetc e 
itatc Kice Manitowa. Ki pakwepitew pakwecikana. Minawatc ki mirew 
owitcewakana kitci papakitinaritci. 

20Tato nta e tacitcik aniki iriniwok kaskina ki mitcisowok nac e miro tipiparitcik. 
Cecoc owitcewakana ki mawotcitawok ka ki ickonikaterik mitcimiriw. Mitato 
acitc nicw pakitenakaniw ki mockinetawok. 

21Aniki iriniwok ka ki acamakaniwitcik, niaranaw kice mitato mitana 
taciwakopan. Nama aric ki otci akimakaniwiwok iskwewok kirika awacak kaie 
wirawaw e ki mitcisotcik. 

Cecoc e pimotetc okitc sakihikanik 
(Natawapata kaie Mark 6.45-52; Jean 6.15-21) 

22Kotc ka ickwa acamatc anahweriw iriniwa e mitcetiritci, Cecoc ki itew 
owitcewakana kitci positcimeritci kitci nikan matcehoritci e acohamiritci 
sakihikaniw epwamoci wir, kitci itatc Cecoc anihi mitcet iriniwa kitci kiweritci. 

23Ka ickwa kiweticohwatc anihi iriniwa, aci wircike ki amatciwew matinacik e 
nta aiamihatc. Ka iti awokaskowarik, kiapatc wircike neta taci tacikepan. 

24Aci aniki Cecoc owitcewakana tetawokam iti aitawok. Nakahactaniw 
otcimaniwaw e mitcahanik e micta rotinik, ekote meka mia e pe icirowerik. 

25Epwamoci sakasikeritci pisimwa, Cecoc natawapamew owitcewakana, okitc 
nipik e pimotetc. 

26Aniki Cecoc owitcewakana ka wapamatcik Cecoca e pimoteritci okitc nipik ki 
micta sekisiwok, e itetcik: “Tcipai na!” 

27Tecikotc ki aimihew Cecoc, e itatc: “Sokitehekw! Nin ni! Akawir sekisikw!” 

28Aci Pien itew: “Teperitcikein, kecpin tapwe kir, tota kitci pimoteian kaie nin 
okitc nipik kitci natawapamitan.” 

29“Petcimote,” itiko Cecoca. Aci Pien kapaw tcimanik e iti pimotetc okitc nipik e 
natcikapowictawatc Cecoca. 

30Aric ka wapatak e micta rotinik, ki sekisiw. Aci kaie iti kitapariw. Ekoni e ici 
tepwetc, e itetc: “Teperitcikein, akwacimici!” 

31Tecikotc Cecoc ki icitcitcerictawew e makonatc, kirika e itatc: “Nama micaw kit 
asperimowin! Kekwan wetci ki anwetowiin?” 

32Ekoni e ici positcimetcik e nicitcik. Kek tekaci ki acteraweriw. 

33Aci anahweriw Cecoc owitcewakana ka apiritci neta tcimanik nipiskoctako, e 
itikotc: “Tapwe ni kir Kice Manito Okosa!” 

Cecoc e kikehatc ka akosiritci Génésareth askik itekera 
(Natawapata kaie Mark 6.53-56) 

34Minawatc ka ickwa acohakik sakihikaniw, aci ki macakawok 
neta Génésareth askik itekera. 

35Iriniwok neta ka tacikewaspan nisitowinawewok Cecoca. Ekoni tca kaskina 
wiec e ici pa tipatcimotcik e ki takociniritci. Kaskina ka akosiritci pe 
iciwitowakaniwiw Cecoc. 

36Pakoserimewok Cecoca kitci pakitinamiritci anihi otakosikaniwawa kitci 
takinamiritci kirakec nitek okapotowanik. Kaskina tca ka ki takinamowatcik 
okapotowaniw ka akosiwaspan ki mirwatisiwok. 

 Matio 15 

Weckatc cota iriniwok okiskinohamakewiniwaw 
(Natawapata kaie Mark 7.1-13) 

1Minawatc atita Pharisien iriniwok kirika ka kiskinohamaketcik cota aiamihe 
irakonikewiniw ki pe natawapamewok Cecoca, Jérusalem otenak e ki pe 
ototetcik. Kokwetcimewok Cecoca, e itetcik: 

2“Kekwariw wetci aka sapitakik kiwitcewakanak weckatc 
okiskinohamakewiniwariw kitaniskotape kimocominowa? Nama meka wewerita 
kasitcitcewok epwamoci mitcisotcik, kotc ka ki ici kiskinohamakoikw kitci 
itotiskeikw!” 

3Aci naskamawew Cecoc, e itatc: “Kaie kirawaw tca, kekwan wetci aka 
sapitamekw Kice Manito otirakonikewin, kitci tca nosanetaiekw anihe kirawaw 
tipirawe kikiskinohamakewiniwaw? 

4Ki itew meka Kice Manito: ‘Kicterimik kotawi kaie kikawi,’ Exode 

10.12; Deutéronome 5.16 kaie ohweriw: ‘Anahwe ka marerimatc otawiwa kekotc 
okawiwa, acteriw kitci nipahakaniwitc.’ Exode 21.17 

5Aric kirawaw ki kiskinohamakanawaw aka arimatc kitci witcihatc iriniw 
onikihikwa e kitimakisiritci, kecpin e itatc: ‘Nama ki ka ki witcihitinawaw, osam 
meka e ki ickwa nespi tapweian kitci aiamihe pakitinaman Kice Manito otci, 
anihe ke ki miritakokipan.’ 

6Kecpin tca e nosanetatc anahwe iriniw kikiskinohamakewiniwariw, iteritam: 
‘Nama aci arimatc ni ka witcihaw notawi.’ Ekoni e ici wi pikotaiekw Kice Manito 
otitewin, kitci tca nosanetaiekw anihe kirawaw tipirawe 
kikiskinohamakewiniwaw. 

7Ki micta miro iriniwikasonawaw! Tapwepan Ésaïe, anahwe weckatc ka ki nikan 
tipatcimospan, kirawaw e ki arimomitakw, e ki itetc: 

8‘Itew Kice Manito: Ni kicterimikok iriniwok e mirwatcimitcik, otitewiniwaw e 
apatcitatcik, aric otehiwak nama ni kicterimikok. 

9Nama wiec irapataniw e nipiskoctawitcik. Aniheriw meka ka ici 
kiskinohamaketcik, namaieriw ni Kice Manito okiskinohamakewin, iriniwok ni 
tepirak otirakonikewiniwaw.’” Ésaïe 29.13 

Kekwariw ka ometcickakotc awik otcitcakocik itekera 
(Natawapata kaie Mark 7.14-23) 

10Minawatc Cecoc ki wicamew iriniwa ka ici mitcetiritci kitci pe natawapamikotc, 
e tca itatc: “Kaskina natotacikw ohwe ke iteian, kitci miro nisitotamekw: 

11Nama ometcickako iriniw otcitcakocik itekera, e ki mitcik kekociciriw. Kotc e 
itetc aka e mirowacinik, enkweriw ka ometcickakotc.” 

12Aci owitcewakana pe natcikapowictako Cecoc, e itikotc: “Ki kiskeriten 
ia Pharisien iriniwok e ki kiciwasitcik ka petaskik aniheriw ka ki itewotc?” 

13Ki itew Cecoc: “Kaskina kitikan aka ka ki otci matce kitiketc Notawi ka taciketc 
wakwek kata monipitcikatew. 

14Ponihakok aniki Pharisien iriniwok, mia e iteritakositcik iriniwok aka ka 
wapitcik kaie tca ka iterimitisotcik kitci ki keskinowiwiratcik kotakihi iriniwa 
aka ka wapiritci. Kecpin meka iriniw aka ka wapitc e wi keskinowewiratc 
kotakihi iriniwa aka ka wapiritci, tapickotc e nicitcik kata posipariwok e ici 
waratawokarik.” 

15Aci Pien arimwew e itetc: “Wewerita witamacinan wa itemakak anihe 
kitatisokan.” 

16Aci itew Cecoc: “Kiapatc ia kaie kirawaw nama ki kackitanawaw kitci 
nisitotamekw? 

17Nama ani ki nisitotenawaw ohwe: kaskina kekociciriw ka ici kotak awik, 
minawatc orowipariniw. 

18Kotc e itetc awik, otehik otcipariniw. Enkweriw ka ometcickakotc otcitcakocik 
itekera. 

19Otehik meka otcipariniw e matci iteritak, kirika e manohotc, e pacikwatisitc, e 
matci pimatisitc, e kimotitc, e kiraskitc acitc e mareritciketc. 

20Enkweriw ka otciparinik iriniw kitci ometciwitc otcitcakocik itekera! Aric e 
mitcisotc aka e kasitcitcetc, namaieriw ni aniheriw ka ometcickakotc.” 

Iskwew pitoc ka otcitc e tapwerimatc Cecoca 
(Natawapata kaie Mark 7.24-30) 

21Matcaw Cecoc nta ka taci kiskinohamakespan, nete itekera e icatc otenawa ka 
ici takoki, Tyr acitc Sidon ka icinikateki. 

22Tapan neta peikw iskwew, Canaan askik itekera e otcirikopanen otaniskotape 
omocoma. Anahwe iskwew ki pe natcikapowictawew Cecoca, e tepwatatc: 
“Teperitcikein, Tapit Okosa, kitimakerimici! Nitanis mictahi nekatcihiko matci 
manitowa e ki pitciteheckakotc!” 

23Nama aric ki otci kito Cecoc. Kek owitcewakana natcikapowictako, e itikotc: 
“Matceticoho anahwe iskwew. Nama ponitaw e tepitepwetc e nosanehitokw!” 

24Itew Cecoc: “Ni ki pe iciticohokowin kitci witcihakik Israël iriniwok, mia 
maritcenicak ka onicikik e iteritakositcik.” 

25Aric anahwe iskwew pe nta nipiskoctawew Cecoca, e itatc: “Teperitcikein, 
witcihici!” 

26Itew Cecoc: “Nama mirwaciniw e maskamakaniwitcik awacak omitcimimiwaw, 
atimwa tca kitci iciwepinamowakaniwiritci.” 

27“Tapwe anihe ka itein, Teperitcikein,” itew anahwe iskwew. “Aric peikon 
mitciwok atimok mitcimiriw e ickotcikaterik mitcisowakanatikok e otci pakitinik, 
okimamiwawa ka ki kitickinamiritci.” 

28Aci itiko Cecoca: “Micaw kit asperimowin! Ki mirikowin anihe ka ici 
nataweritaman.” Ekoni mia ka mirwatisiritci anihi otanisa. 

Cecoc e kikehatc mitcet ka akosiritci 

29Cecoc neta ki otci matcaw, nete e icatc rarewak Galilée sakihikanik. Ki 
okitamatciwew. Ki apiw. 

30Micta pe mitcetiriwa e pe natawapamikotc iriniwa, e pecowaritci ka akosiritci: 
ka atciwockaritci, aka ka wapiritci, ka maskisiritci, aka ka nitaweritci, acitc 
kotakihi ka akosiritci. Neta pe nta arakaniwiriwa e icisitepitc Cecoc. Kaskina ki 
kikehew. 

31Aniki iriniwok ki micta kockowapamowok ka wapamatcik anahweriw iriniwa 
aka ka nitaweritci aci e nitaweritci, ka maskisiritci aci e ki kikehakaniwiritci, ka 
atciwockaritci aci e miro pimoteritci kaie aka ka wapiritci aci e wapiritci. Ki tca 
micta mirwatcimewok Israël iriniwa Okice Manitomiwariw. 

Cecoc e acamatc 4 000 iriniwa 
(Natawapata kaie Mark 8.1-10) 

32Cecoc wicamew owitcewakana, e itatc: “Ni kitimakerimawok aniki iriniwok. Aci 
meka nicto kickwa esko pe witci tacikemitcik ota, aka tca tekaci e takonik 
kekociciriw ke mitcikik. Nama tca ni wi kiweticohwawok e pakatetcik. Matci 
meka kata iti pakiciniwok meskanak e kiwetcik, aka e sapitcik, aka moci e ki otci 
mitcisotcik.” 

33Kokwetcimiko owitcewakana: “Tante tca ke ki otinamak mitcim kitci 
acamawikok ni tca e tacitcik iriniwok, ota e ici cipewatawokak?” 

34Kokwetcimikowok Cecoca: “Tan e tacitcik kipakwecikanimiwawok?” Ki itewok: 
“Nicowaso taciwok acitc atita namesicicak.” 

35Aci Cecoc itew anihi iriniwa e mitcetiritci kitci aipiritci motcik. 

36Minawatc ki otapinew anihi e nicowatciritci pakwecikana acitc anihi namesa. 
Mikwetc ki itew Kice Manitowa. Ki pakwepitew, e miratc anahweriw 
owitcewakana. Minawatc aniki witcewakanak ki mamiriwewok aniheriw kaskina 
iriniwa. 

37Tato nta e taciritci ki mitcisoriwa kaie ki miro tipipaririwa aniheriw 
mitcimiriw. Aniki Cecoc owitcewakana ki mawotcitawok kiapatc nicowaso 
pakitenakaniw e mockinerik mitcimiriw e ki ickoparinik. 

38Aniki ka ki mitcisotcik, newaw kice mitato mitana taciwakopan, tepirak 
iriniwok e akimakaniwitcik, aka e ki otci akimakaniwitcik iskwewok acitc 
awacak. 

39Ka kiweticohwatc anihi e mitcetiritci iriniwa Cecoc, ki positcimew, nete e 
icitcimetc Magadan askik itekera. 

 Matio 16 

E nataweritamawakaniwitc Cecoc kitci mata kackitatc 
(Natawapata kaie Mark 8.11-13; Luc 12.54-56) 

1 Pharisien iriniwok kirika Sadducéen iriniwok ki pe natcikapowictawewok 
Cecoca. Wikokwe paciwirewakopan arotc kitci iteritci, ke ki otci 
itactahorakaniwiritci. Ekoni tca e ici nataweritamawatcik kitci mata kackitaritci 
kitci wapatahikotcik Kice Manitowa e ki mirikoritci aniheriw ka ici kackitaritci. 

2Aric ohweriw itikowok Cecoca: “E iti pakicimotc pisimw, kit itwanawaw: ‘Kata 
miro kicikaw. Micta mikwaw osko.’ 

3Minawatc wipatc e kicepawok kit itwanawaw: ‘Kata kimiwon ke kicikak. 
Rikoskon meka. Mikwaw kaie osko.’ Ki kackitanawaw e nisitowinamekw e 
icinakok icpimik. Nama aric ki kackitanawaw kitci nisitowinamekw e iti isparik 
mekwata. 

4Iriniwok anotc, ka matci iriniwitcik kaie aka ka nosanehwatcik Kice Manitowa, 
nataweritamok kitci mata kackitawak kitci kiskeritakik tapwe e atoskectawak 
Kice Manito. Nama aric kata mirakaniwiwok, tepirak mitowiriw 
aniheriw Jonas ka ki ici mirakaniwitc.” Minawatc ki nakatew anihi iriniwa Cecoc, 
e matcatc. 

Ociwockitcitcikaniwaw Pharisien acitc Sadducéen iriniwok 
(Natawapata kaie Mark 8.14-21) 

5Cecoc kirika owitcewakana ka acohamwakopanen sakihikanik, ki onikewakopan 
pakwecikana kitci pe matcewiratcik. 

6Aci Cecoc itew: “Aiekwamisikw aka kitci apatcihimekw 
ociwockitcitcikaniwaw Pharisien acitc Sadducéen iriniwok.” 

7Aci aniki Cecoc owitcewakana aititowok: “Pot wetci itetc aniheriw, osam aka e ki 
otci pe iciwirimiko pakwecikana.” 

8Kiskeritam Cecoc e aiteritci. Aci kokwetcimew: “Kekwan ni wetci aititoekw 
anihe: ‘Osam aka e ki otci pe iciwirimiko pakwecikana.’ Nama micaw kit 
asperimowiniwaw! 

9Nama ia ni moci ki nisitotenawaw? Nama ia ki mikaweritenawaw e ki 
acamakaniwitcik niaranaw kice mitato mitana iriniwok, tepirak tca e 
niaraniwaspan pakwecikanak, tan kaie e tatikipan pakitenakana pakwecikan ka 
ki matcewirekok e ki ickoparik ka ickwa kaskina mitcisotcik? 

10Nama ia kaie ki mikaweritenawaw anihi newaw kice mitato mitana iriniwok ka 
ki acamakaniwitcik, nicowaso tepirak e taciwaspan pakwecikanak kaie tca tato 
pakitenakan pakwecikan ka ki matcewirekok e ki ickoparik, ka ickwa mitcisotcik 
kaskina iriniwok? 

11Kekwan wetci aka ki nisitotamekw ohwe: namaiew ni tcipaw ka arimomakipan, 
ka ititakok: ‘Aiekwamisikw aka kitci apatcihimekw 
ociwockitcitcikaniwaw Pharisien acitc Sadducéen iriniwok’?” 

12Aci aniki Cecoc owitcewakana ki iti nisitotamok aka e ki otci itakaniwitcik kitci 
ekwamictowatcik anihi ciwockitcitcikana, pakwecikanik ka arakaniwiritci, aric 
aniheriw kitci ekwamictakik aka kitci nosanetatcik okiskinohamakewiniwariw 
anahweriw Pharisien acitc Sadducéen iriniwa. 

Pien itew: enko naha Cecoc, Kice Manito ka ki itespan kitci pe iciticohwatc ota 

askik kitci akwacimiweritci 
(Natawapata kaie Mark 8.27-30; Luc 9.18-21) 

13Cecoc nete ki icaw askik, neta e ici takonik otenaciciriw Césarée de Philippe ka 
icinikaterik. Aci kokwetcimew owitcewakana: “Iriniwok e arimomatcik anihi Ka 
ki pe iriniwihitisoritci, awiriw ka iterimatcik?” 

14Itiko owitcewakana: “Atita itewok: ‘Capatis anahwa.’ Kotakihik: ‘Élie na.’ 
Minawatc kotakihik itewok: ‘Jérémie kekotc ma kotak weckatc ka ki pe nikan 
tipatcimotc.’” 

15Itikowok Cecoca: “Aric kirawaw, awin ka iterimiekw?” 

16Simo Pien itew: “Kir anihi ka ki itespan Kice Manito kitci pe iciticohwatc ota 
askik kitci akwacimiweritci, kir Kice Manito ka pimatisitc Okosa.” 

17Aci itiko Cecoca: “Ki caweritakosin, Simo, Jean okosa. Namaiew meka iriniw ka 
ki witamask aniheriw tapwewiniw, aric Notawi, wakwek ka taciketc. 

18Nin tca ki witamatin: kir Pien mia asini kit iteritakosin. Ekota neta asinik ke ici 
mawotcihakik kaskina ka nosanehwitcik. Nama kata ki cakotcihakaniwiwok, 
nama wawatc nipowiniw kata cakotcihikowok. 

19Ki ka miritin cehikana nete otci Kice Manito Okimawinik. Anihe tca ke 
acotinamasoan ota askik, kata acotinamasonaniwon kaie nete wakwek. Anihe 
kaie ke ici naheritaman kitci totcikatek ota askik, peikon kaie wakwek kata ici 
naheritcikatew.” 

20Minawatc kaketin itew owitcewakana Cecoc aka awiriwa kitci witamawaritci 
wir aniheriw ka ki itetc Kice Manito kitci pe iciticohwatc kitci akwacimiweritci. 

E nikan witak Cecoc ke iciwepasitc 
(Natawapata kaie Mark 8.31–9.1; Luc 9.22-27) 

21Aci Cecoc werihew e witamawatc owitcewakana tan ke iciwepasitc, e itetc: 
“Actew kitci icaian nete Jérusalem otenak kirika kitci micta nekatcihitcik cota 
aiamihe okimawok acitc cota makatewokorewok ka tiperitakik kaie ka 
kiskinohamaketcik cota aiamihe irakonikewiniw. Ni ka nipahikowin, minawatc 
ickwa nicto kickokake ni ka apitcipan.” 

22Tipan iciwirew Pien Cecoca, kaketin e aimihatc, e tca itatc: “Teperitcikein, nama 
wiskat nte kata icinakon! Ki ka nanakatcihikw Kice Manito!” 

23Kiwekapowiw Cecoc, e itatc Piena: “Matca matca nete warawik Matci 
Manito, ponihici! Ki kipickowin aka kitci takocinian nete ke icaian. Nama meka 
kit iteriten mia wir Kice Manito e iteritak, aric mia iriniwok e iteritakik.” 

24Minawatc Cecoc itew owitcewakana: “Kecpin awik wi pe nosanehwite, kata 
ponitaw wir tepirak e mamitonerimitisotc. Kata miwirew otcipaiatikoma kitci pe 
nosanehwitc. 

25Anahwe tepirak ka iteritak kitci kanaweritak ota askik opimatisiwin, kata 
onitaw. Aric anahwe ke pakiteritak opimatisiwin nin otci, kata mirakaniwiw kitci 
kiwe pimatisitc.” 

26“Ceckwat awik kata wi tatamopan kaskina kekociciriw ota askik, kecpin wir 
tipirawe onicimitisote. Kecpin awik onitate opimatisiwin, takoniw ia kekociciriw 
ke ki meckotinamaketc, kitci ki pe kiwe mirakaniwitc aniheriw 
opimatisiwin? Nama! 

27Anahwe meka Ka ki pe iriniwihitisotc kata pe takociniw Otawiwa 
oticperitakosiwinik kirika otacerimiriw kitci pe witcewikoritci. Kata tca mirew 
kaskina papeikw iriniwa ka ki ici kackitamatisoritci, kotc ka ki ici totamiritci. 

28Tapwe ohwe ka witamatakok: atita ota ka taciketcik nama kata nipowok 
epwamoci wapamatcik anihi Ka ki pe iriniwihitisoritci e pe nta okimawiritci.” 

 Matio 17 

E wapatahetc Cecoc oticperitakosiwin 
(Natawapata kaie Mark 9.2-13; Luc 9.28-36) 

1Ka ickwa nikotwaso kickokarik, ki matcewirew nicto owitcewakana Cecoc: Pien, 
Cak acitc Jean (Cak anihi ocima), nte e ici icpatinarik e iciwiratc. Wirancikewaw 
nete e taciketcik. 

2Mekwata e kanawapamikotc, pitoc iti icinakosiw Cecoc. Mictahi iti wasikweso, 
mia pisimw e wasisotc e icinakositc, kaie iti wasiteriw owikasim, mia 
wactenamakan e wactek. 

3Kek wapamewok nicw iriniwa, Moïsa acitc Éliwa, e taci aimihitoritci kirika 
Cecoca. 

4Pien itew Cecoca: “Teperitcikein, mirwacin e tacikeikw ota. Mireritamane, nicto 
rakasimonikiwama ni ka orekahenan: peikw kir, peikw Moïse, acitc 
peikw Élie otci.” 

5Mekwata kiapatc e taci arimwetc Pien, iti nokoniw oskoriw e micta wacterik nac 
kaskina aka e nokositcik e rikockakotcik oskoriw. Kek petakon e otci 
arimwaniwok nta oskok, e itwaniwok: “Enko ohwa Nikosis ka micta sakihak kaie 
ka micta mirerimak. Natotawakw!” 

6Ka petakik Cecoc owitcewakana aniheriw e itwaniwonik, ki sekisiwok. Ka apitc 
sekisitcik, ki nipiskoparihowok. 

7Cecoc pe natcikapowictawew. Takinew e itatc: “Pasikokw! Aka sekisikw!” 

8E itapitcik tca, wapamewok Cecoca e peikokapowiritci. 

9Minawatc e iti nitcitciwetcik Cecoc kirika owitcewakana, aci itew: “Aka awik 
atisokowakw anihe ka ki ici wapatamekw, patoc ickwa apitcipate anahwe Ka ki 
pe iriniwihitisotc.” 

10Kokwetcimiko owitcewakana: “Kekwariw wetci itetcik ka kiskinohamaketcik 
cota aiamihe irakonikewiniw wirctam anihi Éliwa kitci pe icaritci?” 

11Itew tca Cecoc: “Tapwe wirata minawatc kata pe icaw Élie kitci pe nta wecitatc 
kaskina ka matciparinik, mia ocki kitci iteritakonik. 

12Aric nin ki witamatinawaw: aci ickwa takociniw anahwe Élie. Nama aric ki otci 
nisitowinawewok iriniwok. Ki aitotawewok ka ki aiteritakik. Ekoni mia peikon ke 
ici matci totawatcik anihi Ka ki pe iriniwihitisoritci.” 

13Aci Cecoc owitcewakana nisitotamiriwa Capatisa e arimomatc. 

Cecoc e kikehatc awaca ka opirikorispana 
(Natawapata kaie Mark 9.14-29; Luc 9.37-43a) 

14Ka pe takocikik neta e ici micta mitcetinaniwonik, aci peikw iriniw pe 
natcikapowictawew Cecoca, nipiskoctawew, 

15e itatc: “Teperitcikein, kitimakerimi nikosis. Mocak opiriko. E apitc micta 
nekatcitatc e opirikotc, matci ko ickotek kekotc ma nipik ici pakicin. 

16Kiwitcewakanak ni ki iciwitowawok, nama aric ki otci kackihewok kitci 
kikehatcik.” 

17Aci naskamawew Cecoc, e itatc: “Kirawaw ka matci iriniwiekw kaie aka ka 
asperimototawiekw! Tan irikik ke actek kitci witci tacikemitakok? Tan kaie irikik 
ke actek kitci witcihitakok? Pecowakw anahwe ockinikicic.” 

18Cecoc kitotew matci manitowa. Ekoni e ici orowiritci omatci manitoma anahwe 
awacic, tecikotc e iti kiketc. 

19Aci Cecoc pe natcikapowictako owitcewakana. Wircikewaw e wi aimihatcik 
Cecoca, e tca kokwetcimatcik: “Kekwan aka wetci ki orowiticohwakitc anahwe 
matci manito?” 

20Itikowok Cecoca: “Osam nama ki tipi asperimototawaw Kice Manito. Tapwe 
ohwe ka witamatakok: kecpin ni irikokwake kitapwetamowiniwaw mitowi 
kitikanicic e irikokwak rimotat ka icinikatek ka micta apicacik, ki ta itanawaw 
anihe matinacic, ‘Atipi ota, nete tca ica.’ Kata tca atciparinopan. Nama kata 
takonopan kekocic aka kitci kackitaiekw.  

[21Aric patoc aiamihaiekwe kirika riskosoiekwe, ki ka kackihawaw anahwe towi 
matci manito kitci orowiticohwekw.]” 

Minawatc e tipatcimotc Cecoc kitci nipotc kaie kitci apitcipatc 
(Natawapata kaie Mark 9.30-32; Luc 9.43b-45) 

22Peikwaw e kicikarik, kaskina e mamowi tacikewaspan Galilée askik Cecoc 
owitcewakana, aci ki itikowok Cecoca: “Anahwe Ka ki pe iriniwihitisotc kata 
pakiterimakaniwiw kitci makonikotc iriniwa. 

23Kata nipahiko. Aric ickwa nicto kickokarike kata apitcipaw.” Ekoni e micta 
kackeritamiritci owitcewakana. 

E natockakaniwok kitci aiamihe mikiwam otci 

24Ka pe takocikik Capernaüm otenak Cecoc kirika owitcewakana, ka 
natockaketcik ki pe natawapamewok Piena, e kokwetcimatcik: “Kikiskinohamake 
irinimiwaw, nama ia kicikam aniheriw ka natockakaniwonik kitci aiamihe 
mikiwamiriw otci?” 

25“Ehe, kicikam,” itew Pien. Apitc ka pitaketc Pien neta mikiwamik, Cecoc 
wirctam arimwew, e itetc: “Tan e iteritaman kir, Simo? Awin ni ka acterik kitci 
kicikak e natockakaniwonik ota askik, ka acterik kitci kicikasohakaniwitcik 
okimawok otci? Otirinimiwawa tipirawe otaskiwak kekotc ma mantewok?” 

26“Mantewok,” itew Pien. Itiko Cecoca: “Nama arimatc kicikamiriwa okimawok 
otirinimiwawa. 

27Aric nama ki wi kiciwahanowok aniki ka natockaketcik. Ki ka tca ican nete 
sakihikanik. Ki ka wepinen nipik kimikikan. Ki ka otcipitaw anahwe nictam 

names ke kwackwepitatc. Minawatc ki ka tawotonepitaw. Ki ka tca miskamwan 
neta peikw coriawapiskoriw. Ekoni anihe kitci tipiparik, nin kirika kir otci, kitci 
kicikamokw anihe ka natockasonaniwok kice okimaw otci. Otapinamokan anihe 
coria. Kicikasokan tca e niciikw otci.” 

 Matio 18 

Kirawe ka kicteritakositc Kice Manito Okimawinik 
(Natawapata kaie Mark 9.33-37; Luc 9.46-48) 

1Aniheriw apitc Cecoc ki pe natcikapowictako owitcewakana, e kokwetcimikotc: 
“Awin ka mawotci kicteritakositc nete Kice Manito Okimawinik?” 

2Cecoc wicamew peikw awaca kitci pe natcikapowictakotc. Nanipowihew neta 
nictowitc kaskina e ici taciketcik, 

3e itetc: “Tapwe ohwe ka witamatakok: kecpin aka kweskatisiekwe, mitowi 
awacak kitci iteritakosiekw, nama ki ka ki pitakanawaw Kice Manito Okimawinik. 

4Anahwe meka ka mawotci kicteritakositc neta Kice Manitowa Okimawinik, enko 
anahwe ka tipaterimitisotc e itotisketc, mia mitowi ohweriw awaca kitci 
asiteritakositc. 

5Anahwe kaie ka kicterimatc awaca, mitowi ohwa awacic, osam e sakihitc, nin 
tipirawe ni kicterimikw.” 

E apitc maratak e pactatinaniwok 
(Natawapata kaie Mark 9.42-48; Luc 17.1-2) 

6“Kecpin awik e cikimatc peikw nta e taciritci ka apiciciritci ka tapwerimiritci 
kitci pactatiritci, kirawe kata miroparinipan wir otci, anahwe ka ki cikimiwetc, 
kitci takopitakaniwiritci okwak asiniwa mia e irikwapiskisiritci, kitci 
kosapewirakaniwitc kitcikamik kitci kwapawetc. 

7Micta arimiparin ota askik, e mitcenik opactatowiniwaw iriniwok! Mocak kaie 
kata takoniw. Aric kata micta arimipariw anahwe iriniw ka totak kitci pactatiritci 
owitc iriniwa.” 

8“Kecpin kitcitci kekotc ma kisit pactatiwakeine, kickitcitcehotiso kekotc 
kickisitehotiso. Warawik nte iciwepina. Kirawe kata miroparinopan kir otci kitci 
pitakein tapwe pimatisiwinik, tepirak e peikocik kitcitci kekotc e peikocik kisit, 
patok kakike ickotek kitci iciwepinikoin kaskina e itikitiin. 

9Kaie kecpin kickicikw ni ka itotiskemakak wetci pactatiin, manipita. Iciwepina 
nete warawik. Kirawe kata miroparinopan kir otci kitci pitakein tapwe 
pimatisiwinik tepirak e peikocik kickicikw, patok kitci iciwepinikoin matci 
ickotek, kaskina e itikitiin.” 

Atisokanicic: E onihakaniwitc maritcenic, minawatc e miskawakaniwitc 
(Natawapata kaie Luc 15.3-7) 

10“Nanakatcihitisokw aka otci peikw kitci cikerimekw aniki ka apicicitcik. Ki 
witamatinawaw, otacerimiwawa nete wakwek aspinikotc tacikeriwa, pecotcik e 
ici tacikeritci Notawiwa nete wakwek.  

[11Ki pe icaw meka anahwe Ka ki pe iriniwihitisotc kitci akwacimatc anahweriw 
ka ki onicinirispana.]” 

12“Tan e iteritamekw ohwe: kecpin peikw iriniw e taratc mitato mitana 
maritcenica, e tca piskeritci peikw, kata nakatew anihi kotakihi cakitato mitana 
acitc cakitato maritcenica, taina, neta matinacik, kitci ki tca nta nantowapamatc 
anihi peikw ka ki piskeritci? 

13Ki witamatinawaw, kecpin miskawate, kirawe kata micta mireritam anihi otci 
peikw maritcenica patok anihi otci cakitato mitana acitc cakitato kotakihi aka ka 
ki otci piskeritci. 

14Ekoni peikon e icinakositc Kotawiwaw wakwek ka taciketc. Nama nataweritam 
wawatc tepirak peikw ohwi e taciritci ka apiciciritci kitci oniciniritci.” 

Kecpin e matci totask kiwitc iriniw 

15“Kecpin kiwitcican matci totaske, e tca akohisk, ki ka natawapamaw kircike. Ki 
ka tca witamawaw ka ki ici akohisk. Kecpin tca natotaske, ki ka kiskeriten e ki 
itotiskein kitci miroparihitoekw. 

16Aric kecpin aka wi pamitaske, kiapatc minawatc ki ka natawapamaw, kotak 
awik kaie kitci matcewiratc neta, kekotc ma nicw iriniwok ki ka matcewirawok, 
tapickotc kitci natawapamekw anahwe ka ki matci totask. Ekoni ke totamekw 
kitci ki nosanetaiekw anihe ka ki masinahikatek Kice Manito Omasinahikanik: 
‘Kecpin awik itactahorate owitc iriniwa, patoc nicw kekotc nicto kotakihik 
iriniwok itetawe kaie wirawaw e kiskeritakik e ki itotiskeritci.’ Deutéronome 19.15 

17Kecpin aric aka wi natotawate kaie wirawaw anahweriw kotakihi iriniwa, ki ka 
nta arimotamowawok kotakihik ka tapwerimatcik Kice Manitowa. Kecpin tca 
kiapatc kaie anahweriw aka wi natotawate, ki ka iterimawaw mia awik aka ka 
tapwerimatc Kice Manitowa kekotc mia ka natockaketc, aka ka 
kicterimakaniwitc.” 

18“Tapwe ohwe ka witamatakok: kaskina kekocic ke ici acotamasoekw ota askik, 
peikon kaie nete wakwek kata acotamasowakaniwon. Kaie kaskina kekocic matci 
ke ici naheritamekw kitci totcikatek ota askik, peikon kaie nete wakwek kata ici 
naheritcikatew.” 

19“Kiapatc kotak kekocic ki witamatinawaw: kecpin nicw neta e taciekw e 
nahitatotcik e aimihitotcik ota askik, tapickotc e pakoserimotcik kekociciriw, 
Notawiwa wakwek ka tacikeritci kata mirikowok. 

20Neta meka e mawotcihitotcik nicw kekotc awocamec iriniwok e pakoserimitcik, 
ekota neta nictowitc e apiwok.” 

Atisokanicic: Arotakan aka ka wi poneritak e ki matci totawakaniwitc 

21Aci minawatc Pien ki pe natawapamew Cecoca, e tca kokwetcimatc, e itatc: 
“Teperitcikein, tan tatwaw ke ponerimak niwitcican e ki matci totawitc? Matci ia 
nac nicowasowaw ni ka ki ponerimaw?” 

22Aci naskamako Cecoca, e itikotc: “Nama tepirak kotc nicowasowaw ki ka 
ponerimaw ka ici wani totask, aric kirawe nicowaso irikik ki ka rikikiten 

nicowaso mitanawaw (70 x 

7), ekoni tatwaw ke kasihamawotc kiwitcican.” 

23“Ekoni peikon e icinakonik Kice Manito Okimawin: mitowi okimaw e 
iteritamokopanen kitci kanawapatak irikik mesinahamakotc kaskina e taciritci 
otarotakana. 

24Ka ickwa kitciparitc e kanawapatak omasinahikana, peikw anihi otarotakana ki 
pe iciwitowakaniwiw, micta nipara coriariw ka masinahamakotc. 

25Nama aric tipiparinikopan anahwe arotakan kitci kicikak omasinahikan. Iteriw 
tca okimama kitci atawaniwonik e ici tatak, wiec kitci iciwirakaniwitc tekaci kitci 
tiperitakositc e otamirohakaniwitc, kaie anihi okoma, onitcanica, kitci ki tca 
tipiparinik e kicikasotc irikik mesinahiketc.” 

26“Aci nipiskopariho anahwe arotakan e tca itatc okimama: ‘Pehici kiapatc 
memacic, aka wewepitwa! Ki ka kicikatin kaskina irikik mesinahamatan.’” 

27“Erowek kitimakerimiko ani okimama. Ekoni e ici onikeritci irikik 
mesinahamowatc, e tca pakitinikotc kitci orowitc.” 

28“Ekoni e ici orowitc anahwe arotakan. Nakickawew tca peikw owitc arotakana, 
kaie wir micta memantcic coriariw e ki masinahamakotc. Ekoni e ici makonatc, e 
iti kipirewenatc, e tca itatc: ‘Kicikaci irikik mesinahamowiin!’” 

29“Aci nipiskoparihoriw anihi owitc arotakana ka masinahamakotc, e 
pakoserimikotc, e tca itikotc: ‘Aka wewepitwa! Irikik mesinahamatan kaskina ki 
ka kicikatin.’” 

30“Nama aric ki otci pamitawew. Tecikotc ekoni ka ici pitake wepinatc 
kipohotowikamikok, pitama kaskina kicikasoritena irikik mesinahamakotc. 

31Ka wapatakik tca aniheriw ka iciwepanik neta aniki kotakihik arotakanak, 
micta cikeritamok. Ekoni e ici natawapamatcik okimamiwawa e tca nta 
atisokowatcik kaskina ka ki iciwepanik.” 

32“Ekoni ka ici wicamatc anihi otarotakana anahwe okimaw, e tca itatc: ‘Ki matci 
arotakaniwin! Ni ki pakiticowaten kaskina irikik mesinahamowipan, osam e ki 
pakoserimiin kitci itotiskeian. 

33Ki ta ki tca kitimakerimaw anahwe kiwitc arotakan, mitowi nin ka ki 
kitimakerimitan.’ 

34Micta kiciwasiw anahwe okimaw. Kipohotowikamikok ki iciticahwew anihi 
otarotakana kitci micta otamirohakaniwiritci. Patoc kaskina ickwa kicikasoritena 
irikik mesinahamakotc kata orowiriw.” 

35Minawatc itew Cecoc: “Ekoni peikon ke ici mihitakw Notawi icpimik ka 
taciketc, kecpin aka papeikw e taciekw kitehiwak aka ponerimekwe ka ici matci 
totatakw kiwitc iriniwaw.” 

 Matio 19 

E kiskinohamaketc Cecoc aka kitci wepinitonaniwonik 
(Natawapata kaie Mark 10.1-12) 

1Ka ickwa aitespan aniheriw Cecoc, ki matcaw neta Galilée askik, nete e icatc 
itekera Judée askik, akam sipik Jourdain itekera. 

2Micta mitcetiripana iriniwa ka nosanehikotc kaie ki kikehew ka akosiritci e 
aitarispana neta. 

3Aci atita Pharisien iriniwa pe natcikapowictako, e wikokwe paciwirikotc, arotc 
kitci itetc ke ki otci itactahorakaniwitc. Aci kokwetcimewok Cecoca: “Kirano 
kitirakonikewinino, masinatew ia matci kitci wepinatc iriniw okoma kotc arotc 
kekociciriw otci?” 

4Aci itew Cecoc: “Nama ia ki ki otci tapwatenawaw anihe ka itemakak Kice 
Manito Omasinahikanik: ‘Ickotok ka kitciparitc Kice Manito kaskina kekociciriw 
ka kiceritak, iriniwa kaie iskwewa ki kicerimew.’ Genèse 1.27; 5.2 

5Kaie itemakaniw: ‘Ekoni ke otci nakatatc onikihikowa iriniw, kitci witci 
tacikematc owiwa, kitci mamweritakositcik. 

6Nama aci nicw kata iteritakosiwok, aric mia peikw awik.’ Genèse 2.24 Nama tca 
acteriw iriniw kitci tipananak aniheriw Kice Manitowa ka ki mamowinamiritci!” 

7Aci kokwetcimiko anahweriw Pharisien iriniwa: “Kekwariw tca wetci ki 
itetc Moïse, kecpin iriniw e matcetcitcicohatc okoma, masinahikaniw kata 
ocitomawew e witamawatc aka aci e wikimatc anihi okoma?” 

8Itew Cecoc: “Moïse ki pakitinam kitci wepinekok kitiskwemiwawok, osam aka e 
wi nisitotamekw okiskinohamakewin. Aric weckatc ickotok Kice Manito ka 
kiceritak kaskina kekociciriw, pitoc ki icinakoniw. 

9Ki witamatinawaw: kecpin iriniw e matceticohwatc okoma, aka e ki otci 
wecimikotc, e tca nipowitc kotakihi iskwewa, pacikwatisiw.” 

10Aci itiko owitcewakana: “Kecpin tca aka e mireritcikaterik iriniw kitci wepinatc 
okoma kotc e ici nataweritak, kirawe kata mirwacinipan aka kitci nipowitc.” 

11Itikowok Cecoca: “Nama kaskina iriniwok kackitawok tapwe kitci naheritakik 
aniheriw kiskinohamakewiniw, aric tepirak aniki iriniwok ka ki mirikotcik Kice 
Manitowa kitci ici naheritakik. 

12Mitceniw ke ki otci isparitc awik aka kitci ki nipowitc: atita nama kackitawok, 
osam ekoni e ki icinakositcik esko ka nitawikitcik. Kotakihik tca nama ki 
nipowiwok osam e ki matocwakaniwitcik kitci icinakositcik. Minawatc kotakihik, 
wetci aka wi nipowitcik, osam e wi atoskectawatcik Kice Manitowa Okimawinik. 
Anahwe tca ka kackitatc kitci naheritak ohweriw kiskinohamakewiniw, acteriw 
kitci ici naheritak.” 

Cecoc e aiamitowatatc awaca 
(Natawapata kaie Mark 10.13-16; Luc 18.15-17) 

13Iriniwok pe iciwirepanak awaca kitci takinikoritci Cecoca, kitci tca 
aiamitowatikoritci. Aric aniki Cecoc owitcewakana ki otcinehwewok anahweriw 
iriniwa. 

14Itew tca Cecoc: “Pakitinakok awacak kitci pe natawapamitcik. Akawir 
otcinehwakok. Iriniwok meka ka asperimototawitcik mia ohki awacak, enko 
aniki ka ici tatakik Kice Manitowa Okimawiniw.” 

15Ekoni e ici takinatc anihi awaca, tato nta e taciritci e aiamitowatatc. Minawatc 
ki iti matcaw. 

Peikw ockinikiw e micikitatc 
(Natawapata kaie Mark 10.17-31; Luc 18.18-30) 

16Peikw iriniw iti natcikapowictawew Cecoca, e kokwetcimatc: “Kiskinohamake 
iriniw, tan ke ki ici miro totaman kitci ki mirikoian kakike pimatisiwin?” 

17Cecoc itew: “Kekwan wetci kokwetcimiin ke ki ici miro totcikatek? Tepirak 
peikociw anaha mocak e miro totak. Enko na Kice Manito. Kecpin wi pitakeine 
kakike pimatisiwinik, kaskina irakonikewina kitci nosanetain.” 

18“Tan anihi irakonikewina,” itiko iriniwa. Itew Cecoc: “Akawir manoho. Akawir 
pacikwatisi. Akawir kimoti. Akawir kiraski, awik kitci ki otci atamerimakaniwitc. 

19Kicterimi kotawi kaie kikawi. Ki ka sakihawok kiwitc iriniwok mia mitowi e 
asitci sakihitisoin.” Exode 20.12-16; Deutéronome 5.16-20; Lévitique 19.18 

20Aci itew anahwe ockinikiw: “Aci ni ki sapiten kaskina anihi irakonikewina. 
Kekwan ni kiapatc ke ki totaman?” 

21Itew Cecoc: “Kecpin tekaci mia wa itatisiwonen, matca nta atawe kaskina e ici 
tataman. Ki ka tca mamirawok ka kitimakisitcik aniheriw coriariw irikik ke 
kackitain. Meckotc tca wakwek ki ka micikitan. Petcimote pe nosanehici.” 

22Aric anahwe ockinikiw ka petak aniheriw e itakaniwitc ki matcaw, e micta 
kackeritak. Mictahi meka micikitapan. 

23Cecoc itew owitcewakana: “Tapwe ohwe ka witamatakok: arimaniw iriniw e 
micikitatc kitci pitaketc Kice Manitowa Okimawinik. 

24Ohwe kaie ki witamatinawaw: arimaniw micta atikw kitci ki pitaketc e iriko 
pokoneckarik caponikaniw. Kirawe aric kiapatc arimaniw iriniw e micikitatc kitci 
ki pitaketc Kice Manitowa Okimawinik.” 

25Ka petakik aniheriw Cecoc owitcewakana, ki micta kockopariwok kirika e 
itetcik: “Awin tca ke ki akwacimakaniwitc?” 

26Kanawapamew Cecoc, e itatc: “Iriniwok nama kackitawok kitci 
akwacimitisotcik. Wir aric Kice Manito kackitaw kitci akwacimiwetc. Kaskina 
meka kekociciriw wir kackitaw.” 

27Ekoni tca e ici arimwetc Pien, e itetc: “Natota! Kaskina kekocic ni ki 
pakiteritenan e nosanehitak. Tan tca ke iciwepasiak?” 

28Itew Cecoc: “Tapwe ohwe ka witamatakok: apitc kaskina kekocic 
ocitakaniwoke mia ocki kitci icinakok, anahwe Ka ki pe iriniwihitisotc pe nta 
apite neta okimaw tetapiwakanik ka micta kicteritakonik kitci tiperitciketc, 
kirawaw e mitato acitc niciekw ka ki pe nosanehwiekw kaie kirawaw papeikw 
okimaw tetapiwakanik ki ka apinawaw, kitci tipaskonekok Israël iriniwok e 
mitato acitc nicw otenwesitcik. 

29Kaskina aniki ka ki nakatakik omikiwamiwawa nin otci, kaie otaskiwawa, 
kekotc ka ki nakatatcik octesiwawa, omisiwawa, ocimiwawa, otawiwawa, 
okawiwawa, kekotc onitcaniciwawa, awocamec mitato mitana tatwaw kata 
mirakaniwiwok e iteritakonik, kaie kakike pimatisiwiniw kata mirakaniwiwok. 

30Aric mitcet iriniwok anotc ka nikanickatcik, kecko otananik kata pimotewok. 
Aniki tca anotc ka otananickatcik kata nikanickawok.” 

 Matio 20 

Iriniwok kitikan askik ka otamirotcik 

1“Ekoni e icinakonik Kice Manito Okimawin: mitowi peikw iriniw ka tiperitak 
kitikan askiriw wipatc e kicepawonik orowiw e nta akacehatc iriniwa kitci 
otamiroritci okitikan askik. 

2Orictawew kitci kicikowatc, kotc irikik ka ici kicikowakaniwiritci, peikw 
coriawapiskoriw tato kickwa. Minawatc ki iciticahwew kitci nta otamiroritci 
okitikan askik. 

3Ka cakitato tipahikanearik aci minawatc orowiw anahwe ka tiperitak. 
Wapamew kotakihi iriniwa neta e pa tacikeritci, aka kekociciriw e itotiskeritci. 

4Itew: ‘Matcakw, kaie kirawaw nta otamirokw nikitikan askik. Wewerita ki ka 
kicikatinawaw.’ 

5Icawok aniki iriniwok. Ka apita kicikarik kiapatc minawatc orowiw anahwe ka 
tiperitak, kaie kiapatc nicto tipahikan e ickwa apita kicikarik. 

6Nac kiapatc e niarano tipahikanearik e iti otakocinik orowiw. Kiapatc miskawew 
kotakihi iriniwa nta e pa tacikeritci. Kokwetcimew, e itatc: ‘Kekwan wetci pa 
tacikeiekw ota kape kickwa, aka kekocic e itotiskeiekw?’” 

7“Itiko: ‘Nama meka awik nit akacehikowinan.’” “Ekoni e ici itatc: ‘Matca sa tca 
kaie kirawaw nta otamirokw nete nikitikan askik.’” 

8“Wetakocinik, aci anahwe ka tiperitak kitikan askiriw itew otarotakana ka 
tiperimaritci anahweriw otamiro iriniwa: ‘Wicamik otamiro iriniwok kitci pe 
natawapamiskik, kitci ki tca kicikowotcik irikik ka ki kanewitcik. Aniki ki ka otci 
kitciparin mamitenamik ka ki akacehowakaniwitcik. Aniki tca wirctamiwaw ka ki 
akacehowakaniwitcik, enko aniki mamitenamik ke kicikowotcik.’” 

9“Aniki tca ka ki kitciparitcik e otamirotcik niarano tipahikan e otakocinik ki pe 
icawok. Tato neta e tacitcik ki kicikowakaniwiwok peikwo coriawapiskoriw. 

10Apitc pe icatcik aniki nictam ka ki akacehwakaniwitcik, iteritamwakopan 
kirawe wirawaw mictahi kitci kanewitcik. Aric peikon kaie wirawaw ekoni irikik 
e ici mirakaniwitcik, peikwo coriawapiskoriw. 

11Ani irikik e mirakaniwitcik, ki marerimewok anihi ka tiperitamiritci, 

12e aitatcik: ‘Aniki iriniwok mamitenamik ka ki akacehwitcik tepirak peikwo 
tipahikan irikik ki otamirowok. Peikon ki ki ici kicikowawok mia ninan kape 
kickwa ka ki otamiroak, e micta aieskosiak acitc e ki micta kicitek!’” 

13“Aric anahwe ka tiperitak ki naskamo, peikw neta e taciritci anihi iriniwa e 
itatc: ‘Nikwimes, nama ki ki otci wecimitin. Ki ki ici naheriten kitci otamiroin, ani 
kitci ici kicikakoin. 

14Matca tca. Matcewota ka kicikatan. Ni nataweriten kitci kicikowak anahwe 
mamitenamik ka ki akacehak mia peikon kir ka ki ici kicikatan. 

15Nama ia ni actew kitci irapatcitaian nicoriam tan wa totaman? Kekotc ma ki 
otcinawekerimin osam e miro iriniwian?’” 

16Minawatc Cecoc kiapatc ki iti itew: “Iriniwok anotc ka otananickatcik, kecko 
kata nikanickawok. Aniki tca anotc ka nikanickatcik kata otananickawok.” 

Ekoni aci nictowaw e witak Cecoc ke iciwepasitc 
(Natawapata kaie Mark 10.32-34; Luc 18.31-34) 

17 Jérusalem otenak icapan Cecoc. Mekwata e iti pimotetc tipan ki iciwirew anihi 
owitcewakana e mitato acitc niciritci, e itatc: 

18“Natotamokw! Jérusalem otenak kit icanano. Ekote neta ke ici 
pakiterimakaniwitc anahwe Ka ki pe iriniwihitisotc, kitci makonikotc anahweriw 

cota makatewokorewa ka tiperitamiritci acitc ka kiskinohamakeritci cota 
aiamihe irakonikewiniw. Kata anwerimiko kitci nipahakaniwitc, 

19kaie kata pakiterimiko kitci makonakaniwitc, aka ka cota iriniwiritci kitci 
makonikotc. Kata papirotako anahweriw aka ka cota iriniwiritci, kata 
pasakactehiko kirika kata tcictaskowatiko tcipaiatikok. Minawatc ickwa nicto 
kickokarike kata apitcipaw.” 

E ici nataweritamiritci okawiwawa Cak kirika Jean 
(Natawapata kaie Mark 10.35-45) 

20Peikw iskwew iti natcikapowictawew Cecoca, enko 
anihi Zébédée okoma, kirika e niciritci okosa e pe witcewikotc. Nipiskoctawew 
Cecoca anahwe iskwew, kekociciriw e nataweritamawatc. 

21Itiko Cecoca: “Kekwan ka ici nataweritaman?” Itew anahwe iskwew: “Kecko 
nikotin nta tacikeine kokimawinik kitci tiperitcikein, matci ni ka pakitinawok 
ohki nikosak e nicitcik kitci witapimiskik ke ici apiin, peikw kinihiwinik, kotak 
kinamatciwinik.” 

22Cecoc itew: “Nama ki kiskeritenawaw anihe ka ici nataweritamekw. Tarasak 
minikwakanik ni ka minikwan nekaterimowin. Kirawaw tca, ki ta kackitanawaw 
ia kitci otci minikweiekw nekaterimowin neta minikwakanik ke 
minikwewakeian?” Itewok: “Ehe, ni ka kackitanan.” 

23Aci itikowok Cecoca: “Tapwe wirata ki ka minikwewakanawaw anihe 
minikwakan ke minikwewakeian. Namaiew aric ni nin ke orapamak anahwe ke 
apitc ninihiwinik kekotc ma ninamatciwinik. Notawi ni, wir ka ki orapamatc 
anahweriw iriniwa kirika aci ickwa nisawitawew neta ke ici apiritci.” 

24Ka petaketcik aniheriw aniki kotakihik Cecoc owitcewakana, ki 
kiciwasictakowok anihi okosiriw Zébédée e niciritci. 

25Aci Cecoc wicamew kaskina owitcewakana, e tca itatc: “Ki kiskeritenawaw 
ohwe e icinakok: tawok okimawok ota askik e tiperimatcik iriniwa, mocak e 
witamawatcik ke aitotiskeritci. Kirika aniki okimawok tariwa kaie wirawaw ka 
tiperimikotcik. 

26Nama aric actew kitci icinakok, kirawaw otci. Kecpin aric peikw neta e taciekw 
nataweritake tapwe kitci kicteritakositc, acteriw kitci atoskectatakw, mia 
arotakan kitci iteritakositc. 

27Kaie kecpin peikw neta e taciekw wi nikanickate, acteriw kitci arotakaniwitc, 
tekaci kitci atoskectatakw. 

28Peikon kaie anahwe Ka ki pe iriniwihitisotc, nama ki otci pe icaw kitci 
atoskectawakaniwitc, aric kitci atoskectaketc, kirika kitci pakitinak opimatisiwin, 
micta mitcet iriniwok kitci wikotcihakaniwitcik.” 

Nicw iriniwok aka ka wapitcik e kikehakaniwitcik 
(Natawapata kaie Mark 10.46-52; Luc 18.35-43) 

29Ka orowitcik neta otenak Jéricho, micta mitcetiripana ka nosanehikotc Cecoc. 

30Nicw iriniwok aka ka wapitcik taci apipanak opimeskana. Ka petaketcik Cecoca 
e pimoteritci, micta tepitepwewok, e itetcik: “Teperitcikein, Okimaw Tapit 
Okosa, kitimakerimicinan!” 

31Marerimikowok anihi iriniwa ka micta mitcetiritci, kirika itikowok aka kitci 
kitotcik. Aric kirawe kiapatc kiciwewok aniki aka ka wapitcik, e tepwetcik: 
“Teperitcikein, Okimaw Tapit Okosa, kitimakerimicinan!” 

32Nokikapowiw Cecoc. Wicamew kitci pe natcikapowictakotc, kirika 
kokwetcimew, e itatc: “Kekwan ka ici nataweritamekw kitci totaman kirawaw 
otci?” 

33Itewok: “Teperitcikein, itotiske kitci wapiak.” 

34Kitimakerimew Cecoc. Ekoni e ici takinamwatc ockicikowariw. Tecikotc 
wapiwok aniki iriniwok e nicitcik, kaie iti nosanehwewok Cecoca. 

 Matio 21 

Cecoc e pitaketc Jérusalem otenak 
(Natawapata kaie Mark 11.1-11; Luc 19.28-40; Jean 12.12-19) 

1Apitc ka iti pecowapatakik Jérusalem otenak Cecoc kirika owitcewakana, aci e iti 
takocikik otenacik Bethfagé, nte matinacik Mont des Oliviers ka icinikatek ka ici 
takonik, aci nicw neta e taciritci owitcewakana ki itew Cecoc: 

2“Icakw nete otenacik, nte nikanik ka takok. Takociniekwe nete, tecikotc ki ka 
wapamawaw atikw e takopisotc, kirika otatikocicima e witcikapowictakotc. Ki ka 
apikonawawok. Ote tca ki ka pe iciwirewok. 

3Kecpin awik kokwetcimitakwe: ‘Kekwan wetci apikonekok,’ ki ka itawaw: 
‘Teperitciketc wi apatcihew.’ Tecikotc kata pakitinew kitci 
matcewirakaniwiritci.” 

4Ekoni ke isparik kitci ki otcitciparik aniheriw ka ki itespan weckatc peikw ka 
nikan tipatcimospan: 

5“Witamawakok aniki Sion otenak ka taciketcik: Kanawapatamokw! Aci pe 
takociniw kokimamiwaw e pe natawapamitakw, e micta roskitehetc, atikok e ki 
okitapitc, atikocicik apiw, noce atikw onitcanica.” Zacharie 9.9 

6Aci kata matcawok Cecoc owitcewakana e nicitcik, e tca itotisketcik kaskina ka 
ki itakaniwitcik. 

7Ki pe iciwirewok aniheriw atikwa kirika atikocica. Ki actawewok ospiskonirik 
okapotowaniwawa, e tca okitapitc nta Cecoc. 

8Ani apitc micta mitcetinaniwonikopan neta meskanak. Mitcet iriniwok 
tacowekititowakopan okapotowaniwaw motcik ite ke ici tatokoskeritci 
anahweriw atikwa acitc atikocica. Kotakihik kickicwewakopan cikopiwa, 
meskanak e aiarawakopanen. 

9Aniki ka nikanickowatcik Cecoca neta meskanak kaie kotakihik ka 
nosanehwatcik tepitepwewok, e aitetcik: “Icperitakosiw anahwe Tapit 
Okosa! Caweritakosiw anahwe ka pe iciticohikotc Teperitcikeritci! Icperitakosiw 
Kice Manito, icpimik ka tatc!” 

10Kotc ka pitaketc Cecoc neta Jérusalem otenak, ki micta oraparohowok ka 
wapamatcik kaskina neta ka taciketcik, e kokwetcimitotcik: “Awin anahwe 
iriniw?” 

11Ki tca itakaniwiwok: “Enko anahwe ka nikan tipatcimotc, 
Cecoc, Nazareth otenacik ka otcitc, Galilée askik itekera!” 

E orowiticohowetc Cecoc kitci aiamihe mikiwamik 
(Natawapata kaie Mark 11.15-19; Luc 19.45-48; Jean 2.13-22) 

12Aci kitci aiamihe mikiwamik iti pitakew Cecoc. Kaskina iti orowiticohwew anihi 
ka ataweritci acitc ka otapinasoritci neta. Ki kwetipiwepinamwew 
omitcisowakanatikoriw iriniwa ka meckotanamiritci coriariw, kirika ki 
kwetipiwepinamwew otetapiwakaniwariw anahweriw iriniwa ka ataweritci 
omemewa. 

13Minawatc ki itew: “Itemakan Kice Manito Omasinahikanik: ‘Kata icinikatew 
nimikiwam aiamihe mikiwam. Ekota meka neta e taci aiamihaniwok.’ Ésaïe 56.7 
Aric kirawaw, ki ki ocitanawaw mia kimotiwikiwam kitci irapatak!” 

14Iriniwok aka ka wapitcik kirika ka maskisitcik ki pe natawapamewok Cecoca 
neta kitci aiamihe mikiwamik kirika ki kikehikowok. 

15Cota makatewokorewok ka tiperitakik kirika ka kiskinohamaketcik cota 
aiamihe irakonikewiniw ki kiciwasiwok ka wapatakik ka aitotamiritci e 
matawinakonik, kaie ka wapamatcik awaca e tepitepweritci neta kitci aiamihe 
mikiwamik, e iteritci: “Icperitakosiriw Tapit Okosa!” 

16Aci itewok Cecoca: “Ki petawawok ia e itetcik?” “Ehe,” itikowok Cecoca. “Nama 
ia ni wiskat ki ki otci tapwatenawaw anihe ka masinatek Kice Manito 
Omasinahikanik? ‘Ki ki toten wawatc awacak kaie awacicicak kitci 
mirwatcimiskik.’” Psaumes 8.3 

17Minawatc ki nakatew, e orowitc neta otenak, nete e icatc otenacik Béthanie ka 
icinikaterik, ekota ka nipatc. 

Wapiminatikwa e anwerimatc Cecoc 
(Natawapata kaie Mark 11.12-14,20-24) 

18Minawatc kecepawonik, mekwata e pimotespan, e pe kiwe icatc otenak, 
pakatepan Cecoc. 

19Opimeskana ki wapamew wapiminatikwa. Ki natawapamew pecotcik. Tepirak 
nipiciwiriw anihi mictikwa. Aci itew anihi wapiminatikwa: “Nama wiskat aci kata 
tawok kiwapiminimak!” Tecikotc anahwe wapiminatikw paso. 

20Ka wapatakik aniheriw Cecoc owitcewakana, ki kockowapamowok. Ki 
kokwetcimewok Cecoca: “Kekwariw wetci keskat pasotc anahwe 
wapiminatikw?” 

21Itikowok Cecoca: “Tapwe ohwe ka witamatakok: kecpin e tapwerimekw Kice 
Manito, kaie aka e anwetamekw, nama tepirak ki ta totenawaw aniheriw ka ki 
totawak anahwe wapiminatikw, aric wawatc ki ka ki itwanawaw anihe 
matinacic: ‘Atcitica nta, pakope kwackoti tca neta kitcikamik,’ ekoni tapwe ke 
isparikipan. 

22Kecpin tapweritamekwe, ki ka mirikowinawaw kaskina kekocic ke ici 
nataweritamekw e aiamihaiekw.” 

Tante wetciparinik otiperitamowin Cecoc 
(Natawapata kaie Mark 11.27-33; Luc 20.1-8) 

23Minawatc Cecoc iti pitakew kitci aiamihe mikiwamik e iti kiskinohamaketc. Pe 
iti natawapamiko cota makatewokorewa ka tiperitamiritci kirika cota aiamihe 
okimawa, e tca kokwetcimikotc: “Witamacinan, tante wetciparik kitiperitamowin 
kitci itotiskein? Awin ka ki mirisk aniheriw?” 

24Itew Cecoc: “Kaie nin peikw kekocic ki ka kokwetcimitinawaw. Kecpin 
naskamowiekwe, ki ka witamatinawaw nte wetciparik nitiperitamowin kitci 
itotiskeian. 

25Awin ka ki pe iciticohwatc Capatisa kitci pe nta sikahatakeritci? Kice Manito 
kekotc ma iriniwok?” Aci aniki iriniwok aimihitowok, e aititotcik: “Kecpin 
iteikwe: ‘Kice Manito ni ka ki pe iciticohwatc,’ ki ka kokwetcimikono: ‘Kekwan tca 
wetci aka ki otci tapwerimekw Capatis?’ 

26Kecpin aric iteikwe: ‘Iriniwok ka ki pe iciticohwatcik,’ ki ta koctanowok aniki 
iriniwok e mitcetitcik ke ki totakik. Tapweritamok meka e ki pe nikan 
tipatcimorispana anihi Capatisa Kice Manito otci.” 

27Naskamoctawewok aniki ka nikaniwitcik Cecoca: “Nama ni kiskeritenan.” Kaie 
wir naskamo Cecoc: “Ka! Nama meka tca kaie nin ki ka witamatinawaw nte 
wetciparik nitiperitamowin kitci itotiskewak.” 

Atisokanicic: Peikw iriniw kirika nicw okosa 

28Minawatc ki itew Cecoc: “Tan e iteritamekw ohwe atisokan? Takopan iriniw e 
niciritci okosa. Ki itew anihi ka mawotci kiceatisiritci: ‘Nikosis, anotc ke mi 
kicikak, matca nta otamiro kitikan askik.’ 

29‘Nama,’ ki itiko anihi okosa. Aric nanake, aci pitoc ki iteritam anahwe ockinikiw. 
Ki icaw neta kitikan askik. 

30Aci minawatc anahwe iriniw, peikon e itatc anihi kotakihi okosa. Aci wir ki 
itiko: ‘Ehe, nitata, ni ka ican.’ Nama aric ki otci icaw. 

31Tan anahwe mia nta e nicitcik ka ki itotisketc e ici nataweritamiritci otawiwa?” 
“Anahwe nictam ka ki itakaniwitc,” itewok. Aci itew Cecoc: “Tapwe ohwe ka 
witamatakok: ka natockaketcik kaie iskwewok orina ka nosanetatcik matci 
pimatisiwiniw, wirawaw kirawe ki ka nikanickakowawok Kice Manito 
Okimawinik e pitaketcik. 

32Capatis meka ki ki natawapamikowaw e wapatahitakw miro meskanariw 
icikowisk itatisiwinik, nama aric ki ki otci wi tapwetowawaw. Aric aniki ka 
natockaketcik kirika iskwewok orina ka nosanetatcik matci pimatisiwiniw ki 
tapwetawewok wirawaw. Misawatc e ki wapatamekw anihe, nama ki ki otci 
kweskatisinawaw kitci tapwerimekw.” 

Atisokanicic: Kitike iriniwok ka wi makonakik askiriw e ki awihakaniwitcik 
(Natawapata kaie Mark 12.1-12; Luc 20.9-19) 

33“Natotamokw ohwe kotak atisokanicic: tapan peikw iriniw ka ki kitiketc 
cweminatikwa okitikan askik. Ki waskaskaham kitci takonik opimetakarik. Ki 
waritawokahikew neta ke ici camakohwakaniwiritci cwemina. Kirika ki ocitaw 
mikiwamiciciriw e ki icpaskahak, warawik kitci ki wapatcikaterik e 
nanakatcitakaniwonik okitikan aski. Minawatc ki awihew kitike otamiro iriniwa 
aniheriw okitikan aski. Ekoni e ici matcatc, kitci pa pimatisitc. 

34Apitc wetcitciparinik kitci mawotcihakaniwiritci cwemina, aci ki iciticahwew 
otirinima kitci natawapamaritci anahweriw kitike otamiro iriniwa kitci tca 
mirikotc irikik cwemina ka ki acotamatotcik kitci mirakaniwitc e ki awihiwetc 
otaski. 

35Aric aniki ka ki iciticohwakaniwitcik ki makonikowok anahweriw otamiro 
iriniwa. Peikw ki macikowakaniwiw, kotak ki nipahakaniwiw, minawatc anaha 
kotak ki pe mosinihakaniwiw, nac e nipotc. 

36Aci anahwe iriniw ka tiperitak ki iciticahwew kiapatc kotakeriw iriniwa kirawe 
e mitcetiritci patok nictam ka iciticohowetc, peikon aric ka totawakaniwiritci. 

37Kek nac ki iciticahwew tipirawe okosa kitikan askik, e iteritak: ‘Aniki ka ki 
awihakik nitaskiriw, otcitakotc nikosa kata kicterimewok.’ 

38Aric ka wapamatcik e takociniritci okosiriw aniki otamiro iriniwok, ki 
aititowok: ‘Enko anaha ke tiperitak nanake! Ahw! Ki ka nta nipahano! Kirano tca 
ki ka tiperitamawano otaski!’ 

39Ki makonewok. Ki orowepinewok nete kitikan askik. Nac e ki nipahatcik.” 

40Kokwetcikemo Cecoc, e itetc: “Takocike anaha ka tiperitak kitikan askiriw, tan 
ke totawatc anahweriw otamiro iriniwa?” 

41Itiko: “Nama kata mana nipahew anahweriw matci iriniwa. Kotakeriw otamiro 
iriniwa kata awihew aniheriw okitikan aski, ke mirikotc irikik cwemina ka 
acterik kitci mirakaniwitc, apitc mawotcitakaniwonike.” 

42Minawatc itew Cecoc: “Nama ia wiskat ki ki otci tapwatenawaw e itasinaterik 
Kice Manito Omasinahikanik? ‘Anihi asiniwa ka ki wepinatcik manike iriniwok, e 
ki iteritakik “nama wiec irapatisiw,” enko anihi aci ka mawotci kictapatisiritci. 
Wir Teperitciketc ka ki totak. Ki micta mirwinamwano.’” Psaumes 118.22-23 

43Kiapatc itew Cecoc: “Ekoni wetci ititakok, ki ka maninamakowinawaw Kice 
Manito Okimawin, kotakihik iriniwok kitci ki acotamawakaniwitcik ke miro 
nosanetatcik.  

[44Anahwe ke pakicik neta asinik kata apitcicin. Kecpin kaie anahwe asini 
pactackowate awiriwa, kata apitcickosoriwa.]” 

45Aniki cota makatewokorewok ka tiperitakik kirika Pharisien iriniwok ki 
petamok Cecoca otatisokaniciciriw. Ki nisitotamok e atisokatikoritci. 

46Ki tca natowi totamwakopan kitci ki makonatcik, aric koctewakopan iriniwa e 
mitcetiritci e iterimaritci Cecoca “ka nikan tipatcimotc Kice Manitowa otci.” 

 Matio 22 

Atisokanicic: E micta makocaniwok e nipowinaniwok 
(Natawapata kaie Luc 14.15-24) 

1Kiapatc minawatc atisokaniciciriw ki apatcitaw Cecoc e aimihatc iriniwa, e itatc: 

2“Ekoni e icinakonik Kice Manito Okimawin: Peikw okimaw ki ocitaw kitci 
makocaniwonik, okosa otci ke nipowiritci. 

3Ki iciticahwew otarotakana kitci nta wicakemoritci kitci pe nta makocaniwonik. 
Nama aric wi pe icariwa anahweriw ka ki wicamatc.” 

4“Kiapatc kotakihi arotakana ki iciticahwew, e itatc: ‘Itakok aniki ka wicamakik: 
Aci nit ickwa aikan anihe ka ki ocitaian nimakocan. Aci ni ki ickwa nipahawok 
nimotcewotikomak kaie nitawesisimak ka wirinotcik. Kaskina ickwa aikaniwon! 
Pe nta makocekw e nipowinaniwok!’” 

5“Aric aniki ka ki wicamakaniwitcik nama pameritamok. Ekoni e ici matcatcik e 
natawapatakik otamirowiniwaw: peikw anahwe okitikan aski natawapatam, 
kotak anahwe otatawewikamikw. 

6Kotakihik makonewok anihi arotakana, e nekatcihatcik kirika e nipahatcik. 

7Ki micta kiciwasiw anahwe okimaw. Ki iciticahwew ocimakanicima kitci nta 
nipaharitci anihi ka nipahiweritci kirika ki itew kitci ickwasikaterik 
otenamiwariw.” 

8“Minawatc ki itew otarotakana: ‘Anihe makocan e nipowinaniwok otci aci nit 
ickwa aikaten, aric aniki ka ki wicamakaniwitcik nama ki otci kackitamatisowok 
kitci pe icatcik. 

9Matca pa aicakw nte meskanak. Wicamakok kaskina iriniwok ke miskawekok 
kitci pe nta mitcisotcik.’ 

10Ki pa aicawok meskanak aniki arotakanak. Ki mawotcihewok kaskina iriniwa 
ka ki miskawatcik, misawatc ka matci iriniwiritci kaie ka miro iriniwiritci, ekoni e 
ki mockinaniwonik neta mikiwamik ka ici makocaniwonik.” 

11“Aci anahwe okimaw ki pe pitakew, e pe nta kanawapamatc anihi ka ki 
wicamakaniwiritci. Ki wapamew peikw iriniwa aka orina e mirwaspisoritci e 
nipowinaniwonik otci. 

12Ki itew: ‘Nikwimes, kekwan wetci ki pe pitakein aka mirwaspisoin e 
nipowinaniwok otci?’ Aric anahwe iriniw nama ki otci naskamo.” 

13“Aci okimaw itew otarotakana: ‘Takopitakw ositik kaie otcitcik. 
Orowiwepinakw nte e ici kiski tipiskarik. Ekota nta ke taci matotc kirika kitci 
miteapitecinitc.’” 

14Kirika ki iti itew Cecoc: “Mitcet meka wicamakaniwiwok, nama aric mitcet 
pitakewirakaniwok.” 

E kicikowakaniwitc Kice Okimaw 
(Natawapata kaie Mark 12.13-17; Luc 20.20-26) 

15Ki mawotcihitowok Pharisien iriniwok kitci arimotakik ke ki ici 
kokwetcimatcik Cecoca. Wikokwe paciwirewakopan Cecoca arotc kitci iteritci, ke 
ki otci itactahoratcik. 

16Ki tca iciticohwewakopan atita otirinimiwawa kirika atita ka atoskectawatcik 
okimawa Hérode kitci nta kokwetcimaritci Cecoca, kitci itaritci: “Kiskinohamake 
iriniw, ni kiskeritenan tapwe mia e itein, kaie mia e ici kiskinohamakein kitci 
itatisinaniwok e ici nataweritak Kice Manito, tapwewin e arimotaman. Nama otci 
peikw awik ki koctaw tan kotc e iterimiskik, aka wiskat e pameritaman e apitc 
kicterimakaniwakwen iriniwok ota askik. 

17Witamacinan e iteritaman ohwe: itemakan ia kitaiamihe irakonikewininak kitci 
kicikamokw ka ici natockasotc Kice Okimaw, Rome askiriw ka tiperitak, kekotc 
nama?” 

18Aric Cecoc kiskeritamopan e wikokwe paciwirakaniwitc arotc kitci itetc. Ki 
itew: “Kirawaw ka micta miro iriniwikasoekw, kekwan wetci wikokwe 
paciwiriekw? 

19Wapatahicikw e icinakok anihe coria ka apatcitakaniwok, kice okimaw e 
kicikowakaniwitc.” Ki tca wapatahewok peikw coriapiskoriw. 

20Kokwetcikemo Cecoc, e itetc: “Awin neta ka nokonik otactamikw kirika 
oticinikasowin?” 

21“Kice Okimaw,” itewok. Itew Cecoc: “Mirakw Kice Okimaw ka ici tiperitak, 
peikon kaie wir Kice Manito mirakw ka ici tiperitak.” 

22Ka petawatcik e aiteritci, ki micta mamiskasitawewok. Ki matcawok e 
nakatatcik. 

E itetc Cecoc: “Tapwe apitcipawok ka nipotcik” 
(Natawapata kaie Mark 12.18-27; Luc 20.27-40) 

23Anahwe peikon e kicikak, atita cota iriniwok Sadducéen ka icinikatakaniwitcik 
ki pe natawapamewok Cecoca. Tapweritamwakopan aniki Sadducéen iriniwok 
aka kitci apitcipaniwonik. Kokwetcimewok Cecoca e wi paskewiratcik, 

24e tca itatcik: “Kiskinohamake iriniw, weckatc Moïse ki ki witamakono ohweriw 
irakonikewiniw, e itasinaterik: ‘Kecpin iriniw e nipotc, e nakatatc tca okoma aka 
e ki otci onitcaniciritci, acteriw anihi ocima kitci wikimaritci ka cikawiritci, kitci 
tca onitcanicitcik, octesa otci ka ki niporitci.’ Deutéronome 25.5-6 

25Tawakopan iriniwok ota ka ici tacikeikw, nicowaso e taciwakopanen e 
owitcicanitotcik. Anahwe ka mawotci kiceatisitc ki nipowiw. Ki tca poni 
pimatisiw aka e ki otci taritci onitcanica. Peikw tca ocima kitci nipowiritci 
aniheriw okoma ka nakatatc. 

26Ka niconiwitc tca octesimaw ki wikimew anihi owitimwa. Kaie wir ki poni 
pimatisiw. Minawatc kiapatc anahwe ka nictoniwitc octesimaw peikon kaie wir 
ka ki iciwepasitc. Nac kaskina aniki ka owitcicanitotcik, ekoni kaie wirawaw ka ki 
iciwepasitcik. 

27Kek mamitcitc kaie wir ki poni pimatisiw anahwe cikaw. 

28Nikotin tca apitcipatawe aniki ka poni pimatisitcik, awin ni mia ke okomitc? 
Aniki meka kaskina e nicowatcitcik ki iti wikimewok anihi iskwewa?” 

29Itikowok Cecoca: “Arotc kit iteritenawaw, osam aka e kiskeritamekw Kice 
Manito Omasinahikan kaie apitc e mackawisitc Kice Manito. 

30Tapwe wirata, apitcipatawe ka nipotcik, nama kata wikimitowok iriniwok 
kirika iskwewok. Aric kata ici pimatisiwok mia mitowi aceriwa e ici pimatisiritci 
wakwek ka tacikeritci. 

31Kitci ki tca kiskeritamekw ke icinakok apitcipaniwoke, nama ia wiskat ki ki otci 
tapwatenawaw anihe ka ki ititakw Kice Manito Omasinahikanik, e itemakanik: 

32‘Nin Abraham Okice Manitoma, kaie Isak, acitc Cakop.’ Exode 3.6 Kice Manito 
anahwe, ka pimatisitcik ni iriniwok Okice Manitomiwaw, namaiew ni ka poni 
pimatisitcik.” 

33Kaskina tca iriniwok ka ki petawatcik ki micta mamiskasitawewok e ici 
kiskinohamakeritci. 

Irakonikewin ka mawotci kicteritakok 
(Natawapata kaie Mark 12.28-34; Luc 10.25-28) 

34Ka ickwa petaketcik aniki Pharisien iriniwok ka ki isparinik, Cecoc e ki 
cakosimatc anahweriw Sadducéen iriniwa, aci mawotcihitowok. 

35Peikw neta e tacitcik, ka kiskinohamaketc cota aiamihe irakonikewiniw, 
wikokwe paciwirekopan Cecoca arotc kitci iteritci, ke ki otci itactahoratcik. Ekoni 
tca e itatc: 

36“Kiskinohamake iriniw, kekw irakonikewin ka mawotci kicteritakok neta 
aiamihe irakonikewinik?” 

37Aci itew Cecoc: “‘Ki ka sakihaw Teperitciketc Kikice Manitom kaskina e 
irikokotehein, kaie tekaci kitcitcakocik, acitc kimitoneritcikanik.’ Deutéronome 6.5 

38Enko ni irakonikewin ka mawotci micak kaie ka kicteritakok. 

39Minawatc tca, enko ohwe kotak irakonikewin ka micta kicteritakok: ‘Ki ka 
sakihaw kiwitc iriniw mia mitowi e asitci sakihitisoin.’ Lévitique 19.18 

40Anihi irakonikewina e niciki, ekota neta wetciparinik kaskina 
otirakonikewin Moïse acitc kaskina ka ki ici kiskinohamaketcik ka nikan 
tipatcimowaspan.” 

Anahwe ka ki pe iciticohikotc Kice Manitowa kirika Okimaw Tapit 
(Natawapata kaie Mark 12.35-37; Luc 20.41-44) 

41Mekwata e mawotcihitowakopanen aniki Pharisien iriniwok, aci 
kokwetcimikowok Cecoca, ohweriw e iteritci: 

42“Tan kirawaw e iterimekw Krist, anihi Kice Manito ka ki itetc kitci pe 
iciticohwatc kitci akwacimiweritci? Awin ni anihi otaniskotape omocoma?” Aci 
itewok: “Okimaw Tapit, enko anihi otaniskotape omocoma.” 

43Itikowok Cecoca: “Kekwariw tca Tapit, wetci pitciteheckakotc Miro Manitowa, 
ekoni wetci ki icinikatatc ‘Ka Tiperimitc’? Tapit meka ki itew: 

44‘Teperitciketc Kice Manito ki itew anihi Ka Tiperimimitc: Pe nta api ninihiwinik, 
nac kitci tepahakik ka cikerimiskik, kir tekaci kitci tiperimatcik.’ Psaumes 110.1 

45Tapit ki icinikatew ‘Ka Tiperimimitc’ anihi ka ki itespan Kice Manito kitci pe 
iciticohwatc kitci akwacimiweritci. Tan tca ke isparinik kitci ki otaniskotape 
omocomitc anihi Tapita?” 

46Nama otci peikw neta e tacitcik ki otci miskam kekociciriw ke ici acitematc. 
Ekoni kaie esko aniheriw apitc kicikarik nama aci awik ki otci wi kokwetcimew 
kekociciriw. 

 Matio 23 

Kitci aiekwamictowakaniwitcik ka kiskinohamaketcik cota aiamihe irakonikewiniw 

kaie Pharisien iriniwok 
(Natawapata kaie Mark 12.38-39; Luc 11.43,46; 20.45-46) 

1Cecoc ki aimihew iriniwa e mitcetiritci ka ki pe nta natotakotc kirika 
owitcewakana, e itatc: 

2“Ka kiskinohamaketcik cota aiamihe irakonikewiniw kirika Pharisien iriniwok 
ki itarakaniwiwok kitci kiskinohamatakok mia wa itemakanik aiamihe 
irakonikewiniw, Moïse ka ki masinahak. 

3Acteriw tca kitci sapitowekok kirika kitci itotiskeiekw kaskina e ititakok. Akawir 
aric keskinowapamakok e ici pimatisitcik. Nama meka nosanetawok e ici 
kiskinohamaketcik. 

4Micta kosikoniw aniheriw ka miratcik kitci miwotaritci iriniwa, irakonikewiniw 
ka micta arimanik kitci nosanetakaniwonik, nama aric wawatc karike memantcic 
wi witcihewok. 

5Kaskina ka aitotisketcik, tepirak kitci wapamikotcik iriniwa wetci totakik. 
Itaspisowok kitci iterimikotcik iriniwa ‘miro aiamihawok.’ Akokatawok 
oskatikowak kekotc ospitinowak pweteciciriw e masinaterik pitc neta Kice 
Manito Omasinahikanik, kaie okapotowaniwawa e riwepiteriw. 

6Sakitawok e miro apihakaniwitcik e makocaniwonik kaie kitci miro nokositcik 
ici apiwok aiamihe mikiwamik. 

7Kaie e mitcetinaniwonik sakitawok wewerita kitci arimikowakaniwitcik, kirika 
‘kiskinohamake iriniw’ kitci icinikatikotcik iriniwa. 

8Aric kirawaw akawir ‘Kiskinohamake iriniw’ wi icinikatikosikw. Kaskina meka 
ki witcicanitonawaw. Peikociw kaie Kikiskinohamake irinimiwaw. 

9Ota askik akawir awik icinikatakw ‘Notawi.’ Peikociw meka Kotawiwaw, enko 
anahwe wakwek ka taciketc. 

10Akawir kaie ‘Okimaw’ wi icinikatikosikw. Peikociw meka Kokimamiwaw, enko 
anahwe Krist, Kice Manito ka ki itetc kitci pe iciticohwatc ota askik kitci 
akwacimiwetc. 

11Anahwe ka mawotci kicteritakositc neta e taciekw ki ka atoskectakowaw. 

12Kaskina meka awik ka icperimitisotc, kata tipaterimakaniwiw. Kaskina tca ka 
tipaterimitisotc kata icperimakaniwiw.” 

Cecoc e itatc iriniwa ka kiskinohamakeritci cota aiamihe irakonikewiniw 

kaie Pharisien iriniwa, “miro iriniwikasowok” 
(Natawapata kaie Mark 12.40; Luc 11.39-52; 20.45-47) 

13Cecoc itew kiapatc: “Ekwa kirawaw ka kiskinohamakeiekw aiamihe 
irakonikewin kirika Pharisien iriniwok! Nikotin ki ka nakickenawaw kitci 
arimipariekw! Ki miro iriniwikasonawaw! Ki kipahamowawok iriniwok 
ickwatemiriw Kice Manito Okimawinik. Kirawaw tipirawe nama ki pitakanawaw 
neta. Nama kaie ki pakitinawawok iriniwok ka nataweritakik kitci pitaketcik.” 

[14“Ki ka arimiparinawaw, kirawaw ka kiskinohamakeiekw aiamihe 
irakonikewin kirika Pharisien iriniwok! Ki miro iriniwikasonawaw! Ki 
kimotimawawok cikawok kaskina e ici tatakik, mekwata kinowec e aiamihaiekw, 
e wi kanawapamikosiekw kitci iterimikoekw ‘micta aiamihatisiwok.’ Ekoni ke 
otci kirawe tipaskonikoiekw!”] 

15“Ki ka arimiparinawaw, kirawaw ka kiskinohamakeiekw aiamihe irakonikewin 
kirika Pharisien iriniwok! Ki miro iriniwikasonawaw! Ki pa pimatisinawaw askik 
kaskina e irikokoskamikak e wikokwe cakosimekw misawatc peikw awik kitci ici 
nosanetatc kitaiamihe irakonikewiniwaw, mia kirawaw. Aric e ickwa 
cakosimekw, nicwaw irikik wir kirawe iteritakosiw kitci iciwepinakaniwitc 
atamiskamakok patok kirawaw.” 

16“Ki ka arimiparinawaw, kirawaw ka iteritakosiekw mia awik aka ka wapitc ka 
iterimitisotc kitci ki miwiratc kotakihi iriniwa e pimoteritci! Kit itwanawaw ko: 
‘Kecpin awik e itetc kekociciriw kitci totak, e tca nespi tapwetc kitci aiamihe 
mikiwamiriw otci, nama orina sokiteritakoniw aniheriw ka ki ici nespi tapwetc. 
Nama tca arimatc kata totam.’ Aric kaie kit itwanawaw: ‘Kecpin e nespi tapwetc 
aniheriw otci osawo coriawapiskoriw ka ici takonik neta pitakamik kitci aiamihe 
mikiwamik, otcitakotc kata totam aniheriw ka ki ici nespi tapwetc.’ 

17Tekaci nama ki kiskeritenawaw! Tekaci nama ki wapinawaw! Tan anihe kirawe 
ka kicteritakok: osawo coriawapiskw pitakamik kitci aiamihe mikiwamik ka 
actek kekotc ma kitci aiamihe mikiwam? Anihe meka kitci aiamihe mikiwam ka 
itotiskemakik kitci kitcitwaweritakok osawo coriawapiskw! 

18Kaie kit itwanawaw: ‘Kecpin awik e itetc kekociciriw kitci totak, e tca nespi 
tapwetc mitcisowakaniw otci, aniheriw pitakamik cota aiamihe mikiwamik ka 
acterik, neta ko ka ici ickwaswakaniwitcik awesisa e aiamihe pakitinikaniwok, 

nama orina sokiteritakoniw aniheriw ka ki ici nespi tapwetc. Nama tca arimatc 
kata totam.’ Aric kaie kit itwanawaw: ‘Kecpin e nespi tapwetc aniheriw otci, ka ici 
aiamihe pakitinikaterik, neta okitc mitcisowakanik ka acterik, otcitakotc kata 
totam aniheriw ka ki ici nespi tapwetc.’ 

19Tekaci nama ki wapinawaw! Tan anihe kirawe ka kicteritakok: anihe ia ka ici 
aiamihe pakitinikatek kekotc ma mitcisowakan? Enko meka ni anihe 
mitcisowakan wetci kitcitwaweritakok ka ici pakitinikatek e tetictakaniwok neta 
okitc. 

20Anahwe tca ka nespi tapwetc mitcisowakaniw otci, nespi tapwew 
mitcisowakaniw otci kaie kaskina ka ici teticterik. 

21Anahwe kaie ka nespi tapwetc kitci aiamihe mikiwamiriw otci, nespi tapwew 
kitci aiamihe mikiwamiriw otci, aric kirika Kice Manitowa otci. Ekota meka neta e 
tacikeritci. 

22Kaie anahwe ka nespi tapwetc e itetc ‘wakwek otci,’ nespi tapwew wakwek, 
kirika Kice Manitowa acitc aniheriw otci okimaw tetapiwakaniw e ici apiritci.” 

23“Ki ka arimiparinawaw, kirawaw ka kiskinohamakeiekw aiamihe irakonikewin 
kirika Pharisien iriniwok! Ki miro iriniwikasonawaw! Tato pipona kit aiamihe 
pakitinikanawaw Kice Manito otci peikwaw nta e mitatoniwok kitikan mitcim 
kirika kotakihi nakowi e ici nitawikiki kikitikan askiwak, mitowi ‘menthe,’ 
‘fenouil’ acitc ‘cumin’ e icinikateki, e iteritamekw kitci nosanetawekw 
otirakonikewin. Nama aric ki pameritenawaw irakonikewina ka mawotci 
kicteritakoki, mitowi ohwi: mocak icikowisk kitci itatisiekw, kaie kitci miro 
totawekok kiwitc iriniwaw acitc mocak kitci itatisiekw kitci ki 
asperimototakoiekw. Enko ni anihi kirawe ka kicteritakoki kitci 
nosanetakaniwoki. Peikon aric kaie anihi kotakihi irakonikewina, actew kitci 
nosanetaiekw. 

24Kirawaw ka iteritakosiekw mia awik aka ka wapitc ka iterimitisotc kitci ki 
miwiratc kotakihi iriniwa! Ki ocitanawaw nipi kitci mirwakamik ke minikweiekw 
aka kitci kotciparihekw sikimew, mekwata aric atikw e kotciparihekw!” 

25“Ki ka arimiparinawaw, kirawaw ka kiskinohamakeiekw aiamihe irakonikewin 
kirika Pharisien iriniwok! Ki miro iriniwikasonawaw! Mocak ki kisisipasonawaw, 
aric atamik nama ki mirwinakosinawaw. Ki wi kimotinawaw kirika ki matci 
iteritenawaw kotc e ici pimatisiekw. Anihe ka totamekw, mia awik oskitc tepirak 
ka kisisipatatc orakan, aka tca e kisisipatatc pitc. 

26Pharisien iriniw aka ka wapiin, pitama ki ta kisisipatan pitc korakan. Kata tca 
mirwacin oskitc.” 

27“Ki ka arimiparinawaw, kirawaw ka kiskinohamakeiekw aiamihe irakonikewin 
kirika Pharisien iriniwok! Ki miro iriniwikasonawaw! Mia tapickotc matikowoc 
asinik e ki ocitakaniwonik kit icinakosinawaw, ka ki wapapekahikatek. Oskitc 

mirwinakon. Aric nte atamik, mockinew tepirak oskaniwaw iriniwok ka nipotcik 
acitc kotakeriw kekociciriw ka ki pakickiritinik. 

28Ekoni peikon kirawaw, iriniwok kit iterimikowawok ‘miro nosanehwewok Kice 
Manitowa,’ aric atamik kitehiwak tekaci ki miro iriniwikasonawaw kaie ki micta 
matci totenawaw.” 

29“Ki ka arimiparinawaw, kirawaw ka kiskinohamakeiekw aiamihe irakonikewin 
kirika Pharisien iriniwok! Ki miro iriniwikasonawaw! Ki mirotanawaw 
matikowoc neta ka ki ici nahikowakaniwitcik iriniwok ka pe nikan 
tipatcimowaspan ka ki nipahikotcik weckatc kitaniskotape kimocomiwawa kaie 
ki wapikonikatamowanawaw omatikowociwaw neta ka ki ici 
rikwaskatakaniwitcik iriniwok icikowisk ka itatisiwaspan. 

30Kaie kit itwanawaw: ‘Kecpin ki pimatisiakipan kaie ninan ani apitc, tapickotc 
kirika nitaniskotape nimocominapanak, nama ninan nte ni ta ki otci witcihatanak 
ka nipahatcik iriniwa ka nikan tipatcimorispan.’ 

31Anihe e iteiekw, ki witenawaw e kiskeritamekw kirawaw tipirawe e okice 
omocomiekw aniki ka ki nipahatcik ka pe nikan tipatcimorispana. 

32Ekoci tca kirawaw kictawakw aniheriw ka ki kitciparitcik kitaniskotape 
kimocomiwawok. 

33Kirawaw ka matci iriniwiekw, mia tapickotc kinepikok ka itatisiekw! Ki 
matceritakosinawaw, mia kinepikok ka pitcipohiwetcik! Tan e iteritamekw kitci 
ki aka anwerimikoiekw kitci iciwepinikoiekw atamaskamikok? 

34Ekoni ke otci iciticahamatakok ka nikan tipatcimotcik kirika iriniwok ka omiro 
omitoneritcikanitcik kirika ke kiskinohamaketcik. Atita ki ka nipahawawok, 
kotakihik ki ka tcictaskowatawawok tcipaiatikok, kiapatc kotakihik kitaiamihe 
mikiwamiwak ki ka pasakactehwawawok, kaie ki ka nosanehawok otenaskak e 
wi makonekok. 

35Ekoni tca aci nac kirawaw ki ka anweritakosinawaw anihe otci ka ki 
nipahakaniwitcik iriniwok aka wiec ka ki otci ici patahakik. Ekoni meka ka ki otci 
kitciparik: apitc nictam anahwe ka ki nipahakaniwitc, Abel ka icinikasospan, 
icikowisk ka itatisispan, nac Sakari ka icinikasospan, Barachie okosa, ka ki 
nipahekw neta pitakamik kitci aiamihe mikiwamik, nictowitc neta ka ici micta 
kicteritakonik kirika neta ka ici ickwasowakaniwitcik awesisak e aiamihe 
pakitinikaniwonik. 

36Tapwe ohwe ka witamatakok: iriniwok anotc ka pimatisitcik kata 
anweritakosiwok aniheriw otci ka ki ici manohonaniwonik.” 

Cecoc e kackeritamihikotc Jérusalem iriniwa 
(Natawapata kaie Luc 13.34-35) 

37Itew kiapatc Cecoc: “Jérusalem, Jérusalem, kirawaw neta ka 
tacikeiekw Jérusalem otenak. Ki nipahawawok ko ka nikan tipatcimotcik kirika ki 
pe mosinihawawok iriniwok ka ki pe iciticohikotcik Kice Manitowa kirawaw otci. 
Mitcetwaw ni ki iteriten kitci pe mawotcihitakok kitci nanakatcihitakok, mia 
pakahakwan e ici nanakatcihatc opakahakwanicicima, cekotc otatakonik e aratc 
onitcanica. Nama aric ki ki otci ici naheritenawaw. 

38Aci tca Kice Manito kata nakatam kotenamiwariw. 

39Tapwe ohwe ka witamatakok: tapwe aci anotc nama awocamec ki ka 
wapaminawaw, patoc otcitciparike kitci iteiekw e arimomiekw: ‘Caweritakosiw 
aniheriw Kice Manito ka ki pe iciticohwatc!’” 

 Matio 24 

Cecoc e tipatcimotc kitci oraparinik kitci aiamihe mikiwamiriw 
(Natawapata kaie Mark 13.1-2; Luc 21.5-6) 

1Cecoc pe orowipan kitci aiamihe mikiwamik. Mekwata e iti matcaspan, 
owitcewakana ki pe natcikapowictako, e wapatahikotc tan ka ki ici 
ocitakaniwonik aniheriw kitci aiamihe mikiwamiriw. 

2Aci itew Cecoc: “Ki wapatenawaw ia kaskina anihe? Tapwe ohwe ka 
witamatakok: kecko kata otcitciparin aka otci peikw asiniik kitci akwatowickik. 
Kaskina kata oraparin.” 

Ke pe iciwepak epwamoci ponaskiwok 
(Natawapata kaie Mark 13.3-13; Luc 21.7-19) 

3Cecoc taci aipipan nte matinak Mont des Oliviers. Aci ki pe natcikapowictako 
owitcewakana, e itikotc: “Witamacinan apitc anihe ke isparik. Tan nta ke otci 
nisitowinamak kitci takociniin acitc kitci ponaskiwok?” 

4Ki naskamoctawew Cecoc, e itatc: “Aiekwamisikw aka kitci paskewiritakw awik. 

5Mitcet meka iriniwok kata takociniwok niticinikasowiniw kitci apatcitatcik, kitci 
tca itetcik: ‘Nin ni anihi ka ki itespan Kice Manito kitci pe iciticohwatc ota askik 
kitci akwacimiweritci!’ Mitcet iriniwa kata paskewirewok. 

6Ki ka petenawaw pecotcik e mote natoparinaniwok, kaie ki ka petakanawaw e 
natoparictatonaniwok warawik kotakihi askik. Akawir aric koctatcikw. Actew 
kitci icinakok. Nama aric ni moci kata ponaskiwon. 

7Kata mamowinehitowok iriniwok ite kotc e ici aitaciketcik. Peikw okimaw kata 
nta natoparictawew kotakihi okimawa. Kata kokataniwon, kaie kata kwekon atita 
e aitaskamikak. 

8Kata micta ariman, mitowi iskwew e iti matce akositc aci kitci wapamawasotc, 
ekoni ke apitc akosiweritakok.” 

9“Ki ka pakiterimikowawok iriniwok kitci nekatcihikoiekw kirika kitci 
nipahikoiekw. Kaskina wiec ki ka cikerimikowinawaw, osam e nosanehwiekw. 

10Ani apitc mitcet ka tapwerimitcik kata wepakonamok otapwetamowiniwaw. 
Kata wecimitowok kaie kata cikerimitowok. 

11Kata mitcetiwok iriniwok arotc ke nikan tipatcimotcik, ke kiraskitcik kitci 
itetcik: ‘ni tipatcimon Kice Manito otci.’ Mitcet iriniwa kata wecimewok. 

12Ke apitc mictahi pamiparik ka maratak, mitcet iriniwok kata ponitawok e 
sakihitotcik. 

13Aric anahwe mocak ke nosanehwitc kata akwacimakaniwiw. 

14Anihe tca Mirwatcimowin, Kice Manito Okimawin ka arimotcikaterik, kata pa 
tipatcitcikatew kaskina e irikokoskamikak, kaskina awik kitci petak. Minawatc 
nta kata ponaskiwon.” 

E tipatcimotc Cecoc kitci nekatcitakaniwonik 
(Natawapata kaie Mark 13.14-23; Luc 21.20-24) 

15“Ki ka wapamawaw anahwe ka icinikatakaniwitc ‘ka kice maratisitc,’ weckatc 
ka ki arimomikotc anihi ka nikan tipatcimorispana Taniena. Pitakamik kitci 
aiamihe mikiwamik kata icikapowiw, neta mia ka ici kitcitwaweritakonik.” — 
Anahwe ka tapwatak ohweriw, acteriw kitci miro nisitotak.— 

16“Ani apitc iriniwok Judée askik ka taciketcik arimatc nte kata ici ocimowok e ici 
matinarik. 

17Anahwe okitc mikiwamik ke pa taciketc ani apitc, nama acteriw kitci nitatowitc 
kitci natcipatatc ka ici tatak kitci matcewitatc. 

18Kaie anahwe ke pa otamirotc kitikan askik, nama acteriw kitci kiwetc 
omikiwamik, okapotowan kitci natcipatatc. 

19Ani apitc aici kicikarike, kata micta nekatcitawok iskwewok ka 
kanawerimawasotcik kaie aniki ke nocanihawasotcik! 

20Aiamihakw kitci pakoserimekw Kice Manito aka kitci actek kitci ocimoekw mia 
mekwata e pipok kekotc ma e arwepi kicikak. 

21Kecpin meka ani apitc aici kicikake, enko anihe ke mawotci nekatcitakaniwok 
patok kaskina ka ki ici pe kiskeritcikatek e nekatcitakaniwok esko ka pe askiwok 
nac anotc, kaie nama wiskat awocamec kata asitci nekatcitakaniwon. 

22Kecpin aka ki otci oreritak Kice Manito kitci atciwonak irikik ka tatinikipan 
kicikoriw ke nekatcitakaniwonikipan, nama awik kata pimatisipan. Aric ki 
atciwonam anahweriw otci iriniwa ka ki orapamatc kitci iteritakosiritci 
otirinima.” 

23“Kecpin tca awik ititakwe: ‘Kanawapamakw! Enkweriw anihi ka ki itespan Kice 
Manito kitci pe iciticohwatc ota askik kitci akwacimiweritci!’ kekotc ma kecpin 
ititakwe: ‘Enko anaha ka pa taciketc!’, akawir tapwetowakw. 

24Kata pe takociniwok meka iriniwok ke itekasotcik: ‘Ni ki pe iciticohokw Kice 
Manito kitci akwacimitakok,’ aka aric tapwe e icinakonik. Kaie kotakihik iriniwok 
ke nikan tipatcimokasotcik kata pe takociniwok, aka aric tapwe e itotisketcik 
Kice Manitowa otci. Kata mata kackitawok. Kata matawi aitotamok e natowi 
aitotakik kitci wikokwe wecimatcik iriniwa ka ki orapamikoritci Kice Manitowa, 
kecpin e kackitatcik. 

25Natotamokw! Ki nikan witamatinawaw.” 

26“Kecpin tca itikoiekwe, ‘Nta kanawapamakw! Nete pa tacikew ka ici 
cipewatawokarik!’, akawir icakw. Kekotc ma itikoiekwe, ‘Nta kanawapamakw! 
Nta pitakamik mikiwamik taci kasotc!’, akawir tapwetamokw. 

27Mia mitowi onimiskiw keskat e waskorehak kaskina icpimik nte wapanok nac 
nakapehonok, ekoni ke icinakonik pe icate Ka ki pe iriniwihitisotc.” 

28“Anihe tca pe isparike, kata miro kiskeritakon. Mia mitowi e ici takonik owiaw 
awesis e ki nipotc, ekota neta ke waskaretcik mikisiwok.” 

Ke pe isparik, minawatc pe takocike anahwe Ka ki pe iriniwihitisotc 
(Natawapata kaie Mark 13.24-27; Luc 21.25-28) 

29“Tecikotc ickwa ici nekatcitakaniwoke, nama kata nokosiw pisimw, kaie 
tipiskaw pisimw nama kata wasikew. Atcikocak waskok kata otci papakiciniwok. 
Kaskina tca aniki pisimw, tipiskaw pisimw kaie atcikocak kata ninikipariwok. 

30Aci kekocic kata nokon waskok, kitci otci kiskeritakok aci kekatc kitci pe 
takocik anahwe Ka ki pe iriniwihitisotc. Aci kaskina iriniwok ota askik kata 
matowok, kitci kackeritakik. Kata wapamewok anihi Ka ki pe iriniwihitisoritci, 
oskok kitci otci pe nokosiritci, minawatc pe icaritena, e mackawisiritci kirika e 
icperitakosiritci. 

31Aci kata petakon micta kweckoctatcikan kitci tca iciticohwatc otacerima, 
kaskina wiec ota askik e irikokoskamikarik kitci pa icaritci, kaskina e new 
kakikearik askik. Aniki aceriwok kata mawotcihewok anahweriw iriniwa ka ki 
orapamikoritci Ka ki pe iriniwihitisoritci, kaskina wiec ota askik e 
irikokoskamikarik kitci pa natcipahatcik.” 

Ka ici kiskinohamatokw wapiminatikw 
(Natawapata kaie Mark 13.28-31; Luc 21.29-33) 

32“Enko ohweriw ka ici kiskinohamatokw wapiminatikw: e iti mirokarik otikon 
kaie e iti sakipakarik, ki kiskeritenawaw aci e peconakok kitci pe nipik. 

33Peikon wapatamekwe kaskina anihe ke isparik, aka nokosite pisimw, 
papakicikawe atcikocak, ki ka kiskeritenawaw aci kekatc kitci pe takocik 
anahwe Ka ki pe iriniwihitisotc. 

34Tapwe ohwe ka witamatakok: anotc ka pimatisitcik iriniwok nama moci 
kaskina kata nipowok epwamoci kaskina aniheriw pe iciwepanik. 

35Waskok kaie aski tekaci kata ickwaparino, aric nititewin nama wiskat kata 
ickwaparin.” 

Wircike Kice Manito kiskeritam tan apitc ke ponaskiwonik 
(Natawapata kaie Mark 13.32-37; Luc 17.26-30,34-36) 

36“Nama awik kiskeritam tan apitc mia ke takociparinik aniheriw e kicikarik 
kekotc ma ke tato tipahikanearik apitc ke ponaskiwonik. Nama wawatc aceriwok 
wakwek ka taciketcik kiskeritamok, [nama kaie Kice Manito Okosa]. Wircike 
tepirak Kotawino kiskeritam. 

37Anihe weckatc ka ki pe iciwepanik mekwata Noé ka pe pimatisikopanen, ekoni 
peikon ke pe iciwepanik pe takocike anahwe Ka ki pe iriniwihitisotc. 

38Ani apitc epwamoci otcitciparinikopanen kitci riskipoterik askiriw, iriniwok 
mitcisowakopan, minikwewakopan kaie nipowiwakopan kekotc 
nipowihawakopan otanisiwawa, nac aniheriw e kicikarik Noé ka positcimetc. 

39Nama kekociciriw ki otci kiskeritamwakopan nac apitc ka micta kimiwonik 
kitci tca riskipoterik askiriw, acitc ka kwapawetcik kaskina. Ekoni peikon ke 
isparinik pe takocike anahwe Ka ki pe iriniwihitisotc. 

40Nicw iriniwok tapickotc mekwata kata taci otamirowok kitikan askik. Peikw 
anahwe kata matcewirakaniwiw, kotak tca anahwe kata nakatakaniwiw. 

41Nicw iskwewok tapickotc mekwata kata taci ocihewok napanewa. Peikw 
anahwe kata matcewirakaniwiw, kotak anahwe kata nakatakaniwiw. 

42Nanakatcitakw tca! Nama meka ki kiskeritenawaw apitc mia e kicikarik 
Teperitciketc ke pe icatc. 

43Miro nisitotamokw ohwe: iriniw e taciketc omikiwamik, kecpin tca e kiskeritak 
apitc mia tepiskarik ke pe icaritci kimoti iriniwa, nama kata nipapan. Nama kaie 
kata pakitinepan kitci pitakeritci omikiwamik. 

44Ekoni ke otci nanakatcihitisoekw kaie kirawaw. Anahwe meka Ka ki pe 
iriniwihitisotc kata pe icaw apitc mia aka e iteritamekw kitci takocik.” 

Ka miro atoskectaketc kirika aka ka miro atoskectaketc 
(Natawapata kaie Luc 12.41-48) 

45“Tan anahwe ka miro atoskectaketc, mocak ke ki asperimototawakaniwitc kitci 
miro otamirotc kirika ka kakitaweritak? Anahwe ka mirikotc anihi ka 

tiperimikotc kitci nanakatcihatc kotakihi ka atoskectakeritci, tato kickwa kitci 
miratc omitcimimiriw apitc pakateritena. 

46Kata mirwaciniw wir otci, anahwe ka atoskectaketc, kecpin e takociniritci 
okimama omikiwamirik, miskakote mekwata e taci otamirotc. 

47Tapwe ohwe ka witamatakok: kata miriko anihi okimama kitci 
nanakatcitamowatc kaskina e ici tatamiritci. 

48Kecpin aric aka miro otamirote anahwe ka atoskectaketc, kata iteritam: 
‘Nokimam nama nac pe takociniw.’ 

49Aci kata nta macikawew anihi kotakihi ka atoskectakeritci, kaie kata nta witci 
mitcisomew kirika kata witci minikwemew iriniwa ka kiwockwepiritci. 

50Kek nikotin kata takociniw anahwe ka tiperitak, apitc mia tekaci aka e 
pehikospan anihi otarotakana, aka e kiskeritamiritci apitc mia ke takociniritci. 

51Anahwe ka tiperitak kata matceticahwew anihi ka atoskectakotc, mitowi e ici 
anwerimakaniwitcik iriniwok ka miro iriniwikasotcik, wiec ko e ici micta 
matonaniwonik kirika e ici kakiceapitecininaniwonik.” 

 Matio 25 

Atisokanicic: Mitato ickwecak 

1Cecoc itew: “Ani apitc, ekoni ke icinakonik Kice Manito Okimawin, mitowi ohwe 
ke atisokeian. Tapanak mitato ickwecak ka nisawiwakopanen kitci icatcik ke ici 
nipowinaniwonik. Ki orowiwok e wi nakickowatcik anihi ke nipowiritci. Papeikw 
takonamopanak wactenamakaniw. 

2Niaraniwakopan nta e tacitcik e miroctikwanitcik, kirika aniki kotakihik e 
niaraniwitcik pisinakaweritamawakopan. 

3-4Aniki ka miroctikwanitcik kicatc ki otapinamowakopan opotariw, pimiteriw 
nta e acterik, aka kitci noteparitcik. Aniki kotakihik ickwecak nama ki otci 
mamitoneritamok kitci matcewitatcik pimiteriw, tepirak owactenamakaniwaw ki 
matcewitawok. 

5Mictahi itapitciw anahwe ke nipowitc ka pehakaniwitc, nama nac takociniw. Nac 
notekociwok aniki ickwecak e aieskositcik e pehotcik.” 

6“Kek e apita tipiskak, pe tepwaniwon: ‘Aci takociniw anahwe ke nipowitc! 
Orowikw kitci nta nakickowekw!’ 

7Kaskina onickawok aniki ickwecak, e iskahakik owactenamakaniwaw. 

8Aci aniki niaran ickwecak aka ka miroctikwanitcik, itewok owitc ickweciwawa 
ka miroctikwaniritci: ‘Miricinan memantcic pimite ka ki petaiekw. Aci meka 
actawew niwactenamakanan!’ 

9Itakaniwiwok: ‘Nama ki ka ki miritinan. Nama ni ka tipiparinan kaie ninan. 
Kirawe kata miroparinopan atawewikamikok kitci nta natcipataiekw kitci 
otapinamasoekw!’ 

10Aci matcawok aniki ickwecak aka ka miroctikwanitcik, e nta otapinakik 
pimiteriw. Mekwata e itanahotcik, aci takociniriw anihi ke nipowiritci. Aniki 
kotakihik ickwecak ka ki miro nisawitcik kitci takociniritci iti witcewewok, nete 
tca e pitaketcik ka ici makocaniwonik. Ekoni e ici kipaskonikatek ickwatem. 

11Ani apitc wiskata aci takociniwok aniki kotakihik ickwecak ka ki nta otapinakik 
pimiteriw. Aci tepwatewok anihi ke nipowiritci, e itatcik: ‘Okimaw! Okimaw! 
Cenamacinan ickwatem!’ 

12Itew aric anahwe iriniw ke nipowitc: ‘Tapwe ohwe ka witamatakok: nama ki 
kiskerimitinawaw.’” 

13Aci itew Cecoc: “Aiekwamisikw tca. Nama meka ki kiskeritenawaw ke tato 
kicikak kaie ke tato tipahikaneak ke takocinian.” 

Atisokanicic: Nicto arotakanak 
(Natawapata kaie Luc 19.11-27) 

14Cecoc atisokew kiapatc, e arimotak ke icinakonik Kice Manito Okimawin: “Mia 
mitowi iriniw e wi matcaspan e nta pa pimatisitc. Ki wicamew iriniwa ka 
atoskectakotc, e acotamawatc e ici tatak. 

15Tato neta e taciritci ki awihew irikik ke kackitaritci. Peikw neta e taciritci ki 
awihew niaranaw kice mitato mitana tatowapiskiriw. Minawatc kotakihi nicwaw 
kice mitato mitana tatowapiskiriw. Minawa kotakihi, peikwaw kice mitato 
mitana tatowapiskiriw tepirak. Ekoni ka ici matcatc. 

16Anahwe arotakan ka ki awihakaniwitc niaranaw kice mitato mitana 
tatowapiskiriw tecikotc ki matcaw kaie wir, e nta otamirotatc aniheriw coriariw, 
nac kitci kackitatc kotakeriw niaranaw kice mitato mitana tatowapiskiriw. 

17Minawatc anahwe ka ki awihakaniwitc nicwaw kice mitato mitana 
tatowapiskiriw, peikon ka totak. Ki kackitaw kaie wir nicwaw kice mitato mitana 
tatowapiskiriw. 

18Aric anahwe ka ki awihakaniwispan peikwaw kice mitato mitana 
tatowapiskiriw ki matcaw e nta rikotawokahak. Ki kataw aniheriw okimama 
ocoriamiriw.” 

19“Ani apitc wiskata anahwe okimaw pe kiwew e pe nta kiskeritak ocoriam. 

20Anahwe arotakan ka ki awihakaniwispan niaranaw kice mitato mitana 
tatowapiskiriw pe natawapamew okimama e iciwitowatc irikik ka ki kackitatc, e 
itatc: ‘Okimaw, ki ki miritai niaranaw kice mitato mitana tatowapiskw. 
Kanawapata tca anahwe kotak niaranaw kice mitato mitana tatowapiskw ka ki 
kackitaian.’ 

21Okimama itiko: ‘Mirwatikwatc e miro arotakaniin, mocak ke ki 
asperimototakoin. Ki ki pe miro irapatcitan anahwe memantcic ka ki awihitan. 
Nipara aci ki ka acotamatin, kirawe ka akitakok. Ekoci pe nta orapi kitci 
mirwatikotaikw.’” 

22“Minawatc anahwe arotakan ka ki awihakaniwitc nicwaw kice mitato mitana 
tatowapiskw pe natawapamew okimama, e itatc: ‘Okimaw, ki ki awihitai nicwaw 
kice mitato mitana tatowapiskw. Kanawapata ohwe kotak nicwaw kice mitato 
mitana tatowapiskw ka ki kackitaian.’” 

23“Okimama itiko: ‘Mirwatikwatc e miro arotakaniin, mocak ke ki 
asperimototakoin. Ki ki pe miro irapatcitan anahwe memantcic ka ki awihitan. 
Nipara tca aci ki ka acotamatin, kirawe ka akitakok. Ekoci pe nta orapi kitci 
mirwatikotaikw.’” 

24“Minawatc anahwe arotakan ka ki awihakaniwitc peikwaw kice mitato mitana 
tatowapiskiriw pe natawapamew okimama, e itatc: ‘Okimaw, ni kiskeritetai e wi 
tipototaman, e mawotcitain coria, misawatc aka kir tipirawe e ki otci otamiroin, 
kaie e mawotcitain kitikan aka ka ki otci matce kitikein. 

25Ni ki sekisin, ekoni wetci ki nta kataian kicoriam atamitawak. Kanawapata tca 
kicoriam, enko tca ohwe ka tiperitaman!’” 

26“Okimama itiko: ‘Wesa, ki matci arotakaniwin, kaie ki kitimin. Ki kiskeritetai 
orina e wi mawotcitaian kekocic aka e ki otci otamiroan, e mawotcitaian kitikan 
aka ka ki otci matce kitikeian! 

27Kirike ki ta ki nahiken nicoriam coriawikamikok! Anotc ni ta ki orowititatai 
nicoriam kaie irikik ke ki rikihamakipan!’” 

28“ ‘Maninamakw aniheriw coriariw, minawatc mirakw anahwe ka takonik 
mitatowaw kice mitato mitana tatowapiskiriw. 

29Anahwe meka ka takonik kekociciriw, awocamec kata mirakaniwiw, nac kitci 
mitcenik. Aric anahwe aka ka takonik kekociciriw, kata maninamowakaniwiw 
kaskina e ici tatak, misawatc onawis e takonik kekociciriw. 

30Minawatc anahwe arotakan aka wiec ka irapatisitc, ki ka orowepinaw neta e ici 
tipiskarik. Ekote nete e taci matonaniwonik kaie e ici micta 
kakiceapitecininaniwok.’” 

Mamitcitc kitci tipaskonikaniwok 

31“Apitc pe koski takocike anahwe Ka ki pe iriniwihitisotc oticperitakosiwinik, 
kirika kaskina aceriwok e pe witcewikotc, kata pe nta apiw okimaw 
tetapiwakanik kitci okimawitc. 

32Kaskina kata mawotcihew iriniwa ota askik kitci pe itactamikapowictakotc. 
Tatipan kata arew iriniwa, mia mitowi maritcenici iriniw e tatipanaratc 
maritcenica kirika atikocica. 

33Onihiwinik kata arew anahweriw omaritcenicima, anahweriw tca 
otatikocicima, onamatciwinik. 

34Minawatc anahwe okimaw kata itew anahweriw onihiwinik ka icikapowiritci: 
‘Petcimotekw, kirawaw ka cawerimitakw Notawi. Pe nta otapinamokw ohwe 
Okimawin ka wi mirikoiekw, aci weckatc ka ki nisawitakaniwok kirawaw otci, 
esko ka kiceritcikatek aski. 

35Ni pakatatai meka, ki ki acaminawaw. Ni pakatamotai, ki ki minihinawaw. 
Nama ki ki otci kiskeriminawaw, peikon ki ki pitakahinawaw kimikiwamiwak. 

36Nama ni owikasimitai, ki ki wespicinawaw. Nit akositai, ki ki natokohinawaw. 
Kipahotowikamikok ni tacikatai, ki ki pe natawapaminawaw.’” 

37“Aci aniki ka ki nitotwatcik Kice Manitowa pe naskamew: ‘Teperitcikein, tan 
apitc ka ki wapamitak e pakatein, e ki tca acamitak? Kekotc ma tan apitc ka ki 
wapamitak e pakatamoin, e ki tca minihitak? 

38Tan apitc aka ka ki otci kiskerimitak, e ki tca pitakahitak nimikiwaminak? 
Kekotc ma tan apitc ka ki wapamitak aka e owikasimiin, e ki tca wespititak? 

39Tan apitc ka ki wapamitak e akosiin, kekotc tan apitc kipohotowikamikok ka ki 
tacikein, e ki tca natawapamitak?’” 

40“Kata itew okimaw: ‘Tapwe ohwe ka witamatakok: tatwaw ka ki pe miro 
totawekw peikw iriniw misawatc aka e kicteritakositc, nin ka ki pe miro 
totawiekw.’” 

41“Minawatc ni ka itawok iriniwok namitciwonik ka icikapowitcik: ‘Matcakw nete 
aka kitci pecowapamiekw, kirawaw ka anwerimikoiekw. Icakw neta kakike 
ickotek ka ki ocitakaniwok wirawaw otci Matci Manito acitc ka atoskectakotc. 

42Ni pakatatai meka, nama ki ki otci acaminawaw. Ni pakatamotai, nama aric ki ki 
otci minihinawaw. 

43Nama ki ki otci kiskeriminawaw, nama aric ki ki otci pitakahinawaw 
kimikiwamiwak. Nama ni ki otci owikasimitai, nama aric ki ki otci 
wespicinawaw. Nit akositai, kirika kipohotowikamikok ni tacikatai, nama kaie ki 
ki otci pe witcihinawaw.’” 

44“Aci ni ka pe itikok: ‘Teperitcikein, tan apitc ka wapamitak e pakatein, kekotc e 
pakatamoin, kekotc aka ka ki otci kiskerimitak, kekotc aka e owikasimiin, kekotc 
e akosiin, kekotc kipohotowikamikok e tacikein, kirika aka e ki otci nta 
witcihitak?’” 

45“Aci kata itikowok okimamiwawa: ‘Tapwe ohwe ka witamatakok: tatwaw aka 
ka ki otci pe miro totawekw peikw iriniw misawatc aka e kicteritakositc, peikon 
kaie nin nama ki ki otci pe miro totawinawaw.’” 

46“Aniki iriniwok kata iciticohwakaniwiwok kakike arimisiwinik. Aric aniki ka ki 
totakik e ici nataweritamiritci Kice Manitowa kata icawok kakike pimatisiwinik.” 

 Matio 26 

Cota okimawok e natowi totakik kitci makonakaniwiritci Cecoca 
(Natawapata kaie Mark 14.1-2; Luc 22.1-2; Jean 11.45-53) 

1Ka ickwa kiskinohamaketc aniheriw kaskina ke totcikaterik Cecoc, ki itew 
owitcewakana: 

2“Ki kiskeritenawaw ki nicwo kickokake aci kitci aiamihe makocaniwok Pâque: 
ani apitc anahwe Ka ki pe iriniwihitisotc kata makonakaniwiw kitci 
tcictaskowatakaniwitc tcipaiatikok.” 

3Aci aniki cota makatewokorewok ka tiperitakik kaie cota okimawok ki 
mawotcihitowok omicta omikiwamirik kitci makatewokorewa, Caïphe ka 
icinikasoritci. 

4Kaskina tapickotc ki natowi totamok kitci kimotc makonakaniwiritci Cecoca 
kaie kitci nipahakaniwiritci. 

5Itewakopan: “Nama ki ta makonano mekwata e aiamihe makocaniwonik, aka 
kitci kiciwahawikok iriniwok.” 

Iskwew e actawatc ka miromakonik octikwanirik Cecoca 
(Natawapata kaie Mark 14.3-9; Jean 12.1-8) 

6Nete Béthanie otenacik pa tacikepan Cecoc, neta omikiwamirik iriniwa, Simo ka 
icinikasoritci. Anahwe Simo omikiwapinekopan. 

7Aci peikw iskwew pe natcikapowictawew Cecoca, e petaritci opotaciriw ka 
micta mirwacinik, ka mirwapiskosiritci asiniwa e ki apatcihakaniwiritci e 
ocitakaniwonik aniheriw opotaciriw, e mockineperik neta pimiteriw ka 
miromakonik e misakitakonik. Ki sikinamwew Cecoca octikwanirik mekwata e 
taci apispan mitcisowakanik. 

8Aniki Cecoc owitcewakana ka wapatakik aniheriw, ki kiciwamowok, e itetcik: 
“Kekwariw wetci onactatc? 

9Matci kata ki atawepan awik, nipara coriariw kitci kackitatc, kitci miraspan ka 
kitimakisiritci!” 

10Cecoc petawew ani e ici arimweritci. Aci itew: “Kekwan wetci nekasimekw 
anahwe iskwew? Micta mirwaciniw aniheriw ka ki totak nin otci. 

11Mocak meka kata tawok ka kitimakisitcik ota ka ici tacikeiekw. Aric nin, nama 
mocak ki ka witci tacikemitinawaw ota. 

12Ni ki pe sikinamakw aniheriw ka miromakonik e wi nisawihitc kitci 
nahikakowan matikowocik. 

13Tapwe ohwe ka witamatakok: kaskina wiec ke ici tipatcimonaniwok ohwe 
Mirwatcimowin, kaskina e irikokoskamikak, kata tipatcitcikateriw ohweriw ka ki 
totak anahwe iskwew, mocak kaie kata mikawerimakaniwiw.” 

E iteritak Judas kitci pakiterimatc Cecoca 
(Natawapata kaie Mark 14.10-11; Luc 22.3-6) 

14Aci peikw neta e mitato acitc niciritci Cecoc owitcewakana, Judas Iscariote ka 
icinikasoritci, natawapamew cota makatewokorewa ka tiperitamiritci, 

15e itatc: “Kekwan ke pe miriekw kecpin pakiterimake Cecoc, kitci ki 
makonekw?” Ki akitamok nicto mitana coriawapiskoriw, e miratcik anihi Judawa. 

16Ekoni aci e iti kitciparitc Judas e natowi aitotak mia apitc ke ki pakiterimatc 
Cecoca, kitci tca makonikoritci anahweriw cota maketekorewa ka tiperitamiritci. 

Cecoc e witci mitcisomatc owitcewakana e aiamihe makocaniwonik 
(Natawapata kaie Mark 14.12-21; Luc 22.7-14,21-23; Jean 13.21-30) 

17Aci otcitcipariniw kitci mirwatatakik cota iriniwok, “Pakwecikan aka ka 
opisotc” e icinikaterik aniheriw otaiamihe makocaniwaw. Aci nictam aniheriw e 
kicikarik e mirwatcitcikaterik, Cecoc pe nta kokwetcimiko owitcewakana, e 
itikotc: “Tante e ici nataweritaman kitci ici nta ocitamatak 
makocan?” Pâque icinikateriw aniheriw cota aiamihe makocaniw ka arimotakik. 

18Itikowok Cecoca: “Icakw otenak. Peikw nte iriniw ki ka natawapamawaw. Ki ka 
tca itawaw nte: ‘Kiskinohamake iriniw itew: Aci otcitciparin kitci isparik kaskina 
ka ki itactek kitci iciwepasian. Kir kimikiwamik ni ka taci aiamihe makocan kirika 
niwitcewakanak.’” 

19Aci ki itotiskeriwa Cecoc owitcewakana kotc ka ki itatc, kaie ki nisawitariwa ke 
aiamihe makocetcik. 

20E iti otakocinik, Cecoc natapiw mitcisowakanik kirika owitcewakana e mitato 
acitc niciritci. 

21Mekwata e taci mitcisotcik, itew Cecoc: “Tapwe ohwe ka witamatakok: peikw 
neta e taciekw ni ka pakiterimikw.” 

22Micta kackeritamiriwa anahweriw owitcewakana. Aiackotc kokwetcimiko: 
“Namaiew ni nin, taina, Teperitcikein?” 

23Cecoc itew: “Anahwe ka ki akotcimatc opakwecikanima neta orakanik mia 
tapickotc ka akotcimak nipakwecikanim, enko anahwe ke pakiterimitc. 

24Anahwe Ka ki pe iriniwihitisotc kata nipo, kotc ka itacterik Kice Manito 
Omasinahikanik e arimomakaniwitc. Aric kata micta arimipaririw anihi iriniwa 
ke pakiterimikotc! Kirawe kata ki miroparinipan kecpin aka ki otci pe 
nitawikiritci anihi iriniwa!” 

25 Judas, anahwe ke pakiterimatc Cecoca, arimwew, e kokwetcimatc: “Namaiew 
ni nin, taina, Kiskinohamake iriniw?” Cecoca itiko: “Kir ni ka itein.” 

Cecoc kirika owitcewakana e aiamihe makocetcik 
(Natawapata kaie Mark 14.22-26; Luc 22.14-20; 1 Corinthe iriniwok 11.23-25) 

26Mekwata e mitcisotcik, Cecoc ki otapinew pakwecikana. Ka ickwa aiamihatc, 
mikwetc e itatc Kice Manitowa, ki papakwepitew. Ki mamirew owitcewakana, e 
itatc: “Otapinakw ohwa pakwecikan! Mowakw! Enko ni niwiaw.” 

27Minawatc ki otapinam peikwo orakan minicaporiw. Ka ickwa naskamowatc 
Kice Manitowa, mameckotc ki mirew anahweriw owitcewakana kitci 
minikweritci, e itatc: “Minikwekw, kaskina e taciekw. 

28Enko ohwe nimikw ke ki otci kiskeritakok Kice Manito otacotamakewin, e 
nataweritak kitci miroparihitoekw kirika wir. Kaie kata macikowitakaniwon 
mitcet iriniwok otci kitci kasihikaterik opactatowiniwaw. 

29Ki witamatinawaw: aci anotc nama awocamec ni ka minikwan minicapo, patoc 
minawatc tapickotc minikweikwe ocki minicapo neta Notawi Okimawinik.” 

30Minawatc ki nakamowok mirwatatamo nakamowiniw. Minawatc ki matcawok, 
e icatcik matinacik Mont des Oliviers ka icinikaterik. 

Cecoc e tipatcimotc aka e kiskerimikotc Piena 
(Natawapata kaie Mark 14.27-31; Luc 22.31-34; Jean 13.36-38) 

31Aci Cecoc ki itew anahweriw owitcewakana: “Ohwe ke mi tipiskak, kaskina e 
taciekw ki ka pakiteriminawaw. Masinatew meka Kice Manito Omasinahikanik: 
‘Ni ka nipahaw maritcenici iriniw. Kaskina tca wiec kata orackawok 
maritcenicak, arotcikotc kitci ici matcatcik.’” Zacharie 13.7 

32Kiapatc itew Cecoc: “Aric ickwa apitcipaiane, nete Galilée askik itekera ni ka 
ican kitci pehitakok.” 

33Pien aci naskamo, e itetc: “Misawatc kaskina aniki kotakihik pakiterimiskawe, 
nin nama wiskat ki ka pakiterimitin.” 

34Cecoca itiko: “Tapwe ohwe ka witamatan: anotc ke mi tipiskak, epwamoci 
kitotc nape pakahakwan, aci nictowaw ki ka ickwa itwan aka e kiskerimiin.” 

35Itew Pien: “Nama wiskat ni ka itwan aka e kiskerimitan, misawatc kecpin 
acteke kitci nipoan kirika kir.” Ekoni peikon kaskina ka iteritci anihi kotakihi 
Cecoc owitcewakana. 

Cecoc e nta aiamihatc Gethsémané 
(Natawapata kaie Mark 14.32-42; Luc 22.39-46) 

36Aci iti takociniwok Cecoc kirika owitcewakana nete Gethsémané pitowatikw ka 
icinikaterik. Aci itew Cecoc: “Ekota ota apikw. Nin tca nete ni ka nta aiamihan.” 

37Minawatc ki matcewirew Piena, kaie anihi e niciritci Zébédée okosa, Cak 
kirika Jean. Ki iti micta kackeritam kaie e nekateritak. 

38Ki tca itew anahweriw owitcewakana: “Ni micta kackeriten nitehik. Ekota ota 
tacikekw. Akawir kaie notekocikw.” 

39Minawatc nakewara iti icaw. Ki nipiskopariho e pakoserimatc Kice Manitowa, e 
tca itetc: “Notawi, mireritamane, ocita aka kitci nekaterimoian. Nama aric nin 
nititeritamowin kitci apatak, aric kir kititeritamowin.” 

40Aci natawapamew minawatc anahweriw owitcewakana e nictiritci. Ki tca 
wapamew e taci niparitci. Aci itew Piena: “Nama ia wawatc ki ki otci 
kackitanawaw peikwo tipahikan irikik aka kitci nipaiekw? 

41Nanakatisikw! Aiamihakw kaie aka kitci cakotcihikoiekw e kokwetcihikoiekw 
kitci pactatiekw. Ata nataweritam iriniw omitoneritcikanik kitci miro totak. 
Nama aric tipi mackawisiw owiawik itekera kitci itotisketc.” 

42Aci kiapatc minawatc nakatew owitcewakana. Aiamihaw e tca itetc: “Notawi, 
kecpin otcitakotc nataweritamawiine kitci nekatcitaian, ni ka iciwepasin, kir 
meka ka ici nataweritaman, kir kititeritamowin kitci apatak.” 

43Minawatc kiapatc pe natawapamew owitcewakana. Wapamew e niparitci. 
Nama ki otci kackitaripana kitci aitapiritci. 

44Nac nictowaw nakatew Cecoc, nakewara e nta aiamihatc, peikon kiapatc e itetc. 

45Minawatc tca kiapatc pe natawapamew, e itatc: “Kiapatc ia ki nipanawaw kirika 
e arwepihitisoekw? Aci otcitciparin kitci pakiterimakaniwitc anahwe Ka ki pe 
iriniwihitisotc, pactati iriniwa kitci makonikotc! 

46Pasikokw! Matcatan! Kanawapamakw tca anahwe iriniw ka ki pakiterimitc! Aci 
pe takociniw!” 

E makonakaniwitc Cecoc 
(Natawapata kaie Mark 14.43-50; Luc 22.47-53; Jean 18.3-12) 

47Mekwata kiapatc e taci arimwetc Cecoc, aci pe takociniriw peikw anihi 
owitcewakana, Judas ka icinikasoritci. Mitcet iriniwa pe witcewiko, micta 
mokomaniw e pe takonamiritci kaie mictikoriw. Ki pe iciticohokowakopan 
anahweriw cota makatewokorewa ka tiperitamiritci kaie cota aiamihe okimawa. 

48Judas, anahwe ka pakiterimatc Cecoca, ki itepan anahweriw iriniwa ka ki pe 
witcewikotc ke totak kitci ki otci kiskerimaritci Cecoca, e ki itatc: “Anahwe iriniw 
ke otcemak, enko na ka natawerimekw. Makonakw tca!” 

49Tecikotc Judas ki natawapamew Cecoca, e tca itatc: “Kwei, Kiskinohamake 
iriniw!” Minawatc ki otcemew. 

50Itiko Cecoca: “Nikwimes, anihe ka otci pe icain, tactapi itotiske!” Aci 
petcimotewok aniki kotakihik iriniwok, e matcikonatcik, kaie e makonatcik. 

51Peikw tca nta ka ki pe witcewaspan Cecoca, ki korokopitam omicta omokoman. 
Ki otamitotawew kitci makatewokorewa otarotakaniw, e kickitokewepowatc. 

52Aci itew Cecoc: “Pitaha anihe kimicta kimokoman kimokomaniwocik. 
Itwaniwon meka, kaskina awik ka mikasotc, micta mokomaniw e apatcitatc, 
micta mokomanik kata otcinew. 

53Nama ani ki kiskeriten matci kitci ki tepwatakipan Notawi kitci pe nta witcihitc, 
tecikotc kitci pe iciticohwaspan kice mitcet aceriwa kitci pe witcihimitci! 

54Kecpin aric ani ki totaman, nama nte kata isparinopan anihe ka itasinatek Kice 
Manito Omasinahikanik. Itasinatew meka neta ani kitci pe iciwepak.” 

55Aci itew Cecoc anihi mitcet iriniwa ka ki pe icaritci: “Actepan ia kitci pe icaiekw 
e takonamekw micta mokomana kaie mictikwa kitci ki makoniekw, tarasak mia 
kimoti iriniw e iterimiekw? Tato kickwa ni ki apin neta kitci aiamihe mikiwamik 
e kiskinohamakeiapan. Nama aric wiskat ki ki otci makoninawaw. 

56Aric kaskina anihe pe iciwepan, kitci ki isparinik aniheriw weckatc ka ki 
aitetcik ka nikan tipatcimowaspan Kice Manito Omasinahikanik.” Aci kaskina 
nakatiko owitcewakana e ocimoritci. 

Cecoc e iciwirakaniwitc neta ka ici mawotcihitoritci cota iriniwa Ka Kitci 

Tipaskonikeritci 
(Natawapata kaie Mark 14.53-65; Luc 22.54-55,63-71; Jean 18.13-14,19-24) 

57Minawatc kitci makatekorek ki iciwirewok Cecoca aniki ka ki 
makonatcik. Caïphe icinikasokopan anahwe kitci makatewokorew. Ekota nta ka 
ki ici mawotcihitowaspan iriniwok ka kiskinohamaketcik cota aiamihe 
irakonikewiniw kirika cota aiaimihe okimawok. 

58Warawik otci nosanehwew Pien Cecoca, nac neta ka iciwirakaniwiritci, 
orowitimik kitci makatewokorewa omikiwamirik. Orowitimik nta pa tacikew, e 
witapimatc iriniwa ka nanakatcitaritci kitci aiamihe mikiwamiriw, e wi 
kiskeritak tan ke iciwepanik. 

59Aniki cota makatewokorewok ka tiperitakik kaie kaskina ka tipaskoniketcik 
cota iriniwok otci, Ka Kitci Tipaskoniketcik e icinikatakaniwitcik, natowi 
totamwakopan kitci itactahorakaniwiritci Cecoca, ke ki otci 
atamerimakaniwiritci kitci tca nipahakaniwiritci. Kata ki mireritamwakopan 
wawatc kitci kiraskinaniwonik aniheriw otci. 

60Nama aric ki otci miskamok ke ki otci atamerimakaniwiritci, misawatc mitcet 
iriniwok e ki pe nta itactahoratcik e kiraskitcik. Kek nicw iriniwok ki pe icawok 
nta nikanik, 

61e itetcik: “Ni ki petawanan anahwe iriniw e itetc: ‘Ni kackitan kitci orahaman 
Kice Manito okitci aiamihe mikiwam, minawatc ni ka koski ocitan, nicto kickwa 
irikik kitci tacikaman.’” 

62Aci pasiko anahwe kitci makatewokorew, e tca kokwetcimatc Cecoca: “Nama ia 
kekocic kit itan? Nama ia ki petamwan aniheriw ka itetcik aniki iriniwok e 
arimomiskik?” 

63Nama aric ki otci itew Cecoc. Aci kiapatc kokwetcimiko anihi kitci 
makatewokorewa: “Actew kitci witamawiak, e nespi tapwein, Kice Manito otci e 
pimatisitc: kir ia ni Kice Manito Okosa, anihi ka ki itespan kitci pe iciticohwatc ota 
askik kitci akwacimiweritci?” 

64Cecoc itew: “Kir ni ka itein. Aric ki witamatinawaw: aci anotc ki ka 
wapamawaw anahwe Ka ki pe iriniwihitisotc e apitc onihiwinirik Kice Manitowa 
e mackawisiritci, kaie ki ka wapamawaw wakwek e pe ototetc, oskok e pe otci 
nokositc.” 

65Ekoni e ici pikopitak anahwe kitci makatewokorew owikasim, e tca itetc: “Micta 
marerimew Kice Manitowa! Nama aci awocamec ki ka irapatcihanowok iriniwok 
kitci mamicimatcik! Aci wir tipirawe ki ki petawawaw ka ki itetc e marerimatc 
Kice Manitowa! 

66Tan tca e iteritamekw?” Itewok: “Anweritakosiw kirika ki kackitamatiso kitci 
nipahakaniwitc!” 

67Ekoni tca e ici iskwatatcik Cecoca otactamikorik. Ki otatamohwewok. Kotakihik 
ki pasakwehwewok, 

68e itatcik: “Awin ka ki otamohwisk, kir ka ki pe iciticohwisk Kice Manito kitci 
akwacimiwein! Wi kokwe kiskerita!” 

E itetc Pien aka e kiskerimatc Cecoca 
(Natawapata kaie Mark 14.66-72; Luc 22.56-62; Jean 18.15-18,25-27) 

69Pien taci apipan orowitimik kitci makatewokorewa omikiwamirik. Aci arotakan 
ickweca pe natcikapowictako Pien, e itikotc: “Kaie kir ni, ki pa witcewatai Cecoc, 
anahwe iriniw Galilée askik ka otcitc.” 

70Aric ki kaso Pien, kaskina neta ka tacikeritci e petakotc, e itetc: “Nama ni 
kiskeriten anihe wa itein.” 

71Ekoni ka iti icatc nete pecotcik ickwatemik miniskanatikok. Aci kotakihi 
arotakan ickweca wapamiko Pien. Aci anahwe ickwecic itew iriniwa neta ka 
tacikeritci: “Anahwe iriniw kaie wir ni pa witcewepan anihi Cecoca, Nazareth ka 
otciritci.” 

72Kiapatc Pien ki kaso, e itetc: “Tapwe ohwe ka iteian, nama ni kiskerimaw 
anahwe iriniw!” 

73Kek nanake, aniki neta ka taciketcik pe natcikapowictawewok Piena, kirika e 
itatcik: “Otcitakotc, kaie kir ni nta peikw e tacitcik Cecoc owitcewakana! Ki 
nisitotakosin e arimwein, kaie kir nte e otciin nte ka otcitc anahwe Cecoc.” 

74Aci itew Pien: “Kitci kicakonitc Kice Manito kecpin kiraskiwanen! Tapwe ohwe 
ka iteian, nama ni kiskerimaw anahwe iriniw!” Mia ka ickwa itetc aniheriw, aci 
kitoriw nape pakahakwana. 

75Aci mikawiw aniheriw ka ki itikospan Cecoca: “Epwamoci kitotc nape 
pakahakwan, aci nictowaw ki ka ickwa itwan aka e kiskerimiin.” Aci ki orowiw 
Pien, e micta matotc. 

 Matio 27 

Cecoc e iciwirakaniwitc kice okimak Pilate 
(Natawapata kaie Mark 15.1; Luc 23.1-2; Jean 18.28-32) 

1Wipatc e kicepawonik, kaskina aniki cota makatewokorewok ka tiperitakik kaie 
cota aiamihe okimawok tapickotc ki oreritamok kitci nipahakaniwiritci Cecoca. 

2Ki itewok kitci takopitakaniwiritci, kitci matcewirakaniwiritci, minawatc kitci 
iciwitowakaniwitc anahwe Romain kice okimaw, Pilate ka icinikasotc. 

E nipahitisotc Judas 
(Natawapata kaie Ka ki aitotiskeritci Cecoc otarotakana 1.18-19) 

3 Judas, anahwe ka ki pakiterimatc Cecoca, ki petakew e ki anwerimakaniwiritci. 
Ki micta cikeritam aniheriw ka ki totak kaie ki nta kiwe mirew anahweriw cota 
makatewokorewa ka tiperitamiritci kirika cota aiamihe okimawa aniheriw 
coriawapiskoriw, nicto mitana e tatinik. 

4Ki itew: “Nit anweritakosin! Ni ki pakiterimaw awik kitci nipahakaniwitc, aka 
kekociciriw e ki otci matci totak.” Aric ki itiko: “Nama wiec nit iteritenan. Kir ni 
ka ki totaman.” 

5 Judas ki iciwepinam aniheriw coriariw neta pitakamik kitci aiamihe mikiwamik. 
Minawatc ki matcaw, e nta nakwatitisotc. 

6Aniki cota makatewokorewok ka tiperitakik ki mawotcitawok aniheriw 
coriariw, kirika ki itewok: “Nama actew kitci actaikw anihe coria neta ka ici 
pakitinikaniwok coria kitci aiamihe mikiwam otci, osam meka e ki irapatak e 
kicikasonaniwok kitci nipahakaniwitc iriniw. Ekoni e itactek kitirakonikewinino.” 

7Minawatc ki oreritamok aniheriw coriariw ke irapatcitatcik, kitci kicpinatatcik 
kitikan askiriw, iriniw ka ocitaspan orakaniw aniheriw otaski, kitci ocitatcik 
rikwaskaniw, mantewa ke ici rikwaskatakaniwiritci. 

8Ekoni wetci kiapatc anotc icinikatek anihe rikwaskan “miko kitikan aski.” 

9Ekoni tca ka otcitciparinik tapwe kitci pe isparinik aniheriw weckatc ka ki 
itespan peikw ka nikan tipatcimospan, Jérémie ka icinikasospan: “Ki otapinamok 
aniheriw nicto mitana e tatinik coriawapiskoriw, enko aniheriw 
irikik Israël iriniwok ka ki oreritakik kitci pakitinikaterik e kicikasonaniwonik 
kitci nipahakaniwiritci. 

10Kirika ki irapatcitawok aniheriw coriariw kitci otapinakik kitikan askiriw, 
iriniw ka ocitatc orakaniw otaski, mia ka ki icitc Teperitciketc.” Zacharie 11.12-

13; Jérémie 18.2-3; 19.1-2; 32.6-15 

Pilate e kokwetcimatc Cecoca 
(Natawapata kaie Mark 15.2-5; Luc 23.3-5; Jean 18.33-38) 

11Aci Cecoc ki pe iciwirakaniwiw kitci icikapowitc nikanik e ici apiritci kice 
okimawa, kirika ki kokwetcimiko: “Kir ia ni cota iriniwok okimamiwawa?” Itew 
Cecoc: “Kir ni ka itein.” 

12Aci ki itactahoriko anahweriw cota makatewokorewa ka tiperitamiritci kaie 
cota aiamihe okimawa. Nama aric wiec ki otci itew Cecoc. 

13Aci Pilate itew: “Nama ani ki petamwan kaskina e ici itactahoriskik aniki?” 

14Ki tca mamiskaterimew Cecoca anahwe kice okimaw tekaci aka otci peikwaw e 
naskamoritci. 

Cecoc e atamerimakaniwitc kitci nipotc 
(Natawapata kaie Mark 15.6-15; Luc 23.13-25; Jean 18.39–19.16) 

15Tato pipona, mekwata e cota aiamihe makocaniwonik, Pâque ka icinikaterik, 
kice okimaw Pilate pakitinekopan ko peikw iriniwa ka kipohwakaniwiritci. 
Wirawaw tca iriniwok e mitcetitcik itakaniwiwakopan kitci orapamatcik tan 
anihi mia ke pakitinakaniwiritci. 

16Takopan neta peikw iriniw ani apitc e kipohwakaniwitc, e miro 
kiskerimakaniwitc, Jésus Barabbas icinikasopan. 

17Aci kokwetcimew Pilate anihi iriniwa e mitcetiritci ka ki mawotcihitoritci neta, 
e tca itatc: “Awin ka natawerimekw kitci pakitinak? Jésus Barabbas kekotc Cecoc, 
anahwe ka icinikatakaniwitc Krist?” 

18Kiskeritamokopan meka Pilate e asawakeritamiritci anahweriw cota okimawa. 
Ekoni wetci ki pakiterimatcik Cecoca kitci nipahakaniwiritci. 

19Mekwata e apispan neta tipaskonikewikamikok, Pilate okoma ki pe 
iciticahamako awiriwa kitci itakaniwitc: “Ponihi anahwe iriniw, aka wiec ka ki 
otci ici matci totak. Ni ki meka micta nekateriten otepiskak, e ki wecipapamak.” 

20Aniki cota makatewokorewok ka tiperitakik kaie cota aiamihe okimawok ki 
cikimewok kaskina iriniwa kitci natawerimaritci Barabbasa kitci 
pakitinakaniwiritci, Cecoca tca kitci nipahakaniwiritci. 

21Aci kice okimaw kiapatc kokwetcimew iriniwa: “Tan anahwe mia nta e nicitcik 
ke pakitinak?” “Barabbas!” ki itewok e naskamotcik aniki iriniwok. 

22“Tan tca ke totawak anahwe Cecoc, Krist ka icinikatakaniwitc?” itew Pilate. 
Kaskina ki itewok: “Tcictaskowaci tcipaiatikok!” 

23 Pilate itew: “Kekwariw ka ki ici matci totak?” Kirawe kiapatc micta kiciwewok 
e itetcik: “Tcictaskowaci tcipaiatikok!” 

24Ka wapatak Pilate aka pitoc e iteritamiritci anahweriw iriniwa, kirawe e 
nanotakosiritci e micta kiciweritci, ki otapinam orakaniw, nipiriw e takonik, e 
kasitcitcetc e wapatahiwetc aka wir kitci atameritakositc ickwa niporitena 
Cecoca. Kaie ki itew: “Kecpin nipote anahwe iriniw, namaiew nin ke totaman! 
Kirawaw ke totamekw! Kirawaw meka ka ki ici nataweritamekw kitci 
nipahakaniwitc!” 

25Kaskina iriniwok ki naskamowok, e itetcik: “Kitci anwerimikoiak, kaie 
wirawaw ninitcanicinanak, nipote anahwe iriniw.” 

26Aci Pilate ki pakitinew Barabbasa. Ki itew cimakanica kitci pasakactehwaritci 
Cecoca, kaie kitci tcictaskowatakaniwiritci tcipaiatikok. 

Cimakanicak e papirotowatcik Cecoca 
(Natawapata kaie Mark 15.16-20; Jean 19.2-3) 

27Minawatc Pilate ocimakanicima ki iciwirewok Cecoca kice okimawa omicta 
omikiwamirik. Kaskina e tacitcik aniki cimakanicak e mitcetitcik ki 
waskakapowictawewok. 

28Ki maninamawewok owikasimiriw. Kapotowaniw tca e mikwekacinik ki 
piskamotarewok. 

29Minawatc ki apikatamok minesikaciriw, octikwanirik tca Cecoca e actawatcik, 
kaie mictikoriw ki actawewok otcitcirik onihiwinik itekera. Ekotca e ici 
nipiskoctawatcik e marerimatcik e itatcik: “Kwei, cota iriniwok okimamiwawa!” 

30Ki iskwatewok kaie ki otapinamok papeikw aniheriw mictikoriw e 
otatamohwatcik octikwanirik. 

31Ka ickwa papirotowatcik, ki maninamawewok aniheriw kapotowaniw. Ki 
piskamotarewok wir tipirawe owikasimiriw. Minawatc ki matcewirewok kitci 
nta tcictaskowatatcik tcipaiatikok. 

Cecoc e tcictaskowatakaniwitc tcipaiatikok 
(Natawapata kaie Mark 15.21-32; Luc 23.26-43; Jean 19.17-27) 

32E iti orowitcik otenak, ki nakickawewok peikw iriniwa. Cyrène otcirikopan. 
Simo icinikasoripan. Cimakanicak ki icikemewok anihi iriniwa kitci miwiraritci 
Cecoca otcipaiatikomiriw. 

33Kek takociniwok neta matinacik, Golgotha ka icinikaterik. Wi itemakan anihe, 
Octikwanikekan. 

34Aci nta ki mirewok Cecoca ke minikweritci, minicaporiw kirika matci 
mackikiriw ka matcispokonik e ki actakaniwonik. Aric ka ickwa kotcictamiritci, 
nama ki otci wi minikweriw. 

35Ki tcictaskowatewok tcipaiatikok aniki cimakanicak. Minawatc owikasimiriw ki 
tetawonamatowok, kaie ki metowewok kitci kiskeritakik anahwe ke kanewitc 
aniheriw wikasiriw. 

36Minawatc ki apiwok neta kitci nanakatcihatcik. 

37Ki actawewok napakitikwatikociriw okitc Cecoca octikwanik otcipaiatikomirik, 
e ki masinahakik neta kekwariw wetci ki anwerimakaniwiritci, ohweriw e 
itasinaterik: “Enko ohwe Cecoc, cota iriniwok okimamiwawa.” 

38Nicw kimoti iriniwok kaie wirawaw ki tcictaskowatakaniwiwok 
otcipaiatikomiwak, opimera Cecoc ka ici tcictaskowatakaniwitc, peikw 
onihiwinik, kotak onamatciwinik. 

39Iriniwok ka pimotewakopanen neta marerimewakopan Cecoca, e 
wewepiskoweparihowakopanen, 

40kirika e itatcik: “Kir ka ki itein kitci orahaman kitci aiamihe mikiwam, 
minawatc kitci ocitain, nicto kickwa tepirak kitci tacikaman, kir tipirawe 
wikotcihitiso, kecpin tapwe kir Kice Manito Okosa! Nitatowi kaie neta 
kitcipaiatikomik.” 

41Peikon kaie wirawaw cota makatewokorewok ka tiperitakik kaie ka 
kiskinohamaketcik cota aiamihe irakonikewiniw acitc cota aiamihe okimawok 
kaie wirawaw marerimewakopan Cecoca, e itatcik: 

42“Ki wikotcihew kotakihi iriniwa, nama aric kackitaw kitci wikotcihitisotc! Enko 
anahwe iriniw ka ki itetc: ‘Nin cota iriniwok okimamiwawa!’ Kecpin 
tapwe Israël okimawikwen, kata kackitapan kitci nitatowitc neta otcipaiatikomik. 
Aci nta ki ta tapwerimano. 

43Asperimototawew Kice Manitowa kaie ki itew, ‘Nin Kice Manito Okosa.’ Kecpin 
tapwe sakihikokwen Kice Manitowa, acteriw kitci wikotcihikotc!” 

44Aniki kimoti iriniwok kaie wirawaw ka ki tcictaskowatakaniwitcik opimera 
Cecocik, ekoni peikon kaie wirawaw e ici marerimawakopanen. 

Ka nipotc Cecoc 
(Natawapata kaie Mark 15.33-41; Luc 23.44-49; Jean 19.28-30) 

45Ka apita kicikak, tekaci ki tipiskaw kaskina wiec neta askik, nac nicto tipahikan 
e ickwa apita kicikak. 

46Ka nicto tipahikanearik, ki tepwew Cecoc, e micta kiciwetc, e itetc: “Éli, Éli, lema 
sabactani!” Wi itemakaniw aniheriw: “Nikice Manitom, Nikice Manitom, kekwan 
wetci ki pakiterimiin?” Psaumes 22.1 

47Atita neta ka nanipowiwaspan ki petawewok. Aci tepwewok e itetcik: “Éliwa ka 
tepwatatc!” 

48Aci peikw nta e tacitcik tecikotc matcepataw e natcipatatc 
pakiwaniciriw, pinekinapok e ki kitanak. Onoskotc mictikok ki akokataw, e 
itaskanamowatc Cecoca kitci minikweritci. 

49Aric kotakihik neta ki itewok: “Aka patama! Ki ka tca wapamano ke apitc 
ma Élie pe nta wikotcihakwen!” 

50Cecoc minawatc ki micta notakosiw, ekoni ka iti nipotc. 

51Mia ani apitc nete kitci aiamihe mikiwamik, micta akwekahikanekin tekaci ki 
tetawekiparin e rarikiparik, icpimik nte e otci kitciparik, nac nte nitek. Ki 
kwekon. Asiniik ki pactipariwok. 

52Matikowoca ki ceparino, kirika mitcet ka tapwerimawaspan Kice Manitowa ka 
ki nipotcik, ki apitcipawok. 

53Ki pe orowiwok omatikowociwak. Minawatc tca ka ickwa apitciparitci Cecoca, 
ki pitakewok neta Jérusalem otenak. Mitcet iriniwok ki wapamewok. 

54Ka tiperimatc cimakanica kaie anahweriw cimakanica ka witcihikospan neta e 
nanakatcihawaspan Cecoca, ki wapatamok e ki kwekonik kaie kaskina ka ki 
isparinik. Ki micta sekisiwok kirika ki itewok: “Enko anahwe tapwe Kice Manito 
Okosa!” 

55Mitcet iskwewok nete pa tacikewakopan, warawik e otapiketcik. Galilée askik 
ki otci pe nosanehwewakopan Cecoca e wi atoskectawakopanen. 

56Peikw anahwe, Mari, Magdala otenak ka otcitc, tacikepan nte, kaie kotak Mari 
(okawiwawa Cak kirika Sosep), acitc kotak iskwew, Zébédée anihi okoma (Cak 
acitc Jean anihi okawiwawa). 

Cecoc ka nahikowakaniwitc matikowocik 
(Natawapata kaie Mark 15.42-47; Luc 23.50-56; Jean 19.38-42) 

57E iti otakocinik, aci peikw micikita iriniw ki takociniw. Arimathée otenak 
otcikopan. Sosep icinikasokopan. Kaie wir anahwe nosanehwepan Cecoca. 

58Ki natawapamew Pilata, e nataweritamawatc Cecoca owiawiriw. Ki tca 
itew Pilate kitci mirakaniwiritci Sosepa aniheriw. 

59Aci Sosep ki nta nitinamwew Cecoca owiawiriw. Ki wikwekinam ocki 
pakiwaniciapik. 

60Ki nta nahikam neta matikowocik, wir tipirawe aniheriw omatikowoc ka ki 
atoskemokopanen kicatc kitci ocitakaniwonik asinik. Minawatc micta asiniwa ki 
tetipiwepinew neta, kitci kipitinik aniheriw matikowociriw. Minawatc ki matcaw. 

61Kaie wirawaw tacikewakopan, Mari, Magdala otenak ka otcitc, acitc anahwe 
kotak Mari. Taci apiwakopan neta, nikanik matikowocik. 

Cimakanicak e iciticohwakaniwitcik wewerita kitci nanakatcitatcik matikowociriw 

62Minawatc kecikak, arwepi kicikapan. Aniki cota makatewokorewok ka 
tiperitakik acitc Pharisien iriniwok tapickotc ki natawapamewok Pilata, 

63e itatcik: “Nokimaminan, ni mikawinan ka ki aitetc anahwe ka kiraski 
iriniwispan, mekwata kiapatc e pimatisispan: ‘Nicto kickwa ickwa nipoane ni ka 
apitcipan.’ 

64Cimakanicak tca ki ta itawok kitci nanakatcitatcik aniheriw matikowociriw, nac 
nicto kickwa irikik, aka kitci ki pe nta kimotitcik aniki Cecoc owitcewakana 
aniheriw owiawiriw, kitci tca itetcik, ‘aci ki apitcipaw.’ Kirawe meka kata 
maratanopan ani kitci ici wiecimiwaniwok, patok anihe nictam ka ki ici 
wecimiwaniwok.” 

65Aci itew Pilate: “Nit iciticohwawok tca atita nicimakanicimak, kitci 
nanakatcitatcik aniheriw matikowociriw. Totamokw wewerita kitci 
nanakatcitakaniwok kotc ke iteritamekw kitci totcikatek.” 

66Ekoni ka ici matcatcik e nta orictatotcik kitci nanakatcitakaniwonik aniheriw 
matikowociriw. Ki arewok e matcapiskiritci asiniwa neta matikowocik aka awik 
kitci pitaketcik, kaie ki arewok cimakanica ke nanakatcitaritci. 

 Matio 28 

Ka apitcipatc Cecoc 
(Natawapata kaie Mark 16.1-10; Luc 24.1-12; Jean 20.1-10) 

1Ka ickwa arwepi kicikarik, e iti wapanik, Mari, Magdala otenak ka otcitc, kirika 
anahwe kotak Mari ki pe natawapatamok Cecoca omatikowociriw. 

2Kek ki micta kwekon. Peikw aceriw, Teperitcikeritci e ki pe iciticohikotc, ki pe 
otcirew wakwek. Opimera ki pe nta tetipinew anihi asiniwa ka ki 
kipahikewakaniwonik nete ickwatemik matikowocik. Ki apiw neta asinik. 

3Mia e micta wasisotc e icinakosispan anahwe aceriw, acitc ki wapekahacew, mia 
kon. 

4E apitc sekisitcik aniki cimakanicak, ki iti micta nikipariwakopan, kek 
pakiciniwok, mia e nipotcik e icinakosiwakopanen. 

5Aci anahwe aceriw ki itew anahweriw iskwewa: “Aka sekisikw! Ni kiskeriten e 
nantowapamekw Cecoc, anahwe ka ki tcictaskowatakaniwitc tcipaiatikok. 

6Nama ni aci taw ota. Aci ki apitcipaw, kotc ka ki itespan. Pe nta 
kanawapatamwakw neta ka ici micikipan. 

7Matcakw, wipatc nta witamawakok aniki Cecoc owitcewakana, ‘Ki apitcipaw ni 
Cecoc! Nete tca ki ka nta pehikowaw Galilée askik! Ekote ni ke ici wapamekw!’ 
Enko ni ka wi witamatakokipan.” 

8Tecikotc ki nakatamok aniheriw omatikowociriw aniki iskwewok, e sekisitcik 
kaie peikon e micta mireritakik. Ki mipatawok e nta witamawatcik anahweriw 
Cecoc owitcewakana. 

9Kek keskat ki pe nta nakickakowok Cecoca, e tca arimikakotcik, “kwei” e 
itikotcik. Tecikotc ki nipiskoctawewok, e matcikonatcik ositirik, kirika e 
kicterimatcik. 

10Itikowok Cecoca: “Aka sekisikw! Matcakw, nta witamawakok 
niwitcewakanak Galilée askik kitci icatcik. Ekote ni ke ici wapamitcik.” 

Cimakanicak e tipatcimotcik tan ka ki iciwepanik 

11Mekwata e pimotetcik meskanak aniki iskwewok, atita cimakanicak neta ka 
nanakatcitawaspan matikowociriw, ki pe kiwewok Jérusalem otenak, e nta 
atisokowatcik cota makatewokorewa ka tiperitamiritci kaskina ka ki iciwepanik. 

12Ki mawotcihitowok aniki cota makatewokorewok ka tiperitakik kirika cota 
aiamihe okimawok. Ka ickwa nahitatotcik ke totakik, ki mirewok anahweriw 
cimakanica nipara coriariw, 

13kaie e itatcik: “Ki ka itanawaw, ‘Cecoc owitcewakana ki pe icawok e mekwa 
tipiskarik e ki pe nta kimotitcik Cecoca owiawiriw, mekwata e nipaiakipan.’ 

14Kecpin kice okimaw petakete, ni ka cakosimanan, kitci itakitc aka kitci 
pameritak, kaie ki ka witcihitinan aka kitci anwerimikoiekw.” 

15Aniki cimakanicak ki otapinamok aniheriw coriariw ka mirakaniwitcik, ekoni 
kaie ka ki totakik kotc ka ki itakaniwitcik. Enko ohwe atisokan mocak ka ki 
itatisoketcik cota iriniwok nac anotc ohweriw e kicikarik. 

Cecoc e wapamikotc owitcewakana 
(Natawapata kaie Mark 16.14-18; Luc 24.36-49; Jean 20.19-23; Ka ki aitotiskeritci Cecoc otarotakana 

1.6-8) 

16Ka ickwa apitcipatc Cecoc, owitcewakana e mitato acitc peikw e taciritci ki 
icariw matinacik, nete ka ki ici iciticohwatc kitci icaritci, Galilée askik itekera. 

17Kek ka wapamatcik Cecoca, ki nipiskoctawewok e kicterimatcik. Atita aric neta 
e tacitcik anwetamwakopan. 

18Cecoc ki natcikapowictawew, e tca itatc: “Kaskina mackawisiwin ni ki 
mirikowin wakwek kaie ota askik. 

19Natawapamakok kaskina iriniwok ota askik, kaskina wiec e pe otcitcik, kotc e 
icinakositcik. Witcihakok kitci nosanehwitcik, kaie sikahatowakok, kitci iteiekw, 
oticinikasowinik e Otawiwitc kaie Weokositc kaie Miro Manito. 

20Kiskinohamawakok nitirinimak kitci nosanetatcik kaskina ka ki ici 
witamatakok kitci itotiskeiekw. Kaie otcitakotc kitci kiskeritamekw mocak ki ka 
witci tacikemitinawaw nac kitci ponaskiwok.” 

Mark 

Mark 1 

Capatis e tipatcimotc Cecoca kitci pe takociniritci 
(Natawapata kaie Matio 3.1-12; Luc 3.1-18; Jean 1.19-28) 

1Ota kitciparin Mirwatcimowin, Cecoc Krist e arimomakaniwitc, Kice Manito 
Okosa. 

2Weckatc ki masinatew masinahikan. Peikw iriniw ka ki masinahak, Ésaïe e 
icinikasospan. Nikan tipatcimokopan, ohweriw ka itasinahak: “Ki itew Kice 
Manito: Ni ka iciticohwaw anahwe ke nikan witamaketc, ke nikanickask, kitci nta 
ocitamask meskanariw. Malachie 3.1 

3Petakosiw iriniw e tepitepwetc neta ka ici cipewatawokarik, e itetc: ‘Ocitakw 
meskanaw tipickotc kitci iticimok, taci ke pimotetc Teperitciketc!’ ” Ésaïe 40.3 

4Tapwe tca ki icinakon ani ka itemakak. Ki pe takociniw iriniw, Capatis 
icinikasokopan. Pamatisikopan neta askik ka ici cipewatawokarik. Pa aicakopan e 
sikahatakespan kaie e aiarimwespan, e aitetc: “Kweskatisikw! Sikahatasokw! Ki 
ka kasihamakowaw tca kipactatowiniwariw Kice Manito!” 

5Kaskina awik ka tacikespan neta askik Judée ka icinikaterik kaie 
neta Jérusalem otenak ki natawapamewok. Ekoni ka ici witakik tapwe e 
cikeritakik e ki patahakik. Ki tca sikahatakowok Capatisa neta sipik Jourdain ka 
icinikaterik. 

6Atikowaniw ko apatcitakopan anahwe Capatis, kaie pakekini pakotehona 
apatcihekopan. Kwackwackotcihimanakecica mowekopan ko, kaie amo 
namanasiriw mitcikopan ka ki miskakipan neta askik ka ici cipewatawokarik. 

7Kaskina ka tacikewaspan ki itikowok anihi Capatisa: “Anahwe nanake ke pe 
takocik, kirawe mackaweritakosiw patok nin. Nin nama ni tipi miro iriniwin 
wawatc tepirak kitci nowectaian kitci ki apikonamowak omaskisiniapi. 

8Nin ki ki sikahatatinawaw, nipi e apatcitaian. Aric wir ki ka sikahatakowaw, 
Miro Manitowa kitci miritakw.” 

Cecoc e sikahatasotc, minawatc e kokwetcihakaniwitc 
(Natawapata kaie Matio 3.13–4.11; Luc 3.21-22; 4.1-13) 

9Minawatc Cecoc ki pe takociniw, Nazareth otenak e ki pe otci 
matcatc, Galilée askik itekera. Ki sikahatako anihi Capatisa neta Jourdain sipik. 

10Mia apitc ka kospitc Cecoc, ki wapatam e ceparinik waskoriw, kirika ki 
wapamew Miro Manitowa e pe racireritci wir otci, mia omemew e icinakosiritci. 

11Ki petam e itakaniwitc, wakwek e otewetcikaterik: “Kir nikosis, ka sakihitan, ki 
micta mireritamihin.” 

12Tecikotc ki matcaw Cecoc, nete askik e icatc ka ici cipewatawokarik, Miro 
Manitowa e ki iciticohikotc. 

13Ekota nete ka taciketc, nemitana tato kickwa irikik. Matci 
Manitowa kokwetcihikopan. Ani irikik ka taciketc, notcimiw awesisa ki witci 
tacikemiko, kaie aceriwa ki pe nta atoskectako. 

New iriniwa wicamew Cecoc kitci witcewikotc 
(Natawapata kaie Matio 4.12-22; Luc 4.14-15; 5.1-11) 

14Minawatc ki kipohwakaniwiw Capatis. Ekoni tca ka ici matcatc Cecoc, nete e 
icatc Galilée askik e nta tipatcimotc Kice Manitowa Omirwatcimowiniw. 
Aiarimwekopan e aitetc: 

15“Aci peconakoniw Kice Manito Okimawin! Kweskatisikw! Tapwetamokw 
Mirwatcimowin!” 

16Mekwata nete e pimotespan Cecoc rarewak Galilée sakihikanik, aci ki 
wapamew nicw namesike iriniwa. Anahwe peikw, Simo icinikaso. Minawatc anihi 
ocima, Atre icinikasoriw. Mekwata taci pakitohwapanak. 

17Aci itikowok Cecoca: “Pe witcewicikw! Ki ka witcihitinawaw kitci natcipahekok 
iriniwok kitci pe nosanehwitcik, tarasak mia names e natcipahekw e 
pakitohwaiekw!” 

18Tecikotc pakitinewok otaripiwawa e nosanehwatcik. 

19Nakewar ici pimote Cecoc, aci wapamew nicw kotakihi iriniwa, Cak acitc 
ocima Jean, Zébédée anihi e niciritci okosa. Otcimaniwak apiwakopan aniki 
iriniwok. Taci wecihepanak otaripiwawa. 

20Wicamikowok Cecoca. Tecikotc nakatewok otawiwawa acitc otirinimiwawa 
neta otcimaniwak, e iti witcewatcik Cecoca. 

Iriniw e nekatcihikotc matci manitowa 
(Natawapata kaie Luc 4.31-37) 

21Minawatc Cecoc kirika owitcewakana ki icawok otenak, Capernaüm ka 
icinikaterik. Apitc e arwepi kicikarik, Cecoc ki pitakew cota aiamihe mikiwamik e 
iti kiskinohamaketc. 

22Iriniwok neta ka ki petawatcik micta mamiskasitawewakopan, pitoc e ici 
kiskinohamakeritci kaie tca anahweriw iriniwa ka kiskinohamakeritci cota 
aiamihe irakonikewiniw. Mictahi meka ki mackawisimakaniw 
okiskinohamakewin. 

23Mia pe pitakew iriniw neta cota aiamihe mikiwamik, matci manitowa e 
nekatcihikotc. Tepwew e itetc: 

24“Cecoc, Nazareth otenak ka otciin, kekwan ka nataweritamawiak? Ki ki pe ican 
ia kitci nipahiak? Ki kiskerimitin ni: kir Ka Kitcitwawisiin, ka ki pe iciticohwisk 
Kice Manito.” 

25Kaketin aimihew anihi matci manitowa Cecoc, e itatc: “Aka kito! Pakitini kaie 
anahwe iriniw!” 

26E iti orowictawatc anihi iriniwa anahwe matci manito, pitama kiapatc micta 
opirikohew kirika nanotakohew. 

27Iriniwok neta ka tacikewaspan e apitc mamiskateritakik, kokwetcimitowok e 
itetcik: “Kekwan ni? Micta mackawisimakan ohwe ocki kiskinohamakewin! 
Wawatc matci manitowa itew ke itotiskeritci anahwe iriniw, kaie sapitako!” 

28Minawatc ki micta kiciparin kaskina wiec e aiarimomakaniwitc 
Cecoc Galilée askik itekera. 

Cecoc e kikehatc mitcet ka akosiritci 
(Natawapata kaie Matio 8.14-17; Luc 4.38-41) 

29Minawatc Cecoc kirika owitcewakana ki matcawok neta cota aiamihe 
mikiwamik, nete e icatcik Simo acitc Atre ka ici omikiwamiritci. Anahweriw kaie 
ki witcewikowok Cak kirika Jean. 

30Simo osikosa mackociniripana neta e kisiswapineritci. Ka pe takocik neta 
Cecoc, ki arimotamowakaniwiw anihi iskwewa. 

31Ki tca natawapamew. Ki otapiniskenew e pasikopitatc. Tecikotc ki 
matcamakaniw e kisiswapineritci. Aci anahwe iskwew ki nta atoskectawew 
anahweriw omantema e acamatc. 

32E iti otakocinik, e ickwa pakicimoritci pisimwa, mitcet akosikana ki 
iciwitowakaniwiw Cecoc, kaie mitcet ka ki pitciteheckakoritci matci manitowa. 

33Kaskina neta otenak ka taciketcik ki mawotcihitowok orowitimik ickwatemik 
neta mikiwamik. 

34Mitcet neta e tacitcik ki kikehikowok Cecoca, papitoc e ki itapinetcik kaie mitcet 
omatci manitomiwa e ki orowiticohwakaniwiritci. Nama kaie ki otci pakitinew 
Cecoc anahweriw matci manitowa ka ki matceticohwakaniwiritci kitci kitoritci. 
Kiskerimikopan meka. 

Cecoc e pa icatc Galilée askik 
(Natawapata kaie Luc 4.42-44) 

35Minawatc wipatc kecepawonik, kiapatc tipiskarikopan. Cecoc ki onickaw. Ki 
matcaw neta mikiwamik. Ki orowiw nta otenak, wiec nte ki icaw aka e ici 
taniwonik. Ekotca ka ici aiamihatc. 

36Aci Simo kaie atita iriniwa ka ki pe witcewaspan ki matcawok e 
nantowapamatcik Cecoca. 



99 

 

 
Canadian Bible Society, 2014. 

Kice Manito Ocki Omirwatcimowin 
 

 
 

 

37Ka ickwa miskawatcik ki itewok: “Kaskina awik ki nantowapamikw.” 

38Itew Cecoc: “Matcatan. Nete kaie kotakihi otenacik pecotcik ka ici takoki ki ka 
icanano. Ni ka nta kakeskwan. Ekoni meka wetci ki pe icaian ota askik.” 

39Minawatc kaskina e irikokwarik ki pa aicaw neta Galilée askik. Mitcet cota 
aiamihe mikiwamiskak ki pa kakeskwew kirika ki orowiticohwew matci 
manitowa. 

Cecoc e kikehatc ka omikiwapineritci 
(Natawapata kaie Matio 8.1-4; Luc 5.12-16) 

40Cecoc ki pe natawapamiko iriniwa ka omikiwapineritci. Pe nipiskoctako e 
pakoserimikotc kitci witcihatc, e itikotc: “Kecpin ici nataweritamane, matci ki ka 
ki kikehin.” 

41Ki micta kitimakerimew Cecoc. Otapiniskenew e takinatc, e tca itatc: “Nit ici 
naheriten. Ekoni ici kike!” 

42Tecikotc matcamakaniw omikiwapinewin anahwe iriniw. Ekoni e kiketc. 

43Minawatc kaketin aimihiko Cecoca, tecikotc e kiweticohikotc, 

44e itikotc: “Wewerita natotaci. Akawir awik arimotamo e ki kikehitan. Aric 
matca natawapam makatewokorew kitci ki wapamisk. Minawatc ki ka aiamihe 
pakitinikan, kotc ka ki itactatc Moïse kitci totcikaterik, otcitakotc kitci 
kiskeritakok aci tapwe e ki kikein.” 

45Ki tca matcaw anahwe iriniw, aric kaskina wiec e pa tipatcimotc aniheriw ka ki 
iciwepasitc. Ekoni wetci arimanikopanen otenak e wi pitaketc Cecoc. Aric 
nakewara nete otenak pe pa aitacikekopan nete aka e ici taniwonik. Peikon 
kaskina wiec ototaniwonikopan e pe natawapamakaniwitc. 

 Mark 2 

Cecoc e kikehatc iriniwa ka niponesiritci 
(Natawapata kaie Matio 9.1-8; Luc 5.17-26) 

1Ani apitc wiskata ki pe kiwew Cecoc neta Capernaüm otenak. Aci ki 
petakaniwoniw e ki pe kiwetc. 

2Ki micta tca icaniwoniw neta mikiwamik ka ici taciketc. Ki iti micta 
mitcetinaniwoniw, nac e apitc sitcikapowinaniwonik, mitcet orowitimik 
nanipowiwok. Ekoni e ici kiskinohamaketc Cecoc. 

3Aci atita iriniwok pe takociniwok e pecowatcik peikw iriniwa e niponesiritci, 
Cecoca e wi iciwitowatcik. Pe newiwok e pe takonatcik iriniwa tetaskonikanik e 
aratcik anihi ka niponesiritci. 

4Nama aric ki iciwirewok pecotcik ite e icikapowiritci Cecoca, osam e 
mitcetinaniwonik. Ki tca iciwirewok okitc mikiwamik. Minawatc ki 

pokonehamok okitc ite e ici apiritci Cecoca. Ekota ka otci nitapikenatcik anihi ka 
niponesiritci, otetaskonikanik e miciniritci. 

5Ka wapamatc Cecoc anahweriw iriniwa e apitc asperimototakotc, ki itew anihi 
ka niponesiritci: “Nikosis, ki kasihamakowin kipactatowina.” 

6Apipanak neta atita ka kiskinohamaketcik cota aiamihe irakonikewiniw. 
Iteritamwakopan: 

7“Ceckwat ani ici arimwew anahwe iriniw! Marerimew Kice Manitowa! Awin ke 
ki kasihak pactatowiniw? Tepirak kotc Kice Manito!” 

8Tecikotc kiskeritam Cecoc ani e iteritamiritci. Aci itew: “Kekwan wetci 
iteritamekw anihe? 

9Kirawe ia wetan kitci itakaniwitc anahwe ka niponesitc: ‘Ki kasihamakowin 
kipactatowina,’ kekotc kitci itakaniwitc: ‘Pasiko, otapina kitetaskonikan, pimote 
tca’? 

10Aric ni nataweriten kitci kiskeritamekw ohwe: kackitaw anahwe Ka ki pe 
iriniwihitisotc kitci kasihak pactatowiniw ota askik.” 

Ekoni e ici itatc anihi ka niponesiritci: 

11“Ki witamatin, pasiko! Otapina kitetaskonikan! Kiwe kimikiwamik!” 

12Tecikotc pasiko anahwe iriniw. Otapinam otetaskonikan e iti pimotetc. Kaskina 
awik kanawapamewok. Micta mamiskateritamok. Mirwatcimewok Kice 
Manitowa e itetcik: “Pitcerak ni wapatenan ani e isparik!” 

Cecoc e wicamatc Lévi 
(Natawapata kaie Matio 9.9-13; Luc 5.27-32) 

13Kiapatc minawatc Cecoc ki iti icaw rarewak sakihikanik, Galilée ka icinikaterik. 
Micta mitcetiriwa iriniwa ka pe natawapamikotc. Ekoni e ici kiskinohamaketc. 

14E iti pimotetc, wapamew peikw iriniwa. Lévi icinikasoriw, Alphée anihi okosa. 
Nte taci apiripan neta ka ici otamirotcik ka natockaketcik. Itew Cecoc: “Pe 
nosanehici.” Ekoni e ici pasikotc anahwe Lévi e tca nosanehwatc. 

15Minawatc ki nta mitciso Cecoc Lévi omikiwamirik. Mitcetiwok ka natockaketcik 
kaie kotakihik iriniwok aka ka kicterimakaniwitcik ki pe icawok e witci 
mitcisomatcik Cecoca kirika owitcewakana. Mitcetipanak meka iriniwok ani e ici 
pimatisitcik ka nosanehwatcik Cecoca. 

16Iriniwok ka kiskinohamaketcik cota aiamihe irakonikewiniw, Pharisien iriniwok 
e ici apitcik, wapatamwakopan aniheriw e isparinik. Ki wapamewok Cecoca e 
witci mitcisomaritci anihi towiriw iriniwa. Itewok Cecoca owitcewakaniriw: 
“Kekwariw wetci witci mitcisomatc anahweriw ka natockakeritci kaie tca anihi 
kotakihi iriniwa aka ka kicterimakaniwiritci?” 

17Ki petam aniheriw Cecoc. Minawatc ki itew: “Iriniwok ka miro pimatisitcik 
nama takatc mackiki iriniwa natawapamewok. Ka akositcik, enko aniki ke 
natawapamatcik mackiki iriniwa. Nama ni ki otci pe ican kitci wicamakik 
iriniwok aci icikowisk ka iterimitisotcik, aric kirawe aniki ka kiskerimitisotcik ka 
pactatitcik.” 

Roskosowiniw e arimotak Cecoc 
(Natawapata kaie Matio 9.14-17; Luc 5.33-39) 

18Peikwaw e kicikarik Capatis owitcewakana kirika Pharisien iriniwok 
roskosopanak. Aci atita iriniwok ki natawapamewok Cecoca e kokwetcimatcik: 
“Capatis owitcewakana kirika Pharisien iriniwok owitcewakaniwawa 
roskosoriwa. Kekwariw tca wetci aka totakik kir kiwitcewakanak?” 

19Itikowok Cecoca: “Kecpin e ickwa nipowinaniwok, makocaniwon. Anahwe ka 
nipowitc wicamew okwimesa kitci pe nta witci mitcisomikotc. Kit iteritenawaw 
ia, aniki ka wicamakaniwitcik kata roskosowok mekwata kiapatc e tacikeritci 
anihi okwimesiwawa ka nipowiritci? Nama ketcinatc! 

20Nikotin aric maninamowakaniwitawe anihi ka nipowiritci, aci nta kata 
roskosowok.” 

21Minawatc kiapatc itew Cecoc: “Nama awik pokoham kete wikasiriw, ocki 
pakiwanicekiniw kitci totak. Kecpin actate aniheriw, minawatc kisisipatate 
owikasim, aniheriw pokonehikaniw kata manipariniw. Kirawe tca kata iti 
micariw neta e pikockarik.” 

22“Nama kaie awik kata sikinam kete mackimotewanik ka pakekiniwonik ocki 
minicaporiw anotcikwetc e ki ocitakaniwok. Osam meka anihe ocki minicapo 
kiapatc kata otamirohomakan e ocihomakak. Kata pakickiparin anihe kete 
mackimotewan. E niciki tca kata onactakaniwono, minicapo kaie mackimotewan. 
Patoc ocki mackimotewanik kata actakaniwon ocki minicapo!” 

Cecoc e arimotak e arwepi kicikarik 
(Natawapata kaie Matio 12.1-8; Luc 6.1-5) 

23Peikwaw e arwepi kicikarik, Cecoc kirika owitcewakana acockamopanak 
kitikan askiriw. Aci owitcewakana iti manipitamiriwa mirominockwa ka 
nitawikiritci neta, mekwata e pimotetcik neta kitikan askik. 

24 Pharisien iriniwok itewok: “Kanawapata! Kekwariw wetci totakik aniheriw 
kiwitcewakanak? Masinatew meka kitaiamihe irakonikewininak aka ani kitci 
totcikatek e mekwa arwepi kicikak.” 

25Itew Cecoc: “Nama ia ni wiskat ki ki otci tapwatenawaw anihe? Weckatc 
peikwaw e kicikarik Okimaw Tapit arimisikopan, e pakatewakopanen kirika 
otirinima. 



102 

 

 
Canadian Bible Society, 2014. 

Kice Manito Ocki Omirwatcimowin 
 

 
 

 

26Ki pitakew Tapit Kice Manitowa otaiamihe mikiwamirik. Ki mowew neta 
pakwecikana ka ki aiamihe pakitinakaniwiritci Kice Manitowa 
otci. Abiatar icinikasokopan ka kice cota makatewokorewispan ani apitc. 
Masinatew kitirakonikewininak, acteriw tepirak makatewokorewok kitci 
mowatcik anihi pakwecikana. Aric Tapit ki otapinew. Ki mamirew anahweriw 
otirinima.” 

27Kiapatc itew Cecoc: “Ki ocitakaniwon kitci arwepi kicikak iriniw otci. Nama aric 
ki otci ocihakaniwiw iriniw kitci tiperimikotc arwepi kicikariw. 

28Ekoni wetci iteian, anahwe Ka ki pe iriniwihitisotc wir ka tiperitak wawatc e 
arwepi kicikarik.” 

Mark 3 

Cecoc e kikehatc iriniwa e arwepi kicikarik 
(Natawapata kaie Matio 12.9-14; Luc 6.6-11) 

1Minawatc iti pitakew Cecoc cota aiamihe mikiwamik. Arwepi kicikarikopan. 
Iriniw e niponesitc otcitcik pa tacikepan neta. 

2Pharisien iriniwok neta ka tacikewaspan wewerita nanakatcihewakopan Cecoca 
e totamiritci, e wi kiskeritakik ke apitc kikehakwen awiriw e arwepi kicikarik. 
Nantowapatamowakopan meka ke ki otci itactahoratcik Cecoca. 

3Itew Cecoc anihi iriniwa ka niponesiritci otcitcirik: “Pasiko, kaskina awik kitci 
wapamiskik.” 

4Minawatc ki kokwetcimew Cecoc anahweriw ka taci kanawapakeritci, e itatc: 
“Ki kokwetcimitinawaw, tan e itemakak kitaiamihe irakonikewininak kitci 
totcikatek e arwepi kicikak? Kitci miro totawakaniwitc iriniw kekotc ma kitci 
matci totawakaniwitc? Kitci natokohakaniwitc e akositc, kekotc ma kitci 
pakiterimakaniwitc kitci nipotc?” 

Nama aric ki otci kitowok. 

5Kiciw kanawapamew Cecoc anahweriw neta ka tacikeritci kirika micta kice 
kackeritamokopan, osam tekaci aka e wi nisitotamiritci. Aci itew anihi iriniwa ka 
niponesiritci: “Pe icitcitceri.” 

Ekoni e ici icitcitcerictowatc anahwe iriniw. Ekoni e iti kiketc. 

6Ki orowiwok Pharisien iriniwok neta cota aiamihe mikiwamik e tca 
mawotcihitotcik kirika kotakihik iriniwok ka atoskectawatcik Romain kice 
okimawa Hérode ka icinikasoritci, e arimotakik tan ke ki totakik kitci ki 
nipahakaniwiritci Cecoca. 

Mitcet iriniwok e pe natawapamatcik Cecoca 

7Cecoc iti matcawok kirika owitcewakana, neta rarewak Galilée sakihikanik e 
icatcik. Mitcet iriniwa iti nosanehikowok. Atita Galilée askik ototepanak, 
kaie Judée askik. 

8Kotakihik Jérusalem otenak ototewakopan, kirika Idumée acitc kotak askik, akam 
sipik Jourdain ka ici takonik. Ekote atita e ototewakopanen, kaie nete kotakihi 
askik pecotcik ka ici takonik otenariw Tyr kaie Sidon ka icinikaterik. Wetci pe 
natawapamatcik Cecoca aniki mitcet iriniwok, osam e ki petaketcik e 
aitotiskeritci. 

9Itew Cecoc owitcewakana kitci natcipatamakotc tcimaniw aka kitci 
cakotcickakotc anihi mitcet iriniwa. 

10Osam mitcetiriwa e ki kikehatc ka akosiritci. Kaskina tca kotakihik papitoc ka 
itapinetcik wi kotci natcikapowictawewok Cecoca e wi pecowapamatcik, e wi 
takinatcik kitci ki kikehikotcik kaie wirawaw. 

11Kirika kotc ko e wapamikospan Cecoc matci manitowa, nipiskoparihoriwa 
pecotcik nte ositik e tca iteritci e tepitepweritci: “Kir Kice Manito Okosa!” 

12Aric Cecoc kaketin ki witamawew aka kitci tipatcimonaniwonik awin wir. 

Cecoc e orapamatc mitato acitc nicw otarotakana 
(Natawapata kaie Matio 10.1-4; Luc 6.12-16) 

13Minawatc Cecoc ki amatciwew matinacik. Aci wicamew iriniwa ka ki 
orapamatc. Tato nta e taciritci ki pe natcikapowictako. 

14Mitato acitc nicw ki orapamew, “nitarotakanak” e icinikatatc. Ki orapamew 
anahweriw kitci ki pa witcewikotc kirika kitci ki iciticohwatc kitci pa 
tipatatamiritci Mirwatcimowiniw, 

15kaie ki mamirew tiperitamowiniw kitci orowiticohwaritci matci manitowa. 

16Enko ohki mitato acitc nicw iriniwok ka ki orapamakaniwitcik: Simo 
(kotakeriw icinikasowiniw ki miriko Cecoca, Pien ki icinikatiko), 

17minawatc Cak acitc ocima, Jean ka icinikasoritci, Zébédée anihi okosa e niciritci. 
(Kaie wirawaw ki mirikowok Cecoca kotakeriw icinikasowiniw. Boanergès ki 
icinikatikowok. Wi itemakan anihe icinikasowin: “Iriniwok mia onimiskiw ka 
asiteritakositcik.”) 

18Minawatc Atre, Pirip, Barthélemy, Matio, Toma, Cak (Alphée anihi 
okosa), Thaddée, Simo (“Anahwe aka ka naheritak kitci tiperimikotc kice 
okimawa” ka icinikatakaniwispan), 

19acitc Judas Iscariote, anahwe ke pakiterimatc Cecoca. 

Cecoc e wi matcewirikotc otcirowemakana 

20Minawatc ki pe kiwew mikiwamik. Pe mitcetinaniwoniw neta. E apitc 
mitcetinaniwonik, nama wawatc ki mitcisowok Cecoc kirika owitcewakana. 

21Ka petakeritci atita otcirowemakana Cecoc, ki pe matcawok e wi pe 
natcipahatcik kirika e aitetcik: “Nama aci waskamatisiw!” 

Cecoc e naskamotc e ici itactahorakaniwitc 
(Natawapata kaie Matio 12.22-32; Luc 11.14-23; 12.10) 

22Ka kiskinohamaketcik cota aiamihe irakonikewiniw Jérusalem otenak ki otci pe 
matcawok e pe icatcik neta Cecoca ka ici tacikeritci. Ki aiarimomewok e tca 
itatcik: “Matci manito, ‘Béelzébul’ e icinikasotc, enko anaha ka ki pitciteheckowatc 
Cecoca!” 

Kotakihik aitepanak: “Anahwe ka tiperimatc matci manitowa, enko na ka ki 
miratc Cecoca kitci kackitaritci kitci ki orowiticohwaritci manitowa!” 

23Minawa Cecoc wicamew anahweriw ka ki aiteritci e tca aimihatc, 
atisokaniciciriw e apatcitatc, e itatc: “Tan ke ki totak Matci Manito kitci ki 
orowiticohotisotc? 

24Kecpin e matciparihitotcik iriniwok peikw okimawinik ka taciketcik e 
macikotatotcik, nama kinowec kata takon anihe okimawin. 

25Peikon kaie kecpin ka tcirowemitotcik matciparihitotawe, nama kinowec kaie 
wirawaw kata niciwonatcihitisowok. 

26Peikon tca kaie wir Matci Manito, kecpin e matciparihitoritci anahweriw ka 
atoskectakotc, kecpin kaie e papikaniparinik e tiperitak, nama kinowec kata 
tiperitam. Otcitakotc kata ickwapariniw otiperitamowin.” 

27“Nama awik kata ki pitakew omikiwamirik iriniwa ka mackawisiritci, kitci tca 
matcewitatc e ici tatamiritci, patoc kata takopitew anihi iriniwa ka 
mackawisiritci. Aric ickwa takopitate, aci neta kaskina kata ki matcewitawew ka 
ici takonik neta omikiwamirik.” 

28“Tapwe ohwe ka witamatakok: kaskina kata ki kasihamawakaniwiwok 
opactatowiniwaw iriniwok, kaie kaskina ka ki ici mareritciketcik. 

29Aric anahwe ke marerimatc Miro Manitowa nama wiskat kata ki 
kasihamawakaniwiw. Nespitc kata kanaweritam aniheriw opactatowin.” 

30Wetci ici aiarimwekopanen Cecoc e aimihatc anahweriw iriniwa, osam e ki 
iteritci: “Matci manito ka ki pitciteheckowatc Cecoca.” 

Cecoc okawiwa acitc owitcicana 
(Natawapata kaie Matio 12.46-50; Luc 8.19-21) 

31Aci pe takociniwok Cecoc okawiwa acitc owitcicana. Orowitimik taci 
nanipowiwok. Ki tca iciticohwewok peikw iriniwa kitci nta wicamaritci Cecoca. 

32Ani apitc mitcetinaniwonikopan e waskapinaniwonik neta ka ici apitc Cecoc. 
Aci itakaniwiw: “Kikawi kirika kiwitcicanak ki taci pehikok orowitimik neta. Ki 
natawerimikok.” 

33Aci itew Cecoc: “Awin na nikawi? Kaie awin aniki niwitcicanak?” 

34Minawatc kanawapamew neta iriniwa ka waskapiritci neta ka ici apitc, e tca 
itatc: “Kanawapamakokw! Nikawi kirika niwitcicanak tacikewok ota! 

35Anahwe meka awik ka aitotisketc e ici nataweritamiritci Kice Manitowa, enko 
na niwitcican kekotc nikawi.” 

Mark 4 

Atisokanicic: Kitike iriniw 
(Natawapata kaie Matio 13.1-9; Luc 8.4-8) 

1Minawatc kiapatc taci kiskinohamakew Cecoc rarewak Galilée sakihikanik. 
Mitcetiriwa iriniwa ka pe natawapamikotc neta waska ka ici taciketc. E apitc 
mitcetiritci, ki nta positcimew. Ekoni ka ici apitc. Akotinopan anihe tciman, aniki 
tca iriniwok rarewak tacikepanak. 

2Mitcet kekociciriw kiskinohamakepan Cecoc, atisokaniciciriw e apatcitatc. Aci 
itepan: 

3“Natotamokw ohwe! Takopan kitike iriniw. Peikwaw e kicikarik, ki icaw 
okitikan askik kitci matce kitiketc. 

4Mekwata e taci matce kitiketc, atita okitamina papakiciniriw meskanak. 
Pirecicak mockimewok kaskina aniheriw okitamina. 

5Kotakihi kaie aniheriw okitamina e ici asiniwakarik ki ici papakiciniriw, aka 
nipara e ici takonik askiriw. Tecikotc ki iti nitawikiniw aniheriw kitikaniw, aka e 
kiskipitawokarik. 

6E mekwa kicikarik e micta kiciterik, aci ickwateriw aniheriw ocki ka nitawikinik. 
Ki pacteriw, osam aka e tipi micarik otapia.” 

7“Kotakihi atita kiapatc aniheriw okitamina, nta ka ici nitawikinik minesikaciriw 
ki ici papakiciniriw. Ki iti matcekiniw aniheriw minesikaciriw, aric 
nipatcikemakaniw neta kitikanik e ici mirwacikipan. Nama tca kekocic ki otci 
nitawikin. 

8Aric kotakihi okitamina ka matce kitikaniwok papakiciniwok nta miro askik. Ki 
mirokino. Aci tca ka takociparik kitci mockinakaniwitcik, atita nicto mitana 
kirawe nipara ki nitawikin, kotakihi nikotwaso mitana, minawatc kotakihi mitato 
mitana.” 

9Minawatc ki itew Cecoc: “Wewerita natotamokw ohwe, kirawaw ka kackitaiekw 
kitci nisitotamekw!” 

Wetci apatcitatc atisokaniciciriw e kiskinohamaketc Cecoc 
(Natawapata kaie Matio 13.10-17; Luc 8.9-10) 

10Minawatc warawik ka iti aitatc Cecoc, aka awocamec e pecowapamikotc anihi 
mitcet iriniwa, aci kokwetcimiko anahweriw iriniwa ka pa witcewikotc ko kirika 
anihi owitcewakana e mitato acitc niciritci, e kokwetcimikotc kekwariw ka wi 
itetc ka ki atisoketc. 

11Itew Cecoc: “Kirawaw, aci ki ki pe otitikonawaw kitci nisitotamekw anihe ka ki 
katcictekipan Kice Manito Okimawinik otci. Aric kitci ki iciwepanik aniheriw ka 
ki masinahikaterik neta Kice Manito Omasinahikanik, kotakihik iriniwok 
petamok aniheriw tepirak kecpin atisokaniciciriw e apatanik e 
kiskinohamakaniwonik, 

12ekoni tca kitci iciwepanik: 

‘Kanawapatamok iriniwok, nama aric tapwe wewerita wapatamok. 

Petamok, nama aric nisitotamok. 

Kecpin meka tapwe ki nisitotakik, 

kata kweski natawapamepanak Kice Manitowa. 

Kata kasihamakopanak.’ ” Ésaïe 6.9-10 

Wewerita e witak Cecoc wa itemakanik otatisokaniciciriw 
(Natawapata kaie Matio 13.18-23; Luc 8.11-15) 

13Minawatc itew Cecoc: “Nama ani ki ki otci nisitotenawaw anihe atisokanicic ka 
ki kiskinohamakewakeian? Tan nte tca ke ki otci nisitotamekw anihi kotakihi 
nitatisokana?” 

14“Anahwe kitike iriniw e atisokatakaniwitc, tarasak awik e kitiketc Kice 
Manitowa otitewiniw, e tipatatak aniheriw. 

15Atita iriniwok tarasak icinakosiwok mia anihi okitamina ka papakicinitcik 
meskanak. Petamok Kice Manitowa otitewiniw, aric tecikotc Matci Manito pe nta 
maninamawew aniheriw ka ki kitikaniwonik otehiwak.” 

16“Kotakihik iriniwok tarasak icinakosiwok mia anihi okitamina ka 
papakiciniritci neta e ici asiniwakarik. Petamok Kice Manitowa otitewiniw. 
Tecikotc mireritamok e petakik. Wi tapweritamok. 

17Nama aric kinowec kanaweritamok otehiwak. Memacic tepirak tapwetamok. 
Kotc aric e arimihakaniwitcik kekotc ma e ki nosanetawatcik Kice Manitowa 
otitewiniw, tecikotc pakiteritamok otasperimowiniwaw.” 

18“Kotakihik kiapatc iriniwok icinakosiwok mia okitamina ka papakiciniritci ka 
ici nitawikinik minesikaciriw. Ki petamok Kice Manitowa otitewiniw, 

19aric osam ki kanawapatamok kekociciriw ka kicteritcikaterik ota askik, kekotc 
ma e paciwirikotcik micikitawiniw, e iteritakik aniheriw kitci mireritamihikotcik, 
kaie mitceniw kotakeriw ka ici nataweritakik. Nipatawok aniheriw Kice Manito 
otitewiniw ka ki iti matcekinikipan otehiwak. Nama tca mirokiwok aniki iriniwok 
otcitcakociwak itekera, aka awocamec e pameritakik Kice Manitowa otitewiniw.” 

20“Kotakihik aric icinakosiwok, mia anihi okitamina ka papakiciniritci miro askik. 
Petamok Kice Manitowa otitewiniw, kirika ka tapwetakik. Aci tca e otcitciparik 
kitci mawotcitakaniwok kitikanicica, atita nicto mitanawaw kirawe nipara 
nitawikin, kotakihi nikotwaso mitana, minawatc kotakihi mitato mitana.” 

Atisokanicic: Wactenamakan 
(Natawapata kaie Luc 8.16-18) 

21Minawatc ohweriw itew Cecoc: “Kecpin awik e ickwa iskahak 
wactenamakaniw, kata akonakwenam ia, askikwa kitci totawatc? Kekotc ma cipa 
nipakanatikok kitci actatc? Nama ketcinatc! Kirawe kata actaw neta ko ka ici 
tcimatakaniwonik. 

22Kaskina ka katakaniwok kata nokotakaniwon, kaie kaskina aka ka 
kiskeritcikatek kata kiskeritakon. 

23Wewerita natotamokw ohwe, kirawaw ka kackitaiekw kitci nisitotamekw!” 

24Minawatc kiapatc ohweriw itew Cecoc: “Kaketin aiekwamisikw e ici petamekw: 
Kice Manito kata tipaham irikik ke mirikoiekw, mitowi kirawaw ka asitci 
tipahamekw e mirekw kiwitc iriniwaw. Aric Kice Manito kirawe nipara wir kata 
actaw. 

25Anahwe meka aci ka ici tatak kekociciriw, awocamec kata pe mirakaniwiw. 
Anahwe aric kotak aka ka takonik kekociciriw, wawatc aniheriw memantcic e ici 
tatak, kata maninamowakaniwiw, misawatc aka e sapinakonik.” 

Atisokanicic: Kitikan wircike ka matcekik 

26Aci Cecoc itew: “Ekoni e icinakonik Kice Manito Okimawin: mia iriniw e matce 
kitiketc okitikan askik. Minawatc nama awocamec kata pameritam aniheriw 
okitikan. 

27Ekoni e ici nipatc tato tipiskwa, kaie onickaw tato kickwa. Peikon tca 
nitawikiniw kaie matcekiniw, misawatc aka e kiskeritak tan wetci isparinik. 

28Nicike matcekin anihe kitikan neta askik. Nictam nitawikin, minawatc iti 
nipiciwon, nac kitci ki mawotcitakaniwok. 

29E ickwa kicinitawikinik, aci kata kickicam anahwe iriniw, mackoci mokomaniw 
ka kinapiskarik e totak, aci kitci mawotcitakaniwonik.” 

Atisokanicic: Rimotat okitamina 
(Natawapata kaie Matio 13.31-32,34; Luc 13.18-19) 

30Cecoc itew minawatc: “Tan e icinakonik Kice Manito Okimawin? Tan ke ki ici 
atisokeian kitci ki arimotamokw? 

31Mia mitowi okitamina, rimotat ka icinikatcikatek, askik e kitikaniwok. Mawotci 
anihe apicacin patok kaskina kotakihi okitamina ka takoki. 

32Aric e ickwa matce kitikaniwok, minawatc e kicinitawikik, enko ni ka mawotci 
kinwaskok neta kitikan askik, nac e apitc micarik otikon, matci kaie pirecicak 
kitci pe nta ocitatcik otcictoniwaw neta e akwactewarik.” 

33Ekoni mocak e ici kiskinohamakekopanen Cecoc. Aniheriw towiriw 
atisokaniciciriw apatcitakopan ko e mitcenik, kotc ke ki ici nisitotamiritci iriniwa 
ka ki pe nta natotakeritci. 

34Nama otci kiskinohamakekopan patoc ko aniheriw e apatcitatc 
atisokaniciciriw. Aric wircike e tacikespan kirika owitcewakana, aci nta wewerita 
witamawepan wa itemakanik. 

Cecoc e nakahak e micta rotinik 
(Natawapata kaie Matio 8.23-27; Luc 8.22-25) 

35Anihi peikon ka ki mi kicikarik e iti otakocinik, aci itew Cecoc anahweriw 
owitcewakana: “Acohetan sakihikan.” 

36Minawatc matcawok. Ki nakatewok e mitcetiritci iriniwa nte. Tcimanik ki nta 
apikopan Cecoc. Ki positcimeriwa owitcewakana kaie wirawaw. Matcehowok, 
Cecoca e matcewiratcik. Mitcetotakisipanak kotakihik iriniwok pecotcik e 
acohakik kaie wirawaw. 

37Kek keskat micta rotiniw. Sisikahoteriw otcimaniwaw osam e micta 
mitcahanik, aci kaie kekatc mockineperiw. 

38Mekwata nipapan Cecoc otaketakok tcimanik, apikwecimonik e apikwecimotc. 
Aci kockoniko owitcewakana, e tca itikotc: “Kiskinohamake iriniw, aci ki ka 
niponano! Nama ia wiec kit iteriten kir?” 

39Aci onickaw Cecoc. Kaketin arimwew e nakahak e rotinik kirika e aimitatc 
sakihikaniw e mitcahanik, e itetc: “Pekatc nte, aci kata arwactan!” Tecikotc ki 
acteraweriw kaie ki micta arwactaniw. 

40Aci itew Cecoc anahweriw owitcewakana: “Kekwan wetci micta sekisiekw? 
Nama ani awocamec kit asperimototawinawaw?” 

41Aric micta sekisipanak. Aci aititowok: “Awin ia anahwe iriniw, ka sapitakotc 
wawatc e rotinik kaie tca e mitcahanik sakihikaniw!” 

Mark 5 

Cecoc e kikehatc iriniwa, mitcet matci manitowa e ki pitciteheckakoritci 
(Natawapata kaie Matio 8.28-34; Luc 8.26-39) 

1Aci iti macakawok Cecoc kirika owitcewakana nte Gérasène iriniwok ka ici 
otaskitcik, nete akam sakihikanik Galilée. 

2Mia apitc e iti kapatc Cecoc tcimanik, peikw iriniwa pe natawapamiko, 
rikwaskanik e ototeritci. Anahwe iriniw ki pitciteheckakokopan matci manitowa. 

3Ekota tca ko neta rikwaskanik e pa tacikespan. Nama awik kackitakopan kitci 
takopitatc, misawatc piwapiskwapiriw e totcikaterik. 

4Aci mitcetwaw ki kotci takopitakaniwipan, oskatik kaie otcitcik. Mocak aric ki 
kackihopan, e pikotatc aniheriw piwapiskwapiriw. Nama awik tipi 
mackawisikopan kitci ki matcikonatc. 

5Aspinikotc e kickarik kaie e tipiskarik pa pimotekopan neta rikwaskanik, kaie ko 
nte e matinacinik pa aicapan e micta nanotakositc kaie tca e wisakahotisotc, 
asiniwa e otatamohotisowaketc. 

6Warawik otci wapamew Cecoca. Ekoni e ici mowinitatc e nipiskoctawatc, 

7e itatc e micta kiciwetc: “Kekwan ni ka ici nataweritamawiin, Cecoc, Kice Manito 
ka mawotci icperitakositc Okosa? Ki pakoserimitin, Kice Manito otci, akawir 
nekatcihici!” 

8Wetci itetc aniheriw, osam e ki itikospan Cecoca: “Matci manito, orowicko 
anahwe iriniw!” 

9Aci itew Cecoc anihi iriniwa: “Tan ni e icinikasoin?” 

Naskamoriw e iteritci: “Ka mitcetiak nit icinikason. Ni mitcetinan meka.” 

10Aci kaketin nataweritamawew Cecoca aka kotak wiec kitci iciticohwaritci 
anahweriw omatci manitoma. 

11Nama neta warawik mitcetiwakopan kokocak e pa nantowi mitcisotcik nte e 
poskotinacinik. 

12Aci aniki matci manitowok pakoserimewok Cecoca, e itatcik: “Iciticahamacinan 
neta kokocak ka tatcik kitci ki pitcickowakitcik.” 

13Ki pakitinikowok Cecoca aniheriw ka ki ici nataweritakik. Ekoni tca ka ici 
orowitcik aniki matci manitowok nta irinik, nete kokoca e ki pitakeckowatcik. 
Kaskina aniki kokocak, wiec nicwaw kice mitato mitana e tacitcik, ki 
nitcikowackotiwok e kickapiskarik sakihikanik e ici pakicinitcik. Kaskina tca ki 
kwapawewok. 

14Tapanak neta iriniwok ka kanawerimatcik anahweriw kokoca. Ka wapatakik 
aniheriw ka ispariritci, ki ocimowok e pa nta tipatcimotcik otenak kirika kitikan 
askik. Mitcet iriniwok ki pe nta kanawapatamok ka ki isparinik. 

15Tekocikik neta Cecoca ka ici tacikeritci, wapamewok kaie anihi iriniwa ka ki 
pitciteheckakorispana matci manitowa e mitcetiritci, aci tekaci pitoc e 

icinakosiritci aka e taritci omatci manitomiwariw. Motcik taci apiriw. Aci 
owikasimiriw, aci kaie cowatc e itiritci. Ki micta sekisiwok aniki iriniwok. 

16Aniki ka ki wapatakik kaskina ka ki isparinik ki tipatcimowok tan mia ka ki 
ispariritci iriniwa acitc kokoca. 

17Ki tca pakoserimakaniwiw Cecoc kitci matcatc neta otaskiwak. 

18Mia e wi iti positcimetc Cecoc, ki kokwetcimiko anihi iriniwa ka ki kikehatc 
matci kitci ki witcewikotc. 

19Nama aric ki otci naheritam, e itatc: “Kiwe neta kimikiwamik, neta ka ici 
taciketcik kitcirowemakanak. Kaskina tca tipatcimo ka ki totak Kice Manito kir 
otci e kitimakerimisk.” 

20Ekoni e ici matcatc anahwe iriniw e iti tipatcimotc neta askik, Mitato Otenaw ka 
icinikaterik, kaskina ka ki totamiritci Cecoca wir otci. Kaskina tca ka ki 
petawatcik ki micta mamiskasitawewok. 

Jaïrus otanisa, kirika iskwew ka ki takinamowatc Cecoca owikasimiriw 
(Natawapata kaie Matio 9.18-26; Luc 8.40-56) 

21Minawatc ki acoham Cecoc nte e kiwetc akam sakihikanik. Mecakatc ote 
itekekam, micta pe mitcetiriwa iriniwa nte e icikapowitc rarewak sakihikanik. 

22Peikw ka nikaniwitc neta cota aiamihe mikiwamik pe 
takociniw. Jaïrus icinikaso. Ka wapamatc Cecoca ki nipiskoctawew, 

23e tca pakoserimatc otcitakotc kitci witcihikotc: “Nitanis aci kekatc nipo,” itew 
anahwe ka nikaniwitc. “Petcimote, ki pakoserimitin. Pe nta takini, ekoni kitci 
kiketc, kiapatc tca kitci pimatisitc.” 

24Ekoni e ici matcatc, Cecoca e witcewikotc. Mitcet iriniwok kaie wirawaw pe 
icawok e witcewatcik. Micta sitcikapowinaniwoniw. 

25Takopan neta iskwew, mocak e onitakopanen omikw, mitato acitc nicw tato 
pipona esko itapinekopanen. 

26Mitcet ki natawapamekopan mackiki iriniwa, aric ki micta nekatcihikokopan, 
nac kaie e ki tcakinak kaskina ocoriam. Nama aric peikon awocamec ki otci miro 
pimatisiw. Eckam iti akosipan. 

27-28Aci petakew Cecoca e ici kackitaritci. Aiteritamokopan: “Kecpin 
takinamwake misawatc tepirak owikasim, ni ta mirwatisin ni.” Otananik tca nte 
icaw Cecoca e pimoteritci, e mitcetinaniwonik, e takinak owikasimiriw. 

29Tecikotc nakapariniw omikw e matcamakanik. Tecikotc kaie kiskeritam aci e 
kiketc. 

30Mia kotc kiskeritam Cecoc e ki apatcitakaniwonik memantcic omackawisiwin. 
Aci kiwepariho, e tca itatc iriniwa: “Awin ka ki pe takinak niwikasimiriw?” 

31Itiko owitcewakana: “Ki wapaten e sitcikapowinaniwok e mitcetinaniwok. 
Kiapatc ia kit itan, ‘Awin ka ki pe takinitc?’” 

32Aitapiw aric Cecoc kitci kiskerimatc anihi ka ki totamiritci. 

33Anahwe tca iskwew ninikipariw e kokwarisikeritak, e kiskeritak e ki 
kikehakaniwitc. Pe natawapamew. Nipiskoctawew e witamawatc tapwe ka ki 
isparinik. 

34Cecoc itew anihi iskwewa: “Nitanis, tapwe kit asperimototawin, ekoni wetci ki 
kikein. Ekoni ici matca, acitc pekaterita. Nama aci ki ka ici arimiparin.” 

35Mekwata e taci arimwetc Cecoc, aci pe takociniwok atita iriniwok, anihi Jaïrusa 
omikiwamirik e ki pe ototetcik, e tca itatcik: “Aci ki poni pimatisiw kitanis. 
Ceckwat kiapatc ki otamihaw anahwe Kiskinohamake iriniw.” 

36Nama aric aniheriw ki otci pamitam Cecoc. Itew anihi Jaïrusa: “Akawir sekisi! 
Tapwerimici tepirak!” 

37Nama kaie awocamec ki otci pakitinam Cecoc kitci witcewakaniwitc. Tepirak ki 
witcewiko Piena, Caka kirika Jeanwa (Cak anihi owitcicana). 

38Tekocikik neta anihi ka nikaniritci omikiwamirik, wapatamok e 
mitcetinaniwonik. Petamok e micta matonaniwonik kaie e nanotakosinaniwonik. 

39Ekoni e ici pitaketc neta Cecoc, e tca itatc anahweriw ka matoritci: “Kekwan 
wetci matoiekw e micta wectatewetaiekw? Nama ni nipo anahwe awacic! 
Tepirak ni nipaw!” 

40Papirotowakaniwiw aniheriw e itetc. Ekoni e ici orowiticohwatc. Minawatc ki 
wicamew e nictiritci owitcewakana kirika anihi awaca onikihikoriw kitci pe nta 
witcewikotc, tapickotc tca e pitaketcik neta aricapik ka ici miciniritci anihi 
ickweca. 

41Ki otapiniskenew, e tca itatc: “Talitha koum!” Wi itemakan anihe: “Ickwecic, kit 
ititin, onicka!” 

42Tecikotc ki pasiko anahwe ickwecic, e tca pimotetc. Mitato acitc nicwo tato 
piponesipan. Aniki ka wapatakik aniheriw ki micta kice mamiskateritamok. 

43Aric Cecoc ki itew aka kitci witamakaniwonik. Minawatc ki itew: “Mirakw ke 
mitcik.” 

Mark 6 

Nazareth iriniwok aka e tapwerimatcik Cecoca 
(Natawapata kaie Matio 13.53-58; Luc 4.16-30) 

1Minawatc ki matcaw Cecoc nta ka tacikespan. Nete tca icaw otenak ka ki otci 
matcekitc. Owitcewakana iti witcewikopan. 

2Aci ka arwepi kicikarik ki nta kiskinohamakew cota aiamihe mikiwamik. 
Mitcetinaniwonipan neta. Aniki ka tacikewaspan ki micta mamiskasitawewok. 
Itepanak: “Tante ka otinak aniheriw ka aitetc? Awiriw ka ki mirikotc aniheriw 
omiro omitoneritcikan acitc kitci mata kackitatc! 

3Namaiew ia ni anahwe manike iriniw, Mari okosa? Namaiew ia ni kaie 
octesiwawa Cak kaie Joses, Jude kirika Simo? Namaiew ia ni wir kotakihi ocima 
ka ickweciwiritci ka tacikeritci ota kotenaminak?” 

Ekoni tca wetci aka ki tapwerimatcik Cecoca. 

4Aci itikowok: “Awik ka nikan tipatcimotc kaskina wiec kicterimakaniwiw, nama 
tepirak otenamik neta ka ki otci pe matcekitc, kaie otcirowemakana nama 
kicterimiko.” 

5Nama ki mata kackitapan Cecoc neta otenak, tepirak ki takinew atita ka 
akosiritci e kikehatc. 

6Ki mamiskateritam aka e asperimototakotc iriniwa neta otenamik. 

Nanicw e iciticohwatc owitcewakana Cecoc kitci tipatcimoritci 
(Natawapata kaie Matio 10.5-15; Luc 9.1-6) 

Minawatc nete otenaskak ki pa icaw Cecoc e kiskinohamaketc. 

7Ki wicamew e mitato acitc niciritci owitcewakana. Nanicw e taciritci ki 
iciticahwew kitci pa aitotiskeritci ke itetc, kirika ki mamirew tiperitamowiniw 
kitci ki orowiticohwaritci matci manitowa. 

8Kaie minawatc ki itew ohweriw: “Akawir kekocic matcewitakw matcaiekwe, 
matci tepirak askohon. Akawir matcewirakw pakwecikan, kaie mackimotai 
akawir matcewitakw. Nama kaie ki ka pitahenawaw coria kitaripociwak. 

9Ki ka piskenawaw kimaskisiniwaw. Akawir kaie matcewitakw nanicw 
kipapakiwaniwaw.” 

10Kiapatc itikowok Cecoca: “Takociniekwe otenak, wicamikoiekwe mikiwamik 
kitci nipaiekw, ekota neta peikonok ke ici tacikeiekw, nac kitci nakatamekw 
anihe otenaw. 

11Kecpin aric aka ici mireritakawe iriniwok otenamiwak kitci tacikeiekw, kekotc 
aka wi natotakoiekwe, ki ka orowinawaw neta otenamiwak. Ki ka 
powiparitanawaw kimaskisiniwaw e mirikosiwok. Kata tca kiskeritakoniw arotc 
e ki totakik.” 

12Aci matcawok, neta e icatcik ka ki ici iciticohwakaniwitcik e nta witamawatcik 
iriniwa kitci kweskatisiritci. 

13Mitcet matci manitowa ki orowiticohwewok kaie mitcet ka akosiritci ki 
kikehewok, pimiteriw e acitakaniwonik okitc octikwaniwak. 

Capatis ka nipahakaniwitc 
(Natawapata kaie Matio 14.1-12; Luc 9.7-9) 

14Aci Okimaw Hérode ki petakew kaskina e aitotamiritci Cecoca. Aci meka 
kaskina wiec petakaniwonikopan. Atita iriniwok itewakopan: “Capatis na ka ki 
apitcipatc! Ekoni wetci takonik aniheriw tiperitamowiniw Cecoc kitci mata 
kackitatc!” 

15Kotakihik itewakopan: “Élie na!” 

Kotakihik kiapatc itepanak: “Enko anaha ka nikan tipatcimotc Kice Manitowa 
otci, mitowi aniki kotakihik weckatc ka ki pe tatcik!” 

16Ka petak Hérode aniheriw e iteritci, aci itew: “Capatis na ka ki iteiapan kitci 
kickikwecowakaniwitc, ki aric apitcipaw!” 

17Tapwe sani ki itekopan anahwe Hérode kitci makonakaniwiritci Capatisa, kitci 
takopitakaniwiritci, minawatc tca kitci kipohwakaniwiritci. Wetci ki 
totamokopanen aniheriw Hérode, osam ni anihi Hérodiade otci. Anahwe iskwew, 
enkweriw ka ki okomirispan Pirip, Hérode ocima. Peikon ki nipowiwok 
anahwe Hérode kirika Hérodiade. 

18Mocak meka ki itikopan anahwe Hérode Capatisa: “Nama ni actew kitci 
otapinimatc kicim okoma.” 

19Mictahi tca cikerimekopan anahwe Hérodiade anihi Capatisa. Wi itekopan kitci 
nipahakaniwiritci, nama aric ki totamopan, osam anihi Hérode aka e ki otci 
naheritamiritci. 

20Anahwe Hérode koctepan Capatisa e kiskeritakipan icikowisk e itatisiritci kaie e 
kitcitwaweritakosiritci. Nanakatcihepan tca. E natotawaspan e kakeskweritci, 
wanimikokopan ko anahwe okimaw. Mireritamokopan aric peikon e natotawatc. 

21Aci peikwaw e kicikarik, mia ka tipickak Hérode, ki otcitcipariniw anihi 
otiskwema wiec kitci totamiritci. Mekwata Hérode ki ocitakopan kitci 
makocaniwonik otirinima otci: anahweriw ka witcihikotc ko e tiperitak, acitc 
anahweriw ka tiperimaritci cimakanica, acitc kotakihi iriniwa ka 
kicteritakosiritci neta Galilée askik. 

22Mekwata e makocaniwonik, aci pe pitakeriwa Hérodiade otanisa neta e ici 
cipetakarik. Ki nimiw anahwe ickwecic. Ki micta mireritamihew Héroda kirika 
kotakihi ka ki wicamakaniwiritci. Aci itiko okimawa anahwe ickwecic: “Kaskina 
ke ici nataweritamawiin ki ka miritin.” 

23Kirika itew e nespi tapwetc: “Tapwe ki ka miritin ke ici nataweritaman, 
misawatc apita ka ici tiperitaman, nataweritamawiine.” 

24Ekoni e ici orowitc anahwe ickwecic, e tca itatc okawiwa: “Kekwan ke ici 
nataweritamawak?” 

Aci itiko: “Capatis octikwan.” 

25Ekoni minawatc ka ici nta pitakepatatc anahwe ickwecic, e tca nta witamawatc 
okimawa ka ici nataweritak: “Capatis octikwan ni nataweritamwan tecikotc kitci 
pe miriin, orakanik tca kitci acterik.” 

26Micta kackeritam anahwe okimaw. Nama aric ki nakanamawew ani e ici 
nataweritamakotc, osam e ki nespi tapwetc e petakotc anihi ka ki wicamatc. 

27Tecikotc ki iciticahwew peikw ocimakanicima kitci petaritci Capatisa 
octikwaniw. Ki icaw anahwe cimakanic neta kipohotowikamikok e tca 
kickikwekohatc Capatisa. 

28Minawatc ki iciwitamawew anihi ickweca Capatisa octikwaniw, orakanik e ki 
actakaniwonik, e miratc. Anahwe tca ickwecic ki iti mirew okawiwa. 

29Ka petaketcik Capatis owitcewakana ka ki isparinik, ki pe natcipatawok 
owiawiriw e nta nahikakik matikowocik. 

Cecoc e acamatc niaranwaw kice mitato mitana iriniwa 
(Natawapata kaie Matio 14.13-21; Luc 9.10-17; Jean 6.1-14) 

30Aci ki pe kiweriwa Cecoc otarotakana, e pe natawapamikotc neta ka ici taciketc. 
Witamako kaskina ka ki ici aitotamiritci kaie ka ki ici kiskinohamakeritci. 

31Mekwata mitcetipanak iriniwok. Atita pe takocinipanak, atita matcapanak. 
Nama tca ickwa aikewok Cecoc kirika owitcewakana kitci ki mitcisotcik. Ekoni 
wetci itatc: “Petcimotekw, ki ka nantowapatenano wiec ke ki ici arwepiekw.” 

32Ekoni tca e ici positcimetcik, wircikewaw e nta nantowapatakik ke ici 
arwepitcik. 

33Aric mitcet iriniwok ki wapamewok e matcehoritci, e nisitowinawatcik. 
Kaskina wiec otenaskak otcipatawok, wirctamiwaw e takocikik e motci 
pimotetcik neta ka ici icawaspan Cecoc kirika owitcewakana. 

34Ka kapatc Cecoc tcimanik, aci wapatam e mitcetinaniwonik. Ki micta 
kitimakerimew anahweriw iriniwa, osam kekatc mia e iterimatc mia 
maritcenicak aka e tatcik ka nanakatcihikotcik. Ekoni e ici iti kiskinohamawatc 
mitcet kekociciriw. 

35Aci akwaskowariw ka pe natawapamikotc owitcewakana, e tca itikotc: “Aci iti 
tipiskaw kirika nama tapwe taniwon ota. 

36Ki ta matceticohwawok aniki iriniwok kitci icatcik papikan kitikan askik kaie 
otenacik pecotcik ka takonik, mitcimiriw kitci ki otapinakik.” 

37Aci itikowok Cecoca: “Kirawaw tipirawe acamakok!” 

Kokwetcimewok: “Ki nataweriten ia ninan kitci nta otapinakitc pakwecikan, 
nicwaw mitato mitana coriawapiskw tca kitci tcakinamak kitci ki mitcisotcik?” 

38Itikowok Cecoca: “Tan e tacitcik kipakwecikanimiwaw? Kotci nta 
kiskeritamokw.” 

Ka ickwa nta kiskeritakik, aci itewok Cecoca: “Niaraniwok pakwecikanak, kaie 
niciwok namesak.” 

39Minawatc ki itew Cecoc owitcewakana papikan kitci apihakaniwiritci iriniwa 
ka tacikeritci neta mackocik. 

40Atita niarano mitana tacipanak ka papakanihakaniwiritci, atita kaie mitato 
mitana. 

41Minawatc Cecoc ki otapinew anihi niaran pakwecikana acitc nicw namesa. Ki 
itapiw icpimik wakwek, mikwetc e itatc Kice Manitowa. Ki pakwepitew 
pakwecikana. Minawatc ki mirew owitcewakana kitci papakitinaritci anahweriw 
iriniwa. Peikon kaie ka ki totawatc namesa. Kaskina kiapatc ki 
papakitinakaniwiriwa. 

42Tato nta e tacitcik aniki iriniwok kaskina ki mitcisowok nac e miro tipiparitcik. 

43Cecoc owitcewakana ki mawotcitawok ka ki ickonikaterik mitcimiriw. Mitato 
acitc nicw pakitenakaniw ki mockinetawok. 

44Aniki iriniwok ka ki mowatcik pakwecikana, niaranwaw kice mitato mitana ki 
taciwakopan. 

Cecoc e pimotetc okitc sakihikanik 
(Natawapata kaie Matio 14.22-33; Jean 6.15-21) 

45Kotc ka ickwa acamatc anahweriw iriniwa e mitcetiritci, Cecoc ki itew 
owitcewakana kitci positcimeritci kitci nikan matcehoritci e acohamiritci 
sakihikaniw epwamoci wir, nta tca itekera Bethsaïda otenak kitci ici acohakik, wir 
kitci itatc Cecoc anihi mitcet iriniwa kitci kiweritci. 

46Ka ickwa nakatikotcik kaskina anihi iriniwa, aci wircike ki amatciwew 
matinacik e nta aiamihatc. 

47Tepiskarik kiapatc tetawakamik sakihikanik nokoniw otcimaniwaw 
owitcewakana. Wircike tca Cecoc tacikew rarewak. 

48Wapamew mictahi e arimikeritci kitci ki mickaritci, osam e nakepacitcik. 
Epwamoci sakasikeritci pisimwa, Cecoc natawapamew owitcewakana, okitc 
nipik e pimotetc. Nac kekatc iti wimackawew e iti atiminehwatc. 

49Aric ka wapamatcik e pimoteritci okitc nipik, ki iteritamok e amatisotcik. Ki 
micta nanotakosiwok. 

50Kaskina meka e tacitcik wapamepanak. Ki micta sekisiwok. Tecikotc aric 
aimihew Cecoc, e itatc: “Sokitehekw! Nin ni! Akawir sekisikw!” 

51Minawatc ki witci positcimew owitcewakana. Ekoni ka acterawerik. Ki micta 
kice mamiskateritamok. 

52Nama meka apitc moci ki otci nisitotamok ka ki mata kackitaritci Cecoca, 
anahweriw pakwecikana ka ki mitcetiharitci. Nama meka kackitawok kitci 
kanaweritakik omitoneritcikaniwak. 

Cecoc e kikehatc ka akosiritci Génésareth askik 
(Natawapata kaie Matio 14.34-36) 

53Sakihikaniw e ki acohakik Cecoc kirika owitcewakana, aci macakawok, 
seskipitamok otcimaniwaw neta Génésareth askik. 

54Ka ickwa kapatcik tcimanik, mitcet ki nisitowinawewok Cecoca. 

55Kaskina wiec otaskiwak aispatawok e nta natcipahatcik otakosikaniwawa, e 
tetaskonatcik, e tca iciwitowatcik Cecoca kotc wiec e ici petaketcik nte e ici 
tacikeritci. 

56Kaskina wiec ka iti icatc Cecoc otenacik, otenaskak, kaie kitikan askik, mitcet 
iriniwok pe nta arewok ka akosiritci nta ko ka ici mawotcihitonaniwonik, e tca 
pakoserimatcik Cecoca kitci pakitinamiritci kirike nitek okapotowanik kitci 
takinamiritci anahweriw otakosikaniwawa. Kaskina tca ka ki takinatcik ki 
kikewok. 

Mark 7 

Okice omocomiwawa ka ki ici kiskinohamakotcik 
(Natawapata kaie Matio 15.1-9) 

1 Pharisien iriniwok kirika atita ka kiskinohamaketcik cota aiamihe 
irakonikewiniw ki mawotcihitowok waska Cecoca e ici 
tacikeritci. Jérusalem otenak ki ototewakopan. 

2Aci wapamewok atita Cecoca owitcewakaniriw e mitcisoritci aka wirowatc e ki 
otci kasitcitceritci wewerita, kotc e itacterik cota aiamihe irakonikewinik kitci 
totcikaterik. Iterimewok, ometciwiriwa cota aiamihewinik itekera. 

3Tapwe meka ekoni e itotisketcik aniki Pharisien iriniwok kaie kaskina kotakihik 
cota iriniwok. Kicteritamok ka ki ici kiskinohamakotcik okice omocomiwawa: 
nama mitcisowok patoc wewerita e kasitcitcetcik. 

4Kaie nte e ototetcik ka ki ici atawaniwonik, nama mitcisowok patoc wewerita e 
kasitcitcetcik. Mitcet kotakeriw nosanetawakopan weckatc ka ki pe totcikaterik, 
mitowiriw ohweriw: wewerita kitci totcikatek e kisisipatakaniwoki 
minikwakana, opotaia, askikok ka piwapiskowitcik acitc nipakanatikwa. 

5Aniki Pharisien iriniwok kirika ka kiskinohamaketcik cota aiamihe 
irakonikewiniw kokwetcimewok Cecoca: “Kekwariw aka wetci sapitakik 
kiwitcewakanak aniheriw kiskinohamakewiniw ka ki pe totakik weckatc 

kitaniskotape kimocominapanak? Kekwariw wetci mitcisowaketcik otcitciwaw, e 
ometcitcitcetcik cota aiamihe irakonikewinik itekera?” 

6Aci itikowok Cecoca: “Tapwekopan Ésaïe, anahwe weckatc ka ki nikan 
tipatcimospan, e arimomitakopanen kirawaw ka miro iriniwikasoiekw, e ki 
masinahak: 

‘Itew Kice Manito: 

Ni kicterimikok iriniwok e mirwatcimitcik, 

otitewiniwaw e apatcitatcik, 

aric otehiwak nama ni kicterimikok. 

7Nama wiec irapataniw e nipiskoctawitcik. 

Aniheriw meka ka ici kiskinohamaketcik 

namaieriw ni Kice Manito okiskinohamakewin, 

iriniwok ni tepirak otirakonikewiniwaw.’” Ésaïe 29.13 

8Kiapatc itew Cecoc: “Ki pakiteritamwanawaw Kice Manito otirakonikewin, 
tepirak e wi nosanetaiekw aniheriw iriniwok ka iteritakik kitci ici 
kicteritcikaterik e pimatisinaniwonik.” 

9Minawatc kiapatc itew: “Kit iteritenawaw mirwacin ka totamekw e 
wepinamekw Kice Manito otirakonikewin, kirawaw tca ka ici kicteritamekw kitci 
ici pimatisinaniwok kitci apatcitaiekw. 

10Moïse ki itew: 

‘Kicterimik kotawi kaie kikawi.’ Exode 20.12; Deutéronome 5.16 

Kaie ohweriw: 

‘Anahwe ka marerimatc otawiwa kekotc okawiwa, 

acteriw kitci nipahakaniwitc.’ Exode 21.17 

11Aric kirawaw ki kiskinohamakanawaw aka arimatc kitci witcihatc awik 
onikihikwa e kitimakisiritci, kecpin e itatc, ‘Nama ki ka ki witcihitinawaw, osam 
meka e ki ickwa nespi tapweian kitci aiamihe pakitinaman Kice Manito otci, 
anihe ke ki miritakokipan.’ 

12Iteritamotake, ‘Nama aci arimatc ni ka witcihawok notawi kaie nikawi.’ Ki 
pakitinawaw anahwe kitci tapweritak aniheriw. 

13Ani e totamekw, ki pikotawanawaw Kice Manito otitewin, ani e ici 
kiskinohamakeiekw. Nipara kotak kekocic ki totenawaw mitowi anihe kitci ki 
otci onicinitcik iriniwok.” 

Anihe ke ki ometcickakoikw kitcitcakocinak 
(Natawapata kaie Matio 15.10-20) 

14Minawatc Cecoc ki wicamew iriniwa ka ici mitcetiritci kitci pe natawapamikotc, 
e tca itatc: “Kaskina natotacikw ohwe ke iteian, kitci miro nisitotamekw: 

15Nama ometcickako iriniw otcitcakocik, e ki mitcik kekociciriw. Tepirak otehik 
ka orowiparinik, enkweriw ka otci iterimikotc Kice Manitowa ‘ometciw.’  

[16Wewerita natotamokw ohwe, kirawaw ka kackitaiekw kitci nisitotamekw.]” 

17Ka ickwa nakatatc Cecoc nta iriniwa, ki pitakew mikiwamik. Ki pe 
natawapamiko owitcewakana e kokwetcimikotc aniheriw ka wi itespan. 

18Aci itew: “Kaie kirawaw ia, nama ki kackitanawaw kitci nisitotamekw? Nama ia 
ni ki nisitotenawaw, awik e mitcik kekociciriw, namaieriw aniheriw ka otci 
iterimikotc Kice Manitowa ‘ometciw.’ 

19Nama meka otehik pitakepariniw, aric omisitak, minawatc tca pe 
orowipariniw.” Aniheriw ka itetc Cecoc, witamopan matci kaskina mitcimiriw 
kitci ki mitcinaniwonik. 

20Kiapatc ki itew: “Aniheriw ka orowiparinik e maratanik iriniw otehik, 
enkweriw ka ometcickakotc otcitcakocik. 

21Otehik meka, ekota e otciparinik e matci iteritak. Ekota tca minawatc e 
otciparinik e matci pimatisitc, e kimotitc, e manohotc, 

22e pacikwatisitc, kaie e nataweritak kitci tatak e ici tatamiritci owitc iriniwa. 
Ekota kaie ka otciparinik awik e matcitwatc, e wecimiwetc, e matcatikositc, e 
asawakeritak, e mareritciketc, e sasekatc, kaie e kiwockweritak. 

23Kaskina anihi matci kekocica, otehik orowipariniw iriniw. Ekota tca wetci 
ometcickakotc otcitcakocik itekera.” 

Iskwew, kotak askik e otcitc, tapwerimew Cecoca 
(Natawapata kaie Matio 15.21-28) 

24Aci neta matcaw Cecoc, nete itekera e icatc pecotcik otenariw ka ici 
takonik, Tyr ka icinikaterik. Peikw mikiwamik ki pitakew. Ki nataweritam aka 
kitci kiskeritakonik e taciketc neta, peikon aric ki petakaniwoniw. 

25Tapan nta peikw iskwew, otanisa e ki pitciteheckakotc matci manitowa. Ki 
petakew e arimomakaniwiritci Cecoca. Ki tca natawapamew e nipiskoctawatc. 

26Neta Phénicie askik otciwikopan anahwe iskwew, Syrie askik itekera. Aci ki 
pakoserimew Cecoca kitci orowiticohwaritci anihi matci manitowa, otanisa ka ki 
pitcickakoritci. 

27Aci itew Cecoc: “Pakitinik awacak wirctamiwaw kitci mitcisotcik kitci 
tipiparitcik. Nama meka mirwaciniw e maskamakaniwitcik omitcimimiwaw, 
atimwa tca kitci iciwepinamowakaniwiritci.” 

28Aci itiko anihi iskwewa: “Tapwe anihe ka itein, Teperitcikein, aric wawatc 
atimok kaie wirawaw mitciwok cipa mitcisowakanatikok mitcimiriw, awaca ka ki 
panitcikeritci.” 

29Aci itiko Cecoca: “Ekoni ici kiwe. Osam ani e ki ici naskamoin, aci ickwa 
orowickako matci manitowa kitanis.” 

30Ekoni ka ici kiwetc. Ki tca wapamew onitcanica e miciniritci nipakanatikok. Aci 
tapwe ki ickwa orowickakopan anihi matci manitowa. 

Iriniw ka kipitetc kaie aka e arimwetc e kikehakaniwitc 

31Aci matcaw Cecoc nta Tyr otenak. Nte ki icaw Sidon otenak. Minawatc nte ki ici 
pe kiwew Galilée sakihikanik, e capotoweckak aniheriw askiriw, Mitato Otenaw 
ka icinikaterik. 

32Ki pe iciwitowakaniwiw peikw iriniwa ka kipiteritci, aka kaie tapwe e 
nitaweritci. Ki tca pakoserimakaniwiw Cecoc kitci takinatc kitci kikeritci. 

33Aci iciwirew Cecoc anihi iriniwa, wircikewaw kitci taciketcik. Ki icitcitcectaw 
otokarik. Minawatc ki takitotawew osikowinapo oterinirik. 

34Minawatc ki icpapiw wakwek e racitamotc kirika e itatc anihi iriniwa: “Effata.” 
Aniheriw ka itetc, wi itemakaniw araméenarimwewinik: Cena. 

35Tecikotc ki iti miro petam anahwe iriniw kaie wewerita ki iti kackitaw e 
arimwetc. Aci miro nisitotakosiw. 

36Ki itikowok Cecoca aniki iriniwok nta ka tacikewaspan aka kitci 
pamatisoketcik. Aric kirawe e otcinehikotcik, kirawe kiapatc pamatisokewok. 

37Micta kice mamiskateritamok. Itewok: “Kaskina ka aitotak, kaskina micta 
mirwaciniw! Wawatc totam kitci petamiritci ka kipiteritci kaie aka ka kackitaritci 
ka arimweritci kitci miro nisitotakosiritci!” 

Mark 8 

Cecoc e acamatc newaw kice mitato mitana iriniwa 
(Natawapata kaie Matio 15.32-39) 

1Ani apitc kiapatc micta mitcet iriniwok ki mawotcihitowok neta ka ici 
kiskinohamakespan Cecoc. Nac nama otci takoniw ke mitcikik aniki iriniwok. Aci 
Cecoc wicamew owitcewakana e itatc: 

2“Ni kitimakerimawok aniki iriniwok. Aci meka nicto kickwa esko pe witci 
tacikemitcik ota, aka tca tekaci e takonik kekociciriw ke mitcikik. 

3Kecpin kiweticohwakenak aka e mitcisotcik, kata iti pakiciniwok meskanak e 
kiwetcik. Warawik meka ki pe ototewok atita.” 

4Itiko anahweriw owitcewakana: “Tante tca ke ki otinamak mitcim kitci 
acamawikok ni tca e tacitcik iriniwok, ota e ici cipewatawokak?” 

5Kokwetcimikowok Cecoca: “Tan e tacitcik kipakwecikanimiwawok?” 

“Nicowaso taciwok,” itewok. 

6Aci Cecoc itew anihi iriniwa e mitcetiritci kitci aipiritci motcik. Minawatc ki 
otapinew anihi e nicowatciritci pakwecikana. Mikwetc ki itew Kice Manitowa. Ki 
pakwepitew. Ki mirew owitcewakana kitci mamiraritci kaskina anihi iriniwa. Ki 
tca papakitineriwa. 

7Atita namesa kirika taripana. Mikwetc ki itew kiapatc Kice Manitowa, kirika ki 
itew owitcewakana kitci papakitinaritci. 

8Tato nta e tacitcik ki mitcisowok aniki iriniwok, kaie ki miro tipipariwok. Ka 
ickwa mitcisonaniwonik, Cecoc owitcewakana ki mawotcitawok kiapatc 
nicowaso pakitenakaniw e mockinerik mitcimiriw e ki ickoparinik. 

9Aniki iriniwok ka ki mitcisotcik, wiec newaw kice mitato mitana taciwakopan. 
Minawatc Cecoc ki itew anahweriw iriniwa kitci kiweritci. 

10Ki positcimew kirika owitcewakana, nete e 
icitcimetcik Dalmanoutha askik itekera. 

Pharisien iriniwok e nataweritamawatcik Cecoca kitci mata kackitaritci 
(Natawapata kaie Matio 16.1-4) 

11Minawatc Pharisien iriniwok ki pe takociniwok. Ekoni e iti aimihitotcik kirika 
Cecoca. Wikokwe paciwirewakopan Cecoca arotc kitci iteritci, ke ki otci 
itactahorakaniwiritci. Ekoni tca e ici nataweritamawatcik kitci mata kackitaritci, 
kitci wapatahikotcik Kice Manitowa e ki mirikoritci aniheriw ka ici kackitaritci. 

12Ki micta iskotamo Cecoc, e itetc: “Kekwariw wetci micta nataweritakik anotc 
iriniwok kitci mata kackitakaniwonik? Tapwe ohwe ka witamatakok: nama kata 
mirakaniwiwok kitci wapatakik aniheriw.” 

13Minawatc ki nakatew anahweriw iriniwa. Ki positcimew e acohak, akam 
sakihikanik e icitcimetc. 

Ociwockitcitcikaniwaw Pharisien iriniwok kirika Hérode 
(Natawapata kaie Matio 16.5-12) 

14Ki onikepanak aniki Cecoc owitcewakana kitci matcewitatcik mitcimiriw 
otcimaniwak. Tepirak peikociriw pakwecikana. 

15Aci itikowok Cecoca: “Aiekwamisikw! Nanakatcihitisokw aka kitci 
apatcihimekw ociwockitcitcikaniwaw Pharisien iriniwok, kaie 
okimaw Hérode anihi!” 

16Aititowok Cecoc owitcewakana: “Pot wetci aitetc aniheriw, osam aka e 
opakwecikanimiikw.” 

17Kiskerimew Cecoc ani e aiteritamiritci. Aci kokwetcimew: “Kekwan wetci 
iteiekw ‘osam aka e opakwecikanimiikw’? Nama ia ni moci ki nisitotenawaw? 
Nama ia ni ki kackitanawaw kitci mamitoneritamekw? 

18Takon kickicikowaw. Nama ia tca ki wapatenawaw? Takon kaie kitokawaw. 
Peikon ia nama ki petenawaw? Aci kotc kit ickwa onikanawaw, 

19ka pakwepitakik niaran pakwecikanak, aniki otci iriniwok niaranaw kice mitato 
mitana ka ki tacitcik, tan tato ka ki mawotcitaiekw pakitenakan e mockinek nta 
mitcim e ki ickoparik?” 

“Mitato acitc nicw,” itiko owitcewakana. 

20“Minawatc aniki nicowaso pakwecikana ka pakwepitakik, aniki otci iriniwok 
newaw kice mitato mitana ka ki tacitcik, tan tato ka ki mawotcitaiekw 
pakitenakan e mockinek nta mitcim e ki ickoparik?” 

“Nicowaso,” itiko owitcewakana. 

21Aci minawatc itikowok Cecoca: “Nama ia tca kiapatc ki nisitotenawaw anihe ka 
aiarimotamapan?” 

Bethsaïda otenacik e kikehakaniwitc iriniw aka ka wapitc 

22Aci takociniwok Bethsaïda otenacik. Iciwitowakaniwiw neta Cecoc iriniwa aka 
ka wapiritci, e tca pakoserimikotc tepirak kitci takinatc kitci kikehatc. 

23Aci otapiniskenew Cecoc anihi aka ka wapiritci. Nte tca iciwirew nakewar 
otenacik. Minawatc ki actamawew osikowinapo ockicikorik anihi iriniwa. Ki 
takinew ockicikorik e tca kokwetcimatc: “Ki wapaten ia kekocic?” 

24Itapiw anahwe aka ka wapitc, e tca itetc: “Ni wapamawok iriniwok kekatc 
mitowi mictikok e aicinakositcik, aric pimotewok.” 

25Kiapatc ki takinew Cecoc anihi iriniwa ockicikorik. Tipickotc nikanik itapiriw. 
Ekoni e kikeritci. Aci kaskina micta miro wapatamiriw. 

26Kiweticahwew tca Cecoc omikiwamirik, e tca itatc: “Akawir ica neta otenacik.” 

Pien e itetc: “Cecoc, enko anihi Kice Manito ka ki itespan kitci pe iciticohwatc 

kitci akwacimiweritci” 
(Natawapata kaie Matio 16.13-20; Luc 9.18-21) 

27Minawatc ki matcawok Cecoc kirika owitcewakana, neta e icatcik otenaciskarik, 
pecotcik ka ici takonik aniheriw otenariw Césarée de Philippe ka icinikaterik. 
Mekwata e pimotetcik, aci kokwetcimew Cecoc: “Tan ni e itetcik iriniwok e 
arimomitcik?” 

28Itiko owitcewakana: “Atita itewok, ‘Capatis anahwa.’ Kotakihik, ‘Élie na.’ 
Minawatc kotakihik itewok, ‘Peikw nta e tacitcik weckatc ka ki pe nikan 
tipatcimowaspan.’” 

29Itikowok Cecoca: “Aric kirawaw, awin ka iterimiekw?” 

Pien itew: “Kir anihi ka ki itespan Kice Manito kitci pe iciticohwatc ota askik kitci 
akwacimiweritci!” 

30Aci itew Cecoc anahweriw owitcewakana aka awiriw kitci arimotamowaritci. 

E nikan witak Cecoc ke iciwepasitc 
(Natawapata kaie Matio 16.21-28; Luc 9.22-27) 

31Minawatc Cecoc iti kiskinohamawew owitcewakana, e itatc: “Acteriw 
anahwe Ka ki pe iriniwihitisotc kitci micta nekatcitatc. Cota aiamihe 
okimawok acitc cota makatewokorewok ka tiperitakik kaie ka 
kiskinohamaketcik cota aiamihe irakonikewiniw kata wepakonewok. Kata 
nipahakaniwiw, minawatc ickwa nicto kickokarike kata apitcipaw.” 

32Wewerita ki witamawew aniheriw kitci miro nisitotamiritci. Aci tipan ki 
iciwiriko Piena, wircikewaw kitci arimwetcik. Kaketin ki aimihiko Cecoc 
aniheriw e ki itetc. 

33Aric kiwekapowiw Cecoc e kanawapamatc anihi kotakihi owitcewakana, e itatc 
anihi Piena, kaketin e aimihatc: “Matca, matca, nete warawik Matci 
Manito, ponihici!” itew Cecoc. “Nama meka kit iteriten mia wir Kice Manito e 
iteritak, aric mia iriniwok e iteritakik.” 

34Minawatc Cecoc ki wicamew anihi iriniwa e mitcetiritci kirika owitcewakana 
kitci pe natotakotc, e itatc: “Kecpin awik wi pe nosanehwite, kata ponitaw wir 
tepirak e mamitonerimitisotc. Kata miwirew otcipaiatikoma kitci pe 
nosanehwitc. 

35Anahwe meka tepirak ka iteritak ota askik opimatisiwin, kata onitaw. Aric 
anahwe ke pakiteritak opimatisiwin nin e nosanehwitc, kirika Mirwatcimowiniw 
otci, kata kanaweritam. 

36Ceckwat awik kata wi tatamopan kaskina kekociciriw ota askik, kecpin wir 
tipirawe onicimitisote. 

37Kecpin awik onitate opimatisiwin, takoniw ia kekociciriw ke ki 
meckotinamaketc, kitci ki pe kiwe mirakaniwitc aniheriw opimatisiwin? Nama! 

38Anotc nama orina wi nosanehwakaniwiw Kice Manito. Matci itatisiwin wi 
nosanetakaniwon. Kecpin awik wanerimite kirika waneritake nititewiniw, kata 
wanerimiko anihi Ka ki pe iriniwihitisoritci, minawatc pe takociniritena, 
Otawiriw oticperitakosiwinirik, Kice Manito otacerima kitci pe witcewikoritci.” 

Mark 9 

1“Tapwe ohwe ka witamatakok: atita ota ka taciketcik nama kata nipowok 
epwamoci wapatakawe Kice Manitowa Okimawiniw e takociparinik e micta 
mackawisimakanik.” 

E wapatahetc Cecoc oticperitakosiwin 
(Natawapata kaie Matio 17.1-13; Luc 9.28-36) 

2Ka ickwa nikotwaso kickokarik, ki matcewirew nicto owitcewakana Cecoc: Pien, 
Cak acitc Jean, nte e ici icpatinarik e iciwiratc. Wirancikewaw nete e taciketcik. 
Mekwata e kanawapamikotc, pitoc iti icinakosiw Cecoc. 

3Iti micta wapariw owikasim, mia kon. E apitc wasiterik, nama awik ota askik 
kata kackitapan ani kitci ki asitci wapekahak wikasiriw. 

4Kek wapamewok nicw iriniwa, Élie kirika Moïse ka icinikasoritci, e taci 
aimihitotcik kirika Cecoca. 

5Pien itew Cecoca: “Kiskinohamake iriniw, mirwacin e tacikeikw ota. Nicto 
rakasimonikiwama ni ka orekahenan: peikw kir, peikw Moïse, acitc 
peikw Élie otci!” 

6Ekoni ka itetc Pien, aric nama tapwe kiskeritamokopan aniheriw ka itetc. 
Sekisipanak meka kaskina e tacitcik. 

7Aci iti nokon e petoskowok, nac kaskina aka e nokositcik e rikockakotcik 
oskoriw. Kek petakon e otci arimwaniwok nta oskok, e itwaniwok: “Enko ohwa 
Nikosis ka micta sakihak. Natotawakw!” 

8Aci itapiwok aniki Cecoc owitcewakana. Wapatamok aka aci e nokosiritci 
anahweriw Éliwa kirika Moïsa, aci tca neta e peikokapowiritci Cecoca. 

9Minawatc e iti nitcitciwetcik Cecoc kirika owitcewakana, aci itew: “Aka awik 
atisokowakw anihe ka ki ici wapatamekw, patoc ickwa apitcipate anahwe Ka ki 
pe iriniwihitisotc.” 

10Nama tca ki otci pamatisokewok, aric kokwetcimitowakopan: “Tan wa 
itemakanik aniheriw ka itetc, kitci apitcipaniwonik?” 

11Minawatc kokwetcimewok Cecoca: “Kekwariw wetci itetcik ka 
kiskinohamaketcik cota aiamihe irakonikewiniw wirctam anihi Éliwa kitci pe 
icaritci?” 

12-13Itikowok Cecoca: “Tapwe wirata wirctam kata pe icaw Élie kitci pe nta 
wecitatc kaskina ka matciparinik, mia ocki kitci iteritakonik. Aric nin ki 
witamatinawaw: aci ickwa takociniw anahwe Élie. Ki aitotawewok iriniwok ka ki 
aiteritakik, kotc e itacterik Kice Manito Omasinahikanik. Ekoni peikon ke ici 
nekatcitatc anahwe Ka ki pe iriniwihitisotc, kirika kata wepakonakaniwiw, kotc 
ka masinaterik Kice Manito Omasinahikanik.” 

Cecoc e kikehatc awaca, matci manitoriw e ki pitciteheckakoritci 

(Natawapata kaie Matio 17.14-21; Luc 9.37-43a) 

14Tekocikik nete ka ici tacikeritci anihi kotakihi owitcewakana Cecoc, 
wapatamok e micta mitcetinaniwonik waska e ici tacikeritci. Tawok kaie atita 
iriniwok ka kiskinohamaketcik cota aiamihe irakonikewiniw, e taci aiamihitotcik 
kirika Cecoc owitcewakana. 

15Kotc e wapamatcik Cecoca, micta kockopariwok. Mowinitewok e wi 
arimikowatcik. 

16Aci Cecoc kokwetcimew owitcewakana: “Kekwan ka arimotamekw kirika aniki 
kiskinohamake iriniwok?” 

17Peikw neta otci arimwew iriniw taci e micta mitcetinaniwonik: 
“Kiskinohamake iriniw, ki ki pe iciwitatin nikosis kitci witcihatc, osam e ki 
pitciteheckakotc matci manitowa. Nama tca ki arimwew. 

18Tatwaw e macikakotc anihi matci manitowa, wepicimiko motcik e micta 
pictewotamotc. Kakiceapitecin acitc e micta tcitowaskositc, kaskina e itikititc. Ni 
ki tca nataweritamawawok kiwitcewakanak kitci orowiticohwatcik anihi matci 
manitowa, nama aric ki otci kackihewok.” 

19Aci itikowok Cecoca: “Wesa kirawaw, aka ka asperimototawiekw! Tan irikik ke 
actek kitci witci tacikemitakok? Tan kaie irikik ke actek kitci witcihitakok? 
Pecowakw anahwe awacic.” 

20Ekoni e ici iciwitowakaniwitc Cecoc anihi awaca. Anahwe matci manito, kotc e 
wapamatc Cecoca, ki micta aiatciparihew anihi awaca. Ekoni e ici pakiciniritci 
motcik e kwekwetipiparihoritci. Micta pictewotamoriw. 

21Aci kokwetcimew Cecoc anihi awaca otatamiriw: “Tan apitc esko aniheriw 
icinakositc?” 

Itew anahwe iriniw: “Kotc ka pe awaciwitc. 

22Mitcetwaw ki kokwetcihiko e wi nipahikotc anihi matci manitowa, e matcicte 
wepinikotc kekotc e pakope wepinikotc. Kitimakerimicinan kirika witcihicinan, 
keckitawonen.” 

23Itew Cecoc. “Kit icin, ‘Keckitawonen.’ Kaskina meka kekociciriw kackitaw 
anahwe ka tapwerimatc Kice Manitowa.” 

24Kek tepwew anahwe iriniw, e tca itetc: “Ki tapwerimitin ni. Witcihici aric, nit 
arimisin meka kitci tipi tapweritaman!” 

25Cecoc wapamew iriniwa e mitcetiritci e pe nta mipataritci. Ekoni e ici iti 
tepwatatc anihi matci manitowa e itatc: “Kir matci manito ka totaman kitci 
kipitaniwok kirika aka kitci arimwaniwok. Kit ititin kitci orowiin neta awacik. 
Akawir minawatc wiskat pitake neta!” 

26Ekoni ka ici micta nanotakositc anahwe matci manito. Kaketin aiatciparihew 
anihi awaca, e tca orowitc. Anahwe ockinikicic, mia e nipotc icinakosiw. Kaskina 
awik itew: “Nipo ni anahwe!” 

27Aric ki otapiniskenew Cecoc anihi awaca e tca witcihatc e pasikoritci. 

28Ka ickwa pitaketcik mikiwamik Cecoc kirika owitcewakana, wircikewaw ka 
taciketcik, ki kokwetcimiko anahweriw owitcewakana: “Kekwan aka wetci ki 
orowiticohwakitc anahwe matci manito?” 

29Itikowok Cecoca: “Tepirak pakoserimowin apatan kitci ki 
orowiticohwakaniwitc anahwe towi matci manito.” 

Kiapatc e nikan witak Cecoc ke iciwepasitc 
(Natawapata kaie Matio 17.22-23; Luc 9.43b-45) 

30Minawatc Cecoc kirika owitcewakana ki matcawok neta. Ki 
capotoweckamok Galilée askiriw. Nama mireritamokopan Cecoc kitci 
kiskerimakaniwitcik tante e ici taciketcik, 

31osam meka anahweriw owitcewakana wi kiskinohamawepan. Ki itew: 
“Anahwe Ka ki pe iriniwihitisotc kata pakiterimakaniwiw kitci makonikotc 
iriniwa. Kata nipahiko. Minawatc ickwa nicto kickokarike kata apitcipaw.” 

32Nama aric ki otci nisitotamok aniheriw wa iteritci Cecoca, kaie ki 
kokwarisikeritamok kitci kokwetcimatcik. 

Awin ka mawotci kicteritakositc? 
(Natawapata kaie Matio 18.1-5; Luc 9.46-48) 

33Aci Capernaüm otenak ki takociniwok. Ki pitakewok mikiwamik. Aci Cecoc 
kokwetcimew anahweriw owitcewakana: “Kekwan ni ka ki aiarimotamoiekw 
mekwata ka pe pimoteikw?” 

34Nama aric kitowok, e ki aimihitotcik, aniheriw e arimotakik awin neta e tacitcik 
ka mawotci kicteritakositc. 

35Ki apiw Cecoc. Wicamew anihi owitcewakana e mitato acitc niciritci kitci pe 
natotakotc, e itatc: “Kecpin awik iteritake kitci nikanickatc, mia awik e 
otananickatc kata totam. Kata tca atoskectawew kaskina owitc iriniwa.” 

36Aci peikw awaca natcipahew e nanipowihatc tetawitc e ici tacikeritci 
owitcewakana. Takonew anihi awaca, e itatc iriniwa: 

37“Anahwe ka kicterimatc awaca mitowiriw ohweriw awaca ka 
witcikapowictawiritci, e kicterimatc anihi nin otci, nin tipirawe ni kicterimikw. 
Kaie anahwe ka kicterimitc, nama ni nin tepirak ni kicterimikw. Kicterimew kaie 
anihi ka ki pe iciticohwitc.” 

Awik aka e wi cakotcihitokw, ki witcewikono ni 

(Natawapata kaie Luc 9.49-50) 

38Jean itew Cecoca: “Kiskinohamake iriniw, ni ki wapamanan iriniw e 
orowiticohwatc matci manitowa irinik, kiticinikasowiniw e apatcitatc. Ni ki 
kokwetcitanan kitci otcinehwakitc aka nte kitci totak, osam aka e witcewisk, 
mitowi ninan e witcewitak.” 

39Aci itiko Cecoca: “Akawir otcinehwakw. Nama meka awik kackitaw kitci mata 
kackitatc niticinikasowiniw e apatcitatc, minawatc tca kitci marerimitc. 

40Kecpin meka awik aka e wi cakotcihitokw, ki witcewikono ni. 

41Tapwe kaie ohwe ka witamatakok: kaskina awik ke minihitakw nipiriw, osam e 
okimamiekw Krist, kata pe otitiko aniheriw ka ki ici kackitamatisotc.” 

E apitc maratak e pactatinaniwok 
(Natawapata kaie Matio 18.6-9; Luc 17.1-2) 

42“Kecpin awik e cikimatc peikw nta e taciritci ka apiciciritci ka tapwerimiritci 
kitci pactatiritci, kirawe kata miroparinipan wir otci, anahwe ka ki cikimiwetc, 
kitci takopitakaniwiritci okwak asiniwa mia e irikwapiskisiritci, e 
pakopepinakaniwitc kitcikamik.” 

43“Kecpin kitcitci e pactatiwakein, kickitcitcehotiso. Kirawe kata miroparinopan 
kir otci kitci pitakein tapwe pimatisiwinik tepirak e peikocik kitcitci, patok kitci 
kanaweritaman e niciki, atamaskamikok kitci icain, nete ickote aka wiskat e 
actawek.  

[44Nte, ‘mantcocak ka mitcikik ko wiawiriw nama wiskat nipowok, kaie anihe 
ickote nama wiskat actawew.’]” 

45“Kecpin kisit e pactatiwakein, kickisitehotiso. Kirawe kata miroparinopan kir 
otci kitci pitakein tapwe pimatisiwinik tepirak e peikocik kisit, patok e niciki kitci 
kanaweritaman, atamaskamikok tca kitci iciwepinikoin.  

[46Nte, ‘mantcocak ka mitcikik ko wiawiriw nama wiskat nipowok, kaie anihe 
ickote nama wiskat actawew.’]” 

47“Kaie kecpin kickicikw e pactatiwakein, manipata. Kirawe kata miroparinopan 
kir otci kitci pitakein Kice Manito Okimawinik tepirak e peikocik kickicikw, patok 
e niciki kitci kanaweritaman, kitci tca iciwepinikoin atamaskamikok. 

48Itemakan meka: Nte, 

‘mantcocak ka mitcikik ko wiawiriw nama wiskat nipowok, 

kaie anihe ickote nama wiskat actawew.’ ” Ésaïe 66.24 

49“Tapwe wirata, tato neta e taciikw kata mirakaniwiw nekatcitawiniw kitci ki 
otci sokikapowitc, mitowi ciwotakan e apatcitakaniwok kitci ki mirospokok 
mitcim.” 

50“Mirwapatan ciwotakan. Kecpin aric aka awocamec nisitospokoke ciwotakan, 
tan ke ki totcikatek kitci koski ciwak? Tarasak peikon mia ciwotakan ka 
mirwapatak ki ta miro irapatisinawaw, kaie pekatc ki ta pimatisinawaw kitci 
miroparihitoekw kirika kiwitc iriniwawok.” 

Mark 10 

E kiskinohamaketc Cecoc aka kitci wepinitonaniwonik 
(Natawapata kaie Matio 19.1-12; Luc 16.18) 

1Minawatc ki matcaw Cecoc, Judée askik itekera e icatc. Minawatc akam 
sipik Jourdain ka icinikaterik ki iti icaw. Ki pe mitcetiriwa kiapatc iriniwa e pe 
natawapamikotc neta ka ici taciketc. Ki kiskinohamawew, mitowi mocak ka ki pe 
totak. 

2Aci pe natawapamiko atita Pharisien iriniwa, e wikokwe paciwirikotc, arotc kitci 
itetc, ke ki otci itactahorakaniwitc. Kokwetcimiko tca, e itikotc: “Kirano 
kitirakonikewinino, masinatew ia matci kitci wepinatc iriniw okoma?” 

3Cecoc naskamo ka ki kokwetcimakaniwitc, meckotc kaie wir e kokwetcimatc: 
“Kekw irakonikewin ka ki miritakw Moïse?” 

4Itewok: “Enko ohweriw Moïse otirakonikewin: matci kata ki wepinew iriniw 
okoma. Tepirak masinahikaniw kata ocitaw e witak e matceticohwatc anihi 
iskwewa, aka aci e wi wikimatc.” 

5Aci itikowok Cecoca: “Moïse ki ocitaw ohweriw irakonikewiniw kirawaw otci, 
osam e micta mackawak kitehiwaw. 

6Ickotok ka kitciparitc Kice Manito kaskina kekociciriw ka kiceritak, 

‘Iriniwa kaie iskwewa ki kicerimew.’ Genèse 1.27; 5.2 

Ekoni e itacterik omasinahikanik. 

7Kaie itemakaniw: 

‘Ekoni ke otci nakatatc onikihikowa iriniw, 

kitci witci tacikematc owiwa, kitci mamweritakositcik. 

8Mia peikw kata iteritakosiwok.’ Genèse 2.24 

Nama aci nicw kata iteritakosiwok, aric mia peikw awik. 

9Nama tca acteriw iriniw kitci tipananak aniheriw Kice Manitowa ka ki 
mamowinamiritci.” 

10Minawatc ka ickwa pitaketcik mikiwamik, aci kokwetcimiko Cecoc 
owitcewakana aniheriw ka ki arimotak. 

11Itew: “Kecpin iriniw e matceticohwatc okoma, e tca nipowitc kotakihi iskwewa, 
akohew anihi okoma. Pacikwatisiw. 



128 

 

 
Canadian Bible Society, 2014. 

Kice Manito Ocki Omirwatcimowin 
 

 
 

 

12Peikon kaie wir iskwew, kecpin e wepinatc onapema, e tca nipowitc kotakihi 
iriniwa, kaie wir pacikwatisiw.” 

Cecoc e aiamitowatatc awaca 
(Natawapata kaie Matio 19.13-15; Luc 18.15-17) 

13Iriniwok pe iciwirepanak awaca kitci takinikoritci Cecoca, kitci tca 
aiamitowatikoritci. Aric aniki Cecoc owitcewakana ki otcinehwewok anahweriw 
iriniwa. 

14Ka wapatak Cecoc ani e totamiritci owitcewakana, nama ki otci mirowinam. Ki 
itew: “Pakitinakok awacak kitci pe natawapamitcik. Akawir otcinehwakok. 
Iriniwok meka ka asperimototawitcik mia ohki awacak, enko aniki ka ici tatakik 
Kice Manitowa Okimawiniw. 

15Tapwe ohwe ka witamatakok: awik aka ka ici naheritak kitci pe otitikotc Kice 
Manitowa Okimawiniw, mitowi awacic e pe otitikotc, nama wiskat kata ki 
pitakew neta.” 

16Minawatc ki otapinew anihi awaca. Tato neta e taciritci ki takinew, e tca 
aiamitowatatc. 

Iriniw ka micikitatc 
(Natawapata kaie Matio 19.16-30; Luc 18.18-30) 

17Mia e iti matcatc Cecoc, aci pe mowinitiko peikw iriniwa, e tca nipiskoctakotc, e 
kokwetcimikotc: “Miro kiskinohamake iriniw, tan ke ki totaman kitci ki mirikoian 
kakike pimatisiwin?” 

18Aci itiko Cecoca: “Kekwan wetci icinikaciin ‘miro kiskinohamake iriniw’? Nama 
taw awik mocak e miro totak, tepirak Kice Manito. 

19Ki kiskeriten e itemakak cota aiamihe irakonikewin: 

‘Akawir manoho. 

Akawir pacikwatisi. 

Akawir kimoti. 

Akawir kiraski, awik kitci ki otci atamerimakaniwitc. 

Akawir wecimi kiwitc iriniw. 

Kicterimi kotawi kaie kikawi.’” Exode 20.12-16; Deutéronome 5.16-20 

20Aci itew anahwe iriniw: “Kiskinohamake iriniw, esko ka pe awaciwian ni ki 
sapiten kaskina anihi irakonikewina.” 

21Cecoca kanawapamew e sakihatc, e tca itatc: “Peikw kiapatc kekocic ki 
noteparin. Matca nta atawe kaskina e ici tataman. Ki ka tca mamirawok ka 
kitimakisitcik aniheriw coriariw irikik ke kackitain. Meckotc tca wakwek ki ka 
micikitan. Petcimote pe nosanehici.” 

22Aric anahwe iriniw ka petak aniheriw e itakaniwitc, ki pakitcikwepariw. Ekoni 
e ici matcatc e micta kackeritak. Mictahi meka micikitapan. 

23Aci kanawapamew Cecoc anahweriw owitcewakana e waskakapowictakotc, e 
tca witamawatc: “Micta arimaniw ka micikitatcik kitci ki pitaketcik Kice 
Manitowa Okimawinik.” 

24Mamiskasitako owitcewakana ani e itetc. Aric kiapatc itew: “Ninitcanicak, 
mictahi ariman kitci ki pitakaniwok Kice Manito Okimawinik. 

25Arimaniw micta atikw kitci ki pitaketc e iriko pokoneckarik caponikaniw. 
Kirawe aric kiapatc arimaniw iriniw e micikitatc kitci ki pitaketc Kice Manitowa 
Okimawinik.” 

26Ickam kirawe mamiskasitamok aniheriw Cecoc owitcewakana. Aci 
kokwetcimitowok: “Awin tca ke ki akwacimakaniwitc?” 

27Kanawapamikowok Cecoca, e tca itikotcik: “Iriniwok nama kackitawok kitci 
akwacimitisotcik. Wir aric Kice Manito kackitaw kitci akwacimiwetc. Kaskina 
meka kekociciriw wir kackitaw.” 

28Aci itew Pien: “Natotaci! Kaskina kekocic ni ki pakiteritenan e nosanehitak.” 

29Aci itiko Cecoca: “Tapwe ohwe ka witamatakok: kecpin awik nakatake 
omikiwam acitc otaski, kaie nakatate octesa, omisa, ocima, okawiwa, otawiwa 
acitc onitcanica, nin otci acitc Mirwatcimowiniw otci, 

30awocamec mitato mitana tatwaw kata mirakaniwiw, anotc mekwata e 
pimatisitc: mikiwamiriw kaie askiriw, acitc ke octesitc, ke omisitc, ke ocimitc, ke 
okawitc, ke onitcanicitc acitc ke otaskitc kata mirakaniwiw, kirika 
nekatcitawiniw kata pe otitiko. Minawatc nanake nikanik kakike pimatisiwiniw 
kata pe otitiko.” 

31“Aric mitcet iriniwok anotc ka nikanickatcik, kecko otananik kata pimotewok. 
Aniki tca anotc ka otananickatcik kata nikanickawok.” 

Aci nictowaw e witak Cecoc ke iciwepasitc 
(Natawapata kaie Matio 20.17-19; Luc 18.31-34) 

32Aci pimotepanak nete meskanak Jérusalem otenak ka iticimonik. Nikanitepan 
Cecoc. Owitcewakana kaie tca ka nosanehikotcik micta sekisirikopan. Kek tipan 
ki iciwirew Cecoc anihi e mitato acitc niciritci owitcewakana e witamawatc aci 
kekatc ke iti iciwepasitc. 

33Ki itew: “Natotamokw! Jérusalem otenak kit icanano. Ekote neta ke ici 
pakiterimakaniwitc anahwe Ka ki pe iriniwihitisotc, kitci makonikotc anahweriw 
cota makatewokorewa ka tiperitamiritci acitc ka kiskinohamakeritci cota 
aiamihe irakonikewiniw. Kata anwerimiko kitci nipahakaniwitc, kaie kata 
pakiterimiko kitci makonakaniwitc, aka ka cota iriniwiritci kitci makonikotc. 

34Kata papirotako. Kata iskwatiko. Kata pasakactehiko kirika kata nipahiko. 
Minawatc ickwa nicto kickokarike kata apitcipaw.” 

Ka ki ici nataweritakik Cak kirika Jean 
(Natawapata kaie Matio 20.20-28) 

35Minawatc Cak kirika Jean, Zébédée anahweriw okosa e niciritci, pe 
natawapamewok Cecoca, e itatcik: “Kiskinohamake iriniw, ni nataweritenan kitci 
itotiskein kekocic ninan otci, ohwe ke ici nataweritamatak.” 

36“Kekwan ka ici nataweritamekw kitci totaman kirawaw otci?” itikowok Cecoca. 

37Aci itewok: “Nete tacikeine kokimawinik e micta icperitakok, pakitinicinan kitci 
ici apiak opimera ke ici apiin, peikw kinihiwinik, kotak kinamatciwinik.” 

38Itikowok Cecoca: “Nama ki kiskeritenawaw anihe ka ici nataweritamekw. 
Tarasak minikwakanik ni ka minikwan nekaterimowin, kirika tarasak ni ka 
sikahatason nekaterimowinik. Kirawaw tca, ki ta kackitanawaw ia kitci otci 
minikweiekw nekaterimowin neta minikwakanik ke minikwewakeian? Ki ta 
kackitanawaw ia kitci sikahatasoiekw neta nekaterimowinik, mitowi nin ke ici 
sikahatasoian?” 

39Itewok: “Ehe, ni ka kackitanan.” 

Aci itikowok Cecoca: “Tapwe wirata ki ka minikwewakanawaw anihe 
minikwakan ke minikwewakeian, kirika ki ka pe otitikonawaw anihe 
sikahatasowin ke pe otitikoian. 

40Namaiew aric ni nin ke orapamak anahwe ke apitc ninihiwinik kekotc ma 
ninamatciwinik. Kice Manito ni, wir ka ki orapamatc anahweriw iriniwa kirika aci 
ickwa nisawitawew neta ke ici apiritci.” 

41Ka petaketcik aniki kotakihik Cecoc owitcewakana aniheriw ka ki ici 
nataweritamiritci Cak kaie Jean, ki kiciwasiwok. 

42Aci kaskina wicamew Cecoc owitcewakana e tca witamawatc: “Ki 
kiskeritenawaw ohwe e icinakok: tawok okimawok ota askik e tiperimatcik 
iriniwa, mocak e witamawatcik ke aitotiskeritci. Ka kicteritakositcik 
natawerimewok kaskina awiriw kitci kiskeritamiritci e apitc mackawisiritci. 

43Nama aric nte icinakon kirawaw otci. Kecpin aric peikw neta e taciekw 
nataweritake tapwe kitci kicteritakositc, acteriw kitci atoskectatakw, mia 
arotakan kitci iteritakositc. 

44Kaie kecpin peikw neta e taciekw wi nikanickate, acteriw kitci arotakaniwitc, 
kaskina awiriw kitci atoskectawatc. 

45Nama meka ki otci pe icaw anahwe Ka ki pe iriniwihitisotc kitci 
atoskectawakaniwitc, aric ma kitci atoskectaketc kirika kitci pakitinak 
opimatisiwin, micta mitcet iriniwok kitci wikotcihakaniwitcik.” 

Cecoc e kikehatc Bartimée aka ka wapiritci 
(Natawapata kaie Matio 20.29-34; Luc 18.35-43) 

46Aci Jéricho otenak ki takociniwok Cecoc kirika owitcewakana. Minawatc neta ki 
otci matcawok, mitcet iriniwa e nosanehikotcik. Tapan neta iriniw aka e 
wapitc. Bartimée icinikasopan, Timée anihi okosa. Anahwe Bartimée tcikiskanak 
taci apipan e natotamaketc. 

47Kek petakew: “Cecoc, Nazareth ka otcitc, takociniw.” 

Ki tepwew: “Cecoc, Okimaw Tapit Okosa, kitimakerimici!” 

48Mitcet iriniwa kitotiko e itikotc aka awocamec kitci kitotc. Aric kirawe kiapatc 
kaketin tepwew, e itetc: “Okimaw Tapit Okosa, kitimakerimici!” 

49Nokikapowiw Cecoc, e itetc: “Wicamakw.” 

Aci natcipahewok anihi aka ka wapiritci, e itatcik: “Sokitehe. Pasiko. Ki 
wicamikowin.” 

50Aci motcik iciwepinam okapotowan anahwe Bartimée e pasikopatatc e 
natcikapowictawatc Cecoca. 

51Aci itiko: “Kekwan ka ici nataweritaman kitci totaman kir otci?” 

“Teperitcikein, itotiske kitci koski wapian.” 

52Itew Cecoc: “Matca. Tapwe kit asperimototawin, ekoni wetci ki kikein.” 

Tecikotc ki iti wapiw. Ki iti witcewew Cecoca ka iti matcaritci meskanak. 

Mark 11 

Cecoc e icatc Jérusalem otenak 
(Natawapata kaie Matio 21.1-11; Luc 19.28-40; Jean 12.12-19) 

1Mekwata Cecoc kirika owitcewakana icawakopan nete Jérusalem otenak. Nete iti 
takociniwok matinacik Mont des Oliviers ka icinikaterik, pecotcik nte 
otenacik Bethfagé kirika Béthanie ka icinikateki. Aci nicw owitcewakana 
iciticahwew kitci nikanickaritci, e itatc: 

2“Icakw nete otenacik, nte nikanik ka takok. Takociniekwe nete ki ka 
wapamawaw atikocic e takopisotc, aka moci awik e ki otci okitapitc ospiskonirik. 
Ki ka apikonawaw. Ote tca ki ka pecowawaw! 

3Kecpin tca kokwetcimikoiekwe, ‘Kekwan wetci totamekw,’ ki ka itanawaw, 
‘Teperitciketc wi apatcihew. Tecikotc minawatc kata pe kiweticahwew ota.’” 

4Aci matcawok aniki iriniwok. Ki miskawewok atikocica e takopisoritci mictikok 
ickwatemik mikiwamik. Ki apikonewok. 

5Atita iriniwa neta ka tacikerispana ki kokwetcimikowok: “Tan e totamekw? 
Kekwan wetci ki apikonekw anahwe atikocic?” 

6Ki witamawewok aniheriw ka ki iteritci Cecoca. Ki tca pakitinakaniwiwok kitci 
matcewiratcik anihi atikocica. 

7Ki iciwitowewok Cecoca anihi atikocica. Ki actawewok ospiskonirik 
okapotowaniwawa anihi atikocica, e tca okitapitc nta Cecoc. 

8Mitcet iriniwok tacowekititowakopan okapotowaniwaw motcik ite ke ici 
tatokoskeritci anihi atikocica. Kotakihik, cikopiwa aiarawakopan motcik, okitikan 
askiwak itekera ka ki mawotcihatcik. 

9Aniki ka nikanickowatcik Cecoca neta meskanak kaie kotakihik ka 
nosanehwatcik tepitepwewok, e aitetcik: “Mirwatcimatan Kice Manito! 
Caweritakosiw anahwe ka pe iciticohikotc Teperitcikeritci! 

10Kitci caweritak Kice Manito aniheriw Okimawiniw ka otcitciparinik, 
kitaniskotape kimocominapan Tapit aniheriw okimawin! Icperitakosiw Kice 
Manito, icpimik ka tatc!” 

11Cecoc ki pitakew neta Jérusalem otenak. Minawatc nete ki pitakew kitci aiamihe 
mikiwamik. Ka ickwa kaskina wiec aitapitc, ki matcaw kirika anahweriw 
owitcewakana, nete e icatc Béthanie otenacik, osam aci e aiakwaskowarik. 

Cecoc e anwerimatc wapiminatikwa 
(Natawapata kaie Matio 21.18-19) 

12Minawatc kecikarik, apitc e iti matcatcik neta Béthanie otenacik, aci pakatepan 
Cecoc. 

13Warawik otci wapamew peikw wapiminatikwa e nipiciwiritci. Ekoni e ici 
natawapamatc e nta kiskerimatc e apitc owapiminimiritena. Aric ka 
pecowapamatc anihi mictikwa, tepirak nipiciriw wapatam. Nama meka moci 
aistakonipan kitci owapiminimiritci. 

14Aci itew Cecoc anihi wapiminatikwa: “Nama wiskat aci awik kata mowew 
kiwapiminima.” Ki petako anahweriw owitcewakana. 

Cecoc e orowiticohowetc kitci aiamihe mikiwamik 
(Natawapata kaie Matio 21.12-17; Luc 19.45-48; Jean 2.13-22) 

15Aci minawatc takociniwok neta Jérusalem otenak. Kitci aiamihe mikiwamik ki 
iti pitakew Cecoc. Ekoni e ici orowiticohwatc iriniwa ka ataweritci neta kaie ka 
otapinasoritci. Ki kwetipiwepinamwew omitcisowakanatikoriw iriniwa ka 
meckotanamiritci coriariw, kirika ki kwetipiwepinamwew otetapiwakaniwariw 
anahweriw iriniwa ka ataweritci omemewa. 

16Nama kaie awiriw ki otci pakitinew kitci miwotaritci kekociciriw e 
capotoweckamiritci neta kitci aiamihe mikiwamik. 

17Minawatc ki kiskinohamawew, e itatc: “Itemakan Kice Manito Omasinahikanik: 

‘Kata icinikatcikatew nimikiwam 

aiamihe mikiwam kaskina iriniwok otci.’ Ésaïe 56.7 

Aric kirawaw ki ki ocitanawaw mia kimotiwikiwam kitci irapatak.” 

18Ka petakik aniheriw ka ki isparinik aniki cota makatewokorewok ka tiperitakik 
acitc ka kiskinohamaketcik cota aiamihe irakonikewiniw, natowi totamwakopan 
kitci ki nipahakaniwiritci Cecoca. Tapwe wirata koctepanak. Kaskina meka 
iriniwok ki micta mamiskateritamok aniheriw ka ki ici kiskinohamakeritci 
Cecoca. 

19Wetakocinik Cecoc kirika owitcewakana ki matcawok neta otenak. 

Wapiminatikw e pasotc 
(Natawapata kaie Matio 21.20-22) 

20Wipatc minawatc kecepawonik, mekwata e pimotetcik meskanak, aci 
wapamewok anihi wapiminatikwa. Tekaci pasoriw, wawatc kaie otapik. 

21Aci mikawiw Pien ka ki iciwepanik. Itew Cecoca: “Kiskinohamake iriniw, 
kanawapami anahwe wapiminatikw ka ki anwerimatc. Tekaci paso.” 

22Aci itew Cecoc anahweriw owitcewakana: “Tapwe ohwe ka witamatakok: 
Asperimototowakw Kice Manito! 

23Kecpin awik itate aniheriw matinaciciriw, ‘Atcitica nta, pakope kwackoti nta 
nipik,’ kecpin aka e anwetak otehik, e tapwetak tca aniheriw ka ki itetc kitci 
isparinik, tapwe kata ispariniw, wir otci. 

24Ekoni wetci ititakok: Mekwata e aiamihaiekw, kekociciriw e 
nataweritamawekw Kice Manito, tapwetamokw kitci pe otitikoiekw. Tapwe ki ka 
mirikowinawaw. 

25Kaie mekwata e nanipowiekw e aiamihaiekw, kecpin tca wiec e iterimekw awik 
e ki matci totatakw, ki ka ponerimawaw, kitci ki kaie wir kasihamatakw 
Kotawiwaw wakwek ka taciketc.  

[26Kecpin aric aka ponerimekwe kiwitc iriniwaw, nama kaie kirawaw ki ka 
kasihamakowaw Kotawiwaw wakwek ka taciketc.]” 

Tante wetciparinik Cecoc otiperitamowin 
(Natawapata kaie Matio 21.23-27; Luc 20.1-8) 

27Minawatc ki icawok kiapatc Jérusalem otenak. Mekwata e pimotetcik neta 
pitakamik kitci aiamihe mikiwamik, aci pe natawapamiko Cecoc anahweriw cota 
makatewokorewa ka tiperitamiritci kirika ka kiskinohamakeritci cota aiamihe 
irakonikewiniw acitc cota aiamihe okimawa, 

28e tca kokwetcimikotc: “Witamacinan, tante wetciparik kitiperitamowin kitci 
itotiskein? Awin ka ki mirisk aniheriw?” 

29Itew Cecoc: “Peikw kekocic ki ka kokwetcimitinawaw. Kecpin naskamowiekwe, 
ki ka witamatinawaw nte wetciparik nitiperitamowin kitci itotiskeian: 

30Awin ka ki pe iciticohwatc Capatisa kitci pe nta sikahatakeritci? Kice Manito 
kekotc ma iriniwok? Witamacikw.” 

31Aci aniki iriniwok aimihitowok, e aititotcik: “Kecpin iteikwe, ‘Kice Manito ni ka 
ki pe iciticohwatc,’ ki ka kokwetcimikono, ‘Kekwan tca wetci aka ki otci 
tapwerimekw Capatis?’ 

32Kecpin aric iteikwe, ‘Iriniwok ka ki pe iciticohwatcik’ … ” (Koctewakopan anihi 
iriniwa e mitcetiritci. Tapweritamirikopan meka tapwe e ki pe nikan 
tipatcimorispana anihi Capatisa Kice Manito otci.) 

33Aci itewok aniki okimawok Cecoca: “Nama ni kiskeritenan.” 

Kaie wir itew Cecoc: “Ka! Nama meka tca kaie nin ki ka witamatinawaw nte 
wetciparik nitiperitamowin kitci itotiskewak!” 

Mark 12 

Atisokanicic: Matci kitike iriniwok 
(Natawapata kaie Matio 21.33-46; Luc 20.9-19) 

1Ekoni e ici aimihatc anahweriw iriniwa Cecoc, atisokaniciciriw e apatcitatc: 
“Tapan peikw iriniw, cweminatikwa e kitiketc okitikan askik. Ki waskaskaham 
kitci takonik e opimetakarik. Ki waritawokahikew neta ke ici 
camakohwakaniwiritci cwemina, kirika ki ocitaw mikiwamiciciriw e ki 
icpaskahak, warawik kitci ki wapatcikaterik e nanakatcitakaniwonik okitikan 
aski. Minawatc ki awihew kitike otamiro iriniwa aniheriw okitikan aski. Ekoni e 
ici matcatc, kitci pa pimatisitc. 

2Apitc wetcitciparinik kitci mawotcihakaniwiritci cwemina, aci ki iciticahwew 
peikw otarotakana kitci natawapamaritci anahweriw kitike otamiro iriniwa kitci 
tca mirikotc irikik cwemina ka ki acotamatotcik kitci mirakaniwitc e ki awihiwetc 
otaski. 

3Aric anahwe ka ki iciticohwakaniwitc ki makoniko anahweriw otamiro iriniwa. 
Ki macikako. Ki tca kiweticohoko, aka kekociciriw e ki otci mirikotc. 

4Minawatc anahwe iriniw ka tiperitak aniheriw kitikan askiriw iciticahwew 
kiapatc peikw kotakeriw otarotakana. Anahwe arotakan ki otamictikwanehiko 
anahweriw kitikan otamiro iriniwa, e marerimikotc. 

5Minawatc anahwe ka tiperitak iciticahwew kiapatc kotakeriw iriniwa. Anihi tca 
ki nipahakaniwiriw. Kiapatc mitcet arotakanak iciticohwakaniwiwok. Peikon ka 
ki totawatcik aniki kitike otamiro iriniwok. Atita ki macikawewok. Kotakihi ki 
nipahewok. 

6Nac tepirak peikociriw aka moci ka ki otci iciticohwatc anahwe ka tiperitak, 
tipirawe okosa e micta sakihatc. Aci anihi mamitcitc iciticahwew e iteritak, ‘Aniki 
ka ki awihakik nitaskiriw, otcitakotc nikosa kata kicterimewok.’ 

7Aric ka wapamatcik aniki kitike otamiro iriniwok e takociniritci, ki aititowok, 
‘Enko anaha ke tiperitak nanake! Ahw! Ki ka nta nipahano! Kirano tca ki ka 
tiperitenano ohwe aski!’ 

8Ki makonewok anihi okosiriw okimamiwawa. Ki nipahewok. Ekoni e ici 
orowepinamwatcik owiawiriw nete kitikan askik.” 

9Aci kiapatc kokwetcikemo Cecoc, e itetc: “Kiskeritake aniheriw ka ki isparinik 
anahwe ka tiperitak kitikan askiriw, tan ke totawatc anahweriw otamiro iriniwa? 
Kata icaw neta otaskik. Minawatc kata nta nipahew anahweriw kitike iriniwa. 
Kotakeriw otamiro iriniwa kata awihew aniheriw okitikan aski kitci mitaritci. 

10Ki kiskeritenawaw e itemakanik Kice Manito Omasinahikan: 

‘Anihi asiniwa ka ki wepinatcik manike iriniwok, 

e ki iteritakik “nama wiec irapatisiw,” 

enko anihi aci ka mawotci kictapatisiritci. 

11Wir Teperitciketc ka ki totak. 

Ki micta mirwinamwano.’” Psaumes 118.22-23 

12Aniki cota okimawok natowi totamwakopan kitci ki makonatcik Cecoca. 
Kiskerimewakopan meka e ki atisokatikotcik aniheriw ka iteritci. Koctewakopan 
aric iriniwa e mitcetiritci. Ki tca nakatewok Cecoca. Ki matcawok. 

E kicikowakaniwitc Kice Okimaw 
(Natawapata kaie Matio 22.15-22; Luc 20.20-26) 

13Ki iciticohwakaniwiwok atita Pharisien iriniwok kirika atita ka atoskectawatcik 
okimawa Hérode kitci nta kokwetcimatcik Cecoca. Wikokwe paciwirewakopan 
Cecoca arotc kitci iteritci, ke ki otci itactahorakaniwiritci. 

14Aci natawapamewok e tca itatcik: “Kiskinohamake iriniw, ni kiskeritenan 
tapwe mia e itein. Nama otci peikw awik ki koctaw tan kotc e iterimiskik. Nama 
wawatc ki pameriten e apitc kicterimakaniwakwen iriniwok ota askik. Mia kit ici 
kiskinohamakan kitci itatisinaniwok e ici mireritak Kice Manito. Witamacinan 
tca: itemakan ia kitaiamihe irakonikewininak kitci kicikamokw ka ici natockasotc 
Kice Okimaw, Rome askiriw ka tiperitak, kekotc nama?” 

15Aric kiskerimepan Cecoc e kasoritci tapwe e ici iteritamiritci. Ki tca itew: 
“Kekwan wetci wikokwe paciwiriekw? Petakw ote peikw coriapiskw kitci 
wapataman.” 

16Ki tca nta iciwitowewok peikw coriapiskoriw. Kokwetcikemo Cecoc, e itatc: 
“Awin neta ka nokonik otactamikw kirika oticinikasowin?” 

“Kice Okimaw,” itewok. 

17Itew Cecoc: “Mirakw Kice Okimaw ka ici tiperitak, peikon kaie wir Kice Manito 
mirakw ka ici tiperitak.” Ki micta mamiskasitawewok ka ki ici naskamikotcik. 

Ka nipotcik e apitcipatcik 
(Natawapata kaie Matio 22.23-33; Luc 20.27-40) 

18Atita cota iriniwok Sadducéen ka icinikatakaniwitcik ki pe natawapamewok 
Cecoca. Tapweritamwakopan aniki Sadducéen iriniwok aka kitci apitcipaniwonik. 
Kokwetcimewok Cecoca e wi paskewiratcik, e tca itatcik: 

19“Kiskinohamake iriniw, weckatc Moïse ki ki witamakono ohweriw 
irakonikewiniw, e itasinaterik: 

‘Kecpin iriniw e nipotc, e nakatatc tca okoma aka e ki otci onitcaniciritci, 

acteriw anihi ocima kitci wikimaritci ka cikawiritci 

kitci tca onitcanicitcik, octesa otci ka ki niporitci.’” Deutéronome 25.5-6 

20“Nikotin peikwaw, nicowaso tacipanak iriniwok e owitcicanitotcik. Anahwe ka 
mawotci kiceatisitc ki nipowiw. Ki tca poni pimatisiw, aka e ki otci taritci 
onitcanica. 

21Ka niconiwitc tca octesimaw ki wikimew anihi owitimwa. Kaie wir ki poni 
pimatisiw, aka kaie wir e ki otci taritci onitcanica. Minawatc kiapatc anahwe ka 
nictoniwitc octesimaw peikon kaie wir ka ki iciwepasitc. 

22Nac kaskina aniki ka owitcicanitotcik, ekoni kaie wirawaw ka ki iciwepasitcik. 
Aniheriw kaie owitimowawa, ki poni pimatisiriwa, aka tca otci peikw e ki otci 
taratcik awaca. Kek mamitcitc kaie wir ki poni pimatisiw anahwe cikaw. 

23Nikotin tca apitcipatawe aniki ka poni pimatisitcik, awin ni mia ke okomitc? 
Aniki meka kaskina e nicowatcitcik ki iti wikimewok anihi iskwewa.” 

24Itikowok Cecoca: “Arotc kit iteritenawaw, osam aka e kiskeritamekw Kice 
Manito Omasinahikan kaie apitc e mackawisitc Kice Manito. 

25Tapwe wirata, apitcipatawe ka nipotcik, nama kata wikimewok iriniwok kirika 
iskwewok. Aric kata ici pimatisiwok mia mitowi aceriwa e ici pimatisiritci 
wakwek ka tacikeritci. 

26Arimotcikatew nete Moïse omasinahikanik kitci apitcipatcik ka nipotcik. Nama 
ia wiskat ki ki otci tapwatenawaw e ici arimotcikaterik e minictikwaskwearik e 
ickotewonik. Masinatew meka neta, Kice Manito e ki itatc Moïsa: 

‘Nin Abraham Okice Manitoma, kaie Isak, acitc Cakop.’” Exode 3.6 

27Minawatc kiapatc itew Cecoc: “Kice Manito anahwe, ka pimatisitcik ni iriniwok 
Okice Manitomiwaw, namaiew ni ka poni pimatisitcik. Ekoni wetci iteian, tekaci 
arotc kit iteritenawaw.” 

Irakonikewin ka mawotci kicteritakok 
(Natawapata kaie Matio 22.34-40; Luc 10.25-28) 

28Peikw iriniw ka kiskinohamaketc cota aiamihe irakonikewiniw ki petawew e 
taci aimihitoritci anahweriw Sadducéen iriniwa, kaie ki petawew Cecoca 
wewerita e naskamowaritci. Ki natcikapowictawew Cecoca e tca kokwetcimatc: 
“Kekw irakonikewin ka mawotci kicteritakok neta aiamihe irakonikewinik?” 

29Aci itiko Cecoca: “Enko ohwe ka mawotci kicteritakok: 

‘Natotamokw Israël iriniwok: 

Teperitciketc Kikice Manitomino, 

enko anahwe tepirak ka tiperitciketc. 

Nama taw kotak. 

30Ki ka sakihaw Teperitciketc Kikice Manitom 

kaskina e irikokotehein, 

kaie tekaci kitcitcakocik, 

acitc kimitoneritcikanik, 

kaie irikik e ici mackawisiin.’ Deutéronome 6.4-5 

31Minawatc tca enko ohwe kotak irakonikewin ka micta kicteritakok: 

‘Ki ka sakihaw kiwitc iriniw 

mia mitowi e asitci sakihitisoin.’ Lévitique 19.18 

Nama takon kotak irakonikewin kirawe e kicteritakok, enko tepirak anihi e 
niciki.” 

32Anahwe ka kiskinohamaketc cota aiamihe irakonikewiniw itew Cecoca: 
“Kiskinohamake iriniw, kaskina ka ki itein ki tapwan. Teperitciketc, enko tepirak 
ka kice manitowitc. Nama taw kotak. 

33Acteriw iriniw kitci sakihatc Kice Manitowa kaskina e irikokotehetc, kaie tekaci 
omitoneritcikanik, acitc irikik e mackawisitc, kirika kata sakihew owitc iriniwa 
mitowi e asitci sakihitisotc. Kirawe mictahi mirwapatan anihe patok kitci 
cawerimakaniwitc Kice Manito awesisa e ickwaswakaniwiritci e aiamihe 
pakitinikaniwonik kaie kotakeriw kekociciriw e ici cawerimakaniwitc.” 

34Cecoc kiskerimew wewerita e ki naskamoritci. Itew tca: “Ki pecowapaten Kice 
Manito Okimawin.” Ka ickwa aitetc aniheriw, nama aci awik ki otci wi 
kokwetcimew kekociciriw. 

Anihi ka ki itespan Kice Manito kitci pe iciticohwatc kitci akwacimiweritci kirika 

Okimaw Tapit 
(Natawapata kaie Matio 22.41-46; Luc 20.41-44) 

35Minawatc mekwata e kiskinohamakespan Cecoc neta kitci aiamihe mikiwamik, 
ki kokwetcikemo e itetc: “Kekwariw wetci itetcik aniki ka kiskinohamaketcik 
cota aiamihe irakonikewiniw, ‘Anihi ka ki itespan Kice Manito kitci pe 
iciticohwatc ota askik kitci akwacimiweritci, enkweriw Okimaw Tapit 
otaniskotape osima’? 

36Tapit meka wir tipirawe ki masinaham ohweriw, Miro Manitowa e 
tiperimikotc: 

‘Teperitciketc Kice Manito ki itew anihi Ka Tiperimimitc: 

Pe nta api ninihiwinik, 

nac kitci tepahakik ka cikerimiskik, 

kir tekaci kitci tiperimatcik.’ Psaumes 110.1 

37Tapit wir tipirawe ki icinikatew ‘Ka Tiperimimitc’ anihi ka ki itespan Kice 
Manito kitci pe iciticohwatc kitci akwacimiweritci. Tan tca ke isparinik kitci ki 
otaniskotape omocomitc anihi Tapita?” 

Cecoc e witamawatc iriniwa kitci akwamisiritci ka kiskinohamakeritci aiamihe 

irakonikewiniw 
(Natawapata kaie Matio 23.1-36; Luc 20.45-47) 

Miro natotakopan Cecoc anihi iriniwa e mitcetiritci. Mirotakokopan. 

38Aci kiapatc kiskinohamawepan e itatc: “Aiekwamictowakok aniki ka 
kiskinohamaketcik aiamihe irakonikewiniw, ka mireritakik e pa pimotetcik, 
okapotowaniwaw ka kinekinik e apatcitatcik e wi kicterimikositcik, kirika e 
mitcetinaniwonik sakitawok wewerita kitci arimikowakaniwitcik. 

39Ke ici miro nokositcik ici apiwok cota aiamihe mikiwamik, kaie ka mawotci 
mirwacinik apiwinik ici apiwok e makocaniwonik. 

40Kimotimewok cikawa kaskina e ici tatamiritci. Peikon ko kinowec aiamihawok, 
tepirak kitci iterimakaniwitcik ‘micta aiamihatisiwok.’ Enko aniki ke mawotci 
anwerimakaniwitcik!” 

Cikaw ka ki pakitiniketc 
(Natawapata kaie Luc 21.1-4) 

41Cecoc ki nta aipiw neta pecotcik e ici acterik pweteriw, taci neta e 
pakitinikaniwonik kitci aiamihe mikiwamik. Ki nanakatcihew mitcet iriniwa tan e 
ici pakitinikeritci. Mitcet micikita iriniwok nipara ki pakitinamok ocoriamiwaw. 

42Kek takociniw cikaw orina e kitimakisitc. Ekoni e ici pakitinak nicw 
comarikeriw. 

43Aci wicamew Cecoc kaskina anihi owitcewakana kitci pe natcikapowictakotc, e 
tca itatc: “Tapwe ohwe ka witamatakok: anahwe cikaw ka kitimakisitc, kirawe 
nipara ki pakitinikew patok kaskina aniki kotakihik iriniwok. 

44Kaskina meka aniki kotakihik iriniwok ki pakitinamok tepirak ka ici 
ickoparitcik. Aniheriw aric ka ki pakitinak anahwe iskwew, enkweriw ni 
mamitcitc ocoriam, e micta kitimakisitc. Enkweriw ni ke ki otci 
pimatisiwakespan.” 

Mark 13 

E nikan tipatcimotc Cecoc kitci orapatcikaterik kitci aiamihe mikiwamiriw 
(Natawapata kaie Matio 24.1-2; Luc 21.5-6) 

1Aci e iti orowitc Cecoc nta kitci aiamihe mikiwamik, peikw owitcewakana itiko: 
“Kiskinohamake iriniw, kanawapata! Micta mitcapiskisiwok aniki asiniik! Micta 
kice mirwacino kaskina anihi ka ki otci ocitakaniwoki!” 

2Aci itew Cecoc: “Ki wapaten ia kaskina anihi ka ki ocitakaniwoki e micta micaki? 
Kecko kata otcitciparin aka otci peikw asiniik kitci akwatowickik. Kaskina kata 
oraparin.” 

Ke ici arimiparinaniwok acitc ke ici nekatcitakaniwok 
(Natawapata kaie Matio 24.3-14; Luc 21.7-19) 

3Ki nta aipiw Cecoc nte matinak Mont des Oliviers ka icinikaterik, tipickotc nte 
kitci aiamihe mikiwamik e ici takonik, tepirak anahweriw owitcewakana Pien, 
Cak, Jean kirika Atre e witcewikotc. Aci kokwetcimiko: 

4“Witamacinan apitc anihe ke isparik. Tan nta ke otci nisitowinamak apitc mia ke 
pe iciwepak kaskina ka itein?” 

5Itew Cecoc: “Aiekwamisikw aka kitci paskewiritakw awik. 

6Mitcet iriniwok kata takociniwok niticinikasowiniw kitci apatcitatcik, kitci tca 
itetcik: ‘Nin ni anihi ka ki itespan Kice Manito kitci pe iciticohwatc ota askik kitci 
akwacimiweritci!’ Mitcet iriniwa kata paskewirewok. 

7Petamekwe pecotcik e mote natoparinaniwok, kaie petakeiekwe e 
natoparictatonaniwok warawik kotakihi askik, akawir sekisikw. Actew kitci 
icinakok. Nama aric ni moci kata ponaskiwon. 

8Kata mamowinehitowok iriniwok ite kotc e ici aitaciketcik. Peikw okimaw kata 
nta natoparictawew kotakihi okimawa. Kata kwekon atita e aitaskamikak, kaie 
kata kokataniwon. Kata micta ariman, mitowi iskwew e iti matce akositc aci kitci 
wapamawasotc, ekoni ke apitc akosiweritakok.” 

9“Aric kirawaw, nanakatcihitisokw! Ki ka iciwirikowawok tipaskonike irinik kitci 
tipaskonikoiekw. Ki ka macikakowinawaw neta cota aiamihe mikiwamik. Osam e 
nosanehwiekw, ki ka iciwirikowinawaw okimawok kirika kice okimawok ka ici 

taciketcik, kaie wirawaw kitci tipaskonitakok. Ani apitc, ki ka tipatcimonawaw ka 
ki totaman. 

10Enko meka anihe nictam ke isparik: kaskina iriniwok ota askik kata 
tipatcimoctawakaniwiwok ohweriw Mirwatcimowiniw.” 

11“Makonikoiekwe kitci iciwirikoiekw neta tipaskonike irinik, akawir kicatc 
arimeritamokw e mamitoneritamekw ke ki iteiekw. Apitc witamakoiekwe kitci 
naskamoekw neta, tepirak anihe ke mirikoiekw kitci iteiekw ki ka itanawaw. 
Namaiew ni meka kirawaw tipirawe ke aiarimweiekw. Miro Manito ki ka 
mirikowaw aniheriw mia ke aiteiekw.” 

12“Atita iriniwok kata pakiterimewok tipirawe octesiwawa kekotc ma 
ocimiwawa kitci nipahakaniwiritci. Peikon atita ke totawatcik tipirawe 
onitcaniciwawa. Matci atita awacak kata wepakonewok onikihikowawa, nac kata 
itotiskewok kitci nipahakaniwiritci. 

13Kaskina awik ki ka cikerimikowaw, osam e nosanehwiekw. Aric anahwe mocak 
ke sokikapowitc, aka ke pakiteritak e asperimototawitc nac kaskina ke 
ickwaparinik, kata akwacimakaniwiw.” 

Cecoc e nikan witak ke ici nekatcitakaniwonik 
(Natawapata kaie Matio 24.15-28; Luc 21.20-24) 

14“Ki ka wapamawaw anahwe ka icinikatakaniwitc ‘ka kice maratisitc.’ Kata 
arakaniwiw neta aka tekaci e ici acterik kitci apitc. (Anahwe ka tapwatak 
ohweriw, acteriw kitci miro nisitotak.) Ani apitc iriniwok Judée askik ka 
taciketcik arimatc nte kata ici ocimowok e ici matinarik. 

15Anahwe okitc omikiwamik ke pa taciketc ani apitc, nama acteriw kitci 
nitatowitc kitci natcipatatc aniheriw ka ici tatak kitci matcewitatc. 

16Kaie anahwe ke pa otamirotc okitikan askik, nama acteriw kitci kiwetc 
omikiwamik, okapotowan kitci natcipatatc. 

17Ani apitc aici kicikarike kata nekatcitawok iskwewok ka kanawerimawasotcik 
kaie aniki ke nocanihawasotcik. 

18Pakoserimakw Kice Manito aka kitci aisparik mekwata e pipok. 

19Kecpin meka ani apitc aici kicikake, kirawe kiapatc kata nekatcitakaniwon 
patok kaskina ka ki ici pe kiskeritcikatek e nekatcitakaniwok esko ka pe askiwok, 
Kice Manito ka kiceritak kaskina kekociciriw, nac anotc. Nama kaie wiskat 
awocamec kata asitci nekatcitakaniwon. 

20Kecpin aka ki otci oreritak Teperitciketc kitci atciwonak irikik ka tatinikipan 
kicikoriw ke nekatcitakaniwonikipan, nama awik kata pimatisipan. Aric ki 
atciwonam anahweriw otci iriniwa ka ki orapamatc kitci iteritakosiritci 
otirinima. 

21Kecpin tca awik ititakwe: ‘Kanawapamakw! Enkweriw anihi ka ki itespan Kice 
Manito kitci pe iciticohwatc ota askik kitci akwacimiweritci!’ kekotc ma kecpin 
ititakwe: ‘Enko anaha ka pa taciketc!’ akawir tapwetowakw. 

22Kata pe takociniwok meka iriniwok ke itekasotcik: ‘Ni ki pe iciticohokw Kice 
Manito kitci akwacimitakok,’ aka aric tapwe e icinakonik. Kaie kotakihik iriniwok 
ke nikan tipatcimokasotcik kata pe takociniwok, aka aric tapwe e itotisketcik 
Kice Manitowa otci. Kata mata kackitawok. Kata matawi aitotamok e natowi 
aitotakik kitci wikokwe wecimatcik iriniwa ka ki orapamikoritci Kice Manitowa, 
kecpin e kackitatcik. 

23Kirawaw tca, aiekwamisikw! Kaskina meka ki nikan witamatinawaw.” 

Ke isparinik minawatc pe takocike anahwe Ka ki pe iriniwihitisotc 
(Natawapata kaie Matio 24.29-31; Luc 21.25-28) 

24“Ani apitc iciwepake, ickwa nekatcitakaniwoke, nama kata nokosiw pisimw, 
kaie tipiskaw pisimw nama kata wasikew. 

25Atcikocak waskok kata otci papakiciniwok. Kaskina tca aniki pisimw, tipiskaw 
pisimw kaie atcikocak kata ninikipariwok. 

26Kata tca wapamakaniwiw anahwe Ka ki pe iriniwihitisotc, oskok kitci otci pe 
nokositc minawatc pe takocike, e mackawisitc kirika e icperitakositc. 

27Kata iciticahwew aceriwa kaskina wiec ota askik e irikokoskamikarik kitci pa 
icaritci, kaskina e ici newi aicirowetinanik askik kitci mawotciharitci anahweriw 
iriniwa ka ki orapamikoritci Ka ki pe iriniwihitisoritci, kaskina wiec ota askik e 
irikokoskamikarik kitci pa natcipahatcik.” 

Ka ici kiskinohamatokw wapiminatikw 
(Natawapata kaie Matio 24.32-35; Luc 21.29-33) 

28“Enko ohweriw ka ici kiskinohamaketc wapiminatikw: e iti mirokarik otikon, 
kaie e iti sakipakarik, ki kiskeritenawaw aci e peconakok kitci pe nipik. 

29Peikon wapatamekwe anihe kitci isparik, ki ka kiskeritenawaw aci kekatc kitci 
pe takocik anahwe Ka ki pe iriniwihitisotc. 

30Tapwe ohwe ka witamatakok: anotc ka pimatisitcik iriniwok nama moci 
kaskina kata nipowok epwamoci kaskina aniheriw pe iciwepanik. 

31Waskok kaie aski tekaci kata ickwaparino, aric nititewin nama wiskat kata 
ickwaparin.” 

Kice Manito tepirak wir kiskeritam apitc ke ponaskiwonik 
(Natawapata kaie Matio 24.36-44) 

32“Nama aric awik kiskeritam tan apitc mia ke takociparinik aniheriw e kicikarik 
kekotc ma aniheriw ke tato tipahikanearik. Nama wawatc aceriwok wakwek ka 

taciketcik kiskeritamok, nama kaie Kice Manito Okosa. Wircike tepirak Kotawino 
kiskeritam. 

33Aiekwamisikw tca! Miro nanakatisikw! Nama meka ki kiskeritenawaw kaie 
kirawaw apitc mia ke pe iciwepak. 

34Tarasak mia iriniw e wi matcatc, e nta pa pimatisitc. Epwamoci matcatc, itew 
kaskina otarotakana kitci mitaritci omikiwam. Mirew tato neta e taciritci ke 
itotiskeritci mekwata ke itanahotc. Itakaniwiw kaie anahwe ka kanaweritak 
ickwatemiriw mocak wewerita kitci nanakatisitc. 

35Kaie kirawaw tca, nanakatisikw! Nama meka ki kiskeritenawaw apitc ke 
takocik kokimamiwaw. Pot e otakocinik kata takociniw, kekotc ma mekwata e 
tipiskarik, kekotc apitc mia kitorite nape pakahakwana kekotc ke kicepawonik. 

36Kecpin keskat takocike, nama kata mirwacinipan kitci miskatakw e nipaiekw! 

37Ohwe ka iteian, kaskina awik ka itak: Nanakatisikw!” 

Mark 14 

Ka kiskinohamaketcik cota aiamihe irakonikewiniw e natowi totakik kitci ki otci 

makonakaniwiritci Cecoca 
(Natawapata kaie Matio 26.1-5; Luc 22.1-2; Jean 11.45-53) 

1Mamitcitc nicwo kicko kitci otcitciparinik kitci mawotcihitotcik cota iriniwok 
kitci aiamihe makocetcik, e mirwatcitcikaterik aniheriw Pâque ka 
icinikaterik, kaie aniheriw makocaniw otci, “Pakwecikan aka ka opisotc” e 
icinikaterik, aniki cota makatewokorewok ka tiperitakik kirika ka 
kiskinohamaketcik cota aiamihe irakonikewiniw natowi totamwakopan kimotc 
kitci makonakaniwiritci Cecoca, kaie kitci nipahakaniwiritci. 

2Taci aititopanak: “Nama kata miroparin kitci makonaiikw mekwata e aiamihe 
makocaniwonik. Kwecan ki ka kiciwahanowok iriniwok.” 

Peikw iskwew e actwatc ka miromakonik Cecoca octikwanirik 
(Natawapata kaie Matio 26.6-13; Jean 12.1-8) 

3Nete Béthanie otenacik pa tacikepan Cecoc, neta omikiwamirik iriniwa, Simo ka 
icinikasoritci. Anahwe Simo omikiwapinekopan. Mekwata e mitcisospan Cecoc 
mitcisowakanik, aci peikw iskwew ki pe pitakew, e petaritci opotaciriw ka micta 
mirwacinik, ka mirwapiskosiritci asiniwa e ki apatcihakaniwiritci e 
ocitakaniwonik aniheriw opotaciriw, tekaci e mockineperik neta pimiteriw ka 
miromakonik e misakitakonik. Ki pikotaw onoskotc aniheriw opotariw. Ki iti 
sikinamwew Cecoca octikwanirik aniheriw pimiteriw ka miromakonik. 

4Atita ka tacikewaspan kiciwasiwok e ki totamiritci anihi iskwewa, e tca 
aititotcik: “Ceckwat ki onactaw aniheriw ka miromakonik e micta misakitakonik. 

5Matci kata ki atawepan awik, nictowaw mitato mitana coriawapiskoriw kitci 
kackitatc, kitci ki tca miraspan ka kitimakisiritci.” Nama nac ponimewok anihi 
iskwewa. 

6Aci Cecoc itew: “Ponihakw! Kekwan wetci nekasimekw? Micta mirwaciniw 
aniheriw ka ki totak nin otci. 

7Mocak kata tawok ka kitimakisitcik ota ka ici tacikeiekw. Tatwaw 
nataweritamekwe kitci miro totawekok, ki ka kackitanawaw kitci totamekw. Aric 
nin, nama mocak ki ka witci tacikemitinawaw ota. 

8Ki totam anahwe iskwew e ici kackitaspan. Ni ki pe actamakw ka miromakonik 
niwiawirik, e wi nisawihitc kitci nahikakowan matikowocik. 

9Tapwe ohwe ka witamatakok: kaskina wiec ke ici tipatcimonaniwok 
Mirwatcimowin, kaskina e irikokoskamikak, kata tipatcitcikateriw ohweriw ka ki 
totak anahwe iskwew, mocak kaie kata mikawerimakaniwiw.” 

Judas e wi pakiterimatc Cecoca, cota makatekorek e iciwitowatc 
(Natawapata kaie Matio 26.14-16; Luc 22.3-6) 

10Aci anahwe Judas Iscariote ka icinikatakaniwitc, peikw nta e mitato acitc 
niciritci owitcewakana Cecoc, ki nta witamawew cota makatewokorewa ka 
tiperitamiritci e wi pakiterimatc Cecoca. 

11Micta mireritamok ani e itikotcik. Itewok kitci miratcik coriariw. Ekoni aci e iti 
kitciparitc Judas e natowi aitotak mia apitc ke ki pakiterimatc Cecoca, kitci tca 
makonikoritci anahweriw cota maketekorewa ka tiperitamiritci. 

E witci mitcisomatc Cecoc owitcewakana 
(Natawapata kaie Matio 26.17-25; Luc 22.7-14,21-23; Jean 13.21-30) 

12Aci nictam ohwe e kicikak e mirwatcitcikatek, “Pakwecikan aka ka opisotc” e 
icinikatcikatek anihe cota aiamihe makocan, anihe e kicikak e makocaniwok e 
aiamihe pakitinakaniwitcik maritcenicak kitci ki makocaniwok, Pâque otci, aci 
kokwetcimiko Cecoc owitcewakana: “Tante e ici nataweritaman kitci ici nta 
ocitaiak makocan?” 

13Aci nicw owitcewakana iciticahwew Cecoc, e itatc: “Icakw neta otenak. 
Mekwata e pimoteiekw ki ka nakickowawaw iriniw e miwotatc nipiriw opotak. 
Nosanehwakw, 

14kirika neta mikiwamik ke ici pitaketc, ki ka itawaw neta ka tiperitak 
mikiwamiriw: ‘Kiskinohamake iriniw ki kokwetcimikw: Tante anihe aricap ke 
taci mitcisoak, kitci aiamihe makoceiak Pâque otci, nin kirika niwitcewakanak?’ 

15Ki ka tca wapatahikowaw icpimitakok omikiwamik micta aricapiriw, kaskina 
kekociciriw e takonik, aci e ki nisawinaniwonik kitci icaikw. Ekota tca neta ke 
ocitaiekw makocan.” 

16Aci matcawok aniki Cecoc owitcewakana, otenak e icatcik. Kaskina mia ki 
icinakoniw Cecoca ka ki aiteritci. Ki tca nisawitawok ke aiamihe makocetcik. 

17E iti otakocinik, Cecoc takociniw neta kirika owitcewakana e witcewikotc. 

18Mekwata e aipitcik mitcisowakanik e taci mitcisotcik, aci itew Cecoc: “Tapwe 
ohwe ka witamatakok: peikw neta e taciekw e witci mitcisomiekw ni ka 
pakiterimikw.” 

19Micta kackeritamiriwa anahweriw owitcewakana. Aiackotc kokwetcimiko: 
“Namaiew ni nin, taina?” 

20Itew Cecoc: “Anahwe ke totak, enko anahwe peikw neta mitato acitc nicw e 
taciekw ke akotcimatc opakwecikanima mia peikon kaie nin akotcimake 
nipakwecikanim orakanik. 

21Tapwe kata nipo anahwe Ka ki pe iriniwihitisotc, kotc ka itacterik Kice Manito 
Omasinahikanik e arimomakaniwitc. Aric kata micta arimipaririw anihi iriniwa 
ke pakiterimikotc! Kirawe kata ki miroparinipan kecpin aka ki otci nitawikiritci 
anihi iriniwa.” 

Mamitcitc e witci mitcisomatc Cecoc owitcewakana 
(Natawapata kaie Matio 26.26-30; Luc 22.14-20; 1 Corinthe iriniwok 11.23-25) 

22Mekwata e mitcisotcik, Cecoc ki otapinew pakwecikana. Ka ickwa aiamihatc, 
mikwetc e itatc Kice Manitowa, ki papakwepitew. Ki mamirew owitcewakana, e 
itatc: “Mowakw ohwe. Enko ni niwiaw.” 

23Minawatc ki otapinam peikwo orakan minicaporiw. Ka ickwa naskamowatc 
Kice Manitowa, mameckotc ki mirew anihi owitcewakana, kaskina tca kitci 
minikweritci. 

24Ki itew: “Enko ohwe nimikw ke ki otci kiskeritakok Kice Manito 
otacotamakewin, e nataweritak kitci miroparihitoekw kirika wir. Ohwe nimikw 
kata macikowitakaniwon mitcet iriniwok otci. 

25Tapwe ohwe ka witamatakok: aci anotc nama awocamec ni ka minikwan 
minicapo, patoc minawatc minikweiane ocki minicapo neta Kice Manito 
Okimawinik.” 

26Minawatc ki nakamowok mirwatatamo nakamowiniw. Minawatc ki matcawok, 
e icatcik matinacik Mont des Oliviers ka icinikaterik. 

E nikan witak Cecoc kitci itikotc Piena aka e kiskerimikotc 
(Natawapata kaie Matio 26.31-35; Luc 22.31-34; Jean 13.36-38) 

27Aci itew Cecoc anahweriw owitcewakana: “Kaskina e taciekw ki ka 
pakiteriminawaw. Masinatew meka Kice Manito Omasinahikanik: 

‘Ni ka nipahaw maritcenici iriniw. 

Kaskina tca wiec kata orackawok maritcenicak, arotcikotc kitci ici 
matcatcik.’” Zacharie 13.7 

28Kiapatc itew Cecoc: “Aric ickwa apitcipaiane, nete Galilée askik itekera ni ka 
ican kitci pehitakok.” 

29Pien itew: “Misawatc kaskina aniki kotakihik pakiterimiskawe, nin nama ki ka 
pakiterimitin.” 

30Itiko Cecoca: “Tapwe ohwe ka witamatan: anotc ke mi kicikak, tipiskake tca, 
epwamoci nicwaw kitotc nape pakahakwan, aci nictowaw ki ka ickwa itwan aka 
e kiskerimiin.” 

31Aric Pien itew kiapatc kirawe e kiciwetc: “Nama wiskat ni ka itwan aka e 
kiskerimitan, misawatc kecpin acteke kitci nipoan kirika kir.” 

Ekoni peikon kaskina ka iteritci anihi kotakihi Cecoc owitcewakana. 

Gethsémané pitowatikw e nta aiamihatc Cecoc 
(Natawapata kaie Matio 26.36-46; Luc 22.39-46) 

32Aci iti takociniwok nete Gethsémané pitowatikw ka icinikaterik. Aci itew Cecoc 
anahweriw owitcewakana: “Ekota ota apikw. Nin tca ni ka nta aiamihan.” 

33Minawatc ki matcewirew anihi Piena, Caka kirika Jeanwa. Aci ki iti micta 
arimeritam kaie e nekateritak. 

34Ki itew owitcewakana: “Ni micta kackeriten nitehik. Ekota ota tacikekw. 
Nanakatisikw.” 

35Minawatc nakewara iti icaw. Ki nipiskopariho e aiamihatc, e pakoserimotc aka 
kitci iciwepasitc kitci micta nekatcitatc. 

36Aci itepan: “Notawi, kaskina kir ki kackitan. Ocita tca aka kitci nekatcitaian. 
Nama aric nin nititeritamowin kitci apatak, aric kir kititeritamowin.” 

37Aci natawapamew minawatc anahweriw owitcewakana e nictiritci. Ki tca 
wapamew e taci niparitci. Aci itew Piena: “Simo, ki nipan ia ni? Nama ia wawatc 
ki ki otci kackitan peikwo tipahikan irikik aka kitci nipain? 

38Nanakatisikw! Aiamihakw kaie aka kitci cakotcihikoiekw e kokwetcihikoiekw 
kitci pactatiekw. Ata nataweritam iriniw omitoneritcikanik kitci miro totak. 
Nama aric tipi mackawisiw owiawik itekera kitci itotisketc.” 

39Aci minawatc nakatew owitcewakana anahwe Cecoc, peikon tca kiapatc e itetc 
e aiamihatc. 

40Ka pe natawapamatc minawatc owitcewakana, wapamew e niparitci. Nama ki 
otci kackitawok kitci aitapitcik. Nama aci kiskeritamok ke itatcik. 

41Nac nictowaw ki pe natawapamew. Itew: “Kiapatc ia ki nipanawaw kirika e 
arwepihitisoekw? Ekoni aci, kanawapatamokw! Aci otcitciparin kitci 

pakiterimakaniwitc anahwe Ka ki pe iriniwihitisotc, pactati iriniwa kitci 
makonikotc. 

42Pasikokw! Matcatan! Kanawapamakw tca anahwe iriniw ka pakiterimitc! Aci pe 
takociniw.” 

E makonakaniwitc Cecoc 
(Natawapata kaie Matio 26.47-56; Luc 22.47-53; Jean 18.3-12) 

43Mekwata kiapatc e taci arimwetc Cecoc, aci pe takociniriw peikw anihi 
owitcewakana, Judas ka icinikasoritci. Mitcet iriniwa pe witcewiko, micta 
mokomaniw e pe takonamiritci kaie mictikoriw. Ki pe iciticohokowakopan 
anahweriw cota makatewokorewa ka tiperitamiritci acitc ka kiskinohamakeritci 
cota aiamihe irakonikewiniw kaie cota aiamihe okimawa. 

44Judas, anahwe ka pakiterimatc Cecoca, ki itepan anahweriw iriniwa ka ki pe 
witcewikotc ke totak kitci ki otci kiskerimaritci Cecoca, e ki itatc: “Anahwe iriniw 
ke otcemak, enko na ka natawerimekw. Makonakw tca. Wewerita kaie 
nanakatcihakw matcewirekwe.” 

45Tekocik anahwe Judas, ki natawapamew Cecoca, e tca itatc: “Kiskinohamake 
iriniw.” Minawatc ki otcemew. 

46Tecikotc aniki kotakihik ki makonewok Cecoca. 

47Peikw tca nta ka tacikespan, ki korokopitam omicta omokoman. Ki 
otamitotawew kitci makatewokorewa otarotakaniw, e kickitokewepowatc. 

48Aci itew Cecoc: “Actepan ia kitci pe icaiekw e takonamekw micta mokomana 
kaie mictikwa kitci ki makoniekw, tarasak mia kimoti iriniw e iterimiekw? 

49Tato kickwa kitci aiamihe mikiwamik ki ki witci tacikemititawaw, e 
kiskinohamakeian. Nama aric wiskat ki ki otci makoninawaw. Anihe tca anotc ka 
totawiekw, iciwepan aci kitci ki isparik anihe ka masinatek Kice Manito 
Omasinahikanik.” 

50Aci kaskina nakatiko owitcewakana e ocimoritci. 

51Peikw ockinikiw mi nosanehwepan Cecoca, tepirak wapowaniw e wikwekitc. Ki 
kotci makonakaniwiw. 

52Ekoni ka ici nakatcipatatc aniheriw owapowan e tca ocimotc e 
cacakarikatepatatc. 

Cecoc e iciwirakaniwitc neta ka ici mawotcihitoritci Ka Kitci Tipaskonikeritci 
(Natawapata kaie Matio 26.57-68; Luc 22.54-55,63-71; Jean 18.13-14,19-24) 

53Kice makatekorek ki iciwirewok Cecoca, nete ka ici mawotcihitotcik ko cota 
makatewokorewok ka tiperitakik kaie cota aiamihe okimawok kirika ka 
kiskinohamaketcik cota aiamihe irakonikewiniw. 

54Warawik otci nosanehwew Pien Cecoca. Ki tca icaw nete kitci 
makatewokorewa omikiwamirik. Orowitimik nta pa tacikew, e witapimatc 
iriniwa ka nanakatcitaritci kitci aiamihe mikiwamiriw, kaie tca e pa awasotc. 

55Aniki cota makatewokorewok ka tiperitakik kaie kaskina ka tipaskoniketcik 
cota iriniwok otci, Ka Kitci Tipaskoniketcik e icinikatakaniwitcik, natowi 
totamwakopan kitci itactahorakaniwiritci Cecoca, ke ki otci 
atamerimakaniwiritci kitci tca nipahakaniwiritci. Nama aric ki otci miskamok. 

56Mitcet iriniwok itactahorepanak Cecoca e kiraskitcik kitci 
atamerimakaniwiritci. Aric osam papitoc aitewakopan e arimwetcik. 

57Aci atita pasikowok, e tca itetcik: 

58“Ni ki petawanan e itetc: ‘Ni ka orahen ohwe kitci aiamihe mikiwam, iriniwok 
ka ki ocitatcik. Kotak tca ni ka ocitan, nicto kickwa irikik kitci tacikaman. 
Namaiew ni aric iriniwok ke ocitatcik aniheriw.’” 

59Aniheriw aric ka itetcik, papitoc kiapatc aitewakopan. 

60Aci pasiko anahwe kitci makatewokorew, nete nikanik e mitcetinaniwonik, e 
tca kokwetcimatc Cecoca, e itatc: “Nama ia kekocic kit itan? Nama ia ki petamwan 
aniheriw ka itetcik aniki iriniwok e arimomiskik?” 

61Nama aric ki otci naskamo Cecoc. Tekaci nama kito. Aci kiapatc kokwetcimiko 
anihi kitci makatewokorewa: “Kir ia ni Kice Manito Okosa, anihi ka ki itespan 
Kice Manito kitci pe iciticohwatc ota askik kitci akwacimiweritci, anahwe mocak 
ka mirwatcimakitc e aiamihaiak?” 

62Cecoc itew: “Ehe, nin ni. Kaie kaskina e taciekw ki ka wapamawaw anahwe Ka 
ki pe iriniwihitisotc e apitc onihiwinirik Kice Manitowa e mackawisiritci, kaie ki 
ka wapamawaw wakwek e pe ototetc oskok e pe otci nokositc.” 

63Ekoni e ici pikopitak anahwe kitci makatewokorew owikasim, e tca itetc: 
“Nama aci awocamec ki ka irapatcihanowok iriniwok kitci mamicimatcik. 

64Aci wir tipirawe ki ki petawawaw ka ki itetc e marerimatc Kice Manitowa! Tan 
tca e iteritamekw?” 

Kaskina ki itewok: “Anweritakosiw kirika ki kackitamatiso kitci nipahakaniwitc!” 

65Atita neta e tacitcik, ekoni e ici kitciparitcik e iskwatatcik. Ki 
akonakwenehwewok kirika ki pasakwehwewok, e itatcik: “Awin ka ki 
otamohwisk?” 

Ki tca makonewok aniki cimakanicak kirika tca e ki macikowatcik. 

Pien e itetc aka e kiskerimatc Cecoca 
(Natawapata kaie Matio 26.69-75; Luc 22.56-62; Jean 18.15-18,25-27) 

66Pien kiapatc pa tacikepan orowitimik neta kitci makatewokorew 
omikiwamirik, aci ka pe takociniritci peikw iskwewa, kitci makatewokorewa ka 
atoskectawatc. 

67Ki wapamew anihi Piena e pa awasoritci. Wewerita ki kanawapamew, e tca 
itatc: “Kaie kir ni, ki pa witcewatai anaha Cecoc, Nazareth ka otcitc!” 

68Aric ki kaso anahwe Pien, e itetc: “Nama ni kiskeriten anihe wa itein. Nama ni 
nisitoten.” 

Ekoni ka iti icatc pecotcik nete ka ici pitakaniwonik ickwatemik. Aci matce kito 
nape pakahakwan. 

69Aric ki wapamiko anihi iskwewa. Ekoni kiapatc e itaritci neta ka tacikeritci: 
“Anahwe iriniw, kaie wir ni pa witcewepan anihi Cecoca.” 

70Kiapatc Pien ki kaso, e itetc: “Nama ni kiskerimaw.” 

Nama kinowec aci minawatc itiko Pien anahweriw iriniwa neta ka tacikerispana: 
“Tapwe kaie kir ni, peikw nta e taciritci ka pa witcewatcik Cecoca. Galilée askik 
meka kaie ki otcin.” 

71Aci itew Pien: “Kitci kicakonitc Kice Manito kecpin kiraskiwanen! Tapwe ohwe 
ka iteian, nama ni kiskerimaw anaha iriniw ka arimomekw.” 

72Mia ka ickwa itetc aniheriw, aci minawatc kitoriw nape pakahakwana, ekoni 
nicwaw e kitoritci. Aci mikawiw Pien aniheriw ka ki itikotc Cecoca: “Epwamoci 
nicwaw kitotc nape pakahakwan, aci nictowaw ki ka ickwa itwan aka e 
kiskerimiin.” Aci iti micta mato. 

Mark 15 

Cecoc e iciwirakaniwitc kice okimak, Pilate ka icinikasoritci 
(Natawapata kaie Matio 27.1-2,11-14; Luc 23.1-5; Jean 18.28-38) 

1Wipatc e kicepawonik ki mawotcihitowok aniki cota makatewokorewok ka 
tiperitakik, cota aiamihe okimawok, ka kiskinohamaketcik cota aiamihe 
irakonikewiniw acitc kaskina ka tipaskoniketcik cota iriniwok otci, Ka Kitci 
Tipaskoniketcik e icinikatakaniwitcik, kitci arimotakik ke totawatcik Cecoca. Ki 
itewok kitci takopitakaniwiritci. Ki tca matcewirakaniwiriw, nete e 
iciwitowakaniwiritci kice okimak, Pilate ka icinikasoritci. 

2Aci wir anahwe Pilate kokwetcimew Cecoca: “Kir ia ni cota iriniwok 
okimamiwawa?” 

Itew Cecoc: “Kir ni ka itein.” 

3Mitcet kekociciriw itactahorepanak Cecoca aniki cota makatewokorewok ka 
tiperitakik. 

4Aci minawatc kokwetcimew Pilate Cecoca: “Nama ia ki kiton? Ki petawawok ia? 
Mitcet kekociciriw kit itactahorikok!” 

5Nama awocamec ki otci kito Cecoc. Ki mamiskaterimiko tca anihi Pilata aka e 
naskamotc. 

Cecoc e anwerimakaniwitc kitci nipotc 
(Natawapata kaie Matio 27.15-26; Luc 23.13-25; Jean 18.39–19.16) 

6Tato pipona, mekwata e cota aiamihe makocaniwonik, Pâque ka icinikaterik, 
anahwe kice okimaw Pilate pakitinekopan ko peikw iriniwa ka 
kipohwakaniwiritci. Wirawaw tca iriniwok e mitcetitcik itakaniwiwakopan kitci 
orapamatcik tan anihi mia ke pakitinakaniwiritci. 

7Takopan nta peikw iriniw e kipohwakaniwitc, Barabbas icinikasopan. Kotakihik 
matci iriniwok kaie wirawaw tacikewakopan neta kipohotowikamikok ka ki 
manohotcik mekwata e kotci cakotcihatcik kice okimawa. 

8Mitcet iriniwok ki icawok nte Pilata omikiwamirik, e tca nta natawerimatcik kitci 
pakitinakaniwiritci awiriw, mia ko e totcikaterik wirawaw otci. 

9Aci itew Pilate: “Ki nataweritenawaw ia kitci pakitinimak anihi okimamiwawa 
cota iriniwok?” 

10Kiskeritamokopan meka Pilate e asawakeritamiritci  aniki cota 
makatewokorewok ka tiperitakik. Ekoni wetci ki pakiterimatcik Cecoca kitci 
makonakaniwiritci. 

11Aric ki cikimewok neta kaskina iriniwa ka tacikeritci kitci nataweritamawaritci 
kice okimawa Pilate, Barabbas wir kitci pakitinakaniwitc. 

12Aci minawatc Pilate kokwetcimew anihi iriniwa e mitcetiritci: “Kekwan ka 
nataweritamekw kitci totawak anahwe ka icinikatekw ‘cota iriniwok 
okimamiwawa’?” 

13Aci itewok e tepitepwetcik: “Tcictaskowaci tcipaiatikok!” 

14Kokwetcimew Pilate: “Kekwariw ka ki ici matci totak?” 

Atcikotc kirawe kiciwewok, e itetcik: “Tcictaskowaci tcipaiatikok!” 

15 Pilate ki pakitinew anihi Barabbas, e wi mireritamihatc anihi iriniwa e 
mitcetiritci, kaie ki itew kitci pasakactehwaritci Cecoca, kaie kitci 
tcictaskowatakaniwiritci tcipaiatikok. 

Cimakanicak e papirotowatcik Cecoca 
(Natawapata kaie Matio 27.27-31; Jean 19.2-3) 

16Minawatc aniki cimakanicak iciwirewok Cecoca kice okimawa omicta 
omikiwamirik. Kaskina tca wicamewok owitc cimakaniciwawa kaie wirawaw 
kitci pe icaritci. 

17Kapotowaniw e mikwekacinik ki piskamotarewok Cecoca. Minawatc ki 
apikatamok minesikaciriw, octikwanirik tca Cecoca e actawatcik. 

18Ekotca e ici kicterimakasotcik e itatcik: “Kwei, cota iriniwok okimamiwawa!” 

19Mitcetwaw ki otatamohwewok octikwanirik, mictikociriw e totakik, kaie ki 
iskwatewok. Kirika tca ki nipiskoctawewok, kiapatc e kicterimakasotcik. 

20Ka ickwa papirotowatcik, ki maninamawewok aniheriw kapotowaniw ka 
mikwekacinik. Wir tipirawe owikasimiriw ki piskamotarewok. Minawatc ki 
orowitahewok neta kice okimawa omikiwamirik kitci nta tcictaskowatatcik 
tcipaiatikok. 

Cecoc e tcictaskowatakaniwitc tcipaiatikok 
(Natawapata kaie Matio 27.32-44; Luc 23.26-43; Jean 19.17-27) 

21Tapan nte peikw iriniw, Cyrène otenak ka otcitc. Simo icinikasopan, 
Arikisan kaie Rufus otawiwawa. Mia pimotekopan neta, nte e ototetc okitikan 
askik. Cimakanicak ki cikimewok anihi iriniwa kitci miwiraritci Cecoca 
otcipaiatikomiriw. 

22Cecoc iciwiriko cimakanica neta matinacik Golgotha ka icinikaterik. Wi 
itemakan anihe, Octikwanikekan. 

23Aci nta wi minihewok minicaporiw, kirika mackikiriw e ki actakaniwonik, “la 

myrrhe” ka icinikaterik. Nama aric ki otci minikwew Cecoc. 

24Ki tcictaskowatewok tcipaiatikok aniki cimakanicak. Minawatc owikasimiriw ki 
tetawonamatowok, kaie ki metowewok kitci kiskeritakik anahwe ke kanewitc 
aniheriw wikasiriw. 

25Cakitato tipahikanearipan e kicepawonik ka tcictaskowatatcik neta 
tcipaiatikok. 

26Napakitikwatikocik masinateripan wetci ki anwerimakaniwitc Cecoc, ohweriw 
e itasinaterik: “Cota iriniwok okimamiwawa.” 

27Nicw kimoti iriniwok kaie wirawaw ki tcictaskowatakaniwiwok 
otcipaiatikomiwak, aitowi opimera Cecoc ka ici tcictaskowatakaniwitc, peikw 
onihiwinik, kotak onamatciwinik.  

[28Ekoni ka ki isparinik kotc anihe ka itemakak Kice Manito Omasinahikanik: 
“Mitowi matci iriniw ki aitotowakaniwiw.”] 

29Iriniwok ka pimotewakopanen neta marerimewakopan Cecoca, e 
wepiskoweparihowakopanen: “Kir ka ki itein kitci orahaman kitci aiamihe 
mikiwam, minawatc kitci ocitain, nicto kickwa tepirak kitci tacikaman, 

30kir tipirawe wikotcihitiso! Nitatowi neta kitcipaiatikomik!” 

31Peikon kaie wirawaw cota makatewokorewok ka tiperitakik kaie ka 
kiskinohamaketcik cota aiamihe irakonikewiniw marerimewakopan Cecoca, e 
itatcik: “Ki wikotcihew kotakihi iriniwa, nama aric kackitaw kitci wikotcihitisotc! 

32Kecpin tapwe wir anihi ka ki itespan Kice Manito kitci pe iciticohwatc ota askik 
kitci akwacimiweritci, kecpin tapwe Israël okimawikwen, kata kackitapan kitci 
nitatowitc neta otcipaiatikomik. Kecpin wapatamake anihe, aci nta ni ka 
tapwerimanan.” 

Aniki kaie ka nicitcik kimoti iriniwok ka ki tcictaskowatakaniwitcik, kaie 
wirawaw marerimewakopan Cecoca. 

Ka nipotc Cecoc 
(Natawapata kaie Matio 27.45-56; Luc 23.44-49; Jean 19.28-30) 

33Ka apita kicikak tekaci ki tipiskaw kaskina wiec, nac nicto tipahikan e ickwa 
apita kicikak. 

34Ka nicto tipahikanearik, ki tepwew Cecoc, e micta kiciwetc: 

“Éloï, Éloï, lema sabactani?” 

Wi itemakaniw aniheriw: 

“Nikice Manitom, Nikice Manitom, 

kekwan wetci ki pakiterimiin?” Psaumes 22.1 

35Atita aniki ka tacikewakopanen ki petawewok aniheriw e iteritci. Aci 
tepwewok e itetcik: “Natotamokw, Éliwa ka tepwatatc!” 

36Aci peikw nta e tacitcik tecikotc nta natcipataw pakiwaniciriw, pinekinapok e ki 
kitanak. Onoskotc mictikok ki akokataw, e itaskanamowatc Cecoca kitci 
minikweritci, e tca itetc: “Aka patama, ki ka tca wapamano ke apitc pe 
nitinikokwen otcipaiatikomik anihi Éliwa.” 

37Aci ki micta notakosiw Cecoc, ekoni ka iti nipotc. 

38Mia ani apitc nete kitci aiamihe mikiwamik micta akwekahikanekin tekaci ki 
tetawekiparin e rarikiparik, icpimik nte e otci kitciparik, nac nte nitek. 

39Ka tiperimatc Romain cimakanica nte itactamikapowipan Cecoca 
otcipaiatikomirik. Ki wapamew ka ispariritci Cecoca e niporitci. Ki tca itew: 
“Anahwe iriniw, tapwe ni Kice Manito Okosa!” 

40Atita iskwewok nete pa tacikewakopan, warawik e otapiketcik. Peikw anahwe, 
Mari, Magdala otenak ka otcitc, tacikepan nte, kaie kotak Mari (okawiwawa Cak, 
anahwe “ka ocki pimatisitc” ka icinikatakaniwikopanen ko, kirika Joses) kirika 
tca Sarome. 

41Galilée askik ki otci pe nosanehwewakopan Cecoca e wi atoskectawakopanen. 
Mitcetipanak kotakihik iskwewok kaie wirawaw e taciketcik e ki pe 
witcewakopanen Cecoca, Jérusalem otenak e icaritci. 

Cecoc ka nahikowakaniwitc omatikowocik 
(Natawapata kaie Matio 27.57-61; Luc 23.50-56; Jean 19.38-42) 

42-43E iti otakocinik, aci takociniw peikw iriniw, Sosep e 
icinikasotc, Arimathée otenak ka otcitc. Kicterimakaniwipan anahwe Sosep, nte e 
ici apispan ka ici apiritci Ka Kitci Tipaskonikeritci cota iriniwok otci. 
Asperimopan kaie wir kitci takociparinik Kice Manitowa Okimawiniw. Aci 
aniheriw e kicikarik epwamoci arwepi kicikarik, ka nisawitcik ko cota iriniwok 
kitci aiamihatcik, ekoni ka icatc anahwe Sosep nete kice okimak, Pilate. Nama ki 
otci cakwerimo e nta nataweritamawatc aniheriw Cecoca owiawiriw. 

44Aric ki kockomakaniwiw anahwe Pilate e petaketc aci e niporitci. Ki tca 
wicamew cimakanica ka nikaniwiritci, e kokwetcimatc e apitc tapwe ki niporitci 
Cecoca. 

45“Ehe,” ki itiko anihi cimakanica. Ki tca itew kitci mirakaniwiritci Sosepa 
aniheriw Cecoca owiawiriw. 

46Anahwe Sosep ki otapinam pakiwaniciapiriw. Minawatc ki nta nitinam 
tcipaiatikok Cecoca owiawiriw. Ki wikwekinam pakiwaniciapirik. Minawatc 
matikowocik ki nta nahikam, asinik e ki ocitakaniwonik. Micta asiniwa ki 
tetipiwepinew neta, kitci kipitinik aniheriw matikowociriw. 

47Anahwe Mari, Magdala otenak ka otcitc, kirika kotak Mari, Joses okawiwa, 
kanawapikewakopan e nahikowakaniwiritci Cecoca. 

Mark 16 

Ka apitcipatc Cecoc 
(Natawapata kaie Matio 28.1-8; Luc 24.1-12; Jean 20.1-10) 

1Ka ickwa arwepi kicikarik, aniki iskwewok e nictitcik (Mari, Magdala otenak ka 
otcitc, acitc Mari, Cak okawiwa, kaie Sarome) ki nta otapinamok pimiteriw ka 
miromakonik, e wi ciconamowatcik Cecoca owiawiriw e ickwa niporitci. 

2Wipatc kicepa e manactakaniwonik, kotc e sakasikeritci pisimwa, 
matcawakopan, nete e icatcik matikowocik. 

3Aititowakopan: “Awin ke tetipinatc anihi asiniwa neta nikanik ka apiritci, kitci ki 
pitakeikw?” 

4Tekocikik nete, aci wapamewok e ki tetipepinakaniwiritci anihi asiniwa ka 
micta mitcapiskisiritci. 

5Ekoni e ici pitaketcik neta ka ki ici arakaniwirispana Cecoca. Wapamewok neta 
ockinikiwa e wapekahaceritci, onihiwiniwak aniki iskwewok e taci apiritci. Micta 
sekisiwok. 

6Aci itew anahwe ockinikiw: “Aka sekisikw! Anahwe ka nantowapamekw, 
Cecoc, Nazareth ka otcitc, ka ki tcictaskowatakaniwitc tcipaiatikok, nama ni aci 
taw ota. Ki apitcipaw ni aci! Kanawapatamokw kotc! Ekota ota ka ki ici 
arakaniwispan. 

7Natawapamakok tca Pien kirika aniki kotakihik Cecoc owitcewakana. Ki ka tca 
itawawok, ‘Aci Cecoc ki nikanickakowaw. Nete tca ki ka nta 
pehikowaw Galilée askik! Ekote ni ke ici wapamekw, mia ka ki itespan.’” 

8Ki orowiwakopan neta aniheriw omatikowocirik ka ici acterik aniki iskwewok. 
Ocimowakopan. Micta nanikipariwakopan, e micta sekisitcik. Nama otci 
papamatisokewakopan, osam e micta sekisitcik. 

Mari, Magdala otenak ka otcitc, e wapamatc Cecoca 
(Natawapata kaie Matio 28.9-10; Jean 20.11-18) 

[9Ka ickwa apitcipatc Cecoc wipatc e kicepawonik ka manactakaniwonik, ki 
totam nictam kitci wapamikotc Mariwa, nte Magdala otenak ka pe otcirispana. 
(Enkweriw anihi iskwewa ka ki witcihaspan, nicowaso matci manitoriw e ki 
orowiticohamowatc.) 

10Anahwe Mari ki nta witamawew anahweriw iriniwa ka ki pa witcewaritci 
Cecoca. Micta kackeritamopanak kaie matopanak. 

11Aric ka petawatcik ani e aiteritci Mariwa: “Pimatisiw Cecoc! Ni ki wapamaw!” 
nama ki otci tapwetawewok anihi iskwewa. 

E totak Cecoc kitci wapamikotc nicw owitcewakana 
(Natawapata kaie Luc 24.13-35) 

12Minawatc Cecoc ki totam pitoc kitci icinakositc e wapamikotc nicw 
owitcewakana, mekwata e icaritci kitikan askik itekera. 

13Minawatc ki kiwewok e nta witamawatcik anihi kotakihi Cecoc owitcewakana. 
Nama kaie wirawaw ki otci tapwetowakaniwiwok. 

E totak Cecoc kitci wapamikotc anihi mitato acitc peikw e taciritci owitcewakana 
(Natawapata kaie Matio 28.16-20; Luc 24.36-49; Jean 20.19-23; Ka ki aitotiskeritci Cecoc otarotakana 

1.6-8) 

14Mekwata tapickotc e mitcisotcik Cecoc owitcewakana, kek ki otci nokosiw 
Cecoc. Ki itew anahweriw otirinima: “Kekwan wetci aka ki otci 
asperimototawiekw? Kekwan wetci ki micta mackoteheiekw, aka kitci 
tapwetowekok aniki ka ki wapamitcik ka ickwa apitcipawak?” 

15Minawatc ki itew Cecoc: “Kaskina e irikokoskamikak pa icakw, Mirwatcimowin 
kitci tipatcimoiekw, kaskina awik kitci petak. 

16Kaskina awik ke tapwerimitc kirika ke sikahatasotc kata akwacimakaniwiw. 
Aric anahwe aka ke tapwerimitc kata anweritakosiw.” 

17“Ekoni ke otci kiskerimakaniwitcik aniki ka tapwerimitcik: kata 
orowiticohwewok matci manitowa, niticinikasowiniw kitci apatcitatcik. Ocki 
arimwewiniw kata arimwewok. 

18Kecpin takonatawe kinepikwa ka matci mackikiwiritci kirika kecpin matci 
mackikiriw minikwetawe, nama wiec kata ispariwok. Kata takinewok awiriw ka 
akosiritci, kata miro pimatisiriw.” 

E ocpickatc Cecoc 
(Natawapata kaie Luc 24.50-53; Ka ki aitotiskeritci Cecoc otarotakana 1.9-11) 

19Ka ickwa ni ici aimihatc otirinima Teperitciketc Cecoc, ki ocpickaw, wakwek e 
icatc. Ki nta witapimew Kice Manitowa. Onihiwinik ki ici apiw. 

20Ki matcawok aniki Cecoc owitcewakana kaskina wiec e nta tipatcimotcik 
Mirwatcimowiniw. Ki witcihikowok Teperitcikeritci ani e ici otamirotcik. Ekota 
ni ka otci kiskeritcikaterik tapwe e ki pe mirikotcik okiskinohamakewiniw, e ki 
tca mirikotcik kaie kitci mata kackitatcik.] 

Luc 

Luc 1 

Luc e arimikowatc iriniwa ka masinahamowatc 

1Nikwimes Théophile, 

Mitcet iriniwok ki kokwetcitawok kitci masinahakik ka ki pe iciwepanik ota 
nitaskinak. 

2Ki itasinahamok kotc ka ki ici tipatcimoctawiamitcik kotakihik iriniwok 
wirawaw tipirawe ka ki wapatakik esko ka kitciparinik, kirika ka ki 
mirakaniwitcik kitci pa tipatatakik Kice Manito otitewiniw. 

3Ekoni tca wetci kaie nin nanto kiskeritamapan kaskina anihe ka ki pe iciwepak 
esko ka kitciparik. Minawatc ni ki iteriten, nokimam Théophile, kaskina wewerita 
kitci masinahaman kir otci ota ohwe masinahikanik. 

4Wetci itotiskeian, kitci ki kiskeritaman kaskina e tapwemakak anihe 
kiskinohamakewin ka ki pe otitikoin. 

Aceriw e tipatcimotc kitci nitawikiritci Capatisa 

5Tapan cota makatewokorew, Sakari e icinikasospan. Ani apitc Hérode mekwata 
okimawikopan neta Judée askik ka icinikaterik. Anahwe Sakari, ekota neta kaie 
wir e ici apispan, aniki makatewokorewok Abia ka icinikatakaniwitcik. Taripan 
okoma, Risapet icinikasoripana. Anahwe iskwew otaniskotape omocoma ki kitci 
makatewokorewiripan, Aaron e icinikasorikopanen. 

6Icikowisk iterimikowakopan Kice Manitowa tapickotc e nicitcik anahwe Sakari 
kirika Risapet, kaie wewerita nosanetawakopan kaskina otirakonikewiniw 
Teperitcikeritci. 

7Nama aric tarikopan onitcaniciwawa. Nama ki onitcanicikopan anahwe Risapet. 
Aci kaie iti kiciwatisiwakopan tapickotc e nicitcik. 

8Peikwaw e kicikarik kitci aiamihe mikiwamik nta otamiropan anahwe Sakari 
Kice Manitowa otci. Wirctamiwaw meka aniki Abia makatewokorewok Sakari ka 
ici taciketc ke otamirotcik neta mekwata. 

9Ani apitc mameckotc ko icawakopan makatewokorewok e nta otamirotcik neta 
aricapik ka ici mawotci kicteritakonik, kitci aiamihe mikiwamik e takonik kaie 
kitci nta iskahak sakatakaniw neta. Aci wirctam anahwe Sakari ki 
orapamakaniwiw kitci nta pitaketc neta. 

10Mekwata e ickwasikaterik aniheriw sakatakaniw, iriniwok ka aiamihatisitcik 
neta orowitimik taci aiamihapanak e mitcetitcik. 

11Kek aceriwa ki pe natawapamiko anahwe Sakari, Teperitciketc otacerima. Neta 
e ici iskahikaterik aniheriw sakatakaniw, onihiwinik icikapowiriw. 

12Ka wapamatc anahwe Sakari, ki arimeritam kaie ki sekisiw. 

13Aric itiko anihi aceriwa: “Aka sekisi, Sakari. Ki petam meka Kice Manito ka ki ici 
pakoserimatc. Risapet, kiwokom, kata onitcaniciw. Kata okosiw. Jean ki ka 
icinikataw. 

14Ki ka micta mireriten kaie mitcet iriniwok kata mireritamok nitawikiritena. 

15Mictahi meka kata miro atoskectawew Teperitcikeritci. Nama wiskat kata 
minikwew minicaporiw, nama kaie kotakeriw ka minikwaniwonik ka 
mackawakaminik. Miro Manitowa kata mockineckako, wawatc epwamoci 
nitawikite. 

16Kata witcihew mitcet Israël iriniwa kitci kiwe nosanehwatcik Teperitcikeritci, 
Okice Manitomiwawa. 

17Kata pe tipatcimo Teperitcikeritci otci, e sokitehetc kaie e micta mackawisitc, 
mia weckatc e itatisirispana ka nikan tipatcimoritci, Élie ka ki icinikasoritci, kitci 
ki witcihatc iriniwa kitci koski miroparihitoritci kirika onitcaniciwawa, kaie kitci 
ki witcihatc iriniwa aka ka sapitowaritci Kice Manitowa kitci omiro 
omitoneritcikaniritci, mia aniki aci icikowisk ka iteritakositcik. Ekoni ke totak 
kikosis kitci ki ickwa aiketcik iriniwok pe takociniritena Teperitcikeritci.” 

18Aci Sakari itew anihi aceriwa: “Tan nta ke otci kiskeritaman tapwe kitci pe 
iciwepak? Aci meka ni kice iriniwin, kaie wir nokom kice iskwewiw!” 

19Itiko anihi aceriwa: “Kaprien ni nin. Kice Manito ni natcikapowictawaw e 
atoskectawak. Ni ki pe iciticohokw kitci pe nta aimihitan, kitci witamatan ohwe 
miro tipatcimowin. 

20Nama aric ki ki otci tapweten anihe ka ki ititan tapwe ke pe iciwepak, kotc 
iteritakoke kitci pe icinakok. Nama tca aci ki ka kackitan kitci arimwein. Tekaci 
nama ki ka kiton, nac apitc otcitciparike anihe ka ki iteian kitci isparik.” 

21Aiapitc aniki iriniwok orowitimik ka taci aiamihawaspan pehewakopan 
Sakariwa. Kockopariwakopan e apitc kinowec itanahoritci nta pitakamik ka ici 
micta kicteritakonik kitci aiamihe mikiwamik. 

22Aric ka pe orowitc, nama ki arimwew. Aniki iriniwok kiskeritamok kekociciriw 
e ki icinamiritci nte pitakamik kitci aiamihe mikiwamik. Ki mitci aicitcitcepariho 
aka e arimwetc. 

23Minawatc ka ickwa kictatc otamirowin neta kitci aiamihe mikiwamik Sakari, ki 
kiwew omikiwamik. 

24Kek nikotin aci kanawerimawasoriw okoma Risapet. Nama ki otci orowiw 
omikiwamiwak anahwe Risapet niarano pisimwa irikik. 

25Ki itew: “Nin otci aniheriw ka ki totak Teperitciketc. Ni ki micta cawerimikw e 
maninamowitc anihe wetci waneritamapan, aka e ki otci onitcanician.” 

Mari e pe natawapamikotc aceriwa 

26Ani apitc aci nikotwaso pisimwa kanawerimawasokopan anahwe Risapet. Kek 
Kice Manito ki iciticahwew aceriwa, Kaprien ka icinikasoritci, neta 
otenak Nazareth ka icinikaterik kitci icaritci, Galilée askik itekera, 

27peikw ocki iskwewa kitci natawapamaritci. Anahwe ocki iskwew, 
Mari icinikasopan. Aci ki orakonikaniwonikopan kitci nipowitc iriniwa, Sosep ka 
icinikasoritci. Anahwe tca Sosep okice omocomikopan Tapita, weckatc ka ki kice 
okimawirispana. 

28Anahwe aceriw natawapamew Mariwa, e itatc: “Mirerita! Kice Manito ki ki 
cawerimikw. Ki witci tacikemikw.” 

29Ki micta arimeritam aniheriw ka itikotc Mari. Ki iteritam: “Tan wa itetc?” 

30Itiko tca aceriwa: “Aka sekisi, Mari. Ki cawerimikw Kice Manito. 

31Aci kekatc ki ka kanawerimawason. Ki ka okosin. Cecoc ki ka icinikataw. 

32Kata kitci iriniwiw kirika kata icinikatakaniwiw ‘Kice Manito ka mawotci 
icperitakositc Okosa.’ Kata miriko Teperitcikeritci Kice Manitowa kitci 
okimawitc, mia otaniskotape omocoma Tapit ka ki okimawiritci. 

33Kirika mocak kata tiperimew Israël iriniwa. Nama wiskat kata ickwapariniw 
okimawin.” 

34Aci Mari itew anihi aceriwa: “Tan tca ke ki otci isparik, aka moci e kiskerimak 
iriniw?” 

35Itiko anihi aceriwa: “Miro Manito ki ka otitikw kirika Kice Manito e mawotci 
icperitakositc omackawisiwin ki ka akwacteckakowan, mia e masinactecik. Ekoni 
ke otci iteritakositc ‘kitcitwawisiw’ anahwe kinitcanic ke nitawikitc. Ekoni kaie 
ke otci icinikatakaniwitc ‘Kice Manito Okosa.’ 

36Kitcirowemakan Risapet kaie wir kanawerimawaso, misawatc anotc aci e kice 
iskwewitc. Kata okosiw. Anahwe ka ki itakaniwitc ‘nama wiskat kata 
wapamawaso,’ aci nikotwaso pisimwa kanawerimawaso. 

37Nama meka takoniw kekociciriw aka e kackitatc Kice Manito!” 

38Aci Mari itew anihi aceriwa: “Teperitciketc nit atoskectawaw. Ni nataweriten 
kaskina kitci icinakok mia anihe ka ki pe itein.” Ekoni ka nakatikotc aceriwa. 

Mari e nta kiwotamatc Risapeta 

39Minawatc ki nisawiw Mari e wepitawa icatc nete otenacik ka ici 
pamatinarik Judée askik itekera. 



158 

 

 
Canadian Bible Society, 2014. 

Kice Manito Ocki Omirwatcimowin 
 

 
 

 

40Tekocik ki pitakew Sakariwa omikiwamirik. Ki arimikawew Risapeta. 

41Kotc Risapet ka petawatc Mariwa, ki kiskerimew anihi onitcanica e micta 
atciparihoritci. Kek Risapet ki mockineckako Miro Manitowa. 

42Ki itew e micta kiciwetc: “Kirawe ki caweritakosin patok kaskina kotakihik 
iskwewok! Caweritakosiw kaie anahwe kinitcanic ke tatc! 

43Awin tca ni nin wetci pe natawapamiin nimikiwamik, kir Ka Tiperimitc 
okawiwa. 

44Mia apitc meka ka petatan ka arimikowiin, ki micta atcipariho ninitcanic e apitc 
mireritak. 

45Ki caweritakosin e ki tapwetowotc Teperitciketc kitci totak aniheriw ka ki ici 
tipatcimoctask kitci itotisketc.” 

Mari onakamowin 

46Aci itew Mari: 

“Ni micta mirwatcimaw Teperitciketc nitcitcakocik, 

47kaie ni micta mireriten nitehik, 

wir otci Kice Manito, anahwe Ka Ki Akwacimitc. 

48Ki iteritam meka kitci mamitonerimitc, 

otarotakana e irapatisiwak aka ka tipaterimitisoan. 

Aci anotc nac nespitc 

ni ka arimomikok iriniwok kitci itetcik ‘caweritakosiw.’ 

49Mictahi meka kekociciriw ki totam nin otci Kice Manito, 

wir Ka Mawotci Mackawisitc. 

Kitcitwawisiw e Kice Manitowitc! 

50Mocak miro totawew kaskina ka kicterimikotc. 

51Ki wapatahiwew omackawisiwin, 

e micta kice mackawisitc! 

Ki nakaticahwew iriniwa e sasekaritci. 

52Kaie ki maninamawew okimawiniwariw anahweriw ka okimawiritci. 

Minawatc anahweriw iriniwa ka tipaterimitisoritci 

ki mirew kitci nikanapiritci. 

53Mitcet miro kekociciriw ki mirew ka pakateritci. 

Ka micikitaritci tca ki matceticahwew, 

aka kekociciriw e miratc. 

54Ki pe nta witcihew Israël iriniwa, otarotakana. 

Nama ki otci onikew kitci wapatahatc omirwasiwin 

55 Abrahama kirika otaniskotape osimiriw otci, 

nespitc kitci miro totawatc, 

kotc ka ki ici nespi tapwespan 

kitaniskotape kimocominapana otci.” 

56Wiec nicto pisimwa ki witci tacikemew Risapeta anahwe Mari, minawatc ki 
kiwew omikiwamik. 

Ka nitawikitc Capatis 

57Aci otcitcipariniw Risapet kitci wapamawasotc. Ki okosiw. 

58Otcirowemakana acitc kotakihik iriniwok pecotcik ka taciketcik omikiwamik 
anahwe Risapet ki petakewok aniheriw e ki ici wapatahikotc Teperitcikeritci e 
apitc kitimakerimikotc. Ki micta mireritamok aniki kaie wirawaw. 

59Nicwaso kickwa ka ickwa nitawikitc anahwe awacic, kaskina e tacitcik ki pe 
icawok, aci kitci kicawatocwakaniwitc. Aniheriw wi mirewakopan kitci 
icinikasoritci Sakari, mia otatama ka icinikasoritci. 

60Aric Risapet ki itew: “Nama! Jean ni kata icinikaso.” 

61Ki itewok: “Kekwan tca, aka tca e ki otci tatc kitcirowemakaniwaw ni e 
icinikasotc?” 

62Aci kokwetcimewok anihi Sakariwa e mitci aicitcitceparihotcik kitci 
kiskerimatcik wa icinikataritci anihi onitcanica. 

63Napakatikwatikociciriw ka masinahikewakaniwonik ki nataweritam Sakari. Ki 
masinaham: “Jean icinikaso.” Kaskina ki micta kockopariwok. 

64Ekoni mia keskat Sakari minawatc ki kackitaw e arimwetc. Tecikotc ki 
mirwatcimew Kice Manitowa. 

65Aci kaskina anahweriw iriniwa pecotcik ka tacikeritci omikiwamik ki micta 
mamiskateritamiriwa, kaie kaskina nte e aititanarik Judée askik ki pa 
atisokaniwoniw aniheriw ka ki isparinik. 

66Kaskina ka ki petaketcik ki mamitoneritamok kaie ki kokwetcimitowok: “Tan 
tca ke irapatisitc anahwe awacic?” 

Tapwe meka Teperitcikeritci omackawisiwiniw ki witci tacikemiko 
opimatisiwinik anahwe awacic. 

Sakari nikan tipatcimo e nakamotc 

67Sakari, otawiwa anahwe awacic, ki mockineckako Miro Manitowa. Ki iti 
tipatcimo Kice Manitowa otci, e aitetc: 

68“Mirwatcimatan Teperitciketc, Israël iriniwok Okice Manitomiwawa, 

e ki pe natawapamatc otirinima kitci akwacimatc. 

69Ki ka mirikono anihi Ke Akwacimimitokw, ke micta mackawisiritci, 

peikw nta e taciritci Okimaw Tapitipan otaniskotape osima. 

70Enkweriw aci micta weckatc ka ki ici tipatcimatc Kice Manito. 

Aniki tca ka ki pe nikan tipatcimotcik ka kitcitwaweritakositcik ki witamawew: 

71Ki nespi tapwepan kitci wikotcihitokw, 

kitci cakotcihatc kaskina ka wi wani totamowitcik 

kaie kaskina ka cikerimitakok. 

72Ki wapatahiwew omirwasiwin kitaniskotape kimocominowa otci. 

Nama kaie ki otci onikew aniheriw orictwatowin e kitcitwaweritakonik. 

73Ki nespi tapwepan meka Kice Manito kitaniskotape kimocominowa 
otci Abraham, 

74kitci otci wikotcihitokw omackawisiwiniwaw anahweriw iriniwa ka wi 
cikerimimitokw, 

kitci kackitaikw e atoskectawokw aka kitci koctatciikw, 

75kaie kitci ki kitcitwaweritakosiikw 

acitc icikowisk kitci iteritakosiikw, 

tato kickwa irikik ke pimatisiikw. 

76Minawatc kir, ninitcanic, ki ka icinikatikowin 

‘Ka nikan tipatcimotc wir otci, 

Kice Manitowa ka mawotci icperitakosiritci.’ 

Ki ka meka nikanickawaw Teperitciketc 

kitci meskanakowotc, 

77kitci kiskeritamihimatc otirinima kitci pe nta akwacimatc, 

e kasihamawatc opactatowiniwariw. 

78Mictahi meka mirotehew Kikice Manitomino 

kirika ki micta miro totakono: 

Ki ka pe nta wactenamakono, 

icpimik e pe otci wactek, 

mia e pe sakasiketc pisimw kitci icinakok, 

79kitci ki wactenamowatc iriniwa 

ka ici kiski tipiskarik ka pimatisiritci, 

kaie ka pwororitci, 

kitci ki iciwiritokw miro meskanak, 

pekateritamowinik ka iticimok.” 

80Miro matcekikopan anahwe awacic kaie iti micta mackawerimokopan 
otcitcakocik. Ka ickwa kiceapewitc, nte pa tacikekopan askik ka ici 
cipewatawokarik, nac aniheriw e kicikarik ka kitciparitc e pa 
tipatcimotc Israël iriniwa otci. 

Luc 2 

Ka nitawikitc Cecoc 
(Natawapata kaie Matio 1.18-25) 

1Ani apitc Kice Okimaw Auguste ki itew kaskina ka tacikeritci neta Romain askik 
kitci masinahwakaniwiritci, kitci ki kiskeritak e tacinaniwonik neta Romain askik. 

2Ekoni nictam ka masinahotisonaniwonik, mekwata e kice 
okimawispan Quirinius neta askik Syrie ka icinikaterik. 

3Kaskina iriniwok ki nta masinahotisowok neta otenak ka otcitcik. 

4Kaie wir Sosep matcapan, Nazareth otenacik e ki otci matcatc, Galilée askik 
itekera, nete tca Bethléem otenacik e wi icatc, Judée askik itekera. Ekota ni ka otci 
nitawikitc weckatc Okimaw Tapit. Sosep meka otaniskotape omocomipan anihi 
Tapita. 

5Ki icaw nete Sosep kitci masinahotisotc kirika anihi ke wikimatc, Mari e 
icinikasoritci. Anahwe Mari kanawerimawasopan. 

6Mekwata e taciketcik Bethléemik, aci otcitcipariniw kitci wapamawosotc Mari. 

7Ki okosiw. Ekoni pitcerak e onitcanicitc. Ki wikwekinew okosa pakiwaniciapik, 
atikw omitcisowakanik e mackocimatc. Nama meka tepickinaniwonikopan 
nipewikamikok. 

Maritcenici iriniwok e pe natawapamikotcik aceriwa 

8Nakewar neta askik tacikepanak iriniwok ka nanakatcihatcik maritcenica e 
tipiskarik, neta kitikan askik e ici mackociwonik. 

9Mekwata e nanakatisitcik, kek aceriwa pe natawapamikowok, Kice Manito e ki 
pe iciticohwatc. Ki waskackakowok Kice Manitowa oticperitakosiwiniw e micta 
wacterik. Ki micta sekisiwok. 

10Itikowok anihi aceriwa: “Aka sekisikw. Miro tipatcimowin ki pe nta 
tipatcimoctatinawaw, kaskina iriniwok ke otci micta mireritakik. 

11Anotc ka mi tipiskarik, ota Tapit otenamik, awik ki nitawikiw kirawaw otci, Ke 
Akwacimitakw. Enko na Krist, Teperitciketc. 

12Neta ke ici nisitowinawekw: awacicic ki ka miskawawaw e wikwekinakaniwitc 
pakiwaniciapik kirika atikw omitcisowakanik e ki micimakaniwitc.” 

13Kek wiskata micta kice mitcetiwok aceriwok wakwek e otci pe nokositcik, e pe 
mirwatcimatcik Kice Manitowa, e aitetcik: 

14“Icperimatan Kice Manito, 

mawotci icpimik wakwek e taciketc. 

Pekateritamowiniw kaie kitci takonik iriniwa otci ota askik ka sakihatc!” 

Bethléemik e icatcik maritcenici iriniwok 

15Ka ickwa nakatikotcik anahweriw aceriwa, aci wakwek e kiweritci, ki aititowok 
maritcenici iriniwok: “Bethléemik tca icatan. Actew kitci natawapatamokw anihe 
ka ki pe iciwepak, aniheriw ka ki witamatokw Teperitciketc.” 

16Wepitawok e icatcik. Ki miskawewok Mariwa kirika Sosepa, kaie onitcaniciriw 
e taci mackociniritci atikw omitcisowakanik. 

17Ka ickwa wapamatcik, aci ki pa tipatatamok aniheriw ka ki itikotcik aceriwa, 
anihi awaca otci. 

18Kaskina iriniwok ka petawatcik anahweriw maritcenici iriniwa micta 
kockomikowok e aitikotcik. 

19Wir Mari kaskina ki kanaweritam otehik. Mictahi mamitoneritamopan. 

20Minawatc ki kiwewok aniki maritcenici iriniwok. Micta mirwatatamwakopan 
Kice Manitowa oticperitakosiwiniw, kirika e mirwatcimatcik aniheriw otci, 
kaskina ka ki ici petakik kaie ka ki ici wapatakik. Kaskina meka mia ki 
iciwepaniw ka ki itikotcik aceriwa. 

E wirakaniwitc Cecoc ke icinikasotc 

21Ka ickwa nicwaso kickokarik ka ickwa nitawikitc anahwe awacic, ki 
kicawatocwakaniwiw. Cecoc ki icinikatakaniwiw, enkweriw icinikasowiniw 
aceriwa ka ki iterispana kitci icinikasotc, epwamoci kanawerimawasoritci 
okawiwa. 

Cecoc e iciwirakaniwitc kitci aiamihe mikiwamik 

22Aci ki otcitcipariniw kitci nta aiamihatcik Sosep kirika Mari, e wi nosanetatcik 
aniheriw ka ici nataweritcikaterik cota aiamihe irakonikewinik, aka awocamec 

kitci iteritakositcik “ometciwok” cota aiamihewinik itekera, kotc e 
itemakanik Moïse otirakonikewinik. Aci kitci aiamihe mikiwamik iciwirewok 
onitcaniciwawa, nete Jérusalem otenak e takonik, kitci nta acotamawatcik 
Teperitcikeritci. 

23Masinatew meka Teperitciketc otirakonikewinik: 

“Tato ockinikicic nictam ka nitawikitc 

kata mirakaniwiw Teperitcikeritci otci.” Exode 13.2,12 

24Kaie ki icawok kitci aiamihe pakitiniketcik Kice Manitowa otci. Enkweriw 
kiapatc peikon irakonikewiniw ka itacterik: 

“Nicw omemewok kitci nipahakaniwitcik e aiamihe pakitinikaniwonik, 

kekotc nicw kotakihik ocki pirecicak.” Lévitique 12.8 

25Tapan iriniw neta otenak Jérusalem, Simion icinikasopan. Anahwe iriniw 
icikowisk itatisipan. Kicterimepan Kice Manitowa kirika pehepan anihi ke pe nta 
akwacimaritci Israël iriniriw. Miro Manitowa witci tacikemikopan anahwe 
Simion, 

26kirika ki witamakokopan aka kitci nipotc epwamoci wapamatc anihi ke pe 
iciticohokoritci Teperitcikeritci kitci akwacimiweritci. 

27Aci neta kitci aiamihe mikiwamik ki icaw anahwe Simion, Miro Manitowa e 
keskinowirikotc. Ekota nta kaie ka ki iciwirikotc Cecoc onikihikwa kitci nta 
itotiskeritci wir otci ka ici nataweritcikaterik cota aiamihe irakonikewinik. 

28Ki otapinew anihi awaca Simion. Ki naskamew Kice Manitowa, e aitetc: 

29“Teperitcikein, anotc ki pe isparin anihe ka ki ici nespi tapwein. 

Aci ki ka ki pakitinin, nin ka atoskectatan, 

kitci nipoan, aci e pekateritaman. 

30Aci meka nin tipirawe ni ki wapamaw 

anahwe ka ki pe iciticohwotc kitci akwacimimitc, 

31anahwe ka ki nisawihatc, kaskina awik kitci wapamatc. 

32Enko kaie anahwe mia wactenamakan ke irapatisitc 

kitci wactenamowatc iriniwa aka moci ka kiskerimiskik, 

wewerita kitci kiskerimiskik. 

Enko kaie anahwe ke totak 

kitci icperimakaniwiritci kitirinima, Israël iriniwa.” 

Simion ka nikan tipatcimotc 

33Cecoc otawiwa kaie okawiwa ki micta mamiskasitamok e itatcimakaniwiritci 
onitcaniciwawa. 

34Simion ki aiamitowatew Cecoca kirika onikihikoriw. Minawatc itew Mariwa, 
Cecoc okawiwa: “Ki orapamakaniwiw anahwe awacic kitci itotisketc 
mitcet Israël iriniwa kitci pakiciniritci, matci kaie kotakihi kitci otci 
pasikopitakaniwiritci. Ki orapamakaniwiw kaie kitci wapatahiwetc e ici 
nataweritamiritci Kice Manitowa. Mitcet tca iriniwa kata marerimiko, 

35kitci tca wactenak e iteritamiritci, ka ki ici kataritci otehiwarik. Kir tca Mari, ki 
ka micta nekateriten. Mia micta mokomaniw e capo pataskahwikotc kitcitcakoc, 
ekoni ke apitc nekateritaman.” 

Anne ka nikan tipatcimotc 

36Tapan kaie neta Jérusalem otenak iskwew ka nikan 
tipatcimotc. Anne icinikasopan, Penouel otanisa. Asser icinikasoripana 
otaniskotape omocoma. Aci micta kice iskwewipan anahwe Anne. 
Nicowaso pipona irikik ki nipowipan ka ocki iskwewispan, minawatc ki niporiw 
onapema. 

37Mocak tca ki cikawiw. Aci nicwaso mitana acitc new tato piponesipan. Nama 
wiskat orowipan kitci aiamihe mikiwamik. Kape kickwa kaie kape tipiskwa 
atoskectawepan Kice Manitowa. Roskosopan kirika aiamihapan. 

38Aci mia takociniw anahwe Anne neta e taci arimweritci anihi Simiona. Ekoni e 
ici micta naskomatc Kice Manitowa. Aiarimomew kaie anihi awaca, e 
arimotamawatc kaskina iriniwa ka peharispana Kice Manitowa kitci 
akwacimaritci Jérusalem iriniwa. 

Ka kiwerikotc Cecoc onikihikwa Nazareth 

39Ka ickwa kaskina totakik ka ici nataweritcikaterik Teperitciketc 
otirakonikewinik, Sosep, Mari acitc onitcaniciwawa ki kiwewok nete 
otenamiwak Nazareth, Galilée askik itekera. 

40Anahwe awacic matcekipan kirika iti mackawisipan. Micta omiro 
omitoneritcikanipan kaie mirerimikopan Kice Manitowa. 

Ka isparitc Cecoc kitci aiamihe mikiwamik ka mitato acitc nicw tato piponesitc 

41Tato pipona Jérusalem otenak icawakopan Mari kirika Sosep, kitci nta 
makocetcik nete e ici makocaniwonik, Pâque e icinikaterik. 

42Minawatc ka mitato acitc nicwo tato piponesispan Cecoc, aci ki iciwiriko 
onikihikwa nete e ici makocaniwonik, kotc e itemakanik cota aiamihe 
irakonikewiniw kitci totamiritci kaskina e asitatisiritci cota ockinikiwa. 

43Ka ickwa makocaniwonik, iti kiwewok Sosep kirika Mari. Aric kiapatc 
nete Jérusalem otenak tacikerikopan Cecoca. Nama kiskeritamwakopan aka e 
witcewikotcik okosiwawa. 

44Iteritamwakopan: “Witcewetake anihi kotakihi ka ki pe witcewitokw kikosino.” 
Peikwo kickwa irikik aci ki pimotewakopan. Minawatc ki iteritamok kitci 
nantowapamatcik anihi okosiwawa, e nta kokwetcimatcik otcirowemakaniwawa 
kaie okwimesiwawa. 

45Nama aric miskawewok. Ekoni e ici kiwetcik Jérusalem otenak kiapatc e 
nantowapamatcik. 

46E ickwa nicto kickokarik, aci miskawewok kitci aiamihe mikiwamik, e apitc 
tetawitc e ici apiritci iriniwa ka kiskinohamakeritci cota aiamihe irakonikewiniw, 
e natotawatc kirika e kokwetcimatc. 

47Kaskina iriniwok ka petawatcik Cecoca micta mamiskasitawewok e apitc 
kakitaweritamiritci, kaie e apitc kackitaritci e naskamoritci. 

48Sosep kirika Mari ka wapamatcik, ki micta mamiskaterimewok kaie wirawaw. 
Aci itew Mari: “Ninitcanic, kekwan wetci ki totawiak? Kotawi kirika nin, kaskina 
wiec ki ki nantowapamitinan. Ki ki micta sekihinan.” 

49Aci itew Cecoc: “Kekwan wetci ki nantowapamiekw? Nama ia ni ki 
kiskeritenawaw ota e actek kitci tacikeian, Notawi omikiwamik?” 

50Nama aric ki otci nisitotamok aniheriw ka itikotcik. 

51Minawatc ki witcewew onikihikwa Cecoc, Nazareth otenak e icatcik. Mocak ki 
sapitawew onikihikwa. Mocak kaie Mari ki kanaweritam otehik kaskina aniheriw 
ka ki isparinik. 

52Ki matcekiw Cecoc kirika eckam kirawe ki iti omiro omitoneritcikaniw. Kice 
Manitowa ki micta mirerimiko, kirika iriniwa. 

Luc 3 

Capatis onikan tipatcimowin 
(Natawapata kaie Matio 3.1-12; Mark 1.1-8; Jean 1.19-28) 

1Aci mitato acitc niarano pipona irikik ki Kice Okimawikopan anaha Tibère ka 
icinikasospan. Ponce Pilate icinikasokopan anaha ka 
tiperitakipan Judée askiriw. Hérode tca tiperitamokopan Galilée askik. 
Minawatc Hérode owitcicana, Pirip ka icinikasorispana, nete ici 
tiperitamirikopan Iturée askik ka icinikaterik kirika Trachonitide askik. Kotak Kice 
Okimaw Lysanias ka icinikasospan tiperitamokopan neta Abilène. 

2Ani apitc Hanne kirika Caïphe kitci makatewokorewiwakopan. 

Ani apitc Jean, Sakari okosa, ki pe witamako Kice Manitowa otitewiniw, mekwata 
e tacikespan neta askik ka ici cipewatawokarik. 

3Ekoni tca ka ici pa icatc anahwe Jean kaskina wiec neta askik Jourdain sipik 
itekera, e aitetc: “Kweskatisikw! Sikahatasokw! Ki ka kasihamakowaw tca 
kipactatowiniwariw Kice Manito.” 

4Ekoni mia ka iciwepanik, kotc ka itacterik omasinahikan Ésaïe, anaha weckatc 
ka ki pe nikan tipatcimospan. Itemakaniw: 

“Petakosiw iriniw e tepitepwetc 

neta askik ka ici cipewatawokarik, 

e itetc: ‘Ocitakw meskanaw tipickotc kitci iticimok, 

taci ke pimotetc Teperitciketc. 

5Kaskina wiec e ici waratanak kata mockinetakahikatew kitci totcikatek. 

Kaskina matinawa kaie matinacica 

kata racitawokahikatewa, tapickotc kitci icinakoki. 

Meskanawa ka wakicimoki kata kwiskocimotakaniwono, 

kaie meskanawa ka matcicimoki kata mirocimotakaniwono. 

6Kaie kaskina awik kata wapatam 

e akwacimiweritci Kice Manitowa.’” Ésaïe 40.3-5 

7Mitcet iriniwok ki pe natawapamewok anihi Capatisa, e wi sikahatakotcik. Ki 
itikowok: “Kirawaw ka matci iriniwiekw, mia tapickotc kinepikok ka itatisiekw! 
Awin ka ki kiskinohamatakw kitci otci ocimohitisoekw otipaskonikewin Kice 
Manito! 

8Ki ta miro totenawaw, kitci ki wapatahiweiekw tapwe e ki kweskatisiekw. 
Akawir kaie kitci ititisoekw: ‘Abraham nitaniskotape nimocominan.’ Ki 
witamatinawaw meka, Kice Manito kata kackihepan, asiniwa e totawatc, kitci 
ocihatc Abraham otaniskotape osimiriw! 

9Aci ickwa micipotakaniwon ositaskw ke apatak kitci ki kickikohwakaniwitcik 
mictikok neta e asko otapiwitcik. Kaskina mictikw aka ka nitawikihatc miro 
wapimina kata kickikohwakaniwiw kirika kata mitcictepinakaniw.” 

10Aci itewok aniki iriniwok: “Tan tca e actek kitci totamak?” 

11Itew Capatis: “Awik nicw opapakiwan e tatak, peikw kata mirew owitc iriniwa 
aka ka takonik. Peikon kaie awik e omitcimimitc kata acamew awiriw aka ka 
takonik.” 



167 

 

 
Canadian Bible Society, 2014. 

Kice Manito Ocki Omirwatcimowin 
 

 
 

 

12Aci takociniwok neta atita ka natockaketcik, kaie wirawaw e wi sikahatasotcik. 
Kokwetcimewok Capatisa e itatcik: “Kiskinohamake iriniw, tan e ici actek ninan 
ke itotiskeiak?” 

13Itikowok: “Aka awocamec kicikasohakok patok anihe irikik ka actek ke 
natockasoiekw.” 

14Minawatc atita cimakanicak kaie wirawaw pe nta kokwetcimewok Capatisa, e 
itatcik: “Ninan tca, tan e ici actek ke itotiskeiak?” 

Itikowok: “Nama wikockatc ki ka nataweritamawawok iriniwok coriariw. Nama 
kaie arotc ki ka itactahorawaw awik aka e ki otci matci totak tepirak kitci ki 
otapinamowekw ocoriam. Mireritamokw aric irikik ka ici kicikakoiekw e 
otamiroekw.” 

15Aniki iriniwok ka natotawatcik Capatisa e aiarimweritci pehewakopan e micta 
asperimotcik. Kaskina iterimepanak anihi Capatisa: “Pot enko anahwe ketcinatc 
ka pehokopanen, Kice Manito ka ki itespan kitci pe iciticohwatc ota askik kitci 
akwacimiweritci.” 

16Kaskina anihi iriniwa ki itew Capatis: “Nin, ki sikahatatinawaw, nipi e 
apatcitaian. Aric anahwe ka pe takocik kirawe mackaweritakosiw patok nin. 
Nama wawatc ni tipi kicteritakosin wawatc kitci ki apikonamowak 
omaskisiniapi. Aric wir, ki ka sikahatakowaw, ickoteriw kitci apatcitatc kirika 
Miro Manitowa kitci miritakw. 

17Kata itotiskew tarasak mitowi kitike iriniw e takonak omakaripakan kitci 
tatipan actatc kitikaniw kirika ka maratanik. Kaskina kata mawotcitaw aniheriw 
okitikan kitci nahikak otactasokiwamik. Aric aniheriw ka maratanik kata 
ickwasam neta ickotek aka wiskat ka actweparinik.” 

18Kiapatc mitcetwaw ki kakikeskwew anahwe Capatis kaie ki tipatcimoctawew 
iriniwa Mirwatcimowiniw. 

19Minawatc aric ki witamawew anihi okimawa Hérode ka tiperitamirispana 
nete Galilée askik ka ki ici matci totamiritci, e ki nipowiritci anihi 
iskwewa Hérodiade, owitcicana anihi okomiriw, kaie kaskina mitcet kotakeriw 
kekociciriw ka ki ici matci totamiritci. 

20Kiapatc tca ki iti matci totam anahwe Hérode: kipohotowikamikok ki 
iciticahwew Capatisa. 

E sikahatasotc Cecoc 
(Natawapata kaie Matio 3.13-17; Mark 1.9-11) 

21Ka ickwa sikahatasotcik mitcet iriniwok, Cecoc kaie wir ki sikahataso. Mekwata 
ka aiamihatc, ki cepariniw wakwek. 

22Aci Miro Manito ki pe racirew Cecoc otci, mia omemew e icinakositc. Kirika ki 
petam e itakaniwitc, wakwek e otewetcikaterik: “Kir nikosis, ka sakihitan, ki 
micta mireritamihin.” 

Otaniskotape omocoma Cecoc 
(Natawapata kaie Matio 1.1-17) 

23Wiec nicto mitana tato piponesikopan Cecoc ka kitciparitc otamirowin. 

Irinik iterimakaniwipan Cecoc, Sosep anihi okosa. 

Wir tca Sosep otawiwa, Éli icinikasoripana. 

24 Éli otawiwa, Matthat icinikasoripana. 

Minawatc Matthat, Lévi icinikasoripana otawiwa. 

Anahwe tca Lévi, Melchi icinikasoripana. 

Kaie Melchi, Jannaï icinikasoripana. 

Minawatc kiapatc Jannaï, Sosep icinikasoripana. 

25Minawatc Sosep otawiwa, Mattatias icinikasoripana. 

Mattatias tca, Amos icinikasoripana. 

Amos kaie, Nahoum icinikasoripana. 

Anihi tca Nahoum otawiwa, Esli icinikasoripana. 

Esli otawiwa, Naggaï icinikasoripana. 

26Kaie wir Naggaï ka ki otawiitc, Maath icinikasoripana. 

Minawatc Maath, Mattatias icinikasoripana otawiwa. 

Anahwe tca Mattatias, Séméïn icinikasoripana. 

Anahwe tca kaie Séméïn, Josech icinikasoripana. 

Minawatc kiapatc Josech, Joda icinikasoripana. 

27Minawatc Joda otawiwa, Yohanan icinikasoripana. 

Minawatc tca Yohanan, Rhésa icinikasoripana. 

Minawatc kaie Rhésa, Zorobabel icinikasoripana. 

Anahweriw tca Zorobabel otawiwa, Chéaltiel icinikasoripana. 

Anihi tca Chéaltiel otawiwa, Néri icinikasoripana. 

28Kaie wir Néri ka ki otawiitc, Melchi icinikasoripana. 

Minawatc Melchi, Addi icinikasoripana otawiwa. 

Anahwe tca Addi, Kosam icinikasoripana. 

Anahwe tca kaie Kosam, Elmadam icinikasoripana. 

Minawatc kiapatc Elmadam, Er icinikasoripana. 

29Minawatc Er otawiwa, Jésus icinikasoripana. 

Minawatc anahwe Jésus, Éliézer icinikasoripana. 

Minawatc kaie Éliézer, Jorim icinikasoripana. 

Anihi tca Jorim otawiwa, Matthat icinikasoripana. 

Anihi tca Matthat otawiwa, Lévi icinikasoripana. 

30Kaie wir Lévi ka ki otawiitc, Simion icinikasoripana. 

Minawatc Simion, Juda icinikasoripana otawiwa. 

Anahwe tca Juda, Sosep icinikasoripana. 

Anahwe tca kaie Sosep, Jonam icinikasoripana. 

Minawatc kiapatc Jonam, Éliakim icinikasoripana. 

31Minawatc Éliakim otawiwa, Méléa icinikasoripana. 

Minawatc tca Méléa, Menna icinikasoripana. 

Minawatc kaie Menna, Mattata icinikasoripana. 

Anihi tca Mattata otawiwa, Natan icinikasoripana. 

Anihi tca Natan otawiwa, Tapit icinikasoripana. 

32Kaie wir Tapit ka ki otawiitc, Jessé icinikasoripana. 

Minawatc Jessé, Obed icinikasoripana otawiwa. 

Anahwe tca Obed, Booz icinikasoripana. 

Anahwe tca kaie Booz, Sala icinikasoripana. 

Minawatc kiapatc Sala, Nachon icinikasoripana. 

33Minawatc Nachon otawiwa, Amminadab icinikasoripana. 

Minawatc tca Amminadab, Admin icinikasoripana. 

Minawatc kaie Admin, Arni icinikasoripana. 

Anihi tca Arni otawiwa, Hesron icinikasoripana. 

Anihi tca Hesron otawiwa, Pérès icinikasoripana. 

Kaie wir Pérès ka ki otawiitc, Juda icinikasoripana. 

34Minawatc Juda, Cakop icinikasoripana otawiwa. 

Anahwe tca Cakop, Isak icinikasoripana. 

Anahwe tca kaie Isak, Abraham icinikasoripana. 

Minawatc kiapatc Abraham, Téra icinikasoripana. 

Minawatc Téra otawiwa, Nahor icinikasoripana. 

35Minawatc tca Nahor, Seroug icinikasoripana. 

Minawatc kaie Seroug, Réou icinikasoripana. 

Anihi tca Réou otawiwa, Péleg icinikasoripana. 

Anihi tca Péleg otawiwa, Éber icinikasoripana. 

Kaie wir Éber ka ki otawiitc, Chéla icinikasoripana. 

36Minawatc Chéla, Quénan icinikasoripana otawiwa. 

Anahwe tca Quénan, Arpaxad icinikasoripana. 

Anahwe tca kaie Arpaxad, Sem icinikasoripana. 

Minawatc kiapatc Sem, Noé icinikasoripana. 

Minawatc Noé otawiwa, Lémek icinikasoripana. 

37Minawatc tca Lémek, Matusalem icinikasoripana. 

Minawatc kaie Matusalem, Hénok icinikasoripana. 

Anihi tca Hénok otawiwa, Yéred icinikasoripana. 

Anihi tca Yéred otawiwa, Malaléel icinikasoripana. 

Kaie wir Malaléel ka ki otawiitc, Quénan icinikasoripana. 

38Minawatc Quénan, Énos icinikasoripana otawiwa. 

Anahwe tca Énos, Seth icinikasoripana. 

Anahwe tca kaie Seth, Adam icinikasoripana. 

Minawatc anahwe Adam, Kice Manitowa ki otawiiw. 

Luc 4 

E kokwetcihakaniwitc Cecoc 
(Natawapata kaie Matio 4.1-11; Mark 1.12-13) 

1Cecoc nete otci matcaw Jourdain sipik, Miro Manitowa e mockineckakotc. 
Minawatc ki iciwiriko nete askik ka ici cipewatawokarik. 

2Nemitana tato kickwa irikik ki kokwetcihiko Matci Manitowa. Tekaci nama otci 
mitcisopan mekwata neta ka taciketc. Nac ka ickwa aniheriw nemitana tato 
kickokarik aci pakatepan. 

3Itiko anihi Matci Manitowa: “Kecpin tapwe kir Kice Manito Okosa, ici anaha asini 
kitci pakwecikaniwitc.” 

4Itew Cecoc: “Itemakan nta Kice Manito Omasinahikanik: 

‘Nama tepirak pakwecikana kata otci pimatisiw iriniw.’” Deutéronome 8.3 

5Aci okitatin ki iciwiriko anihi Matci Manitowa, nakiska e wapatahikotc kaskina 
okimawiniw, 

6e tca itikotc: “Kaskina ka takok ohwi okimawinik ki ka ki miritin, kaskina 
mackawisiwin acitc kaskina ka micta mirwacik ka ici takok neta. Kaskina anihe ni 
ki mirikowin. Matci ni ka ki miraw awik tan anahwe ka wi mirak. 

7Kecpin tca nipiskoctawiine, kir kaskina ki ka tiperiten.” 

8Aci itew Cecoc: “Itemakan nta Kice Manito Omasinahikanik: 

‘Ki ka kicterimaw Kikice Manitom Ka Tiperitciketc. 

Wir tepirak ki ka atoskectawaw.’” Deutéronome 6.13 

9Minawatc Jérusalem otenak ki matcewirew Cecoca Matci Manito, aci e iciwiratc 
okitapokw kitci aiamihe mikiwamik, e itatc: “Kecpin tapwe kir Kice Manito 
Okosa, nitcikwackoti! 

10Itemakan meka Kice Manito Omasinahikanik: 

‘Kice Manito kata itew otacerima kitci nanakatcihiskik.’ Psaumes 91.11 

11Itemakan kaie: 

‘Ki ka takonikok aka kitci wisakisiteciniin asinik.’” Psaumes 91.12 

12Naskamawew tca Cecoc, e itatc: “Itemakan Kice Manito Omasinahikanik: 

‘Nama ki ka kokwetcihaw Teperitciketc Kikice Manitom!’” Deutéronome 6.16 

13E ickwa kaskina wiec ici kokwetcihatc Cecoca Matci Manito, ki ponihew, 
nitowatc e petatc kecko minawatc kitci kokwetcitatc. 

Cecoc ka kitciparitc otamirowin Galilée askik 
(Natawapata kaie Matio 4.12-17; Mark 1.14-15) 

14Minawatc ki kiwew Galilée askik Cecoc, Miro Manitowa e micta 
mackawisihikotc. Kaskina wiec neta askik itekera ici arimomakaniwikopan. 

15Kiskinohamakepan ko mitcet cota aiamihe mikiwamik kirika kaskina awiriwa 
mirwatcimikokopan. 

Cecoc e wepakonakaniwitc Nazareth otenak 
(Natawapata kaie Matio 13.53-58; Mark 6.1-6) 

16Cecoc ki icaw Nazareth otenak. Ekota ni ka ki otci matcekitc. Minawatc ka 
arwepi kicikarik, cota aiamihe mikiwamik ki pitakew, kotc e itotiskespan. Aci 
pasiko kitci tapwatak Kice Manitowa Omasinahikaniw. 

17Ki mirakaniwiw masinahikaniw e aitowi notimickweminikaterik, weckatc ka ki 
masinahamiritci anihi ka nikan tipatcimorispana Ésaïe. Ka ickwa 
tacockwemipatak aniheriw masinahikaniw Cecoc, aci miskam ka itasinaterik: 

18“‘Teperitciketc Omiro Manitoma ni tiperimimikw. 

Ni ki orapamikw kitci nta tipatcimoctawakik ka kitimakisitcik Mirwatcimowiniw. 

Ni ki iciticohokw kitci nta witamawakik iriniwok ka kipohowakaniwitcik 

aci kitci pakitinakaniwitcik, 

kaie kitci witamawakik iriniwok aka ka wapitcik 

aci kitci wapitcik, 

kirika kitci nta wikotcihakik iriniwok ka nekatcihakaniwitcik, 

19kitci ki tca tipatataman aci e otcitciparinik 

Kice Manito kitci cawerimatc otirinima.’” Ésaïe 61.1-2 

20Ekoni e ici notamickwemikinak aniheriw masinahikaniw Cecoc. Mirew 
arotakana ka mitaritci masinahikaniw, kirika ki apiw. Micta kanawapamiko 
kaskina iriniwa neta cota aiamihe mikiwamik ka tacikeritci. 

21Ekoni tca e ici itatc: “Anihe anotc ka ki tapwataman Kice Manito 
Omasinahikanik, aci isparin ota anotc kirawaw otci ka natotawiekw.” 

22Kaskina ki mirwatcimewok Cecoca e mamiskasitowatcik e micta mirotakonik 
aniheriw ka ki iteritci. Kokwetcimitowok e itetcik: “Enkweriw ia ni Sosep okosa?” 

23Itew Cecoc anahweriw iriniwa: “Ketcinatc ki ka mikawasiminawaw ohwe ka 
itemakak: ‘Mackiki iriniw, kikehitiso.’ Matci kaie ohwe ki ka pe icinawaw: ‘Ni ki 
petakanan kaskina ka ki aitotiskein Capernaüm otenak. Peikon aitota ota otenak 
ka ki otci nitawikiin.’” 

24Aci kiapatc itew: “Tapwe ohwe ka witamatakok: nama otci peikw ka nikan 
tipatcimotc mirerimakaniwiw neta otenak ka ki otci pe matcekitc. 

25Tapwe kaie ohwe ka witamatakok: weckatc, mekwata Élie e nikan 
tipatcimospan neta Israël askik, mitcetiwakopan cikawok ka kokatewakopanen. 
Nicto pipona acitc apita irikik nama ki otci kimiwonikopan neta askik. Kaskina 
wiec micta kokataniwonikopan. 

26Nama otci peikw cikawa e taciritci ki otci iciticohwakaniwiw Élie kitci witcihatc. 
Tepirak kotc peikw cikawa ki iciticohwakaniwiw kitci nta 
witcihatc, Sarepta otenak e tacikeritci, Sidon askik itekera. 

27Minawatc mekwata Élisée e nikan tipatcimospan, mitcetiwakopan kaie 
neta Israël askik e micta akosiwakopanen e omikiwapinewakopanen. Nama aric 
peikw nta e tacitcik ki otci kikehiko anihi Éliséa, tepirak peikw iriniw aka e cota 
iriniwispan, Syrie askik ka ki otcitc. Naaman icinikasokopan. Enko na tepirak ka ki 
witcihikotc.” 

28Aci micta kiciwasiwok kaskina aniki iriniwok nta cota aiamihe mikiwamik e 
petakik aniheriw ka iteritci Cecoca. 

29Ki pasikowok, e orowitiratcik otenak, nte e ici otcipitatcik okitatin e 
matinacinik, neta ka ki ici tcimatakaniwonik aniheriw otenariw Nazareth, e wi tca 
nitciwepinatcik. 

30Ekoni aric e ici pe matcatc Cecoc, tetawitc iriniwa e ici nanipowiritci e pimotetc. 

Iriniw ka makockatcihikotc matci manitowa 
(Natawapata kaie Mark 1.21-28) 

31Cecoc ki icaw Capernaüm otenak, nte Galilée askik itekera. Ka arwepi kicikarik 
ki nta kiskinohamawew kaskina iriniwa nta cota aiamihe mikiwamik. 

32Ki mamiskasitawewok Cecoca iriniwok e ici kiskinohamakeritci, mictahi meka 
ki mackawisimakaniw okiskinohamakewin. 

33Neta cota aiamihe mikiwamik takopan peikw iriniw e micta nekatcihikotc 
matci manitowa. Keskat ki tepitepwew anaha iriniw, e itatc Cecoca: 

34“Ah! Kekwan ka nataweritamawiak, Cecoc, Nazareth otenak ka otciin? Ki ki pe 
ican ia kitci nipahiak? Ki kiskerimitin ni: kir Ka Kitcitwawisiin, ka ki pe 
iciticohwisk Kice Manito!” 

35Kaketin aimihew anihi matci manitowa Cecoc, e itatc: “Aka kito! Pakitini kaie 
anahwe iriniw!” 

Kek anahwe matci manito wepicimew anihi iriniwa, kaskina awiriwa e 
wapakeritci, e pe orowitc irinik, tekaci aka e wisakohwatc. 

36Kaskina ka ki wapaketcik ki mamiskateritamok, e tca aititotcik: “Mamiskatc 
otitewin anahwe iriniw! Ki mirakaniwiw meka tiperitamowiniw kirika 
mackawisiwiniw kitci ki itatc matci manitowa kitci orowiritci, kaie sapitako!” 

37Anahwe ka ki iciwepak, ki micta arimomakaniwiw Cecoc neta Galilée askik. 

Cecoc kikehew mitcet iriniwa e akosiritci 
(Natawapata kaie Matio 8.14-17; Mark 1.29-34) 

38Ka ickwa nakatak cota aiamihe mikiwamiriw Cecoc, nte minawa ki icaw 
Simo omikiwamirik. Simo osikosa micta akosiriw, e kisiswapineritci. Ki tca 
nataweritamawakaniwiw Cecoc kekociciriw kitci totak kitci witcihatc. 

39Ki natawapamew Cecoc anihi iskwewa e nowectowatc. Ki kanawapamew e taci 
mackociniritci otapicimonik. Kaketin ki aimitaw aniheriw kisiswapinewiniw, e 
orowiticohak. Ekoni ka ici mirwatisiritci e matcamakanik okisiswapinewiniw. 
Tecikotc ki pasiko. Ekoni e ici pe atoskectawatc anahweriw ka tacikeritci 
omikiwamik anaha iskwew. 

40E iti pakicimotc pisimw, mitcet iriniwa ka akosiritci ki pe iciwitowakaniwiw 
Cecoc, otcirowemakaniwawa kekotc okwimesiwawa e pe iciwirikotcik. 
Mitcenikopan akosiwiniw ka ki aitapinerikopanen. Tato nta e taciritci ki takinew, 
kaskina tca ki kikeriwa. 

41Kaie ki orowiticohwew matci manitowa, mitcet iriniwa e tiperimaritci. Kotc e 
orowiticohwakaniwitcik irinik aniki matci manitowok, ki tepitepwewok e itetcik: 
“Kir Kice Manito Okosa!” Aric kaketin ki aimihew anahweriw matci manitowa 
Cecoc e otcinehwatc aka awocamec kitci arimweritci. Kiskerimikopan meka wir 
anihi ka ki itespan Kice Manito kitci pe iciticohwatc ota askik kitci 
akwacimiweritci. 

Cecoc pa kakeskwew cota aiamihe mikiwamiskak 
(Natawapata kaie Mark 1.35-39) 

42E iti wapanik, Cecoc ki nakatam otenariw. Ki matcaw nte e ki icatc aka e ici 
taniwonik. Aric mitcet iriniwok ki nantowapamewok. Ka ickwa miskawatcik 
Cecoca, ki kotci matcikonewok aka kitci nakatikotcik. 

43Itikowok: “Arimatc ni ka pa ican otenaskak kitci ki pa tipatataman 
Mirwatcimowin, ka otci kiskeritcikaterik Kice Manito Okimawin. Ekoni meka 
wetci ki pe iciticohokoian ota askik.” 

44Minawatc kiapatc pa kakeskwepan cota aiamihe mikiwamiskak 
nete Judée askik. 

Luc 5 

Nictam owitcewakana wicamew Cecoc 
(Natawapata kaie Matio 4.18-22; Mark 1.16-20) 

1Peikwaw e kicikarik neta taci nanipowikopan Cecoc e 
askopekanik Génésareth sakihikanik. Micta sitcikapowictakokopan iriniwa e wi 
natotakotc e tipatcimotc Kice Manitowa otitewiniw. 

2Wapatamokopan e nicotakarik tcimaniw neta rarewak. Namesike iriniwok ki 
nakatamowakopan aniheriw otcimaniwawa e tca kisisiparatcik otaripiwawa. 

3Peikw ani e nicinik posatowiw Cecoc, aniheriw mia Simo otciman. 
Nataweritamawew Simowa kitci nimitewepahamiritci memantcic. Ekoni e ici 
weripitc Cecoc e tca aimihatc neta mitcet iriniwa rarewak ka tacikeritci. 

4Ka ickwa aiarimwetc, aci itew Simowa: “Simo, nete icitcime e asko kickaiak. 
Pakopehwik tca kitaripimak kitci patahorekw names.” 

5Aci itiko Simowa: “Okimaw, kape tipisko ni ki micta otamironan, aka tca e ki otci 
patahorakitc. Aric e iciin kitci itotiskeian, kiapatc ni ka pakopehwawok aripiik.” 

6Ekoni e ici pakopehwatcik otarapiwawa. Micta mitcet ki patahorewok namesa. 
Kekatc ki pikopaririwa otaripiwawa. 

7Ekoni tca e ici icitcitcecteparihotcik okwimesiwawa otci, neta kotakihi tcimanik 
e tacikeritci, kitci pe nta witcihikotcik. Ki pe icariwa. Tapickotc tca tekaci ki 
mockinetawok nicotak tcimaniw. Kekatc kosapewa anihi tcimana e apitc 
mockinetcik namesak. 

8Apitc e wapatak ani e iciwepanik anahwe Simo Pien, ekoni e ici nipiskoctawatc 
Cecoca, e tca itatc: “Matcekapowictaci, Teperitcikein. Osam ni pactati iriniwin!” 

9Wir Simo, kaie kaskina anihi ka witcewikotc, micta mamiskateritamok, e apitc 
mitcetiritci namesa ka ki patahowaratcik. 

10Ekoni peikon e iteritamirikopanen Simo anahweriw okwimesa, 
Cak acitc Jean, Zébédée anihi okosa e niciritci. 

Aci Cecoc itew Simowa: “Aka sekisi! Aci anotc iriniwok ki ka natcipahawok kitci 
pe natawapamitcik.” 

11Ekoni ka ici seskipitakik otcimaniwaw. Kaskina ki nakatamok e tca 
nosanehwatcik Cecoca. 

Cecoc kikehew iriniwa e omikiwapineritci 
(Natawapata kaie Matio 8.1-4; Mark 1.40-45) 

12Minawatc ki icakopan kotak otenak Cecoc. Takopan kaie neta iriniw e 
omikiwapinespan, tekaci e itikititc e omikiwapinetc. Kotc e wapamatc Cecoca 
anahwe iriniw, ekoni e ici nipiskoctawatc e tca oticik motcik. Pakoserimew e 
itatc: “Teperitcikein, kecpin ici nataweritamane, matci ki ka ki kikehin.” 

13Ekoni e ici icitcitcerictowatc Cecoc e tca takinatc e itatc: “Nit ici naheriten. 
Ekoni ici kike!” 

Tecikotc ki mirwatisiw anahwe iriniw. 

14Minawatc ki itiko Cecoca: “Akawir awik arimotamo e ki kikehitan. Aric matca 
natawapam makatewokorew kitci ki wapamisk. Minawatc ki ka aiamihe 
pakitinikan, kotc ka ki itactatc Moïse kitci totcikaterik, otcitakotc kitci 
kiskeritakok aci tapwe e ki kikein.” 

15Aric eckam ki iti micta arimomakaniwiw Cecoc. Mitcet iriniwok pe nta 
natotawewakopan e arimweritci acitc kitci kikehakaniwitcik e ici akositcik. 

16Mocak matcakopan Cecoc, nete ko e icaspan aka e ici taniwonik, e nta 
aiamihaspan. 

Cecoc kikehew iriniwa ka niponesiritci 
(Natawapata kaie Matio 9.1-8; Mark 2.1-12) 

17Peikwaw e kicikarik Cecoc taci kiskinohamakepan pitakamik mikiwamik. 
Pecotcik tacikepanak atita Pharisien iriniwok kaie iriniwok ka kiskinohamaketcik 
cota aiamihe irakonikewiniw. Nte pe ototewakopan kaskina otenaskak ka ici 
takonik Galilée kaie Judée askik, atita kaie Jérusalem otenak ki pe ototewok. Cecoc 
ki micta mackawisihiko Teperitcikeritci, e mirikotc kitci kikehatc ka akosiritci. 

18Aci atita iriniwok pe takociniwok, e pe tetaskonatcik peikw iriniwa e 
niponesiritci. Natowi totamok kitci ki pitakahatcik anihi ka niponesiritci, nikanik 
e wi aratcik e ici tacikeritci Cecoca kitci ki kikehikoritci. 

19Nama aric ki otci kiskeritamok mia ke otci pitakehatcik, osam e 
mitcetinaniwonik e sitcikapowinaniwonik. Ki tca iskwatowirewok, okitcitak e 
icatcik. Ekoni e ici pakonehakik okitc ite mia e ici tacikeritci Cecoca. Ekota ka otci 
nitapikenatcik anihi ka niponesiritci, otetaskonikanik e miciniritci, nictowitc e ici 
mitcetinaniwonik, mia nikanik e ici tacikeritci Cecoca. 

20Ka wapatak Cecoc e asperimototakotc anihi iriniwa ka niponesiritci kirika 
okwimesiriw, ekoni e ici itatc anihi ka niponesiritci: “Nikwimes, ki 
kasihamakowin kipactatowina.” 

21Iteritamok aniki Pharisien iriniwok kaie ka kiskinohamaketcik cota aiamihe 
irakonikewiniw: “Kekw iriniw anahwe Cecoc ka marerimatc Kice Manitowa? 
Awin ke ki kasihak pactatowiniw? Tepirak kotc Kice Manito!” 

22Kiskerimikowok Cecoca e iteritakik. Itikowok: “Kekwan wetci iteritamekw 
anihe? 

23Kirawe ia wetan kitci iteian: ‘Ki kasihamakowin kipactatowina,’ kekotc ma kitci 
iteian: ‘Pasiko, pimote tca!’? 

24Aric ni nataweriten kitci kiskeritamekw ohwe: kackitaw anahwe Ka ki pe 
iriniwihitisotc kitci kasihak pactatowiniw ota askik.” 

Ekoni e ici itatc anihi iriniwa ka niponesiritci: “Ki witamatin, pasiko! Otapina 
kitetaskonikan! Kiwe kimikiwamik!” 

25Tecikotc pasiko anahwe iriniw, kaskina awiriw e wapamikotc. Otapinam 
otetaskonikan ka ici micikipan, e iti tca pimotetc, omikiwamik e icatc, e 
mirwatcimatc Kice Manitowa. 

26Kaskina awik ki micta kockowapamowok. Mirwatcimewok Kice Manitowa 
kirika e micta sekisitcik, e tca aitetcik: “Anotc micta kice mamiskateritakon ka ki 
ici wapatamokw!” 

Lévi 
(Natawapata kaie Matio 9.9-13; Mark 2.13-17) 

27Minawatc ki orowiw Cecoc. Ka natockakeritci ki wapamew, Lévi ka 
icinikasoritci, e taci apiritci neta ka ici otamiroritci masinahikewikamikok. Itew 
Cecoc: “Pe nosanehici.” 

28Ki pasiko anahwe Lévi, kaskina e nakatak e tca nosanehwatc. 

29Minawatc Lévi ki ocitaw kitci micta makocaniwonik omikiwamik, Cecoca otci. 
Ki micta mitcetinaniwoniw peikon kaie ka natockaketcik ki pe icawok e witci 
mitcisomatcik. 

30Aric Pharisien iriniwok kaie iriniwok ka kiskinohamaketcik cota aiamihe 
irakonikewiniw tapickotc e ici aiamihatcik, ki kiciweritamok. Itewok Cecoca 

owitcewakaniriw: “Kekwan wetci witci mitcisomekok acitc e minikweiekw kirika 
ka natockaketcik kaie kotakihik iriniwok aka e kicterimakaniwitcik?” 

31Itew Cecoc: “Iriniwok ka miro pimatisitcik nama takatc mackiki iriniwa 
natawapamewok. Ka akositcik, enko aniki ke natawapamatcik mackiki iriniwa. 

32Nama ni ki otci pe ican kitci wicamakik iriniwok aci icikowisk ka iterimitisotcik, 
aric kirawe aniki ka kiskerimitisotcik e pactatitcik, kitci ki tca kweskatisitcik.” 

E roskosonaniwok 
(Natawapata kaie Matio 9.14-17; Mark 2.18-22) 

33Minawatc Pharisien iriniwok itewok Cecoca: “Aniki wirawaw Capatis 
owitcewakana, mocak roskosoriwa, mocak kaie aiamihariwa, peikon kaie ninan 
nitiriniminanak e totakik. Aric aniki wirawaw, kir kiwitcewakanak, mitcisowok 
kaie minikwewok.” 

34Itikowok tca Cecoca: “Kecpin e ickwa nipowinaniwok, makocaniwon. Anahwe 
ka nipowitc wicamew okwimesa kitci pe nta witci mitcisomikotc. Kit 
iteritenawaw ia, kata miroparinopan aniki ka wicamakaniwitcik kitci 
roskosohakaniwitcik mekwata kiapatc e tacikeritci anihi okwimesiwawa ka 
nipowiritci? Nama ketcinatc! 

35Nikotin aric maninamowakaniwitawe aniki ka nipowiritci. Aci nta kata 
roskosowok.” 

36Minawatc Cecoc iti atisokawew ohweriw atisokaniciciriw, e aitetc: “Nama awik 
kata pikopitam ocki wikasiriw kitci ki pokohak kete wikasiriw aci e pikockarik. 
Kecpin meka ni totake, aniheriw ocki wikasiriw kata pikockariw, acitc aniheriw 
ocki opokohikanekin nama tapickotc kata icinakoniw kirika aniheriw ka 
ketewekanik. 

37Nama kaie awik kata sikinam kete mackimotewanik ka pakekiniwonik ocki 
minicaporiw anotcikwetc e ki ocitakaniwok. Kecpin ni totake, matci kata 
pakickiparino anihi kete mackimotewana, ekotca kaskina ke sikiparik anihe 
minicapo acitc kitci onactakaniwoki anihi mackimotewana. 

38Nama nte actew kitci totcikatek! Patoc ocki mackimotewanik kata actakaniwon 
ocki minicapo! 

39Nama kaie awik kata wi minikwew ocki minicaporiw, e ickwa kotcictak kete 
minicaporiw. Itwaniwon meka: ‘Kirawe wikacin ka keteak.’” 

Luc 6 

Ka iciwepasitc Cecoc peikwaw e arwepi kicikarik 
(Natawapata kaie Matio 12.1-8; Mark 2.23-28) 

1Peikwaw e arwepi kicikarik, Cecoc kirika owitcewakana acockamopanak kitikan 
askiriw. Mirominockwa manipiteripan anahweriw owitcewakana. 
Pakickineripan e mowatcik. 

2Atita Pharisien iriniwok ki wapamewok e totamiritci, e itatcik: “Kekwan wetci 
totamekw anihe aka ka actek kitci totcikatek e mekwa arwepi kicikak, kotc e 
itasinatek kitaiamihe irakonikewininak?” 

3Cecoca itikowok: “Nama ia ni wiskat ki ki otci tapwatenawaw anihe ka 
masinatek ka ki totamwakopanen Okimaw Tapit? Peikwaw e kicikarik 
pakatewakopan wir Tapit kirika anahweriw iriniwa ka witcewikospan. 

4Ki pitakew Tapit Kice Manitowa otaiamihe mikiwamirik. Ki otapinew 
pakwecikana ka ki aiamihe pakitinakaniwirispana Kice Manitowa otci, e mowatc, 
kirika ki acamew anahweriw ka witcewikotc. Aric itemakan neta kitaiamihe 
irakonikewininak aka e acterik awik kitci mowatc anihi pakwecikana, tepirak 
makatewokorewok.” 

5Minawatc kiapatc itew Cecoc: “Anahwe Ka ki pe iriniwihitisotc, tiperitam e 
arwepi kicikarik.” 

Iriniw e niponesitc otcitcik 
(Natawapata kaie Matio 12.9-14; Mark 3.1-6) 

6Kiapatc kotakeriw e arwepi kicikarik, ki pitakew Cecoc cota aiamihe mikiwamik 
e iti kiskinohamaketc. Tapan nte peikw iriniw e niponesitc otcitcik onihiwinik 
itekera. 

7Iriniwok ka kiskinohamaketcik aiamihe irakonikewiniw 
kirika Pharisien iriniwok wewerita nanakatcihewakopan Cecoca e totamiritci, e 
wi kiskeritakik ke apitc kikehakwen awiriw e arwepi kicikarik. 
Nantowapatamwakopan meka kekociciriw ke ki otci itactahoratcik Cecoca. 

8Kiskeritamokopan Cecoc e iteritamiritci. Itew anihi iriniwa ka niponesiritci 
otcitcirik: “Pasiko! Nikanik tca pe icikapowi kaskina awik kitci wapamiskik!” 

Ekoni tca e ici pasikotc anahwe iriniw e nta icikapowitc nete nikanik. 

9Aci itew Cecoc anihi mitcet iriniwa ka natotakotc: “Ki kokwetcimitinawaw, tan e 
itemakak kitaiamihe irakonikewininak kitci totcikatek e arwepi kicikak? Kitci 
miro totawakaniwitc iriniw kekotc ma kitci matci totawakaniwitc? Kitci 
akwacimakaniwitc iriniw kekotc kitci onicimakaniwitc?” 

10Kaskina e taciritci kanawapamew Cecoc, e tca itatc anihi iriniwa ka 
niponesiritci: “Pe icitcitceri.” 

Ekoni e ici icitcitcerictowatc anahwe iriniw. Ekoni e iti kiketc. 

11Ki micta kiciwapamowok aniki Pharisien iriniwok kirika ka kiskinohamaketcik 
cota aiamihe irakonikewiniw. Ekoni e ici arimotamatotcik tan ke ki totawatcik 
Cecoca. 

Cecoc e orapamatc otarotakana 
(Natawapata kaie Matio 10.1-4; Mark 3.13-19) 

12Ani apitc ekoni e iti amatciwetc Cecoc e matinarik e nta aiamihatc. Kape 
tipiskwa itanaho nete, e pakoserimatc Kice Manitowa. 

13Kek e iti wapanik, wicamew owitcewakana kitci pe natcikapowictakotc. Mitato 
acitc nicw ki orapamew, “nitarotakanak” e icinikatatc: 

14Simo (enkweriw kaie ka ki icinikatatc “Pien”) acitc Atre (Simo anihi ocima), 
acitc Cak, Jean, Pirip, Barthélemy, 

15Matio, Toma, Cak (Alphée anihi okosa), Simo (“Anahwe aka ka naheritak kitci 
tiperimikotc kice okimawa” ka icinikatakaniwispan), 

16Jude (Cak anihi okosa), kirika Judas Iscariote (anahwe ke pakiterimatc Cecoca). 

Cecoc e kiskinohamaketc kaie e kikehiwetc 
(Natawapata kaie Matio 4.23-25) 

17Minawatc iti pinisiwew Cecoc, e pe witcewikotc anahweriw ka ki orapamatc. Iti 
nokickaw ite e tatokwarik, mitcet nta owitcewakana e tacikeritci. 
Mitcetinaniwonikopan kaie e pehakaniwitc Cecoc, kaskina wiec nta Judée askik e 
ki pe ototeritci e pe natawapamikotc, Jérusalem otenak kaie kotakihi 
otenak Tyr kirika Sidon, rarewak kitcikamik ka ici aitakonik aniheriw otenariw. 

18Ki pe icawok e wi pe nta natotawatcik e kiskinohamakeritci, kirika kitci 
kikehikotcik e ici akositcik. Iriniwok ka arimihikotcik matci manitowa ki 
kikehakaniwiwok. 

19Kaskina awik natowi totamwakopan kitci takinatcik Cecoca, mackawisiwiniw 
meka ki orowipariniw owiawirik. Kaskina tca ki kikehikowok. 

E caweritakosinaniwok kirika e arimiparinaniwok 
(Natawapata kaie Matio 5.1-12) 

20Cecoc ki kanawapamew owitcewakana, e itatc: 

“Ki caweritakosinawaw, kirawaw ka kitimakisiekw. 

Kice Manito Okimawin kit ici tatenawaw! 

21Ki caweritakosinawaw kirawaw anotc ka pakateiekw. 

Kecko meka kata mitcen ke mitciekw! 

Ki caweritakosinawaw kirawaw anotc ka matoekw. 

Kecko meka ki ka papinawaw!” 

22“Ki caweritakosinawaw kecpin iriniwok e cikerimitakok, kaie e wepakonitakok, 
kecpin kaie e marerimitakok, kaie e pakonimitakok, osam e tapwerimekw 
anahwe Ka ki pe iriniwihitisotc. 

23Mireritamokekw anihe iciwepake. Kwackwackotikekw ke apitc mireritamekw. 
Kecko meka ki ka micta cawerimikowinawaw wakwek. Anahweriw weckatc 
otaniskotape omocomiwawa, ekoni ka ki ici matci totawaritci ka nikan 
tipatcimoritci ani apitc weckatc.” 

24“Ekwa kirawaw ka micikitaiekw! 

Nikotin ki ka arimiparinawaw! Aci meka kit ickwa pe kakitcihikowinawaw! 

25Ki ka arimiparinawaw, kirawaw anotc ka tipiparihitisoekw. 

Nikotin meka ki ka pakatanawaw! 

Ki ka arimiparinawaw, kirawaw anotc ka papiekw. 

Nikotin meka ki ka kackeritenawaw, 

kirika ki ka matonawaw!” 

26“Nikotin ki ka arimiparinawaw, kecpin kaskina awik mirwatcimitakwe. Ekoni 
meka ka ki ici totamiritci weckatc otaniskotape omocomiwawa. Ki 
mirwatcimewok anihi iriniwa ka ki itekasoritci ‘ni pe nikan tipatcimonan Kice 
Manito otci,’ aka aric tapwe ka ki otci itotiskeritci.” 

Kitci sakihokok aniki ka matci totatokok 
(Natawapata kaie Matio 5.38-48; 7.12a) 

27“Aric ki witamatinawaw, kirawaw ka natotawiekw: Sakihakok iriniwok ka 
matci totatakok. Miro totakok aniki ka cikerimitakok. 

28Nataweritamawakw Kice Manito kitci cawerimatcik aniki ka marerimitakok, 
kirika aiamihectamakok aniki ka nekatcihitakok. 

29Kecpin awik otamohwiske kotamikikekanik, wapatahi kweskitekera 
kotamikikekaniw. Kecpin awik otapinake kikapotowaniw, pakitini kaie 
kipapakiwaniw kitci otapinak. 

30Miri kaskina iriniw ka nataweritamask kekociciriw. Kecpin awik otapinake ka 
ici tataman, akawir nataweritamo kitci kiwe mirisk. 

31Miro totakok kiwitc iriniwawok, tapickotc e ici nataweritamekw kitci miro 
totakoiekw. 

32Kecpin sakihekwe tepirak aniki ka sakihitakok, kekwan wetci petaiekw kitci 
kicterimikoiekw anihe otci? Wawatc ka pactatitcik sakihewok anahweriw ka 
sakihikotcik. 

33Kecpin e miro totawekok aniki tepirak ka miro totatakok, kekwan wetci 
petaiekw kitci kicterimikoiekw anihe otci? Wawatc ka pactatitcik ekoni e 
itatisitcik! 

34Kecpin e awihekok aniki tepirak ka kiskerimekok kitci tapictatakok, kekwan 
wetci petaiekw kitci kicterimikoiekw anihe otci? Wawatc ka pactatitcik 
awihewok kotakihi ka pactatiritci, kitci ki tca tapictakotcik mia irikik ka ki 
awihatcik. 

35Ekoci aric sakihakok iriniwok ka matci totatakok. Miro totakok. Awihakok, aka 
tca meckotc kitci petaiekw kekocic. Ki ka tca micta cawerimikowinawaw kirika ki 
ka iteritakosinawaw Kice Manito ka mawotci icperitakositc okosa. Peikon meka 
miro totawew iriniwa aka ka naskomikotc, kirika ka matci iriniwiritci. 

36Mirotehekw, mia Kotawino wakwek ka taciketc e apitc mirotehetc.” 

Aka kitci tipaskonokok kiwitc irininiwok 
(Natawapata kaie Matio 7.1-5) 

37“Akawir awik tipaskonakw, nama tca kaie kirawaw ki ka tipaskonikowaw Kice 
Manito. Aka atamerimakok kiwitc iriniwawok, nama tca kaie kirawaw ki ka 
anwerimikowinawaw. Ponerimakok kotakihik iriniwok e ici matci totakik, kaie 
kirawaw ki ka kasihamakowinawaw ka ki ici patahamekw. 

38Cawerimakok kiwitc iriniwawok, ki ka tca cawerimikowinawaw. Nipara ki ka 
mirikowinawaw. Ke apitc miro cawerimikoiekw, tarasak kata sikinikatew neta 
kimicta aripocik ka ici takok kikapotowanik. Nipara kata actakaniwon. Kata 
sitinikatew kirika kata powiparitakaniwon, wawatc awocamec kitci actakaniwok, 
nac kitci osamipotakaniwok. Kotc meka ka asitci tipahamekw e mirekw kiwitc 
iriniwaw, ekoni ke ici tipahamatakw kaie kirawaw Kice Manito.” 

39Minawatc kiapatc aimihew Cecoc anahweriw iriniwa e atisokowatc, e itatc: 
“Iriniw aka ka wapitc nama kata ki takoniskenew kotakihi aka ka wapiritci, 
taina? E nicitcik meka kata posipariwok e ici waratawokarik. 

40Nama otci peikw ka kiskinohamasotc kirawe kicteritakosiw patok anihi ka 
kiskinohamakotc. Aric ickwa kiskinohamasote, tapickotc kata asitci kiskeritam 
kirika anihi ka ki kiskinohamakotc.” 

41“Kekwan wetci kanawapatamowotc mirikosiriw e pisinitc kiwitcican, aka tca 
wawatc e wapamatc napakitokw kickicikok e tatc. 

42Tan ke ki itatc kiwitcican: ‘Niwitcican! Pakitinici kitci maninaman anihe 
mirikosi ka pisiniin,’ aka tca kir e wapamatc anahwe napakitokw e tatc 
kickicikok. Kir ka miro iriniwikasoin, pitama manini anahwe napakitokw 
kickicikok ka tatc. Ki ka tca miro wapaten kitci ki maninamowotc kiwitcican 
aniheriw mirikosiriw ockicikok.” 

Wapiminatikw e nitawikihatc wapimina 

(Natawapata kaie Matio 7.16-20; 12.33-35) 

43“Wapiminatikw e mirokitc nama ki nitawikihew wapimina e maratisiritci. 
Peikon kaie wapiminatikw e maratisitc, nama kata ki nitawikihew wapimina e 
mirosiritci. 

44Tato wapiminatikw nisitowinakosiw aniheriw ka ici nitawikitatc. Nama ki 
mawotcihakaniwiw wapimin minesikacik. Peikon kaie cwemin nama ki 
mawotcihakaniwiw mictikok ka kawarik. 

45Iriniw tca e miro iriniwitc, otehik otinam aniheriw omirotehewin. Aric ka matci 
iriniwitc, otehik otinam ka maratanik ka ici takonik neta. E ici arimwetc meka 
kiskeritakosiw tan e ici takonik otehik.” 

Nicw mikiwama 
(Natawapata kaie Matio 7.24-27) 

46“Kekwan wetci icinikaciekw ‘Teperitcikein, Teperitcikein!’ aka tca e 
itotiskeiekw e ititakok? 

47Ki ka witamatinawaw tan e icinakositc awik e pe natawapamitc e tca natotak 
nititewiniw, kirika e itotisketc aniheriw ka itewak. 

48Mia ni iriniw ka ki kitciparitc e manikasotc, asinik e ki micta waratawokahiketc, 
e ki asinikanikitciketc atamitak. Ka riskipoterik, ki itacikowiniw nte mikiwamik, 
nama aric ki matceapotew e micta sokak, osam micta wewerita e ki ocitakaniwok 
anihe mikiwam.” 

49“Aric anahwe ka natotak nititewiniw, aka aric e itotisketc ka ki itewak, mia ni 
iriniw ka ki maniketc askik aka e ki otci waritawikahiketc kitci asinikanikitciketc. 
Ka icitciwonik sipiriw omikiwamik, tekaci ki pakitiniw kirika tekaci ki 
orapariniw.” 

Luc 7 

Cecoc e kikehatc kitci cimakanica otarotakaniw 
(Natawapata kaie Matio 8.5-13) 

1Ka ickwa aiarimwetc Cecoc, mitcet iriniwa e ki natotakotc, ekoni e ici icatc nete 
otenak, Capernaüm ka icinikaterik. 

2Takopan neta kitci cimakanic ka tiperimatc Romain cimakanica. Peikw 
otarotakana tarikopan neta anahwe kitci cimakanic, orina e akosiritci, aci kekatc 
e niporitci. Mictahi mirerimekopan anihi ka atoskectakotc iriniwa. 

3Ka petaketc anahwe kitci cimakanic Cecoca e arimomakaniwiritci, ki 
iciticahwew atita cota aiamihe okimawa kitci natawapamarimaritci Cecoca, kitci 
nataweritamawaritci kitci ki pe nta kikeharitci anihi otarotakana. 

4Aci pe takociniwok aniki cota aiamihe okimawok neta Cecoca e ici tacikeritci, 
wikockatc e wicamatcik, e itatcik: “Anahwe kitci cimakanic micta kicteritakosiw. 
Acteriw tca kitci pe nta witcihatc. 

5Ki sakihikono e cota iriniwiikw, acitc wir ka ki tcimitatc kitaiamihe 
mikiwaminariw.” 

6Aci Cecoc nosanehwew anahweriw iriniwa ka ki pe natcipahikotc. Nama aci 
rawonakonikopan kitci cimakanic omikiwam, apitc aci kiapatc anahwe kitci 
cimakanic ki pe iciticahwew kotakihi okwimesa kitci witamawaritci Cecoca: 
“Teperitcikein, aka arimihitiso kitci pe icain. Nama ni tipi asiteritakosin kitci ki pe 
pitakein nimikiwamik. 

7Ekoni wetci aka nin tipirawe ki otci pe natawapamitan. Aric tepirak peikw 
itewin ki ka itan, ekoni kitci kiketc anahwe nitarotakan. 

8Kaie nin tawok ka tiperimitcik. Minawatc tawok cimakanicak nin ka tiperimakik. 
Kecpin peikw nicimakanicim itake: ‘Matca,’ kata matcaw. Kecpin kotak itake: 
‘Petcimote,’ kata pe icaw. Kirika kecpin kiapatc kotak nitarotakan itake: ‘Anihe 
itotiske,’ kata itotiskew.” 

9Ka petawatc Cecoc ani e iteritci, ki mamiskaterimew. Aci kiwekapowiw e 
aimihatc anihi iriniwa e mitcetiritci ka nosanehikotc, e itatc: “Ki witamatinawaw, 
ekoni pitcerak e miskawak awik e apitc asperimototawitc, nama wawatc 
nete Israël iriniwok ka ici taciketcik!” 

10Aci kiwewok aniki ka ki iciticohwakaniwitcik kitci cimakanica omikiwamirik. 
Tekocikik wapamewok anihi arotakana aci e miro pimatisiritci. 

Cikaw okosa e kikehakaniwiritci 

11Minawatc kotak otenacik ki icaw Cecoc, Naïn e icinikaterik. Owitcewakana pe 
witcewikopan acitc mitcet kotakihi iriniwa. 

12Apitc ka iti pecowapatakik aniheriw otenaciriw, mia iti takociniwok micta 
ickwatemik itekera, kipaskonikanik ka takonik, waskak aniheriw otenariw e 
takonik. Wapatamok e pimotaniwonik e wi nta rikwaskaniwonik, iskwew e 
cikawitc okosa e ki niporikopanen. Peikocirikopan okosa. Mitcetinaniwoniw e 
witcewakaniwitc e nta rikwasketc anahwe iskwew. 

13Ka wapamatc anihi iskwewa Teperitciketc, ki micta kitimakerimew, e tca itatc: 
“Aka mato!” 

14Ekoni e ici natcikapowictak aniheriw matikowociriw e takinak. 
Nokikapowiwok iriniwok ka miwotatcik. Aci itew Cecoc: “Ockinikiw, kit ititin, 
pasiko!” 

15Ki apiw anahwe ka ki nipotc e iti arimwetc. Cecoc itew anihi cikawa: “Enko 
ohwa kikosis!” 

16Kaskina ki micta sekisiwok. Ki mirwatcimewok Kice Manitowa, e itetcik: “Aci 
kitci iriniw e nikan tipatcimotc ki pe takociniw ota kitci witci tacikemitokw!” 
Kirika e itetcik: “Aci Kice Manito ki pe icaw kitci wikotcihatc otirinima!” 

17Kaskina wiec tca Judée askik, kaie kirawe warawik, iti tipatcitcikaterikopan 
Cecoc ka ki aitotisketc. 

Capatis ka pe iciticohwatc owitcewakana 
(Natawapata kaie Matio 11.2-19) 

18Ki pe natawapamiko Capatis owitcewakana e witamakotc kaskina ka ki 
iciwepanik Cecoc otci. Aci tca nicw e taciritci wicamew, 

19e iciticohwatc kitci natawapamaritci Cecoca, kitci tca kokwetcimaritci, kitci 
itaritci: “Kir ia ni anihi ka ki itespan Kice Manito kitci pe iciticohwatc ota askik 
kitci akwacimiweritci, kekotc ma kotak kiapatc kitci pehakitc?” 

20Tekocikik neta e ici tacikeritci Cecoca, aci itewok: “Capatis ni ki pe 
iciticohokonan, ohweriw e wi kiskeritak: ‘Kir ia ni anihi ka ki itespan Kice Manito 
kitci pe iciticohwatc ota askik kitci akwacimiweritci, kekotc ma kotak kiapatc 
kitci pehakitc?’” 

21Ani apitc mekwata mitcet iriniwa taci kikehepan Cecoc ka akosiritci acitc ka 
maskisiritci, kirika orowiticohamowepan matci manitoriw anihi ka ki 
pitciteheckakoritci, kirika mitcet iriniwa aka e wapiritci mirepan kitci wapiritci. 

22Aci aniki ka ki pe iciticohikotcik Capatisa itikowok Cecoca: “Matca nta 
witamawakw Capatis ka ki ici wapatamekw kaie ka ki ici petamekw. Iriniwok aka 
ka wapiwaspan aci wapiwok, ka maskisiwaspan aci pimotewok, ka micta 
omikiwapinewaspan ki kikehakaniwiwok, ka kipitewaspan aci petamok, ka ki 
nipowaspan ki apitcipahakaniwiwok, kirika ka kitimakisitcik 
witamawakaniwiwok Mirwatcimowiniw. 

23Caweritakosiw anahwe aka ke ponitatc e asperimototawitc!” 

24Ka ickwa matcatcik aniki iriniwok ka ki pe iciticohikotcik Capatisa, aci Cecoc ki 
iti aimihew iriniwa e mitcetiritci, Capatisa e arimomatc, e itetc: “Ka icaiekw neta 
askik ka ici cipewatawokak, awin ka ki iteritamekw kitci wapamekw? Iriniw ka 
otike cakosimakaniwitc, mia pisekan ia e aiatacitc e rotinik e iteritakositc? Nama 
ketcinatc! 

25Kekwan tca ka ki nta kanawapatamekw? Iriniw ia e micta mirwaspisotc? Aric 
aniki ka apatcitatcik ka micta mirwacinik wikasiriw kaie ka micta 
mirwatcitahitisotcik nete ko tacikewok kice okimawa omikiwamirik. 

26Kekwan tca ka ki natawapatamekw? Iriniw ka nikan tipatcimotc? Ehe, ki 
witamatinawaw. Wawatc kaie kirawe kicteritakosiw patok awik ka nikan 
tipatcimotc. 

27Enko meka Capatis anahwe ka arimomakaniwispan Kice Manito 
Omasinahikanik ka ki masinaterik: 

Ki itew Kice Manito, 

‘Ni ka iciticohwaw anahwe ke nikan witamaketc, ke nikanickask, 

kitci nta ocitamask meskanariw.’ Malachie 3.1 

28Ki witamatinawaw,” itew Cecoc, “nama wiskat ki otci pe nitawikiw iriniw 
kirawe e kicteritakositc patok Capatis. Peikon aric anahwe mawotci aka ka 
kicteritakositc neta tca Kice Manitowa Okimawinik kirawe wir kicteritakosiw 
patok Capatis.” 

29Kaskina awik natotawekopan Cecoca, wawatc ka natockaketcik. Kaskina tca 
kaie nisitowinamowakopan icikowisk e iteritakosiritci Kice Manitowa. Ki tca 
sikahatakowok Capatisa. 

30Aric Pharisien iriniwok acitc ka kiskinohamaketcik cota aiamihe 
irakonikewiniw ki wepakonamok ka ici nataweritamiritci wirawaw otci Kice 
Manitowa. Nama ki otci mireritamok kitci sikahatakotcik Capatisa. 

31Kiapatc ki itew Cecoc: “Anotc iriniwok, tan ani peikon e iteritakositcik? Awin 
mia tapickotc e icinakositcik? 

32Mia ko awacak, wiec e ici mitcetinaniwonik e aipitcik, e tepitepwetcik e 
aititotcik: ‘Ni ki potatcikanan kitci nimihitak. Nama aric ki ki otci niminawaw! Ni 
ki nakamonan tcipai nakamowin. Nama aric kaie ki ki otci matonawaw!’ 

33Tapwe wirata, Capatis ki pe icaw, aka e mowatc pakwecikana, aka kaie e 
minikwetc minicaporiw, kirika kit itanawaw: ‘Matci manitowa ki pitciteheckako!’ 

34Minawatc anahwe Ka ki pe iriniwihitisotc ki pe takociniw, e mitcisotc kaie e 
minikwetc, kirika kit itanawaw: ‘Kanawapamakw sa anaha iriniw. Tepirak 
mamitoneritam kitci mitcisotc kirika kitci minikwetc minicaporiw! Wawatc 
okwimesiw ka natockakeritci kaie kotakihi iriniwa aka ka kicterimakaniwiritci!’ 

35Aric miro nisitowinakoniw icikowisk e iteritakonik Kice Manito omiro 
omitoneritcikan e wapamakaniwitcik aniki ka nosanetawatcik.” 

Iskwew actomowatc ka miromakonik Cecoca ositirik 

36Peikw Pharisien iriniw ki wicamew Cecoca kitci pe nta witci mitcisomikotc 
omikiwamik. Cecoc ki icaw neta. Tekocik, ki orapiw mitcisowakanatikok. 

37Takopan kaie nete otenak peikw iskwew e kiskerimakaniwitc orina e 
nosanetatc matci pimatisiwiniw. Ka petaketc Cecoca e nta 
mitcisoritci Pharisien iriniwa omikiwamirik, orakaniciriw ki iciwitaw neta, 
asiniwa e micta mirwapiskosiritci e ki otci ocitakaniwonik, “albâtre” e 
icinikasoritci anihi asiniwa. Pimiteriw ka miromakonik nte acteriw. 

38Ki nta icikapowiw otananik Cecoca ka ici apiritci, ositirik e icikapowitc. 
Matopan, ekoni tca e ici nipiwotawatc Cecoca ositiriw, omatowinapo e totak. 
Minawatc ki pekonamawew, owirisis e totak. Ekoni e ici otcematc Cecoca ositirik 
kirika e sikinamowatc aniheriw pimiteriw ka miromakonik. 

39Kek anaha Pharisien iriniw ka ki wicamatc Cecoca e wapamatc anihi iskwewa, 
iteritam: “Kecpin tapwe e nikan tipatcimo iriniwitc anahwe iriniw, kata 
kiskerimepan awin anihi iskwewa ka takinikotc. Kata kiskerimepan e itatisiritci, 
matci pimatisiwiniw ko e nosanetaritci.” 

40Ekoni e ici arimwetc Cecoc e itatc anihi Pharisien iriniwa: “Simo, kekocic ki wi 
witamatin.” 

Itew anahwe Simo: “Witamaci, Kiskinohamake iriniw.” 

41Cecoc atisokawew, e itatc: “Nicw iriniwok masinahamowepanak coriariw 
iriniwa ka awihiweritci coriariw. Peikw anaha niaranaw mitato mitana 
tatowapiskw masinahamawew. Minawatc anaha kotak niarano mitana 
tatowapiskw tepirak. 

42Nama otci peikw ani e nicitcik kackitaw kitci tapictowatc. Ekoni kaskina ka ici 
kasisinahikaterik omasinahikaniwaw, aka e kackitatcik kitci kicikasotcik. Tan tca 
anahwe nta e nicitcik ke mawotci sakihatc anihi ka awihiweritci coriariw?” 

43Itew anahwe Simo: “Nit iteriten, anaha kirawe ka ki masinahamowatc, kirawe 
awocamec ka ki ici kasisinahikaterik omasinahikan, enko na kirawe e sakihatc.” 

Aci itew Cecoc: “Ki tapwan.” 

44Minawatc ki itactimikapowictawew anihi iskwewa, e itatc Simowa: “Ki 
wapamaw ia anahwe iskwew? Ka pe pitakeian ota kimikiwamik, nama ki ki otci 
petan nipi kitci kisisipatcisiteian. Aric wir anaha iskwew ki kisisipataw nisitiriw, 
omatowinapo e ki totak. Owirisis ki apatcitaw e pekonak. 

45Kir tca, nama ki ki otci otcemin ka pe pitakeian ota kimikiwamik. Wir nama ki 
otci ponitaw e otcemitc nisitik esko ka pe pitaketc. 

46Nama ki ki otci posatepenin pimite. Aric wir ni ki posisitenikw pimiteriw ka 
miromakonik. 

47Ekoni wetci witamatan: kaskina opactatowina e micta mitcenik aci ickwa 
kasihikateriwa. Ekoni wetci wapatahitc e apitc sakihitc anahwe iskwew. Aric 
awik aka nipara e kasihikaterik opactatowin, nama orina wapatahiwew e 
sakihiwetc.” 

48Aci Cecoc itew anihi iskwewa: “Aci ki kasihamakowin kipactatowina.” 

49Kotakihik neta ka witci mitcisomatcik ititowok: “Awin ia anaha iriniw? Wawatc 
kasiham pactatowiniw!” 

50Aci minawa itew Cecoc anihi iskwewa: “Kit akwacimikowin osam e ki 
asperimototawiin. Ekoni ici matca, acitc pekaterita.” 

Luc 8 

Iskwewok ka nosanehwatcik Cecoca 

1Minawatc otenaskak pa icapan Cecoc, kitci aiarimwetc e tipatatak 
Mirwatcimowiniw, ka otci kiskeritcikaterik Kice Manito Okimawiniw. Kaskina e 
mitato acitc niciritci owitcewakana pa witcewikopan, 

2acitc atita iskwewa ka ki witcihaspan Cecoc, e ki otci orowiticohamowatc matci 
manitowa kirika ka ki kikehatc. Peikw neta Mari icinikasopan, Magdala otenacik e 
otcitc. Anahwe Mari nicowaso matci manitowa ki orowiticohamowakaniwikopan 
e pitciteheckakospan. 

3Minawatc kotak iskwew, Jeanne icinikasopan. Chuza anihi 
okoma, Chuza atoskectawepan okimawa Hérode. Kotak kiapatc iskwew, 
Sosan icinikasopan. Mitcetipanak kotakihik kaie wirawaw e apatcitatcik e ici 
tatakik kitci otci witcihatcik Cecoca kirika owitcewakana. 

Atisokanicic: Iriniw ka ki matce kitiketc 
(Natawapata kaie Matio 13.1-9; Mark 4.1-9) 

4Cecoc ki pe natawapamiko mitcet iriniwa nta e ici taciketc, tato otenak e 
ototeritci. Atisokew Cecoc ohweriw atisokaniciciriw: 

5“Takopan kitike iriniw. Peikwaw e kicikarik, ki icaw okitikan askik kitci matce 
kitiketc. Mekwata e taci matce kitiketc, atita okitamina papakiciniriw meskanak. 
Ki tatakoskatakaniriwa. Pirecicak mockimewok kaskina aniheriw okitamina. 

6Kotakihi kaie aniheriw okitamina e ici asiniwakarik ki ici papakiciniriw. E iti 
nitawikiritci tca, ki pasoriw, osam aka e ki otci tipi nipiwonik askiriw. 

7Kotakihi atita kiapatc aniheriw okitamina, nta ka ici nitawikinik minesikaciriw 
ki ici papakiciniriw. E iti nitawikinik, tapickotc nitawikin anihe minesikaci, aric 
nipatcikemakan neta kitikanik e ici mirwacikipan. 

8Aric kotakihi okitamina ka matce kitikaniwok papakiciniwok nta miro askik. Aci 
mirokiw nac kitci micta mirwacik anihe kitikan. Aci tca ka takociparik kitci 
mockinakaniwitcik, mitato mitana tatwaw kirawe nipara ki nitawikiwok.” 
Minawatc ki itew Cecoc: “Wewerita natotamokw ohwe, kirawaw ka kackitaiekw 
kitci nisitotamekw!” 

E witak Cecoc wetci apatcitatc atisokaniciciriw 
(Natawapata kaie Matio 13.10-17; Mark 4.10-12) 

9Kokwetcimiko owitcewakana Cecoc tan wa itemakanik aniheriw 
atisokaniciciriw. 



188 

 

 
Canadian Bible Society, 2014. 

Kice Manito Ocki Omirwatcimowin 
 

 
 

 

10Naskamoctawew e itatc: “Aci ki ki pe otitikonawaw kitci kiskeritamekw anihe 
ka ki katcictekipan Kice Manito Okimawinik otci. Aric kotakihik iriniwok tepirak 
atisokaniciciriw mirakaniwiwok. Ekoni tca wetci icinakositcik, kotc e itemakanik 
Kice Manito Omasinahikanik: 

‘Kanawapatamok, nama aric wapatamok. 

Petamok, nama aric nisitotamok.’” Ésaïe 6.9 

E witak Cecoc wa itemakanik otatisokanicic 
(Natawapata kaie Matio 13.18-23; Mark 4.13-20) 

11“Ekoni wa itemakak anihe atisokanicic. Okitamin mia icinakon kirika Kice 
Manito otitewin. 

12Atita iriniwok tarasak icinakosiwok mia anihi okitamina ka papakicinitcik 
meskanak. Petamok Kice Manito otitewiniw, aric Matci Manitowa pe takociriw 
kitci maninamakotcik otehiwak, aka kitci ki tapwetakik, aka tca kitci 
akwacimakaniwitcik. 

13Kotakihik iriniwok tarasak icinakosiwok mia anihi okitamina ka papakiciniritci 
neta e ici asiniwakarik. Petamok Kice Manitowa otitewiniw, micta tca 
mireritamok e petakik, nama aric pakitinamok kitci mirokinik. Memacic tepirak 
tapwetamok. Kotc aric e kokwetcihakaniwitcik, tecikotc pakiteritamok aniheriw 
otapwetamowiniwaw. 

14Minawatc anihi kotakihi okitamina ka papakiciniritci ka ici nitawikik 
minesikaci, mia ko iriniwok kaie wirawaw ka ki petakik Kice Manitowa 
otitewiniw, tarasak atohowok, osam wiec e iciwepasitcik ota askik aka ka 
kicteritakonik, kekotc ma coriariw osam e sakitatcik, kirika tepirak e wi 
mireritamihitisotcik. Nama tca mirokiwok aniki iriniwok otcitcakociwak itekera. 

15Anihi okitamina miro askik ka ici papakiciniritci, tarasak iriniwok ka natotakik 
Kice Manitowa otitewiniw kirika ka miro kanaweritakik otehiwak, e 
mirotehetcik, aka kaie e ponitatcik, e tca mirokitcik otcitcakociwak itekera.” 

Atisokanicic: Wactenamakan e iskahikatek 
(Natawapata kaie Mark 4.21-25) 

16“Nama awik iskaham wactenamakaniw kitci katatc, askikwa kitci 
akonapwekanihiwaketc, nama kaie kataw cipa nipakanatikok. Kirawe kata actaw 
neta ko ka ici tcimatakaniwonik, kitci miro wapatakik neta ka pitaketcik e miro 
wacterik. 

17Kaskina ka ki katakaniwok nikotin kata nokotakaniwon. Kaskina ka katcictek 
kata miro kiskeritakon kirika kata miro wactenikatew.” 

18“Ekwamanitisokw e ici natotamekw! Anahwe meka aci ka ici tatak kekociciriw, 
awocamec kata pe mirakaniwiw. Anahwe aric kotak aka ka takonik kekociciriw, 
wawatc aniheriw memantcic ka iteritak e ici tatak, kata maninamowakaniwiw.” 

Cecoc okawiwa kirika owitcicana 
(Natawapata kaie Matio 12.46-50; Mark 3.31-35) 

19Kek pe takociniriwa okawiwa Cecoc kirika owitcicana nte e ici taciketc e wi 
wapamikotc. Nama nac ki pecowapamiko, osam e mitcetinaniwonik. 

20Kek itakaniwiw Cecoc: “Kikawi kirika kiwitcicanak ki taci pehikok orowitimik 
neta. Ki wi wapamikok.” 

21Aci Cecoc itew: “Kaskina iriniwok ka natotamowatcik Kice Manitowa 
otitewiniw kirika ka pimatisiwaketcik, enko na nikawi kirika niwitcicanak.” 

Cecoc e nakanak e micta rotinik acitc e mitcahanik 
(Natawapata kaie Matio 8.23-27; Mark 4.35-41) 

22Peikwaw e kicikarik, ki positcimewok Cecoc kirika owitcewakana, e itatc: 
“Acohetan sakihikan.” 

Ekoni e ici matcehotcik. 

23Mekwata e macitcik, aci notekociw Cecoc. Kek keskat micta rotiniw 
sakihikanik. Sisikahoteriw onapokwan tcimaniwaw. Koctatikoniw kitci 
kosapehoterik. 

24Pe natcikapowictako owitcewakana Cecoc, e kockonikotc, e tepweritci e itikotc: 
“Kiskinohamake iriniw! Kiskinohamake iriniw! Aci ki ka niponano!” 

Ki pasiko Cecoc e kitotatc aniheriw pisitosiwa kirika sakihikaniw e mitcahanik, e 
itetc: “Pekatcikw!” Tecikotc arwactaniw. 

25Minawatc itew owitcewakana Cecoc: “Kekwan wetci aka asperimototawiekw?” 

Kaskina aric sekisiwok kirika micta mamiskateritamok e aititotcik: “Awin ia 
anahwe iriniw? Wawatc aiamitaw e rotinik acitc sakihikaniw e witamawatc ke 
totamiritci, e tca sapitakotc!” 

Cecoc e mirwatisihatc iriniwa, mitcet matci manitowa e ki tiperimikoritci 
(Natawapata kaie Matio 8.28-34; Mark 5.1-20) 

26Aci iti macakawok Cecoc kirika owitcewakana nte Gérasène iriniwok ka ici 
otaskitcik, nete akam sakihikanik tipickotc nete Galilée askiriw ka ici takonik. 

27Mia apitc e iti kapatc Cecoc tcimanik, peikw iriniwa Gergésa otenak e ototeritci 
pe natawapamiko. Anahwe iriniw ki pitciteheckakokopan mitcet matci 
manitowa. Aci weckatc nama apatcitakopan owikasim. Nama kaie tacikekopan 
mikiwamik, aric rikwaskanik pa tacikekopan. 

28Ka wapamatc Cecoca ki micta notakosiw kirika ki nipiskoctawew, e tca itetc e 
kiciwetc: “Kekwan ni ka ici nataweritamawiin, Cecoc, Kice Manito ka mawotci 
icperitakositc Okosa? Ki pakoserimitin, akawir nekatcihici!” 

29Aci meka ki ickwa itekopan Cecoc anihi matci manitowa kitci orowiritci 
owiawirik anihi iriniwa. Anahwe iriniw mitcetwaw ki makonikopan anihi omatci 
manitoma. Takopitakaniwikopan ko otcitcik kirika ositik piwapiskwapiriw e 
totcikaterik, aka kitci ki ocimotc, aric kackihopan ko. Nte tca ka ici 
cipewatawokarik iciwirikokopan ko anihi omatci manitoma. 

30Aci Cecoc kokwetcimew, e itatc: “Tan ni e icinikasoin?” 

Itiko tca: “Ka mitcetiak nit icinikason.” Mitcetiripana meka matci manitowa e ki 
pitciteheckakotc anahwe iriniw. 

31Aci micta pakoserimiko Cecoc anahweriw matci manitowa aka kitci 
iciticohwatc atamaskamakok. 

32Nama neta warawik e matinarik mitcetiwakopan kokocak, e pa nantowi 
mitcisotcik. Aci pakoserimiko Cecoc anahweriw matci manitowa kitci pakitinatc 
kitci pitakeckowaritci kokoca. Ki tca pakitinew Cecoc. 

33Ekoni tca ka ici orowitcik aniki matci manitowok nta irinik, nete kokoca e ki 
pitakeckowatcik. Kaskina aniki kokocak ki nitcikowackotiwok e kickapiskarik 
sakihikanik e ici pakicinitcik. Kaskina tca ki kwapawewok. 

34Tapanak neta iriniwok ka kanawerimatcik anahweriw kokoca. Ka wapatakik 
aniheriw ka ispariritci, ki ocimowok e pa nta tipatcimotcik otenak kirika kitikan 
askik. 

35Kaskina ki pe icawok iriniwok e wi wapatakik ka ki isparinik. Tekocikik neta 
Cecoca ka ici tacikeritci, wapamewok kaie anihi iriniwa ka ki 
orowiticohamowakaniwiritci omatci manitoma. Taci apiw anahwe iriniw, 
pecotcik Cecoca e ici nanipowiritci. Aci owikasimiriw, aci kaie cowatc itiriw. Ki 
micta sekisiwok aniki iriniwok. 

36Aniki kaskina ka ki wapatakik ka ki isparinik ki tipatcimowok tan mia ka ki ici 
kikehakaniwiritci anihi iriniwa ka ki pitciteheckakoritci matci manitowa. 

37Kaskina neta Gérasène askik ka taciketcik ki nataweritamawewok Cecoca kitci 
matcaritci neta otaskiwak, osam e micta sekisitcik. Ekoni tca e ici positcimetc 
Cecoc, e matcehotcik. 

38Anahwe iriniw ka ki orowiticohamowakaniwiritci omatci manitoma ki 
pakoserimew Cecoca kitci pakitinikotc kitci witcewatc. Aric Cecoc ki 
kiweticahwew, e itatc: 

39“Kiwe nete kimikiwamik. Kaskina tipatcimo ka ki ici totak Kice Manito kir otci.” 

Ekoni e ici matcatc anahwe iriniw kirika e iti tipatcimotc kaskina wiec neta 
otenak kaskina ka ki ici totamiritci Cecoca wir otci. 

Iskwew ka ki miro pimatisihikotc Cecoca, kirika ickwecic ka apitcipahakaniwitc 
(Natawapata kaie Matio 9.18-26; Mark 5.21-43) 

40Apitc ka macikatc Cecoc, akam sakihikanik e ki otahotc, mitcet iriniwa pe nta 
pocokako. Kaskina meka pehikokopan. 

41Mia apitc kotak iriniw pe takociniw, Jaïrus e icinikasotc. Enko anahwe ka 
nikaniwispan cota aiamihe mikiwamik ka takonik neta. Nipiskoctawew Cecoca e 
pakoserimatc kitci pe icaritci omikiwamirik. 

42Tarikopan meka otanisa e peikociritci, e mitato acitc nicwo tato piponesiritci. 
Pawiritariwa anihi otanisa. 

Mekwata Cecoc e pimotetc, nete e icatc ka ici wicamakaniwitc, micta 
sitcikapowinaniwoniw, e apitc mitcetinaniwonik. 

43Takopan neta iskwew, mocak e onitakopanen omikw, mitato acitc nicw tato 
pipona esko itapinekopanen. Ekote kaskina ocoriam ka isparinik e kicikowatc 
mackiki iriniwa, nama aric otci peikw ki otci kackihiko kitci natokohikotc. 

44Aci anaha iskwew nta icikapowiw otananik Cecoca e pimoteritci, e 
takinamowatc nitek okapotowaniriw. Tecikotc nakapariniw omikw e 
matcamakanik. 

45Itew Cecoc: “Awin ka ki pe takinitc?” 

Kaskina awik itew: “Namaiew ni nin.” 

Aci Pien itew: “Kiskinohamake iriniw, micta mitcetinaniwon, kaskina wiec e 
waskackakoin. Kaskina awik ki sitcickakw e pimotein.” 

46Aric itew Cecoc: “Awik ni ki pe takinikw. Ni ki kiskeriten memantcic 
nimackawisiwin ka matcamakak.” 

47Aci anahwe iskwew kiskeritam aka e ki katowatc Cecoca e ki takinatc. Pe 
natawapamew e micta ninikiparitc, kirika nipiskoctawew. Kaskina awiriw e 
petakotc, aci witam kekwariw wetci ki takinatc, kirika tecikotc e ki kikehikotc 
omikw e micta onitaspan. 

48Cecoc itew anihi iskwewa: “Nitanis, tapwe kit asperimototawin, ekoni wetci ki 
kikein. Ekoni ici matca, acitc pekaterita.” 

49Mekwata e taci arimwetc Cecoc, aci pe takociniw awik, anihi Jaïrusa 
omikiwamirik e ki pe ototetc, e pe itatc anihi Jaïrusa: “Aci ki poni pimatisiw 
kitanis. Aka tca awocamec otamihi anahwe kiskinohamake iriniw.” 

50Aric petam Cecoc e itakaniwiritci anihi Jaïrus. Aci natawapamew e itatc: 
“Akawir sekisi. Tapwerimici tepirak. Kata tca kikew kitanis.” 

51Tekocik nte Jaïrus omikiwamik, atita tepirak pakitinew Cecoc kitci pe 
witcewikotc e pitaketc mikiwamik: Pien, Jean, Cak kirika otatama acitc 
otcotcoma anaha ickwecic ka nipotc. 

52Mekwata kaskina aci ka taciketcik neta matowakopan e micta kackeritakik, e 
mitatatcik anihi awaca. Aci itew Cecoc: “Aka matokw. Nama ni nipo anahwe 
ickwecic. Tepirak ni nipaw!” 

53Papirotowakaniwiw aniheriw e itetc, e kiskeritakik aniki iriniwok e niporitci 
anihi awaca. 

54Aric Cecoc otapiniskenew anihi ickweca, e kiciwekitowatc: “Awacic, pasiko!” 

55Ki kiwe pimatisiw anahwe ickwecic, tecikotc tca e pasikotc. Itew Cecoc kitci 
acamakaniwiritci. 

56Anaha ickwecic onikihikwa micta kockopaririwa. Aric Cecoc itew aka awiriwa 
kitci witamawaritci ka ki iciwepanik. 

Luc 9 

Ke totamiritci Cecoc owitcewakana 
(Natawapata kaie Matio 10.5-15; Mark 6.7-13) 

1Minawatc Cecoc ki mawotcihew owitcewakana e mitato acitc niciritci, 
mackawisiwiniw kirika tiperitamowiniw e miratc kitci ki matceticohwaritci 
kaskina matci manitowa kaie kitci ki kikeharitci iriniwa ka aiakosiritci. 

2Kaie tca ki iciticahwew kitci pa nta aiarimotamiritci Kice Manitowa Okimawiniw 
kirika kitci kikeharitci ka aiakosiritci, 

3e itatc: “Akawir kekocic matcewitakw matcaiekwe: akawir askohon kaie 
mackimotai, akawir kaie mitcim kaie coria. Akawir kaie matcewitakw nanicw 
kipapakiwaniwaw. 

4Kaskina neta wiec e ici mireritakik iriniwok e wapamitakok, ekota neta 
peikonok tacikekw, nac kitci nakatamekw anihe otenaw. 

5Kaskina neta wiec aka e ici mireritakik iriniwok e wapamitakok, orowikw neta 
otenamiwak. Powiparitakw tca kimaskisiniwaw e mirikosiwok. Kata tca 
kiskeritakoniw arotc e ki totakik.” 

6Aci matcariwa anahweriw Cecoc owitcewakana. Kaskina otenaskak ki pa icawok 
e tipatatakik Mirwatcimowiniw kirika kaskina wiec e kikehatcik ka aiakosiritci. 

Kowetowi e iteritak Okimaw Hérode 
(Natawapata kaie Matio 14.1-12; Mark 6.14-29) 

7Minawatc Hérode, anahwe ka okimawikopanen Galilée askik, ki petakepan 
kaskina wiec e iciwepanik. Kowetowi iteritamokopan, osam atita e aiterispana: 
“Capatis na ka ki apitcipatc!” 

8Kotakihik itewakopan: “Élie na.” Aci kotakihik itewakopan: “Enko anaha peikw 
nta e tacitcik weckatc ka ki nikan tipatcimowaspan Kice Manitowa otci, ka ki 
apitcipatc.” 

9Aric Hérode ki itew: “E ki tca iteian kitci kickikwecowakaniwitc Capatis, awin tca 
anahwe iriniw ka petakeian kaskina kekociciriw e itatcimakaniwitc?” Natowi 
totamokopan tca kitci wapamatc anihi Cecoca. 

5 000 iriniwok e acamakaniwitcik 
(Natawapata kaie Matio 14.13-21; Mark 6.30-44; Jean 6.1-14) 

10Minawatc e pe kiweritci Cecoc otarotakana, witamako kaskina ka ki ici 
aitotamiritci. Ki tca matcewirew, nte pecotcik otenacik e iciwiratc, Bethsaïda ka 
icinikaterik, tepirak wircikewaw e wi taciketcik. 

11Aric mitcet iriniwok ki petakewok. Ki tca nosanehwewok. Ki mireritam Cecoc e 
wapamatc anahweriw ka nosanehikotc. Ki arimotamawew Kice Manitowa 
Okimawiniw, kaie ki kikehew anahweriw nta e taciritci ka aiakosiritci. 

12E iti awokarik, pe natawapamiko Cecoc anihi mitato acitc nicw owitcewakana, e 
tca itikotc: “Ki ta matceticohwawok kaskina aniki iriniwok, papikan otenacik 
kirika kitikan askik kitci icatcik, kitci nantowapatakik ke ici taciketcik kirika ke 
mitcikik. Aka kekwan e takok ota.” 

13Aric itew Cecoc: “Kirawaw tipirawe acamakok!” 

Itiko tca owitcewakana: “Tepirak niaran pakwecikan kirika nicw names taw. Pot 
ki nataweritenatake kitci nta otapinamak mitcim kaskina wirawaw otci?” 

14Tapwe wirata mitcetiwakopan iriniwok, wiec niaranaw kice mitato mitana 
awocamec e taciwakopanen. 

Cecoc itew owitcewakana: “Tatipan apihakok, wiec niarano mitana kitci tacitcik e 
tatoreanimikisitcik.” 

15Ki itotiskewok ka ki itakaniwitcik. Kaskina ki apihewok. 

16Minawatc Cecoc ki otapinew anihi niaran pakwecikana kirika anihi nicw 
namesa. Ki itapiw icpimik wakwek, mikwetc e itatc Kice Manitowa aniheriw 
mitcimiriw otci. Ki tetawonam, kirika ki mirew owitcewakana kitci 
papakitinaritci. 

17Tato nta e tacitcik aniki iriniwok kaskina ki mitcisowok nac e miro tipiparitcik. 
Minawatc ki matcewitawok mitato acitc nicw pakitenakaniw tekaci kiapatc e 
mockinerik mitcimiriw e ki ickoparinik. 

Pien e itetc: “Cecoc, enko anihi Kice Manito ka ki itespan kitci pe iciticohwatc 

kitci akwacimiweritci.” 
(Natawapata kaie Matio 16.13-19; Mark 8.27-29) 

18Peikwaw e kicikarik, wircike taci aiamihapan Cecoc, owitcewakana kaie 
wirawaw pecotcik e tacikeritci. Aci kokwetcimew: “Tan ni e itetcik aniki iriniwok 
e mitcetinaniwonik e arimomitcik?” 

19Itiko owitcewakana: “Atita itewok: ‘Capatis anahwa.’ Kotakihik: ‘Élie na.’ 
Minawatc kotakihik itewok: ‘Enko anaha peikw nta e tacitcik weckatc ka ki pe 
nikan tipatcimowaspan ka ki apitcipatc.’” 

20Itikowok Cecoca: “Aric kirawaw, awin ka iterimiekw?” 

Pien itew: “Kir anihi ka ki itespan Kice Manito kitci pe iciticohwatc ota askik kitci 
akwacimiweritci!” 

E tipatatak Cecoc kitci nipotc kaie kitci apitcipatc 
(Natawapata kaie Matio 16.20-28; Mark 8.30–9.1) 

21Minawatc Cecoc ki cikimew owitcewakana aka awiriw kitci arimotamowaritci 
aniheriw Piena ka ki iteritci. 

22Itew kiapatc: “Acteriw kitci micta nekatcitatc anahwe Ka ki pe 
iriniwihitisotc. Cota aiamihe okimawok acitc cota makatewokorewok ka 
tiperitakik kaie ka kiskinohamaketcik cota aiamihe irakonikewiniw kata 
wepakonewok. Kata nipahakaniwiw, minawatc ickwa nicto kickokarike kata 
apitcipaw.” 

23Minawatc kaskina iriniwa itew: “Kecpin awik wi pe nosanehwite, kata ponitaw 
wir tepirak e mamitonerimitisotc. Tato kickwa kata miwirew otcipaiatikoma kitci 
pe nosanehwitc. 

24Anahwe meka tepirak ka iteritak kitci kanaweritak ota askik opimatisiwin, kata 
onitaw. Aric anahwe ke pakiteritak opimatisiwin nin e nosanehwitc, kata 
kanaweritam. 

25Ceckwat awik kata wi tatamopan kaskina kekociciriw ota askik, kecpin wir 
tipirawe onicimitisote kekotc tekaci onicike? 

26Kecpin awik wanerimite kirika waneritake nititewiniw, kata wanerimiko 
anihi Ka ki pe iriniwihitisoritci, minawatc pe takociniritena oticperitakosiwinik, 
kaie Otawiriw oticperitakosiwinirik, kirika aceriwok e kitcitwaweritakositcik. 

27Tapwe ohwe ka witamatakok: atita ota e taciketcik nama kata nipowok 
epwamoci wapatakawe Kice Manitowa Okimawiniw.” 

E wapatahetc Cecoc oticperitakosiwin 
(Natawapata kaie Matio 17.1-8; Mark 9.2-8) 

28Wiec nicwaso kickwa ka ickwa aitetc aniheriw Cecoc, ki amatciwew matinak 
kitci nta aiamihatc, nicto owitcewakana e matcewiratc: Pien, Jean acitc Cak. 

29Mekwata e aiamihatc, pitoc iti icinakosiw. Iti wasikweso otactamikok kaie 
owikasim iti micta wapariw mia e wasiterik. 

30Kek nicw iriniwok nokosiwok, Moïse kaie Élie, e taci aimihitotcik kirika Cecoca. 

31Ki pe nokosiwok e micta mamiskasinakositcik e micta wasearik e waskakotcik. 
Ekoni e ici aimihatcik Cecoca, e arimotamawatcik ke pe iciwepasiritci, kitci ki tca 
pe otcitciparinik aniheriw ka ki mirakaniwiritci kitci totamiritci ota askik, 
niporitena Jérusalem otenak. 

32Pien kirika okwimesa micta nipawakopan. Ka kockositcik, aci wapamewok 
Cecoca e micta icperitakosiritci kirika anihi nicw iriniwa e witcikapowictakoritci. 

33Iti matcawok aniki iriniwok e nicitcik. Apitc e nakatatcik Cecoca, aci Pien itew: 
“Kiskinohamake iriniw, mirwacin e tacikeikw ota. Nicto rakasimonikiwama ni ka 
orekahenan: peikw kir, peikw Moïse, acitc peikw Élie otci.” —Nama 
kiskeritamokopan aniheriw e itetc anahwe Pien.— 

34Mekwata e taci arimwetc, aci iti nokon e petoskowok, nac kaskina aka e 
nokositcik e rikockakotcik oskoriw. Cecoc owitcewakana koctatciwok e 
wapamatcik e iti rikockakoritci oskoriw. 

35Kek otci petakon oskok, e itwaniwok: “Enko ohwa Nikosis ka ki orapamak. 
Natotawakw!” 

36E ickwa petakik aniheriw, aci wapamewok Cecoca e peikokapowiritci. Nama 
tecikotc ki otci arimotamok aniheriw ka ki ici wapatakik. Nama awiriw ki otci 
witamawewok. 

E kikehakaniwitc awacic, matci manitowa ka ki pitciteheckakotc 
(Natawapata kaie Matio 17.14-18; Mark 9.14-27) 

37Minawatc kecepawonik ki nitcitciwewok Cecoc kirika owitcewakana. Ki 
mitcetinaniwoniw e pe nta nakickowakaniwitc Cecoc. 

38Aci peikw iriniw tepitepwew neta e tacinaniwonik, e itetc: “Kiskinohamake 
iriniw, ki pakoserimitin kitci nta kanawapamatc nikosis! Ekoni kotc e peikocitc 
nikosis! 

39Matci manitowa makoniko. Keskat notakohiko, kirika opirikopitiko nac e 
pictewakaminik e pikiskwetc. Mictahi nanekatcihiko, kirika arimisiw kitci ki 
nakatikotc. 

40Ni ki pakoserimawok kiwitcewakanak kitci matceticohwatcik anihi matci 
manitowa, nama aric ki otci kackihewok.” 

41Itew Cecoc: “Wesa kirawaw ka matci iriniwiekw kaie aka ka 
asperimototawiekw! Tan irikik ke actek kitci witci tacikemitakok? Tan kaie irikik 
ke actek kitci witcihitakok?” Minawatc itew anihi iriniwa: “Peco ote kikosis.” 

42Mia apitc ka iti petcimotetc anahwe awacic, ki wepicimiko motcik anihi matci 
manitowa kirika ki aiatcipitiko nac e opirikotc. Cecoc kitotew anihi matci 
manitowa: “Ponihi anahwe!” itew. Ki mirwatisihew anihi awaca. Minawatc ki 
iciwirew otatamirik. 

43Kaskina tca ka tacikewaspan neta mamiskateritamwakopan e ki wapatakik e 
apitc mackawisiritci Kice Manitowa. 

Kiapatc e tipatcimotc Cecoc kitci nipotc 
(Natawapata kaie Matio 17.22-23; Mark 9.30-32) 

Mekwata kiapatc e micta kockowapamonaniwonik kaskina neta e tacinaniwonik, 
itew Cecoc owitcewakana: 

44“Kaketin natotamokw ohwe anotc ka witamatakok: anahwe Ka ki pe 
iriniwihitisotc kata pakiterimakaniwiw kitci makonikotc iriniwa.” 

45Nama aric ki otci nisitotamok wa iteritci Cecoca. Ki katcicterikopan wa iteritci, 
aka wipatc kitci nisitotakik, kirika osam sekisiwakopan kitci kokwetcimatcik wa 
iteritci. 

Awin ka mawotci kicteritakositc? 
(Natawapata kaie Matio 18.1-5; Mark 9.33-37) 

46Minawatc ki iti kikatowok Cecoc owitcewakana, e arimotakik awin neta e 
tacitcik ka mawotci kicteritakositc. 

47Kiskeritamokopan Cecoc e iteritamiritci anahweriw owitcewakana. Aci peikw 
awaca ki natcipahew, e nanipowihatc opimera e icikapowitc, 

48e tca itatc anahweriw owitcewakana: “Anahwe e miro mihitakw ohweriw 
awaca osam e sakihitc, kaie nin ni miro mihikw. Anahwe tca ka miro mihitc, miro 
mihew kaie anihi ka ki pe iciticohwitc. Anahwe meka mawotci aka e 
kicteritakositc neta e taciekw, enko anahwe tapwe ka mawotci kicteritakositc.” 

Awik aka e wi cakotcihitakw, ki witcewikowaw ni 
(Natawapata kaie Mark 9.38-40) 

49Aci arimwew Jean, e itetc: “Kiskinohamake iriniw, ni ki wapamanan iriniw e 
matceticohwatc matci manitowa irinik, kiticinikasowiniw e apatcitatc. Ni ki 
kokwetcitanan kitci otcinehwakitc aka nte kitci totak, osam aka e witcewisk, 
mitowi ninan e witcewitak.” 

50Aci itiko Cecoca: “Akawir otcinehwakw! Kecpin meka awik aka e wi 
cakotcihitakw, ki witcewikowaw ni.” 

Iriniwok ka taciketcik peikw otenak Samarie askik aka e mireritakik kitci pe 

natawapamikotcik Cecoca 

51Aci kekatc ke otcitciparinik aniheriw e kicikarik ke ocpickatc wakwek, Cecoc ki 
oreritam otcitakotc pitama kitci icatc Jérusalem otenak. 

52Ki nikan iciticahwew atita iriniwa kitci nikanickakotc. Ekoni e ici matcaritci 
kitci nisawiritci kitci miro takocik peikw otenacik, Samarie askik itekera. 

53Aric iriniwok neta otenak ka tacikewaspan nama mireritamwakopan neta kitci 
pe nokickaritci anihi Cecoca, osam nete e icaritci Jérusalem otenak. 

54Ka petaketcik tca aniki Cecoc owitcewakana Cak kirika Jean, ki itewok: 
“Teperitcikein, ki nataweriten ia kitci nataweritamak ickote kitci pe nitciparik, 
wakwek kitci pe otciparik, kitci ki tca nipahikotcik aniki iriniwok?” 

55Kiwekapowiw Cecoc e kanawapamatc owitcewakana kirika e kakeskimatc. 

56Minawatc ki matcawok, kotak otenacik e icatcik. 

Aniki ka wi nosanehwatcik Cecoca 
(Natawapata kaie Matio 8.19-22) 

57Mekwata e pimotetcik meskanak, peikw iriniw itew Cecoca: “Ki ka pa 
nosanehitin kaskina wiec ite ke pa icain.” 

58Itiko Cecoca: “Wakocak takoniw owaciwaw, kaie pirecicak otcictoniwaw. Aric 
anahwe Ka ki pe iriniwihitisotc nama takoniw wiec nte ke ki ici mackocik kitci ki 
arwepitc.” 

59Minawatc kotakihi iriniwa ki itew Cecoc: “Nosanehoci!” 

Itiko tca anihi iriniwa: “Teperitcikein, pakitinici pitama kitci nta rikwaskatak 
notawi.” 

60Itew Cecoc: “Pakitinakok aniki ka nipotcik e iteritakositcik kitci rikwaskatatcik 
ka niporitci. Kir tca, matca nta pa tipatcimo Kice Manito Okimawin.” 

61Kiapatc kotakihi iriniwa itiko: “Ki ka nosanehitin, Teperitcikein, aric pakitinici 
pitama kitci nta matcacikowakik nitcirowemakanak.” 

62Itiko tca Cecoca: “Anahwe ka iteritak kitci nosanehwitc, aric picicikw ka itapitc 
otananik e mitatak kitci pakitinak, nin otci, kaskina ka ki pe ici pimatisitc, nama 
wiec irapatisiw Kice Manitowa Okimawinik.” 

Luc 10 

Cecoc e iciticohwatc nicowaso mitana acitc nicw otirinima 

1Minawatc Teperitciketc ki orapamew nicowaso mitana acitc nicw kotakihi 
iriniwa. Nanicw ki iciticahwew kitci nikanickakotc, kaskina otenaskak acitc 
kaskina kotak wiec kitci icaritci, nete wir tipirawe ke icatc nanake. 

2Epwamoci matcaritci ki itew Cecoc: “Mia kitikan askik icinakosiwok iriniwok, 
mitcen otamirowin ke ki totcikatek neta, aci e otcitciparik kitci 
mawotcitakaniwok kitikan, nama aric mitcetiwok iriniwok ke otamirotcik. 
Pakoserimakw anahwe ka mitatc e mawotcitakaniwonik kitikaniw, kitci pe 
iciticohwatc kotakihi iriniwa kitci pe nta witcihiweritci. 

3Ekoci matcakw! Aci kit iciticohotinawaw kitci atoskectawiekw, e koctatikok nete 
ke iciticohotakok, mia maritcenicak e pimotetcik nte e ici taritci mahikana ki ka 
iteritakosinawaw. 

4Akawir matcewitakw coriawoc, akawir kaie mackimotai. Nama kaie maskisin ki 
ka matcewitanawaw. Mekwata ke pimoteiekw, aka nokickakw kitci 
arimikowekw awik. 

5Pitakeiekwe mikiwamik, pitama ki ka itwanawaw: ‘Kitci pekateritamekw, 
kaskina e taciekw!’ 

6Kecpin tate iriniw neta tapwe ka wi pimatisitc pekateritamowiniw otci, kata 
mireritam ani e itakaniwitc acitc kata mirakaniwiw aniheriw 
pekateritamowiniw. Kecpin aric aka tate, nama kata mireritcikatew anihe ka ki 
itein, nama tca kata mirakaniwiw aniheriw pekateritamowiniw. 

7Nte e ici mirerimikoiekw e pitakeiekw, ekota nta tacikekw. Ekoci mitcisokw 
kirika minikwekw ke ici mirikoiekw neta. Acteriw meka kitci ici mirakaniwitc 
awik tan e ici kanewitc e otamirotc. Akawir atcickakw, kotak mikiwam kitci nta 
tacikeiekw. 

8Tatwaw takociniekwe otenak, neta ke ici mirerimikoiekw, mitcikw ke ici 
acamikoiekw. 

9Kikehakok ka aiakositcik neta otenak kirika witamawakok iriniwok neta ka 
taciketcik: ‘Aci peconakoniw ota Kice Manito Okimawin kirawaw otci!’ 

10Kecpin aric takociniekwe taci aka e ici mirerimikoiekw, ekoci icakw meskanak, 
kaskina kitci witamawekok: 

11‘Mirikosi ka akokek nimaskisinanik ni powititanan kitci ki kiskeritamekw arotc 
e ki totamekw. Aric ki ta kiskeritenawaw, aci ota peconakoniw Kice Manito 
Okimawin kirawaw otci!’ 

12Ki witamatinawaw: takociparike anihe ke kicikak kitci tipaskonikaniwok, aniki 
neta otenak ka taciketcik aka ke mireritakik kitci tacikeiekw kirawe wirawaw 
kata anwerimakaniwiwok patok aniki weckatc ka matci iriniwiwaspan ka 
tacikewaspan neta Sodome otenak.” 

Otenak ka taciketcik aka ka wi tapwetakik 
(Natawapata kaie Matio 11.20-24) 

13“Ekwa kirawaw neta Chorazin otenak ka tacikeiekw! Nikotin ki ka 
nakickenawaw kitci arimipariekw! Kaie kirawaw Bethsaïda otenak ka tacikeiekw, 
nikotin ki ka arimiparinawaw! Kecpin nitowatc nete Tyr otenak 
kirika Sidon otenak ki taci mata kackitaian patok ota kirawaw ka ici tacikeiekw, 
aci weckatc wirawaw aniki iriniwok kata ki piskamopanak wikasiriw ka 
kawekinik, acitc iskwaskiteskok kata ki apipanak, kitci wapatahiwetcik e 
kweskatisitcik. 

14Ekoni tca, takociparike anihe ke kicikak kitci tipaskonikaniwok, kirawe kata 
ariman kirawaw ke ici anwerimikoiekw patok aniki Tyr otenak 
kirika Sidon otenak ka taciketcik ke ici anwerimakaniwitcik. 

15Minawatc kirawaw Capernaüm otenak ka tacikeiekw, kit iteritenawaw ia kitci 
icpinikoiekw wakwek? Ki ka nitinikowinawaw, neta ka ici taciketcik ka 
nipotcik kitci icaiekw!” 

16Itew kiapatc owitcewakana Cecoc: “Anahwe ka natotatakw, kaie nin ni 
natotakw. Kaie anahwe ka wepakonitakw, kaie nin ni wepakonikw. Anahwe tca 
ka wepakonitc, wepakonew kaie anihi ka ki pe iciticohwitc.” 

Ka pe kiwetcik aniki iriniwok 

17Minawatc pe kiwewok aniki iriniwok e nicowaso mitana acitc niciritci ka ki 
iciticohwakaniwitcik. Ki micta mireritamok, e itetcik: “Teperitcikein, wawatc 
matci manitowok ni ki sapitakonanak ka itakitcik kitci orowiteheckowatcik 
iriniwa, kiticinikasowin e ki apatcitaiak.” 

18Itew Cecoc: “Ni ki wapamaw Matci Manito ka pe pakicik, wakwek e ki pe 
otciparitc, mia onimiskiw osko e waskorehak e icinakosispan. 

19Natotacikw! Ki ki miritinawaw kitci takoskatekok kinepikok kirika mantcocak 
ka koctatikositcik, acitc kaskina kitci patakockamwekw omackawisiwin anahwe 
ka wi cakotcihitokw. Nama kekocic ki ka ki matci totakonawaw. 

20Aka aric mireritamokw e sapitatakok matci manitowok. Ohwe kirawe 
mireritamokw: e ki masinahikateki kiticinikasowiniwaw wakwek.” 

E mireritak Cecoc 
(Natawapata kaie Matio 11.25-27; 13.16-17) 

21Mia apitc ka itetc aniheriw Cecoc, aci ki mockineckako Miro Manitowa kitci 
micta mireritak, e itetc: “Notawi, kir ka tiperitaman wakwek kaie askik, mikwetc 
kit ititin e ki wapatahatcik kitapwewiniw ka apicicitcik, kaie tca e ki katowatcik 
iriniwok ka iterimitisotcik ‘ni omiro omitoneritcikaninan’ kirika ‘ni micta miro 
kiskeritenan kitci kekocic e ki kiskinohamasoak.’ Tapwe, Notawi, ekoni mia ka ki 
ici nataweritaman kitci icinakok.” 

22Minawatc itew Cecoc: “Notawi ni ki mirikw kaskina kekociciriw kitci 
tiperitaman. Tepirak peikociw ka kiskerimatc Kice Manitowa Okosiriw, 
enkweriw Otawiwa. Peikociriw kaie anihi ka kiskerimikotc Kotawino, enkweriw 
Okosa, acitc kaskina anihi ka wi witciharitci kitci kiskerimaritci.” 

23Minawatc itactimikapowictawew owitcewakana Cecoc, wirancikewaw e 
aimihatc, e itatc: “Ki caweritakosinawaw kirawaw e wapatamekw ohwe anotc ka 
ici wapatamekw. 



200 

 

 
Canadian Bible Society, 2014. 

Kice Manito Ocki Omirwatcimowin 
 

 
 

 

24Ki witamatinawaw: mitcet iriniwok ka pe nikan tipatcimowaspan kaie 
okimawok wi wapatamwakopan aniheriw anotc ka ici wapatamekw, nama aric ki 
otci wapatamok. Wi petamwakopan kaie aniheriw aci anotc ka ici petamekw, 
nama aric ki otci petamok.” 

Atisokanicic: Samarie iriniw ka witcihatc iriniwa ka ki macikowakaniwiritci 

25Peikw iriniw ka kiskinohamaketc cota aiamihe irakonikewiniw ki pasiko. 
Wikokwe paciwirekopan Cecoca arotc kitci iteritci, ke ki otci 
itactahorakaniwiritci. Ekoni tca e itatc: “Kiskinohamake iriniw, tan ke ki totaman 
kitci ki pe otitikoian kakike pimatisiwin?” 

26Itiko Cecoca: “Tan e itasinatek kitirakonikewinino? Tan e ici nisitotaman e 
tapwataman?” 

27Itew anahwe iriniw: 

“‘Ki ka sakihaw Teperitciketc Kikice Manitom 

kaskina e irikokotehein, kaie tekaci kitcitcakocik, 

acitc irikik e ici mackawisiin kaie kimitoneritcikanik.’ 

Acitc tca ‘Ki ka sakihaw kiwitc iriniw 

mia mitowi e asitci sakihitisoin.’” Deutéronome 6.5; Lévitique 19.18 

28“Mia kit itan,” itew Cecoc. “Tota anihe ka ki itein. Ki ka tca kakike pimatisin.” 

29Aric anahwe irakonike iriniw wi wapatahiwekopan e tapwetc. Itew tca Cecoca: 
“Awin tca niwitc iriniw?” 

30Cecoc atisokawew: “Peikwaw e kicikarik iriniw pimotepan 
meskanak, Jérusalem otenak e ki ototespan, nete e icakopanen Jéricho otenak. 
Kek kimoti iriniwa ka macihiweritci ki kwackotitako e macikakotc. Ki 
manipitamako owikasim e kimotimakaniwitc. Ka ickwa macikowatcik, ekoni ka 
ici matcatcik e nakatatcik, kekatc e niporitci. 

31Aci peikw cota makatewokorew mia ki pe pimotew neta meskanak. Ki 
wapamew anihi iriniwa ka ki macikowakaniwiritci. Kweskiteskanak ki ici 
pimotew, aka e wi pecowapamatc. 

32Peikon kaie wir kotak cota iriniw, Lévite itekera ka ici aiamihatc anahwe towi 
cota iriniw, ki pimotew nta. Ka wapamatc anihi iriniwa ka ki 
macikowakaniwiritci, peikon kaie wir ki pimotew kweskiteskanak. 

33Aric iriniw, Samarie askik ka otcitc ki pimotew kaie wir meskanak. Ki wapamew 
anihi iriniwa ka ki macikowakaniwiritci, kaie ki micta kitimakerimew. 

34Ki natawapamew. Minicaporiw ki apatcitaw kitci ki kisisipatowatc omikiriw, 
kirika pimiteriw e totak e natokohatc ka ki aitohwakaniwiritci, minawatc ki 

akopitew. Minawatc ki okitetirew wir tipirawe otatikomik e iciwiratc 
nipewikamikok kirika e nanakatcihatc. 

35Minawatc kecepawonik ki mirew coriariw ka tiperitamiritci 
nipewokamokoriw, e itatc: ‘Nanakatcihi anahwe iriniw. Kecpin awocamec 
itikitakoke, nin ki ka kicikatin minawatc pimoteiane ota.’” 

36Minawatc Cecoc kokwetcimew anihi irakonike iriniwa: “Awin mia nta e 
nictitcik, kit iteriten, owitc iriniwa, anaha ka ki macikakotc kimoti iriniwa?” 

37Itew anahwe irakonike iriniw: “Anahwe mia ka ki kitimakerimatc.” 

Aci itew Cecoc: “Eko ma tca ni tota kaie kir!” 

Cecoc e kiwotimatc Marthewa kirika Mariwa 

38Mekwata e iti pimotetcik Cecoc kirika owitcewakana, aci iti takociniwok 
otenacik. Taw neta peikw iskwew, Marthe e icinikasotc. Ki pitakahew Cecoca 
omikiwamik. 

39Taripan ocima, Mari e icinikasoritci. Anahwe Mari ki ici apiw e icisitepiritci 
Cecoca, ekoni ka ici natotawatc e ici kiskinohamakeritci. 

40Micta otamikekopan Marthe e mitatc kitci mitcisonaniwonik. Aci natawapamew 
Cecoca, e tca itatc: “Teperitcikein, nama ia ni wiec kit iteriten aka e pamerimitc 
nicim e otamirowak? Witamo kitci pe witcihitc.” 

41Aci itew Teperitciketc: “Marthe, Marthe, micta mitcet kekocic kit 
arimeritamihikon, mitcen kaie ka arimihikoin. 

42Aric tepirak peikw kekocic kictapatan. Wir Mari ki orapatam aniheriw kirawe 
ka mirwacinik, aka ke maninamowakaniwitc.” 

Luc 11 

E kiskinohamaketc Cecoc tan ke itwaniwonik e aiamihaniwonik 
(Natawapata kaie Matio 6.9-13; 7.7-11) 

1Peikwaw e kicikarik, wiec taci aiamihapan Cecoc. Ka ickwa aiamihatc ki pe itiko 
peikw owitcewakana: “Teperitcikein, kiskinohamacinan kitci aiamihaiak, mitowi 
Capatis ka ki kiskinohamawaspan owitcewakana kitci aiamiharitci.” 

2Aci itew Cecoc: “Ekoni ke iteiekw e aiamihaiekw: 

Notawinan, 

ni nataweritenan kitci kicteritcikatek kiticinikasowin, 

kitci otcitciparik kokimawin. 

3Miricinan tato kickwa ke mitciak. 

4Kasihamawicinan nipactatowinana, 

kirano meka kit ici ponerimananak aniki ka matci totawimitcik. 

Kaie akawir pakitinicinan kitci kokwetcihikoiak kitci pactatiak.” 

5Cecoc itew kiapatc: “Arica ohwe ki ka iteritenano: peikw nta e taciekw e 
tarikwena okwimesa, e tca natawapamatc e apita tipiskarik, kitci itatc: 
‘Nikwimes, awihici nicto pakwecikan. 

6Ki pe takociniw peikw nikwimes warawik e ototetc. Nama takoniw ke acamak.’ 

7Kecpin tca anahwe iriniw pitakamik omikiwamik e otewetak e itatc anihi ka pe 
natawapamikotc: ‘Ponihici. Aci nit ickwa atisekahen ickwatem. Aci kaie ni 
nipanan, ninitcanicak kirika nin. Nama ni ka ki pasikon kitci ki nta miritan 
pakwecikan.’ 

8Tapwe ohwe ka witamatakok: peikon kata pasiko anahwe iriniw kitci miratc 
pakwecikana anihi ka ki pe nataweritamakotc. Nama aric pot e miro okwimesitc 
wetci miratc, aric kata mirew osam aka e cakwerimoritci okwimesa wikockatc e 
natotamakotc.” 

9“Ki witamatinawaw tca: nataweritamokw kekocic, ki ka tca mirikowinawaw. 
Nantowapatamokw, ki ka miskenawaw. Papawohamokw, ki ka 
cenamakowinawaw ickwatem. 

10Anahwe meka ka nataweritak kekociciriw, pe otitiko. Anahwe ka 
nantowapatak, miskam. Kata cenamowakaniwiw ickwatemiriw anahwe ka 
papawohak.” 

11“Kecpin awik neta e taciekw e okositc, e tca nataweritamakotc namesa kitci 
mowaritci, kata mirew ia nitowatc kinepikoriw? 

12Kecpin wawiriw e nataweritamakotc okosa kitci mitciritci, kata mirew ia 
nitowatc mantcoca e koctatikosiritci? 

13Kirawaw tca ata e matci iriniwiekw peikon ki kiskeritenawaw kitci mirekok 
miro kekociciriw kinitcaniciwawok. Wir tca Kotawino icpimik ka taciketc wawatc 
kirawe mictahi ki miro totakono e pe miritokw Miro Manitowa anahweriw e 
nataweritamakotc.” 

Ka itetc Cecoc e itactahorakaniwitc 
(Natawapata kaie Matio 12.22-30; Mark 3.22-27) 

14Tapan iriniw ka ki pitciteheckakotc matci manitowa. Nama tca kackitakopan e 
arimwetc. Aci ki itew Cecoc kitci orowiritci anihi matci manitowa ka ki 
pitciteheckakowatc anihi iriniwa. Ka ickwa orowiticohowatc, tecikotc ki kackitaw 
e arimwetc anahwe iriniw. Ki micta kockowapamowok iriniwok ka tacikewaspan 
neta. 

15Atita aric itewakopan: “Ah! Béelzébul, anahwe ka tiperimatc matci manitowa, 
enko na ka ki miratc Cecoca kitci kackitaritci kitci ki orowiticohwaritci matci 
manitowa.” 

16Kotakihik wikokwe paciwirewakopan Cecoca arotc kitci iteritci, ke ki otci 
itactahorakaniwiritci. Ekoni tca e ici nataweritamawatcik kitci wapatahikotcik 
Kice Manitowa e ki mirikoritci aniheriw ka ici kackitaritci. 

17Aric Cecoc kiskeritamopan e iteritamiritci. Aci tca itew: “Kecpin e 
matciparihitotcik iriniwok peikw okimawinik ka taciketcik, wirawaw tipirawe e 
macikotatotcik, nikotin kata oraparin anihe okimawin. Peikon iriniwok ka 
tcirowemitotcik, kecpin e matciparihitotcik, kata niciwonatcihitisowok. 

18Peikon tca kaie wir Matci Manito okimawin e icinakonik, kecpin e 
matciparihitoritci anahweriw ka atoskectakotc, kata niciwonatcitakaniwoniw. 
Wirata kit itanawaw e orowiticohwakik matci manitowok, Béelzébul enko na e ki 
miritc mackawisiwiniw kitci ki ici kackitawak. 

19Atita nta e tacitcik ka nosanehitakok kackitawok kaie wirawaw kitci 
matceticohwatcik matci manitowa. Kecpin tapwe anihe ka ici 
itactahoriekw, Béelzébul omackawisiwin e apatcitawak, awiriw ka mirikotcik 
omackawisiwiniwaw aniki ka nosanehitakok? Wirawaw tipirawe 
wapatahiwewok aka mia e iteritamekw! 

20Tapwe wirata, Kice Manito omackawisiwin ka apatcitawak e matceticohwakik 
matci manitowok. Ekoni tca ka otci kiskeritakok aci e ki pe takociparinik Kice 
Manito Okimawin ota ka ici tacikeiekw.” 

21“Mitowi iriniw e mackawisitc kaie e omicta omokomanimitc, e nanakatcitatc 
omikiwam, nama ki kimotimakaniwiw e ici tatak. 

22Kecpin aric pe takociniritena kotakihi iriniwa kirawe e mackawisiritci, e tca 
cakotcihikotc, kata maskamiko aniheriw omicta omokoman ka ki 
asperimototakipan. Kaskina kata mamiriweriw aniheriw ka ki maskatoweritci.” 

23“Anahwe aka ka witcewitc, ni wi cakotcihikw ni. Kirika anahwe aka ka witcihitc 
e mawotcihimaki iriniwa, oraticahwew.” 

Ka kiwe pitciteheckakotc iriniw matci manitowa 
(Natawapata kaie Matio 12.43-45) 

24“Kecpin peikw matci manito e orowictawatc iriniwa, nte pa aitacikew wiec ka 
ici cipewatawokarik, e nantowapatak nte ke ici taciketc. Kecpin aka e miskak, aci 
itew: ‘Ni ka natawapaten minawatc anihe nimikiwam ka ki nakataman.’ 

25E kiwetc, miskam aniheriw mikiwamiriw e miro wepahikanonik kaie e 
mirocterik. 

26Ekoni kiapatc e ici matcatc e natcipahatc nicowaso kotakihi matci manitowa, 
kirawe kiapatc anahweriw e matcatikosiritci patok wir. Minawatc pe icawok 

tapickotc kitci taciketcik neta. Enko tca anahwe iriniw kirawe kiapatc mictahi 
kata nekatcitaw, patok ickotok ka peikocirispana anihi matci manitowa.” 

Tapwe caweritakosiwin 

27Ka ickwa aitetc aniheriw Cecoc, aci peikw iskwewa ki otci aimihiko neta e 
mitcetinaniwonik, tetawitc e icikapowitc, e itikotc: “Caweritakosiw anahwe 
iskwew ka ki kanawerimisk kaie ka ki nocanehisk!” 

28Aric Cecoc itew: “Kirawe aniki caweritakosiwok ka natotakik Kice Manitowa 
otitewiniw kaie ka pimatisiwaketcik!” 

Cecoc e nataweritamawakaniwitc kitci mata kackitatc 
(Natawapata kaie Matio 12.38-42) 

29Eckam kirawe iti mitcetinaniwonipan Cecoc e waskapoctowakaniwitc. Ekoni 
tca e aitetc: “Iriniwok anotc tawok ka matci iriniwitcik. Ni nataweritamakok kitci 
mata kackitawak kitci kiskeritakik tapwe e atoskectawak Kice Manito. Nama aric 
kata mirakaniwiwok. Aci meka ickwa atisokowakaniwiwok weckatc ka ki 
iciwepasiritci anihi Jonas ka icinikasorispana. Ekoni tepirak ke ici 
kicawatcitamowakaniwitcik anotc iriniwok e mata kackitakaniwonik. 

30Anahwe Jonas ki wikotcihakaniwiw e ki kotciparihikotc micta namesa. Ekoni 
tca ka ki ici kicawatcitamowakaniwitcik iriniwok Ninive otenak e tacikewaspan 
kitci kiskeritakik tapwe Jonas e ki iciticohikotc Kice Manitowa otenamiwak. 
Ekoni peikon ke otci kiskeritakik anotc iriniwok kaie wir anahwe Ka ki pe 
iriniwihitisotc e ki pe iciticohikotc Kice Manitowa. 

31Okimakwew weckatc, cawonok ka ki pe otcitc, warawik ki pe ototew kitci ki pe 
natotawatc okimawa Salomon e aiarimweritci e omiro omitoneritcikaniritci. Aci 
anotc taw awik kirawe e kicteritakositc patok anihi okimawa Salomon. 
Takociparinike aniheriw ke kicikarik kitci tipaskonikaniwonik, kata pasiko 
anahwe okimakwew kitci icikapowictawatc kaie kitci itactahoratc anahweriw 
iriniwa anotc aka ka wi natotamiritci. 

32Iriniwok weckatc ka tacikewaspan Ninive otenak ki kweskatisiwok, ka 
petawatcik Jonasa e kakeskweritci. Aci anotc taw awik kirawe e kicteritakositc 
patok Jonas. Takociparinike aniheriw ke kicikarik kitci tipaskonikaniwonik, 
aniki Ninive iriniwok kata pasikowok kitci icikapowictawatcik anahweriw anotc 
iriniwa, kitci itactahoratcik aka ka wi kweskatisiritci.” 

E waskorek kiwiaw 
(Natawapata kaie Matio 5.15; 6.22-23) 

33“Nama awik iskaham wactenamakaniw tepirak kitci katatc, kekotc cipa askikok 
kitci akonahak. Kirawe kata actaw neta ka ici tcimatakaniwonik, kitci miro 
wapatakik kaskina ke pitaketcik e miro wacterik. 

34Kickicikw, mia wactenamakan iteritakon kiwiaw otci. Kecpin e mirwacik 
kickicikw, kaskina kiwiaw miro wactenikatew. Kecpin aric e akosapiin, kaskina e 
itikitiin mia e kiski tipiskak e ici tacikein.” 

35“Aiekwamisi aka kitci actaweparik kiwactenamakan, kitehik e takok. 

36Kecpin tca kaskina e itikitiin e miro waskorek, aka wiec e takok aka ka 
waskorek kitci akwacteckakoin, tekaci kata waskorew, mia e wactenamakoin 
wactenamakan e miro wactek.” 

Cecoc itactahorew Pharisien iriniwa kaie ka kiskinohamakeritci aiamihe 

irakonikewiniw 
(Natawapata kaie Matio 23.1-36; Mark 12.38-40) 

37Ka ickwa aiarimwetc Cecoc, peikw Pharisien iriniw ki wicamew kitci nta 
mitcisoritci omikiwamik. Ki icaw Cecoc. Ki pitakew. Ki orapiw 
mitcisowakanatikok. 

38Kockopariw anahwe Pharisien iriniw e nanakatcihatc Cecoca aka e 
kasitcitceritci epwamoci mitcisonaniwonik. 

39Aci itiko Teperitcikeritci: “Wesa e itatisiekw kirawaw Pharisien iriniwok! Oskitc 
ki kisisipatanawaw minikwakanik kirika orakanik kitci mirwinakoki, aric 
kitehiwaw ki nataweritenawaw kitci kimotiekw kirika ki micta 
matcatikosinawaw. 

40Wesa ki kiwockweritenawaw! Kice Manito, anahwe ka ki ocihatc iriniwa oskitc 
e icinakosiritci, nama ia kaie ki otci ocihew atamik e icinakosiritci? 

41Ki ta mirawawok ka kitimakisitcik ka ici takonik kiminikwakaniwak kaie 
korakaniwak. Ki ka tca mirwinakosinawaw kitehiwak.” 

42“Ki ka arimiparinawaw, Pharisien iriniwok! Tato pipona kit aiamihe 
pakitinikanawaw Kice Manito otci peikwaw nta e mitatoniwok kitikan mitcim 
kirika kotakihi nakowi e ici nitawikiki kikitikan askiwak, mitowi ‘menthe’ acitc 
‘rue’ e icinikateki, e iteritamekw kitci nosanetawekw otirakonikewin. Nama aric 
ki pameritenawaw icikowisk itatisiwin. Nama kaie tapwe ki sakihawaw Kice 
Manito. Enko ni anihi kirawe ka kicteritakoki kitci nosanetakaniwoki. Peikon aric 
kaie anihi kotakihi irakonikewina, actew kitci nosanetaiekw.” 

43“Ki ka arimiparinawaw, Pharisien iriniwok! Ki mireritenawaw kitci miro 
nokosiekw neta e apiekw aiamihe mikiwamik, kaie e mitcetinaniwok ki 
mireritenawaw wewerita kitci arimikakoiekw. 

44Ki ka arimiparinawaw! Mia matikowoc asinik e ki ocitakaniwonik kit 
icinakosinawaw, aka e takok kekocic kitci miro nokok e ici takok matikowoc, e 
tca takoskatakik iriniwok aka e kiskeritakik!” 

45Aci peikw ka kiskinohamaketc cota aiamihe irakonikewiniw itew Cecoca: 
“Kiskinohamake iriniw, ani ka itein, kaie ninan ki mareriminan.” 

46Itew Cecoc: “Ekwa kaie kirawaw ka kiskinohamakeiekw aiamihe irakonikewin, 
ki ka arimiparinawaw! Micta kosikoniw aniheriw ka mirekok iriniwok kitci 
miwotatcik. Kirika nama wiec ki totenawaw kitci witcihekok iriniwok kitci 
miwotatcik aniheriw. 

47Ki ka arimiparinawaw! Ki ocitanawaw matikowoca e micta mirwaciki neta ka 
ki ici nahikowakaniwitcik iriniwok ka pe nikan tipatcimowaspan. Aric enko aniki 
ka pe nikan tipatcimowaspan ka ki nipahikotcik weckatc kitaniskotape 
kimocomiwawa! 

48Ekoni e ici wapatahiweiekw e ici naheritamekw aniheriw ka ki totakik 
kitaniskotape kimocomiwawok, e ki nipahatcik ka pe nikan tipatcimorispana. 
Kirawaw ki ocitamowawok omatikowociwaw! 

49Ekoni wetci ki itetc Kice Manito, e omiro omitoneritcikanitc: ‘Ni ka 
iciticahamowawok nitirinimak ke pe nikan tipatcimoritci kirika nitarotakana. 
Aric atita nta e taciritci kata nipahewok, kirika kotakihi kata nekatcihewok.’ 

50Kata tca anweritakosiwok iriniwok anotc ka pimatisitcik aniheriw otci: kaskina 
tato ka ki pe nikan tipatcimorispana ka ki nipahakaniwiritci, esko ka 
kiceritcikaterik askiriw, 

51esko anahwe nictam ka ki nipahakaniwitc, Abel ka icinikasospan, nac anahwe 
mamitcitc ka ki nipahakaniwitc, Sakari ka icinikasospan. Neta ki taci 
nipahakaniwiw anahwe Sakari pitakamik kitci aiamihe mikiwamik, nictowitc 
neta ka ici ickwasowakaniwiritci awesisa e aiamihe pakitinikaniwonik kirika 
neta ka ici micta kicteritakonik. Tapwe ohwe ka witamatakok: iriniwok anotc ka 
pimatisitcik kata anweritakosiwok aniheriw otci ka ki ici manohonaniwonik.” 

52“Ki ka arimiparinawaw, kirawaw ka kiskinohamakeiekw aiamihe irakonikewin! 
Ki ki kimotinawaw cehikan ka apatak kitci cenikatek ickwatem, 
kiskeritamowinik ka iticimok. Kirawaw tipirawe nama ki pitakanawaw neta. 
Nama kaie ki pakitinawawok iriniwok ka nataweritakik kitci pitaketcik.” 

53Ka ickwa orowitc neta mikiwamik Cecoc, micta kiciwasipanak aniki ka 
kiskinohamaketcik aiamihe irakonikewinik kirika Pharisien iriniwok e 
acitematcik e wi cakosimatcik, kirika kaskina kekwariw e kokwetcimatcik. 

54Wikokwe paciwirepanak arotc kitci iteritci. 

Luc 12 

Aiekwamictowakok iriniwok ka miro iriniwikasotcik 
(Natawapata kaie Matio 10.26-27) 

1Aiapitc mitcetiwakopan iriniwok e ki mawotcihitowakopanen neta Cecoca e ici 
tacikeritci. E apitc micta sitcikapowinaniwonik irinikotc 
tatakositeckatowakopan. Cecoc pitama owitcewakana ki itew: “Aiekwamisikw 
aka kitci apatcihimekw ociwockitcitcikaniwaw Pharisien iriniwok. 
Ociwockitcitcikaniwaw, enkweriw omiro iriniwikasowin. 

2Kaskina ka katakaniwok kata nokotakaniwon, kaie kaskina aka ka 
kiskeritcikatek kata kiskeritakon. 

3Kaskina ka ki iteiekw e ici kiski tipiskak, kata petakon waseake, kaie ka ki 
aitekw awik e kimotci aimihekw aricapik e kipahikaterik, nanake kata 
atisokaniwon kitci kiciwaniwok, kaskina awik kitci petak.” 

Anahwe ka acterik kitci koctakaniwitc 
(Natawapata kaie Matio 10.28-31) 

4“Ki witamatinawaw, kirawaw nikwimesak: aka koctakok iriniwok ka wi 
nipahitakok, tepirak kiwiawiwariw ke ki nipatatcik, aka aric awocamec ke ki 
nipahatcik kitcitcakociwawa. 

5Ki ka wapatahitinawaw anahwe ke koctekw: enko na Kice Manito, anahwe ka 
takonik mackawisiwiniw kitci ki iciwepinitakw atamaskamikok ickwa nipoekwe. 
Tapwe, ki witamatinawaw, enko anahwe acterik kitci koctekw!” 

6“Tepirak nicw comarike itakitakosiwok niaran pirecicak e otapinakaniwitcik, 
taina? Peikon Kice Manito nama otci peikw onikatew. 

7Kaie kirawaw, e apitc miro kiskerimitakw, kaie e apitc miro nakatawerimitakw, 
wawatc kiskeritam tan e tatinik kirisisiwariw. Akawir tca koctatcikw. Tato nta e 
taciekw kirawe kicteritakosiw patok pirecicak e mitcetitcik.” 

E nosanehwakaniwitc Cecoc kekotc e wepakonakaniwitc 
(Natawapata kaie Matio 10.32-33; 12.32; 10.19-20) 

8“Ki witamatinawaw: kecpin awik aka cakwerimote kitci witak e nosanehwitc, 
kotakihik iriniwok e petakik, kaie wir anihi Ka ki pe iriniwihitisoritci kata 
witamakeriw tapwe e tiperimikotc, e petamiritci Kice Manito otacerima. 

9Kecpin aric awik itete aka e kiskerimitc, kotakihik iriniwok e petakik, kaie wir 
anihi Ka ki pe iriniwihitisoritci kata witamakeriw aka e kiskerimikotc, e 
petamiritci Kice Manito otacerima.” 

10“Anahwe ka marerimatc anihi Ka ki pe iriniwihitisoritci, kata 
kasihamawakaniwiw. Aric anahwe ka marerimatc Miro Manitowa, nama kata 
kasihamawakaniwiw.” 

11“Nikotin tca iciwirikoiekwe cota aiamihe mikiwamik kitci tipaskonikowiekw, 
kekotc arimitakosiwikamikok iciwirikoiekwe kitci tipaskonitakw kice okimaw 

kekotc ma kotakihik ka nikaniwitcik, akawir arimeritamokw e 
mamitoneritamekw ke ki naskomoekw, kekotc ke ki iteiekw. 

12Ki ka witamakowaw meka Miro Manito mia ke aiteiekw ani apitc.” 

Atisokanicic: Micikita iriniw ka ki marisitc 

13Minawatc neta e mitcetinaniwonik, awik ki itew Cecoca: “Kiskinohamake 
iriniw, witamo nictes kitci miritc apita kaskina aniheriw e ici tatakipan 
notawinapan ka ki nakatak ka nipotc.” 

14Itiko Cecoca: “Nikwimes, awin ka ki itactatc nin kitci tipaskonamatakok, kekotc 
kitci witaman tan anahwe nta e taciekw ke mirakaniwitc aniheriw?” 

15Minawatc ki itew Cecoc, kaskina awiriw e aimihatc: “Aiekwamisikw! 
Nanakatcihitisokw aka orina kitci sakitaiekw kekocic e ici takok askik. Nama 
tepirak okekocicima kata otci pimatisiw iriniw, misawatc e micta micikitatc.” 

16Ekoni e ici atisoketc ohweriw atisokaniciciriw, e aitetc: “Peikwaw takopan 
iriniw e micikitatc. Micaripan okitikan aski ke ki otci mitcisotc. Nipara okitikana 
ki mawotcitaw. 

17Mamitoneritam, e iteritak: ‘Tan ke ki totaman? Nama takon wiec ke ki ici 
nahikaman kaskina nikitikana.’ 

18Aci minawatc iteritam: ‘Ke ki totaman, ni ka orapaten nitactasokiwam. Ni ka 
ocitan kotak kirawe e micak, kaskina kitci ki nahikaman nikitikana kaie e ici 
tataman. 

19Kaie ni ka ititison: Aci mitcen ke miro apatcitaian, mitceto pipona kitci 
mirwatcitaian. Ni ka arwepin, ni ka miro mitcison kaie ni ka miro minikwan. Kata 
micta mireritakon!’ 

20Aci aric itiko Kice Manitowa anahwe iriniw: ‘Ki pisinatisin! Anotc ke mi tipiskak 
ki ka poni pimatisin. Awin tca minawatc ke irapatcitatc kaskina aniheriw ka ki 
mawotcitawotc?’” 

21Aci minawatc itew Cecoc: “Ekoni e iciwepasitc awik ka mawotcitatc kitci ki 
micikitatc, wir tepirak e mamitonerimitisotc, aka aric e micikitatc Kice Manitowa 
e iterimikotc.” 

E asperimototawakaniwitc Kice Manito 
(Natawapata kaie Matio 6.25-34) 

22Minawatc itew Cecoc owitcewakana: “Ekoni wetci ititakok: Aka arimeritamokw 
e mamitoneritamekw ke mitciekw kitci otci pimatisiekw, aka kaie kitci takok ke 
owikasimiekw. 

23Kirawe meka kicteritakon pimatisiwin patok mitcim, kirika kiwiawiwaw 
kirawe kicteritakon patok wikasi. 

24Kanawapamakok kotc ahasiwok. Nama matce kitikewok. Nama kaie 
mawotcitawok kitikaniw. Nama takoniw ke ici nahikakik kekociciriw. Nama kaie 
takoniw actasokiwamiriw. Peikon acamikowok Kice Manitowa. Kirawe kirawaw 
ki kicteritakosinawaw patok pirecicak. 

25Awin neta e taciekw ke ki kackitatc kitci rikitatc opimatisiwin irikik e acterik 
kitci pimatisitc, tepirak e arimeritak e mamitoneritak ke ki isparinik? 

26Kecpin aka wawatc e kackitaiekw anihe kitci totamekw, kekwan wetci 
arimeritamekw kaskina kotak kekocic? 

27Kanawapatamokw wapikonia kotc e ici nitawikiki notcimik. Nama 
otamiromakano, nama kaie ocitamakano wikasia. Ki witamatinawaw tca, 
misawatc e ki micikitatc okimaw Salomon, nama tca peikon ki otci takoniw 
wikasiriw kirawe kitci mirwacinik patok peikw e tatiki ohwi wapikonia. 

28Ocitaw Kice Manito kitci mirwacinik wapikoniriw askik e nitawikinik, misawatc 
tepirak memacic e pimatisimakanik, wapake tca ke motcictewepinikaterik. 
Kirawe kirawaw ki ka miro wespitikowaw patok anihi wapikoniriw e asitci miro 
wespitatc! Wesa nama micaw kit asperimowiniwaw! 

29Aka tca mocak micta arimihitisokw e nantowapatamekw ke mitciekw kirika ke 
minikweiekw. 

30Iriniwok aka ka kiskerimatcik Kice Manitowa, enkweriw aspinikotc ka nanto 
kiskeritakik. Aric kirawaw taw Kotawiwaw e kiskeritak kekwariw ka wi 
apatcitaiekw. 

31Kirawe nanto kiskeritamokw Kice Manito Okimawin. Ki ka mirikowaw kaie 
kotakeriw ke wi ici apatcitaiekw kitci otci pimatisiekw.” 

Micikitawin e ici takok wakwek 
(Natawapata kaie Matio 6.19-21) 

32“Aka sekisikw, nimaritcenicimak! Mireritam meka Kotawiwaw kitci miritakw 
Okimawin kitci tiperimitakw. 

33Atawekw e ici tatamekw, mirakok tca aniheriw coriariw ka kitimakisitcik. 
Apatcitakw mackimotacica aka wiskat ke pakickiritiki. Mawotcitakw tca wakwek 
anihe micikitawin aka wiskat ke tcakiparik. Kimoti iriniwok nama kata ki 
katcitanamok, nama kaie kinepikocicak kata ki mitciwok aniheriw. 

34Neta meka e ici takok kimicikitawiniwaw, enko anihe ke kicteritamekw 
kitehiwaw.” 

Ka nanakatisitcik arotakanak 

35“Nisawikw kitci totamekw anihe ke mirikoiekw kitci itotiskeiekw kitci 
atoskectawekw Kice Manito, e opokotehoniekw kirika e iskahakik 
kiwactenamakaniwaw. 

36Totamokw mia peikon ka atoskectaketcik e pehatcik okimamiwawa apitc ke 
takociniritci, e ici makocaniwonik e nipowinaniwonik e ki icaritci, kitci tca 
cenamowatcik ickwatemiriw kotc mia apitc ke takociniritci acitc ke 
papawohamiritci ickwatemik. 

37Kata caweritakosiwok aniki ka atoskectaketcik, kecpin takociniritena anihi ka 
tiperitamiritci, wapamikotawe tca aka e nipatcik kaie e nanakatisitcik. Tapwe 
ohwe ka witamatakok: anahwe ka tiperitak kata meckotciho, mia arotakan kitci 
icihotc. Kata itew anahweriw otarotakana kitci orapiritci mitcisowakanatikok, 
wir tipirawe kitci atoskectawatc, kitci miratc ke mitciritci. 

38Kecpin pe kiwete apita tipiskarike kekotc epwamoci pe wapanik pe kiwete, e 
wapamatc tca aka moci e niparitci kaie e nanakatisiritci anahweriw otarotakana, 
kata caweritakosiriwa.” 

39“Miro nisitotamokw ohwe: iriniw e taciketc omikiwamik, kecpin tca e 
kiskeritak apitc mia ke pe icaritci kimoti iriniwa, nama kata pakitinepan kitci 
pitakeritci omikiwamik. 

40Nisawikw tca kaie kirawaw kitci nanakatcihitisoekw. Anahwe meka Ka ki pe 
iriniwihitisotc kata pe icaw apitc mia aka e iteritamekw kitci takocik.” 

Ka miro atoskectaketc kirika aka ka miro atoskectaketc 
(Natawapata kaie Matio 24.45-51) 

41Minawatc Pien kokwetcimew Cecoca, e itatc: “Teperitcikein, kit atisokan ia 
anihe atisokanicic tepirak ninan otci, kekotc ma kaskina iriniwok otci?” 

42Itiko Teperitcikeritci: “Tan anahwe ka miro atoskectaketc, mocak ke ki 
asperimototawakaniwitc kitci miro otamirotc kirika ka kakitaweritak? Anahwe 
ka mirikotc anihi ka tiperimikotc kitci nanakatcitatc mikiwamiriw, kaie tato 
kickwa kitci miratc kotakihi ka atoskectakeritci omitcimimiriw apitc 
pakateritena. 

43Kata mirwaciniw wir otci, anahwe ka atoskectaketc, kecpin e takociniritci 
okimama omikiwamirik, miskakote mekwata e taci otamirotc. 

44Tapwe ohwe ka witamatakok: kata miriko anihi okimama kitci 
nanakatcitamowatc kaskina e ici tatamiritci. 

45Kecpin aric iteritake anahwe arotakan: ‘Nokimam nama nac pe takociniw,’ 
kecpin tca kaie iti macikwate anihi kotakihi ka atoskectakeritci, iriniwa kaie 
iskwewa, kekotc ma kitciparite e mitcisotc kaie e minikwetc nac kitci 
kiwockwepitc, 

46kek nikotin kata takociniw anahwe ka tiperitak, apitc mia tekaci aka e 
pehikospan anihi otarotakana, aka e kiskeritamiritci apitc mia ke takociniritci. 
Anahwe ka tiperitak kata matceticahwew anihi ka atoskectakotc, mitowi e ici 
anwerimakaniwitcik iriniwok aka ka nosanehwatcik Kice Manitowa.” 

47“Arotakan ka kiskeritak e ici nataweritamiritci okimama, aka aric e ickwa 
aiketc kitci totak aniheriw, mitcetwaw kata paskactehwakaniwiw. 

48Aric arotakan aka ka kiskeritak mia e ici nataweritamiritci okimama, aka kaie 
mia e itotisketc, memantcic tepirak kata paskactehwakaniwiw. Awik meka nipara 
ka cawerimakaniwitc, mictahi kata nataweritamawakaniwiw. Awik nipara ka ki 
acotamawakaniwitc, kirawe awocamec kata nataweritamawakaniwiw.” 

Wetci ki pe icatc Cecoc askik 
(Natawapata kaie Matio 10.34-36) 

49“Ni ki pe ican ota askik ickote kitci petaian. Mictahi tca ni nataweriten aci kitci 
iskahikatek! 

50Aric pitama ni ka pe otitikon sikahatakewin. Ni ka micta nekateriten nac kitci 
poniparik irikik ke nekatcitaian. 

51Kit iteritenawaw ia wetci ki pe icaian, pekateritamowin kitci petaian ota askik? 
Nama! Ki witamatinawaw, ni ki pe ican kitci papikanitotcik iriniwok. 

52Esko anotc, niaran iriniwok e peikotenwesitcik kata matciparihitowok. Kata 
nictokasowok aniki, minawatc kaie wirawaw aniki kotakihik kata nicokasowok. 

53Kata wi kokwetcihitowok iriniw kirika okosa, iskwew kaie wir kirika otanisa, 
peikon kaie onahakaniskwema kata kokwetcihitowok.” 

E nisitowinikatek tan e aicikicikak 
(Natawapata kaie Matio 16.2-3) 

54Minawatc Cecoc itew iriniwa e mitcetiritci: “Kecpin e wapatamekw e pe 
rikoskok nakapehonok, kit itwanawaw: ‘Aci kata kimiwon.’ Ekoni tapwe e iti 
kimiwok. 

55Kecpin e kiskeritamekw e cawonirowek, kit itwanawaw: ‘Aci kata kicitew.’ 
Ekoni tapwe e iti kicitek. 

56Ki miro iriniwikasonawaw! E wapatamekw kekocica ota askik kaie icpimik, ki 
kackitanawaw e nisitowinamekw tan ke ici kicikak. Kekwan tca wetci aka 
kackitaiekw kitci nisitowinamekw anotc e iciwepak?” 

Kitci miskikatek ke ici nahitatonaniwok 
(Natawapata kaie Matio 5.25-26) 

57“Kekwan wetci aka kirawaw tipirawe oreritamekw icikowisk kitci itatisiekw? 

58Kecpin awik wi arimihiske, tecikotc wecito mekwata e pimoteiekw, epwamoci 
takociniekw arimitakosiwikamikok. Kecpin aka ni itotiskeine, tipaskonike irinik 
ki ka iciwirikw. Minawatc wir tipaskonike iriniw ki ka iti iciwirikw takonike 
irinik, kitci tca kipohokoin. 

59Tapwe ni ohwe ka ititan: Kecpin kipohotowikamikok iciticohokoine, nama 
wipatc ki ka orowin neta, patoc kaskina kicikamane irikik ka actakaniwok kitci 
orowiin. Ekoni patoc ke pakitinikoin.” 

Luc 13 

Kitci kweskatisinaniwok 

1Ani apitc atita iriniwok ki pe natawapamewok Cecoca kitci ki arimotamawatcik 
aniheriw ka ki iciwepasiritci anihi iriniwa ka ki nipahikoritci Pilata. Aniki ka ki 
nipahakaniwitcik, Galilée askik ki pe otciwakopan. Kitci aiamihe mikiwamik ki 
nipahakaniwiwakopan, mekwata e aiamihe pakitinikewakopanen. 

2Cecoc itew: “Kit iteritenawaw ia, wetci ki ici nipahakaniwitcik 
aniki Galilée iriniwok, osam kirawe mictahi wirawaw e ki pactatitcik, patok 
kotakihik Galilée ka otcitcik? 

3Ki witamatinawaw, nama nte icinakon. Kecpin aric aka kweskatisiekwe, ekoni 
kaie kirawaw kaskina e taciekw ke ici nipoekw. 

4Ki mikawinawaw ka pikockotek mikiwamicic ka ki icpaskahikatek, warawik 
kitci ki wapatcikatek kekwan, Siloé ka ki icinikatcikatek, nete Jérusalem otenak. 
Mitato acitc nicwaso ki taciwok ka ki nipotcik e patakockosotcik. Kit 
iteritenawaw ia, wirawaw kirawe ki matci iriniwiwok patok 
kotakihik Jérusalem iriniwok? 

5Ki witamatinawaw, nama nte icinakon. Kecpin aric aka kweskatisiekwe, ekoni 
kaie kirawaw kaskina e taciekw ke ici nipoekw.” 

Atisokanicic: Wapiminatikw aka ka nitawikiritci owapimina 

6Minawatc Cecoc atisokew ohweriw atisokaniciciriw, e itetc: “Takopan iriniw, 
wapiminatikwa e tarikopanen okitikan askik. Peikwaw e kicikarik wi nta 
manipatekopan wapimina, nama aric tariwa. 

7Aci itew kitike iriniwa ka mitaritci kitikaniw: ‘Kanawapam! Aci wiec nicto 
pipona irikik ni pe natawapamaw ohwa wapiminatikw e nantowapamimak 
owapiminima, aka tca moci e nitawikitc wapimin. Kickikohwakan tca! Ceckwat 
tcimoso ohwa wapiminatikw.’ 

8Aci anahwe kitike iriniw itew ka tiperitamiritci: ‘Okimaw, ponihi kiapatc peikwo 
pipona. Ni ka waratawokahikan waska wapiminatikok kirika ni ka actan atikw 
okatci. 

9Minawatc nipike pot kata nitawikiw wapimin. Kecpin aric aka nitawikite, ki ka 
ki kickikohwaw.’” 

E kikehakaniwitc iskwew ka maskisitc e arwepi kicikarik 

10Peikwaw e arwepi kicikarik, peikw cota aiamihe mikiwamik kiskinohamakepan 
Cecoc. 

11Tapan neta peikw iskwew e maskisitc. Aci mitato acitc nicwaso pipona irikik 
esko ka icinakositc, matci manitowa e ki ici akohikotc. Mocak tca ki 
wakictakopan. Nama wiskat tekaci ki tacokapowikopan anahwe iskwew. 

12Cecoc ka wapamatc anihi iskwewa, ki wicamew e itatc: “Iskwew, aci ki 
mirwatisin anihe ka ici akosiin.” 

13Ki takinew anihi iskwewa. Tecikotc ki tacokapowiriw, e micta mirwatcimaritci 
Kice Manitowa. 

14Aric iriniw ka nikaniwitc neta cota aiamihe mikiwamik ki kiciwasiw osam e ki 
kikehiweritci Cecoca e mekwa arwepi kicikarik. Ki itew iriniwa neta ka 
tacikerispana e mitcetinaniwonik: “Nikotwaso kickwa irikik matci 
otamironaniwon. Ekoni apitc ki ta pe nta kikehikosinawaw, nama aric e mekwa 
arwepi kicikak!” 

15Ki naskamako Teperitcikeritci, e itikotc: “Ki micta miro iriniwikasonawaw! 
Mekwata ko e arwepi kicikak, tato neta e taciekw nta manapikonew 
omotcewotikoma kekotc ma otatikoma e iciwiratc kitci nta minikweritci. 

16Anahwe tca iskwew, kaie wir Abraham otaniskotape osimiriw, mitato acitc 
nicwaso pipona irikik ki takopitiko Matci Manitowa! Kit iteritenawaw ia nama 
acteripan kitci apikonakaniwitc mekwata e arwepi kicikarik?” 

17Aniki ka wi marerimawaspan Cecoca ki waneritamok aniheriw e itikotcik. Aric 
kaskina kotakihik iriniwok neta ka tacikewaspan ki micta mireritamok e 
wapamatcik Cecoca e miro totamiritci. 

Atisokanicic: Rimotat okitamina 
(Natawapata kaie Matio 13.31-32; Mark 4.30-32) 

18Cecoc itew: “Tan e icinakonik Kice Manito Okimawin? Tan ke ki iteian kirawe 
kitci ki nisitotakonik e icinakonik? 

19Mia mitowi okitamina, rimotat ka icinikatcikatek, iriniw e ki otapinak, 
minawatc e ki matce kitiketc okitikan askik. Ki mirokiriw, nac ki iti mictikowiw, 
nac pirecicak ki pe nta ocitawok otcictoniwaw neta otikonik.” 

Atisokanicic: Ciwockitcitcikan 
(Natawapata kaie Matio 13.33) 

20Kiapatc itew Cecoc: “Tan ke ki iteian kitci ki kiskeritamekw e icinakonik Kice 
Manito Okimawin? 

21Mia mitowi ciwockitcitcikan, iskwew e tcipaketc, e otapinatc nipara napanewa 
e tca mamowinatc ciwockitcitcikana, nac kaskina e opisoritci.” 

Ickwatem ka cakwacik 
(Natawapata kaie Matio 7.13-14,21-23) 

22Minawatc Cecoc aiacockamopan e ici otenaskarik, e pa kiskinohamakespan 
mekwatc e icakopanen nete Jérusalem otenak. 

23Kokwetcimakaniwiw: “Teperitcikein, nama ia kata mitcetiwok iriniwok ke 
akwacimakaniwitcik?” 

Cecoc itew: 

24“Tarasak nicino ickwatem ke ki pitakaniwok, pimatisiwinik itekera. Kaketin 
mantokasokw kitci pitakeiekw ickwatem ka cakwacik. Mitcet iriniwok meka kata 
wikokwe pitakewok. Nama aric kata kackitawok. 

25Apitc ka tiperitak mikiwamiriw pisikote e nta kipwaskohak ickatemiriw, aka e 
ki pitakeiekw, ki ka papwahikanawaw, kitci iteiekw: ‘Okimaw, cenamacinan 
ickwatem!’ Ki ka tca itikowaw: ‘Nama ki kiskerimitinawaw tante wetciekw!’ 

26Minawatc ki ka itawaw: ‘Ki ki witci mitcisomitonano, kaie tapickotc ki 
minikwatano, kaie tca ki pa kiskinohamakatai meskanak nete notenaminak ka ici 
tacikeiakipan.’ 

27Kiapatc aric ki ka itikowaw: ‘Nama ki kiskerimitinawaw tante wetciekw! Ekoci 
nta matcakw, kaskina e taciekw ka matci totamekw!’ 

28Aci nta ki ka matonawaw kirika e kakiceapiteciniekw, wapamekwe Abraham, 
Isak, Cakop acitc kaskina ka ki pe nikan tipatcimotcik nete Kice Manito 
Okimawinik e taciketcik, kirawaw tca e ki orowiticohikoiekw. 

29Kotakihik iriniwok kata pe takociniwok, kaskina wiec kitci ototetcik, wapanok 
kirika nekapehonok, kiwetinok kaie cawonok, kitci tca pe nta natapitcik 
mitcisowakanatikok nete Kice Manito Okimawinik. 

30Minawatc tca iriniwok anotc ka otananickatcik, kecko kata nikanickawok. Aniki 
tca anotc ka nikanickatcik kata otananickawok.” 

Cecoc e arimotak Jérusalem otenariw 
(Natawapata kaie Matio 23.37-39) 

31Ani apitc atita Pharisien iriniwok ki pe natcikapowictawewok Cecoca e itatcik: 
“Ki ta matcan ota tecikotc, pitoc wiec kitci icain. Osam anahwe 
okimaw Hérode nataweritam kitci nipahikoin!” 

32Ki itew Cecoc: “Natawapamakw anahwe okimaw Hérode, witamawak mia 
wakoc e iterimak, ‘Ni orowiticohwawok matci manitowok, kaie ni pa kikehawok 
ka akositcik. Anotc kaie wapake ni ka itotiskan. Minawatc ickwa nicto kickokake, 
ekoni patama ke kictaian notamirowin.’ 

33Aric otcitakotc kiapatc actew anotc kitci nosanetaian nimeskanam, kaie peikon 
wapake kirika awos wapake. Nama meka acteriw kotak wiec kitci 
nipahakaniwitc awik ka ki pe nikan tipatcimotc, tepirak neta Jérusalem otenak.” 

34Itew kiapatc Cecoc: “Jérusalem, Jérusalem, kirawaw neta ka 
tacikeiekw Jérusalem otenak. Ki nipahawawok ko ka nikan tipatcimotcik kirika ki 
pe mosinihawawok iriniwok ka ki pe iciticohikotcik Kice Manitowa kirawaw otci. 
Mitcetwaw ni ki iteriten kitci pe mawotcihitakok kitci nanakatcihitakok, mia 
pakahakwan e ici nanakatcihatc opakahakwanicicima, cekotc otatakonik e aratc 
onitcanica. Nama aric ki ki otci ici naheritenawaw. 

35Aci tca Kice Manito kata nakatam kotenamiwariw. Ki witamatinawaw ohwe: 
nama awocamec ki ka wapaminawaw, patoc otcitciparike kitci iteiekw e 
arimomiekw: ‘Caweritakosiw aniheriw Kice Manito ka ki pe iciticohwatc!’” 

Luc 14 

E kikehakaniwitc iriniw e akositc 

1Peikwaw e arwepi kicikarik, Cecoc icakopan peikw Pharisien okimaw 
omikiwamirik e nta mitcisotc. Kotakihik iriniwok neta ka tacikewaspan wewerita 
nanakatcihewakopan Cecoca e wi wapamatcik ke itotiskeritci. 

2Tapan neta peikw iriniw e akosispan, e pakiparitc oskatik. 
Natcikapowictawepan Cecoca. 

3Aci arimwew Cecoc e tca kokwetcimatc ka kiskinohamakeritci cota aiamihe 
irakonikewiniw kirika Pharisien iriniwa: “Itactew ia kitirakonikewinino matci 
kitci ki kikehakaniwitc awik e arwepi kicikarik kekotc aka kitci kikehakaniwitc?” 

4Nama aric awik ki otci wi naskamo. Ekoni ka ici takinatc Cecoc anihi iriniwa ka 
akosiritci e kikehatc. Minawatc ki kiweticahwew. 

5Itew anihi kotakihi iriniwa ka tacikeritci: “Kecpin peikw nta e taciekw tarikwena 
okosa kekotc ma omotcewotikoma e posipariritci otahipanik, tecikotc kata 
wikotcihew, taina, misawatc e arwepi kicikarik?” 

6Nama ki otci kackitawok kitci naskamotcik. 

Ke totcikatek e orapinaniwok e wicakemonaniwok 

7Nanakatcihepan Cecoc e totamiritci anahweriw iriniwa ka ki wicamakaniwiritci 
e mitcisonaniwonik, e wi miro apihitisoritci. Kaskina tca ki atisokawew ohweriw 
atisokaniciciriw: 

8“Kecpin e wicamikoin kitci nta makocein e nipowinaniwok, akawir nikanik nta 
api. Kwecan kotak awik ki wicamakaniwitake, kirawe e kicteritakositc patok kir. 

9Kecpin tca tecikotc nta orapiine e ici micta kicteritakok, anahwe ka ki 
wicamitakw e niciekw ki ka pe natawapamikw, kitci tca itisk: ‘Miri anahwe kitci 

apitc, neta ka ici apiin.’ Ki ka tca micta waneriten kitci pimotein tekaci otananik 
kitci ici nta apiin. 

10Meckotc tca, e wicamikoin, tekaci mamitenamik ki ka nta apin. Minawatc apitc 
pe takocike anahwe ka ki wicamisk, ki ka itikw: ‘Nikwimes, nikanik pe ica, kirawe 
kitci miropiin.’ Ki ka tca micta kicterimikowin e wapamiskik ka witci 
mitcisomiskik. 

11Anaha kotc ka icperimitisotc, kata tipaterimakaniwiw. Anaha tca kotc ka 
tipaterimitisotc kata icperimakaniwiw.” 

12Minawatc Cecoc itew anihi ka ki wicamikotc: “Kecpin e ocitain kitci 
mitcisonaniwok kimikiwamik, e apita kicikanekwaniwok kekotc e 
nipekwaniwok, akawir wicamik kikwimesak, akawir kaie kiwitcicanak kekotc 
kotakihik kitcirowemakanak, akawir kaie aniki kiwitci tacikemakanak ka 
micikitatcik. Wirctamiwaw meka ki ka ki kiwe wicamikok, kirika ekoni ke ici 
tapictakoin e ki miro totaman. 

13E wicakemoin kitci makocaniwok, wicamik ka kitimakisitcik, ka maskisitcik, ka 
atciwockatcik kirika aka ka wapitcik. 

14Ki ka tca micta caweritakosin. Nama meka aniki ki ka ki tapictakok. Aric Kice 
Manito ki ka tapictakw apitc apitcipahakaniwitawe aniki kaskina icikowisk ka 
iteritakositcik.” 

Atisokanicic: E kitci makocaniwok 
(Natawapata kaie Matio 22.1-10) 

15Peikw iriniw neta ka apispan mitcisowakanatikok, ka ickwa petak aniheriw ka 
iteritci Cecoca, ki itew: “Caweritakosiw anahwe ke mitcisotc neta ka ici 
makocaniwonik Kice Manito Okimawinik!” 

16Atisokawew ohweriw Cecoc atisokaniciciriw, e aitetc: “Peikw iriniw ocitakopan 
kitci micta makocaniwonik. Mitcetiwakopan ka wicamakaniwitcik kitci nta 
mitcisotcik. 

17Aci ka ickwa aiketc anaha iriniw kitci mitcisonaniwonik, ki iciticahwew peikw 
otarotakana kitci nta wicakemoritci, kitci iteritci: ‘Aci nit ickwa aikanan kitci pe 
nta mitcisoekw.’” 

18“Kaskina aric aiackotc nama wi icawok aniki ka ki wicamakaniwitcik. Anahwe 
nictam ka ki wicamakaniwitc itew anihi arotakana: ‘Anotcikwetc ni ki otapinen 
kitikan aski. Arimatc ni ka natawapaten. Ki pakoserimitin aka wiec kitci 
iteritaman aka e pe icaian kitci nta witci mitcisomitan.’” 

19“Kotak ka ki wicamakaniwitc itew: ‘Anotcikwetc ni ki otapinawok mitato 
motcewotikok. Ni wi tca nta kotci otamirohawok. Ki pakoserimitin aka wiec kitci 
iteritaman aka e pe icaian kitci nta witci mitcisomitan.’” 

20“Minawatc kotak ka ki wicamakaniwitc itew: ‘Anotcikwetc nit ickwa nipowin. 
Ekoni wetci aka ke ki pe icaian.’” 

21“Ekoni e ici kiwetc anahwe arotakan. Witamawew anihi okimama aniheriw ka 
ki itakaniwitc. Aci micta kiciwasiw anahwe iriniw. Itew anihi otarotakana: ‘Ekoci 
nta ica otenak, meskanak kirika kotak wiec e tacikaniwok. Pecowikw ota aniki ke 
wapamatcik nta, ka kitimakisitcik, ka maskisitcik, aka ka wapitcik acitc ka 
atciwockatcik.’” 

22“Minawatc e ickwa pa wicakemotc anahwe arotakan, aci pe nta witamawew 
anihi ka tiperimikotc: ‘Okimaw, aci nit ickwa itotiskan anihe ka ki iciin. Kiapatc 
aric takon apiwin kotakihik kitci ki pe nta mitcisotcik.’” 

23“Aci itew anahwe iriniw otarotakana: ‘Orowi nte otenak, nete ica warawik 
kitikan askik itekera. Wikockatc wicamik aniki nakewar ka taciketcik, kaskina ke 
wapamatcik kitci pe nta mitcisotcik, nac kitci micta mitcetinaniwok 
nimikiwamik. 

24Ki witamatinawaw: nama otci peikw nta e tacitcik aniki nictam ka ki 
wicamakaniwitcik kata pe nta mitciso ota.’ ” 

Ke totak awik kitci ki nosanehwatc Cecoca 
(Natawapata kaie Matio 10.37-38) 

25Mekwata e pimotespan Cecoc, micta mitcet iriniwa witcewikopan. Aci 
kiwekapowiw, kaskina e itatc: 

26“Awik ka iteritak kitci witcewitc, acteriw kirawe kitci sakihitc patok e asitci 
sakihatc otawiwa, okawiwa, owiwa, onitcanica, octesa, omisa, kirika ocima, 
kirawe kaie kiapatc kitci sakihitc, patok wir tipirawe e asitci sakihitisotc. Kecpin 
aka ici sakihite, nama ni ka ki witcewikw. 

27Kaie anahwe aka ka miwiratc otcipaiatikoma kitci ki tca nosanehwitc, nama 
kaie wir ni ka ki witcewikw.” 

28“Kecpin peikw nta e taciekw e wi ocitatc mikiwamiciciriw e icpaskahak, 
warawik kitci ki wapatcikaterik kekwariw, apiw pitama. Akitam irikik ke 
itakitakonik, e nta kiskeritak kaie irikik coriariw wir tipirawe e takonik, kitci ki 
tca kictatc otamirowin. 

29Kecpin meka kitciparite e asinikanikitciketc, aka aric e kackitatc kitci kictatc, 
kaskina ke wapamikotc kata matce papirototako, 

30kitci tca itikotc: ‘Ki kitcipariw e ocitatc mikiwamiriw, nama aric ki kackitan kitci 
kictatc otamirowin!’” 

31“Peikon ni kecpin peikw okimaw e matcatc, e wi natoparictowatc kotakihi 
okimawa, apiw pitama e mamitoneritak ke apitc kackitakwen kitci kanewitc, wir 
tipirawe mitatowaw kice mitato mitana e taciritci ocimakanicima, anahwe tca 
kotak okimaw nicitana tatwaw kice mitato mitana e taciritci ocimakanicima. 

32Kecpin iteritake: ‘Nama ni ka kanewin,’ kata iciticahwew atita iriniwa kitci 
natawapamaritci anihi kotakihi okimawa kiapatc e rawonakosiritci, e 
kokwetcimatc ke ki totcikaterik kitci ki miroparihitotcik.” 

33Minawatc itew Cecoc: “Ekoni wetci ititakok, nama otci peikw nta e taciekw ni 
ka ki witcewikw kecpin aka pitama pakiteritake kaskina e ici tatak.” 

Ciwotakan aka wiec ka irapatak 
(Natawapata kaie Matio 5.13; Mark 9.50) 

34“Mirwapatan ciwotakan. Kecpin aric aka awocamec nisitospokoke ciwotakan, 
tan ke ki totcikatek kitci koski ciwak? 

35Nama aci wiec irapatan kitikan askik kitci ki actakaniwok, nama kaie atikw 
okatci kata ki actakaniwon. Ekoni e ici orowepinikatek. Wewerita natotamokw 
ohwe, kirawaw ka kackitaiekw kitci nisitotamekw!” 

Luc 15 

Atisokanicic: Maritcenic ka ki onihakaniwitc 
(Natawapata kaie Matio 18.12-14) 

1Ka natockaketcik kirika kotakihik iriniwok aka e kicterimakaniwitcik pe 
natawapamepanak Cecoca e wi natotawatcik e aiarimweritci. 

2Aric Pharisien iriniwok kirika kotakihik ka kiskinohamaketcik cota aiamihe 
irakonikewiniw marerimepanak Cecoca, e itetcik: “Anahwe iriniw mireritam e pe 
natawapamikotc iriniwa aka e kicterimakaniwiritci, kaie witci mitcisomew!” 

3Aci atisokawew Cecoc, e itatc: 

4“Kecpin peikw neta e taciekw e taratc mitato mitana maritcenica, e tca onihatc 
peikw omaritcenicima, kata nakatew anihi kotakihi cakitato mitana acitc cakitato 
maritcenica, taina, e iciwiratc neta e ici kanawerimakaniwiritci e miro 
mackociwonik, kitci ki tca nta nantowapamatc anihi peikw ka ki onihatc, nac kitci 
miskawatc. 

5Ickwa miskawate, kata micta kice mireritam. Kata miwocimew e kiwewiratc. 

6Takociwirate omikiwamik, aci kata wicamew okwimesa kirika owitci 
tacikemakana, kitci itatc: ‘Pe nta mireritamokw, kaie nin e micta mireritaman! 
Aci nit ickwa miskawaw nimaritcenicim, anahwe ka ki onicikipan!’ ” 

7Minawatc itew Cecoc: “Ki witamatinawaw, ekoni peikon ke icinakok wakwek. 
Kirawe kata micta mirwatcitcikaniwoniw neta peikw pactati iriniw otci aci ka ki 
kweskatisiritci, patok cakitato mitana acitc cakitato e tacitcik ka miro iriniwitcik 
otci, ka iterimitisotcik aka e acterik kitci kweskatisitcik.” 

Atisokanicic: Coria ka ki onitakaniwok 

8Kiapatc atisokew Cecoc: “Kecpin peikw iskwew e tatak mitato coriapiskoriw, 
peikw tca e onitatc, tecikotc kata iskaham wactenamakaniw, taina? Kata 
wepahikew, wewerita e nantowapatak, nac kitci miskak. 

9Ickwa miskake tca, kata wicamew okwimesa kirika owitci tacikemakana, kitci 
itatc: ‘Petcimotekw! Pe nta mireritamokw, kaie nin e micta mireritaman! Aci nit 
ickwa misken nicoriapiskom ka ki onitaiapan!’” 

10Minawatc itew Cecoc: “Kaie ki witamatinawaw, ekoni peikon e asitci 
mireritamiritci Kice Manito otacerima, peikw pactati iriniw e kweskatisitc.” 

Atisokanicic: Ockinikiw ka ki onicik, minawatc ka ki miskawakaniwitc 

11Aci kiapatc Cecoc atisokew: “Weckatc takopan iriniw, nicirikopan okosa. 

12Ka mawotci awaciwitc ki itew otawiwa: ‘Nitata, mirici ma kicatc irikik ka ici 
tataman, anihe tipan ka ki actain kitci mirikoian ickwa nipoine.’ Aci anahwe 
iriniw kaskina e ici tatak tetawonamawew e niciritci okosa. 

13Kek nikotin e kicikarik anahwe ka mawotci awaciwitc atawew aniheriw ka ki 
ici mirakaniwitc. Ekoni e ici matcatc e matcewitatc ocoriam, warawik askik e 
icatc. Ekote nte ka taciketc, aci kaskina e iti tcakinak ocoriam, e tcakapawotatc, 
kaie e tcaki miriwetc pacikwatisiwinik.” 

14“Ka ickwa kaskina tcakinak ocoriam, aci mitawokatew nta askik, aci kiskeritam 
kekociciriw e noteparitc, aka e takonik ke mitcik. 

15Aci nta pakoserimew kitike iriniwa kitci atoskectawatc. Ki iciticohoko kitikan 
askik, kokoca kitci nta nanakatcihatc. 

16E apitc pakatekopanen kata kackitapan aniheriw kokoca omitcimimiriw kitci 
mitcik. Nama aric awiriw ki otci miriko mitcimiriw. 

17Mamitoneritam: ‘Kaskina notawi otirinima micta miro mitcisoritakena, wawatc 
ickopariritakena. Nin aric orina ni pakatan. 

18Ke ki totaman, ni ka kiwan notawik. Ni ka itaw: “Notawi, ni ki pactatin, Kice 
Manito e ki akohak, kirika kaie kir e ki akohitan. 

19Nama ni tipi iteritakosin ‘nikosis’ kitci iterimiin. Mitowi peikw nta e tacitcik 
kitarotakanak ki ta iterimin.” ’ 

20Ekoni e ici matcatc, e kiwetc otawik.” 

“Mekwata kiapatc orina e rawonakositc kitci ki takocik omikiwamiwak, 
wapamiko otawiwa. Anahwe iriniw micta kitimakerimew anihi okosa. 
Mawinitew e nta nakickowatc. Wakinew e cawerimatc kaie otcemew. 

21Aci itew anahwe ockinikiw: ‘Notawi, ni ki pactatin, Kice Manito e ki akohak 
kirika kaie kir e ki akohitan. Nama ni tipi iteritakosin “nikosis” kitci iterimiin.’ ” 

22“Aric anahwe iriniw itew otirinima: ‘Wewepitakw! Petakw nte kapotowan ka 
mawotci mirwacik! Piskamotarakw tca! Arimakw tapitcitcepasona otcitcik, acitc 
ke omaskisinitc! 

23Pe iciwirakw anaha motcewotikocic ka ki wirinohakaniwitc! Nipahakw tca! Ki 
ka ocitanano kitci micta makocaniwok kirika ki ka micta mirwatcitcitenano! 

24Anahwe meka nikosis ka ki nipospan aci koski pimatisiw. Ki onicin, aci aric 
ickwa miskawakaniwiw!’ Ekoni ka ici kitciparik e micta mirwatcitcikatek.” 

25“Mekwata anahwe ka octesimawitc e otamirotc nta kitikan askik. Minawatc e iti 
kiwetc, aci kekatc e takocik omikiwamiwak, petam e nakamonaniwonik kirika e 
niminaniwonik. 

26Ekoni e ici wicamatc peikw arotakana, e kokwetcimatc: ‘Tan e isparik?’” 

27“Itiko anihi arotakana: ‘Aci ickwa takociniw kicim, kirika kotawiwaw ki itew 
kitci nipahakaniwiritci motcewotikocica ka ki wirinohakaniwiritci kitci 
makocaniwonik, e micta mireritak e ki pe kiweritci okosa e miro pimatisiritci.’” 

28“Kiciwasiw octesimaw. Nama wi pitakew nta e ici makocaniwonik. Pe 
natawapamiko otawiwa, e pakoserimikotc kitci pe pitaketc.” 

29“Itew aric otawiwa: ‘Natotaci! Aci mitceto pipona kit atoskectatin, aka wiskat e 
ki otci anwetatan kekocic e ici witamawiin ke totaman. Nama aric wiskat ki ki 
otci mirin wawatc tepirak atikocic kitci ki ocitaian makocan, kitci ki 
mirwatitamak kirika nikwimesak. 

30Aci aric pe kiwew anahwe kikosis, anahwe ka ki tcakinamokwen kicoriamiriw 
kirika iskwewa pacikwatisiwinik ka ici pimoteritci. Wir otci ki ki nipahaw 
motcewotikocic ka ki wirinohakaniwitc kitci ki makocaniwonik!’” 

31“Aci itew iriniw: ‘Nikosis, mocak kir ki witci tacikemin. Kaskina e ici tataman 
kaie kir anihe kit ici taten. 

32Aric actew kitci ocitaikw makocan kirika kitci micta mirwatitamokw! Anahwe 
meka kicim ka ki nipospan, aci koski pimatisiw! Ki onicin, aci aric ickwa 
miskawakaniwiw!’” 

Luc 16 

Atisokanicic: Arotakan ka ki kackitatc 

1Cecoc atisokawew owitcewakana, e itatc: “Takopan iriniw e micikitatc. 
Tarikopan peikw otarotakana ka mitarispana kaskina e ici tatak. Kek peikwaw e 
kicikarik ki pe witamawakaniwiw e ki onactaritci ocoriam anihi otarotakana. 

2Anahwe ka tiperitak wicamew otarotakana kitci pe natawapamikotc, e itatc: 
‘Kekwan ni anihe ka ititakeian e itatcimikoin, e onactain nicoriam? Matca nta 

masinaha kaskina ka ki irapatcitain nicoriam. Nama meka aci ki ka ki 
atoskectawiin.’” 

3“Anahwe arotakan iteritam: ‘Ni ka maninamakw nokimam notamirowiniw. Tan 
tca ke ki totaman? Nama ni tipi mackawisin kitci ki otamiroan kitikan askik, 
kirika ni ta waneriten kitci natotamakeian.’ 

4Kek iteritam: ‘Ah! Ni kiskeriten ke totaman! Kirika ickwa onitaiane 
notamirowin, ni ka pitakahikok iriniwok omikiwamiwak!’” 

5“Papeikw wicamew kitci pe natawapamikotc kaskina anihi iriniwa ka ki 
masinahamowarispana kekociciriw anihi okimama. Itew anihi nictam ka pe 
icaritci: ‘Tan irikik mesinahamowotc nokimam?’” 

6“Itiko anihi iriniwa: ‘Mitato mitana tato kwapahikan pimiteriw.’” 

“Itew anahwe arotakan: ‘Enko ohwe kimasinahikan ka ki masinahotisoipan. 
Wewepita nta api. Meckotasinaha tca, tepirak niaranaw mitana tato kwapahikan 
kitci itasinatek e masinahamowotc nokimam.’” 

7“Minawatc kotakihi iriniwa itew: ‘Kir tca, tan irikik mesinahamowotc 
nokimam?’” 

“‘Mitato mitana tatockin mirominockwa,’ itiko anihi iriniwa.” 

“Itew anahwe ka atoskectaketc: ‘Enko ohwe kimasinahikan ka ki 
masinahotisoipan. Meckotasinaha tca, tepirak nicwaso mitana tatockin kitci 
itasinatek e masinahamowotc nokimam.’” 

8“Minawatc nanake anahwe ka tiperitak ka petaketc ka ki totamiritci otarotakana 
e ki wecimikotc, peikon ki mirwatcimew, osam e ki kackitaritci kitci 
nahiparitaritci aniheriw ka ki ici matcipariritci. Tapwe wirata, iriniwok e 
tiperitakositcik ota askik, kirawe wirawaw kackitawok ko e natowi totakik ke ki 
totcikaterik kitci nahiparihitonaniwonik patok iriniwok ka waseatisitcik.” 

9Kirika kiapatc ki itew Cecoc: “Nin kaie ki witamatinawaw: mirwapatcitakw 
kicoriamiwaw ota askik e takok, anihe ke ki wecimikoekw, eckam kirawe kitci 
mitcetitcik kikwimesiwawok. Ickwa tca tcakinamekwe kicoriamiwaw, kata 
mireritam Kice Manito kitci pitakahitakw kakike tacikewinik.” 

10“Iriniw ke ki asperimototawakaniwitc kitci mitatc kekociciriw aka orina e 
kicteritakonik, matci kaie kata ki asperimototawakaniwiw kitci mitatc 
kekociciriw ka kicteritakonik. Minawatc iriniw aka ke ki 
asperimototawakaniwitc kitci mitatc aniheriw aka ka kicteritakonik ka ki 
mirakaniwitc kitci mitatc, peikon nama kata ki asperimototawakaniwiw kitci 
mitatc kekociciriw ka kicteritakonik. 

11Kecpin tca kirawaw aka ki otci miro irapatcitaiekw kicoriamiwaw ota askik, 
awin tca ke asperimototatakw kitci mitaiekw tapwe micikitawin? 

12Kecpin aka e ki otci miro irapatcitawekw kotak awik otirapatcitcikan e 
mitawekw, awin ke miritakw tipirawe ke tiperitamekw?” 

13“Nama awik kata ki atoskectawew nicw okimawa. Matci peikw kata cikerimew, 
kotakihi tca matci kata sakihew. Kekotc peikw kata miro atoskectawew, kotakihi 
tca kata atimikapowictawew. Nama ki ka ki atoskectawawaw Kice Manito kirika 
tca mekwata coria e atoskectamekw.” 

Kotakeriw ka ki aitetc Cecoc 
(Natawapata kaie Matio 11.12-13; 5.31-32; Mark 10.11-12) 

14Mekwata Pharisien iriniwok kaskina petawewakopan Cecoca e aiteritci, 
papirotawewakopan. Sakitawakopan meka coriariw. 

15Ki itikowok Cecoca: “Kirawaw iriniwok ka nataweritamekw kitci iterimitakok 
iriniwok ‘icikowisk itatisiwok.’ Aric Kice Manito ki kiskerimikowaw e 
icinakosiekw kitehiwak. Aniheriw meka ka ici kicteritakik iriniwok, wir Kice 
Manito cikeritam.” 

16“Kinowec mirwapatanipan Moïse otirakonikewin acitc ka ki pa nikan 
tipatcimotcik omasinahikaniwawa, nac apitc ka pe takocik Capatis. Esko tca ki pe 
takocik Capatis, aci Mirwatcimowin tipatcimonaniwon, Kice Manito Okimawin ka 
otci kiskeritcikaterik. Kaskina awik tca wikokwe pitakewok neta, aka aric e wi 
nosanetatcik otirakonikewiniriw. 

17Kirawe aric kata wetanopan keskat aka kitci takok wasko kirika aski, patok aka 
kitci takok mawotci e apicacik itewin kotc e itisinatek irakonikewinik.” 

18“Iriniw ka matceticohwatc okoma, e tca nipowitc kotakihi iskwewa, 
pacikwatisiw. Kaie iriniw ka nipowitc iskwewa e ki matceticohwaritci onapema, 
peikon kaie wir anahwe iriniw pacikwatisiw.” 

Iriniw ka micikitatc kirika Lazare 

19“Takopan iriniw e micikitaspan. Micta mirwaspisokopan. Ka mawotci 
mirwekinik kirika mocak ka mawotci misakitakonik wikasiriw apatcitakopan. 
Tato kickwa mirwatcitahitisokopan e micta ko miro mitcisokopanen. 

20Takopan kaie kotak iriniw e kitimakisispan, Lazare icinikasokopan. Micta 
akosikopan e omikitc kaskina ocakak. Taci mackocinokopan nikanik 
otickwatemirik anihi iriniwa ka micikitaritci. 

21Kata ki mireritamokopan kitci mitcik e pinekitcikeritci, mitcisowakanatikok e 
otci papakitinik, anihi ka micikitaritci iriniwa e ici apirispana. Wawatc kaie 
atimwa pe nta nanokwatamiripana aniheriw omiki, e apitc omikispan.” 

22“Kek anahwe iriniw ka kitimakisitc ki nipo. Aceriwa ki iciwiriko neta 
pecotcik Abrahama e ici tacikeritci. Kaie wir anahwe iriniw ka micikitatc ki nipo, 
kirika ki rikwaskatakaniwiw. 

23Micta nekatcitakopan neta ka ici taciketcik ka nipotcik. Ki itapiw icpimik. 
Wapamew Abrahama acitc Lazara e witcikapowictakoritci. 

24Aci nte ici tepwew: ‘Notawi Abraham, kitimakerimici! Pe iciticoho anahwe 
tca Lazare onoskotc otcitci kitci akotitatc nipik, kitci tca pe takapawotatc 
niteriniriw. Ni micta meka nekatcitan ota ickotek.’” 

25“Aric itew Abraham: ‘Nosim, mikawi ma kir nipara e ki mirikoin kekocica 
mekwata ka pimatisiipan. Lazare tca wir kaskina wiec ici arimiparipan. Aric ota 
kakitcihakaniwiw, meckotc tca kir ki nekatcitan. 

26Kirika mictahi waraw neta nictowitc ka ici tacikeiekw kaie tca ninan. Nama tca 
awik kata ki pimotew neta kitci ki natawapamitakw, nama kaie awik ni ka ki pe 
natawapamikonan nte kitci ototetc ka ici tacikeiekw.’” 

27“Iriniw ka micikitatc itew: ‘Ki pakoserimitin, notawi, kitci 
iciticohwotc Lazare nete notawiwa omikiwamirik. 

28Niaraniwok neta nicimak. Ni pakoserimon tca Lazare kitci nta nanakasomatc 
anihi nicima kitci aiekwamisiritci, aka tca kitci pe icaritci kaie wirawaw ota ka ici 
nekatcitakaniwonik.’” 

29“Abrahama itiko: ‘Aniki kicimak kata ki tapwatamok aniheriw weckatc ka ki ici 
masinahamiritci Moïsa acitc ka ki pe nikan tipatcimorispana Kice Manito 
Omasinahikanik. Enkweriw ke ki natotawatcik.’” 

30“Anahwe ka micikitatc itew: ‘Notawi Abraham, nama kata tipipariniw kitci ki 
otci nisitotakik. Kecpin aric awiriw aci e ki niporitci pe natawapamikotawe, aci 
nta kata kweskatisiwok.’” 

31“Aric itiko Abrahama: ‘Kecpin aka wa natotawekwen Moïsa kirika anahweriw ka 
ki pe nikan tipatcimorispana, nama peikon kata wi pamitamok misawatc kecpin 
wapamatawe awiriw e ki niporitci minawatc tca e pe pimatisiritci.’” 

Luc 17 

Pactatowin kaie poneritcikewin e arimotcikatek 
(Natawapata kaie Matio 18.6-7,21-22; Mark 9.42) 

1Itew Cecoc owitcewakana: “Mocak kata takoniw iriniwok ke paskewirikotcik ota 
askik kitci pactatitcik. Aric anahwe ke paskewiratc owitc iriniwa kitci pactatiritci, 
kata nakickam kitci arimiparitc. 

2Kirawe kata miroparinipan wir otci, anahwe ka paskewiriwetc, kitci 
takopitakaniwiritci okwak asiniwa mia e irikwapiskisiritci, e pakopepinakaniwitc 
kitcikamik, patok kitci cikimatc peikw nta e taciritci ka apiciciritci kitci 
pactatiritci. 

3Aiekwamisikw tca!” 



224 

 

 
Canadian Bible Society, 2014. 

Kice Manito Ocki Omirwatcimowin 
 

 
 

 

“Kecpin kiwitcican e matci totak, wewerita arimotamo. Kecpin tca e mitatak 
aniheriw ka ki totak, ponerimi. 

4Kecpin nicowasowaw peikwo kickwa e matci totask, tatwaw tca e pe 
natawapamisk e itisk: ‘Ni cikeriten e ki matci totatan,’ ki ka ponerimaw.” 

Tapwetamowin 

5Teperitciketc itiko otarotakana: “Witcihicinan awocamec kitci tapwetamak.” 

6Aci itew Teperitciketc: “Kecpin ni irikokwake kitapwetamowiniwaw mitowi 
kitikanicic e irikokwak rimotat ka icinikatek ka micta apicacik, ki ka ki itawaw 
anaha mictikw: ‘Atcicka nta, nipik tca nete nanipowi!’ ki ta sapitakowaw.” 

Ke aitotisketc anahwe ka atoskectaketc 

7“Kecpin peikw neta e taciekw e tarikwena ka atoskectakotc ka ocitaritci kitikan 
askiriw, kekotc ma ka kanawerimaritci maritcenica, kecpin tca anahwe ka 
tiperitak e wapamatc otirinima e pe kiweritci mikiwamik, nte e ototeritci ka ki ici 
otamiroritci, kata itew ia: ‘Pe nta mitciso’? 

8Nama! Kirawe kata itew: ‘Tcipakocici. Minawatc meckotaspiso kitci pe nta 
atoskectawiin mekwata e mitcisoan kirika e minikweian. Minawatc tca kirctam ki 
ka mitcison kaie ki ka minikwan.’ 

9Nama arimatc kata naskamew anihi ka atoskectakotc, cakotc meka enkweriw 
otamirowin. 

10Ekoni peikon e icinakok kaie kirawaw e atoskectawekw Kice Manito. Ickwa 
itotiskeiekwe kaskina ka ki ititakw, ki ta itwanawaw: ‘Ninan ka atoskectaketcik 
tepirak. Ni ki mireritenan kitci itotiskeiak ka ki ici nataweritak Kice Manito!’” 

Mitato iriniwok ka ki kikehakaniwitcik 

11Mekwata e icakopanen Jérusalem otenak Cecoc, ki pimotew 
nictowitc Samarie askik kirika Galilée askik. 

12Apitc ka pitaketc peikw otenacik, aci mitato iriniwa ki pe nta nakickako. Aniki 
iriniwok kaskina omikiwapinewakopan. Warawik ki otcikapowiwok, 

13e tepwatatcik Cecoca: “Cecoc, Okimaw, kitimakerimicinan!” 

14Ki wapamew Cecoc, kirika ki itew: “Natawapamakok makatewokorewok kitci 
ki wapamitakok aci e icinakosiekw.” 

Mekwata e natawapamatcik makatewokorewa, mi kikewok e pimotetcik. 

15Peikw nta e tacitcik ka wapatak e kiketc, pe kiwe natawapamew Cecoca nte e 
tacikerispana, e micta mirwatcimatc Kice Manitowa e kiciwetc. 

16Pe nipiskoctawew Cecoca, e onicikweparitc askik, e naskomatc. Samarie askik 
otcikopan anahwe iriniw. 

17Aci itew Cecoc aniheriw ka witcewikospan: “Kaskina e mitatcitcik ki 
kikehakaniwiwok, taina? Tante aniki kotakihik cakitato iriniwok? 

18Nama ia awik ki otci iteritam kitci pe nta naskomatc Kice Manitowa, tepirak 
anahwe mantew ka ki pe natawapamitc?” 

19Minawatc itew anihi iriniwa: “Pasiko! Ekoni ici matca! Kit akwacimikowin osam 
e asperimototawiin.” 

Kice Manito Okimawin e pe takociparinik 
(Natawapata kaie Matio 24.23-28,37-41) 

20 Pharisien iriniwok ki kokwetcimewok Cecoca tan apitc ke takociparinik Kice 
Manitowa Okimawiniw. Ki itikowok: “Nama kicwatcitakaniwoniw Okimawin 
kitci ki wapatamekw aci e takociparinik. 

21Nama kaie awik kata ki itew: ‘Kanawapata, enko anihe!’ kekotc: ‘Ekota nta e 
takok!’ Aric kitehiwak, ekota nta e ici takonik Okimawin Kice Manito.” 

22Minawatc ki itew owitcewakana Cecoc: “Aci otcitciparin kitci pasoweritamekw 
kitci wapamekw anahwe Ka ki pe iriniwihitisotc, misawatc tepirak peikwo 
kickwa irikik kitci wapamekw. Nama aric ki ka wapamawaw. 

23Ki ka itikowinawaw: ‘Kanawapamakw nete!’ kekotc: ‘Ekota ota e taciketc!’ 
Akawir matcepatakw kitci natawapamekw. 

24Mia mitowi onimiskiw keskat e waskorehak kaskina icpimik ka peconakok kaie 
ka rawonakok, ekoni peikon ke icinakonik minawatc pe takocike anahwe Ka ki pe 
iriniwihitisotc. 

25Pitama aric kata micta nekatcitaw, kirika anotc mitcet iriniwa kata 
wepakoniko.” 

26“Anihe weckatc ka ki pe iciwepanik mekwata Noé ka pe pimatisikopanen, ekoni 
peikon ke iciwepanik pe takocike anahwe Ka ki pe iriniwihitisotc. 

27Ani apitc mitcisowakopan iriniwok kirika minikwewakopan. Nipowiwakopan 
kirika nipowihawasowakopan, nac aniheriw e kicikarik Noé ka positcimetc. 
Minawatc ki riskipoteriw askiriw e ki micta kimiwonik. Kaskina aniki kotakihik 
iriniwok ki kwapawewok.” 

28“Ekoni peikon ka ki iciwepanik mekwata Loth ka pe pimatisikopanen. Ani apitc 
iriniwok mitcisowakopan kaie minikwewakopan. Otapinasowakopan kaie 
atawewakopan. Matce kitikewakopan acitc manikewakopan. 

29Aric aniheriw e kicikarik ka matcatc anahwe Loth, ka nakatak 
otenariw Sodome ka icinikaterik, wakwek ki otci pakitiniw ickoteriw kirika 
ickwaskiteskoriw. Kaskina neta ka tacikewakopanen ki nipahikowok. 

30Ekoni peikon ke isparinik pe takocike anahwe Ka ki pe iriniwihitisotc.” 

31“Takociparinike aniheriw ke kicikarik, anahwe okitc mikiwamik ke pa taciketc, 
pitakamik aric e acterik otirapatcitcikan, nama acteriw kitci nitatowitc kitci 
otapinak otirapatcitcikan. Peikon anahwe ke pa otamirotc kitikan askik, nama 
acteriw kitci kiwetc omikiwamik. 

32Mikawerimimakw Loth okoma ka ki iciwepasiritci. 

33Anahwe ke natowi totak kitci kanaweritak opimatisiwin ota askik, kata onitaw. 
Aric anahwe ke onitatc opimatisiwin, kata kanaweritam. 

34Ki witamatinawaw: ani apitc tipiskarike nicw iriniwok tapickotc kata nipawok 
nipakanatikok. Peikw nta e tacitcik kata matcewirakaniwiw, kotak tca kata 
nakatakaniwiw. 

35Nicw iskwewok tapickotc mekwata kata taci ocihewok napanewa. Peikw nta e 
tacitcik kata matcewirakaniwiw, kotak tca kata nakatakaniwiw.  

[36Nicw iriniwok kata tacikewok kitikan askik. Peikw nta e tacitcik kata 
matcewirakaniwiw, kotak tca kata nakatakaniwiw.]” 

37Aci kokwetcimiko owitcewakana Cecoc: “Teperitcikein, tante anihe ke 
iciwepak?” 

Itew Cecoc: “Mia mitowi e ici takonik owiaw awesis e ki nipotc, ekota neta ke 
waskaretcik mikisiwok.” 

Luc 18 

Atisokanicic: Matci tipaskonike iriniw kirika iskwew 

1Minawatc Cecoc ki atisokawew ohweriw atisokaniciciriw, e wi kiskinohamawatc 
mocak kitci pakoserimoritci, aka wiskat kitci atweritcikeritci. 

2Ki itew: “Tapan neta otenak peikw tipaskonike iriniw aka ka kicterimaspan Kice 
Manitowa, aka kaie awiriwa e pamerimaspan. 

3Tarikopan kaie neta otenak cikawa, mocak e pe natawapamikospan, e 
nataweritamirispana icikowisk kitci totawakaniwiritci, e itikospan ko: ‘Witcihici. 
Pe mirici icikowisk totakewin, osam e ki wecimitc awik.’ 

4Kinowec nama ki otci wi witcihew anahwe tipaskonike iriniw. Kek iteritam: 
‘Tapwe nama ni kicterimaw Kice Manito, nama kaie iriniwok pamerimawok. 

5Aric anahwe cikaw ni tactikataw. Ni ka tca miraw icikowisk totakewiniw kitci 
kanewitc. Kecpin meka aka itotiskeiane, aspinikotc ni ka pe natawapamikw nac 
tekaci kitci aieskohitc.’” 

6Aci kiapatc itew Teperitciketc: “Natotamokw aniheriw ka ki itetc anahwe 
tipaskonike iriniw aka icikowisk ka itatisispan. 

7Nama ia kirawe wir Kice Manito kata wi mirew icikowisk totakewiniw 
anahweriw otirinima, ka pakoserimikotc e kicikarik kaie e tipiskarik? Kinowec ia 
nama kata pamotawew? 

8Ki witamatinawaw, tecikotc kata witcihew, icikowisk totakewiniw kitci miratc. 
Aric minawatc pe takocike anahwe Ka ki pe iriniwihitisotc, kata miskawew ia 
awiriw ka asperimototakotc ota askik?” 

Atisokanicic: Pharisien iriniw kirika ka natockaketc 

9Ohweriw kotakeriw atisokaniciciriw Cecoc ki atisokew anihi iriniwa otci ka 
iterimitisoritci kirawe wirawaw e kicteritakosiritci patok owitc iriniwawa: 

10“Nicw iriniwok ki amatciwewok, kitci aiamihe mikiwamik e icatcik kitci nta 
aiamihatcik. Peikw anahwe, Pharisien iriniwikopan e micta 
aiamihatisikopanen. Minawatc anahwe kotak iriniw natockasokopan kice 
okimawa otci. 

11Aci anahwe Pharisien ki nanipowiw nakewar e aiamihatc e kakimotc, e itetc: ‘Ah 
Kice Manito, mikwetc kit ititin aka e pactati iriniwian mitowi kaskina kotakihik 
iriniwok ka kimotitcik, ka matci totakik kirika ka pacikwatisitcik. Mikwetc kaie 
aka e itatisian mitowi anaha ka natockaketc. 

12Mocak nicwo kickwa tato manactakana ni roskoson kirika mocak nit aiamihe 
pakitinikan, e pokwenaman irikik e kanewian tato pipona, e mitatoniwok e 
miritan.’” 

13“Mekwata anaha ka natockaketc warawik nanipowikopan. Nama wawatc 
icpimik itapikopan. Otatamohotisokopan oskaskikanik kitci wapatahiwetc e apitc 
kackeritak. Aci itew: ‘Ah, Kice Manito, kitimakerimici, e pactati iriniwian!’” 

14Aci minawatc itew Cecoc: “Ki witamatinawaw, ka kiwetc anahwe ka 
natockaketc, aci icikowisk ki iterimiko Kice Manitowa. Aric 
anahwe Pharisien iriniw nama icikowisk ki otci iterimiko. Kaskina meka awik ka 
icperimitisotc, kata tipaterimakaniwiw. Anahwe tca ka tipaterimitisotc, kata 
icperimakaniwiw.” 

Cecoc e aiamitowatatc awacica 
(Natawapata kaie Matio 19.13-15; Mark 10.13-16) 

15Iriniwok pe iciwirepanak awacica kitci takinikoritci Cecoca, kitci tca 
aiamitowatikoritci. Ka wapamatcik Cecoc owitcewakana, ki otcinehwewok 
anahweriw iriniwa. 

16Aric Cecoc wicamew awaca kitci pe natawapamikotc, e itatc owitcewakana: 
“Pakitinakok awacak kitci pe natawapamitcik! Akawir otcinehwakok! Iriniwok 
meka ka asperimototawitcik mia ohki awacak, enko aniki ka ici tatakik Kice 
Manitowa Okimawiniw. 

17Tapwe ohwe ka witamatakok: awik aka ka ici naheritak kitci pe otitikotc Kice 
Manitowa Okimawiniw, mitowi awacic e pe otitikotc, nama wiskat kata ki 
pitakew neta.” 

Iriniw ka micikitatc 
(Natawapata kaie Matio 19.16-30; Mark 10.17-31) 

18Peikw cota okimacic ki kokwetcimew Cecoca: “Miro kiskinohamake iriniw, tan 
ke ki ici totaman kitci ki mirikoian kakike pimatisiwin?” 

19Cecoc itew: “Kekwan wetci icinikaciin ‘miro kiskinohamake iriniw’? Nama taw 
awik mocak e miro totak, tepirak Kice Manito. 

20Ki kiskeriten e itemakak cota aiamihe irakonikewin: 

‘Akawir pacikwatisi. 

Akawir manoho. 

Akawir kimoti. 

Akawir kiraski, awik kitci ki otci atamerimakaniwitc. 

Kicterimi kotawi kaie kikawi.’” Exode 20.12-16; Deutéronome 5.16-20 

21Aci itew anahwe cota okimacic: “Esko ka pe awaciwian ni ki sapiten kaskina 
anihi irakonikewina.” 

22Ka ickwa petak aniheriw e itikotc Cecoc, aci itew: “Peikw kiapatc kekocic ki 
noteparin. Matca nta atawe kaskina e ici tataman. Ki ka tca mamirawok ka 
kitimakisitcik aniheriw coriariw irikik ke kackitain. Meckotc tca wakwek ki ka 
micikitan. Petcimote pe nosanehici.” 

23Aric anahwe iriniw ka petak aniheriw e itakaniwitc ki micta kackeritam. 
Mictahi meka micikitapan. 

24Wapamiko Cecoca e kackeritak. Aci itiko: “Micta arimaniw ka micikitatcik kitci 
ki pitaketcik Kice Manitowa Okimawinik. 

25Arimaniw micta atikw kitci ki pitaketc e iriko pokoneckarik caponikaniw. 
Kirawe aric kiapatc arimaniw iriniw e micikitatc kitci ki pitaketc Kice Manitowa 
Okimawinik.” 

26Aniki ka natotawawaspan Cecoca itewok: “Awin tca ke ki akwacimakaniwitc?” 

27Itew Cecoc: “Kaskina kekociciriw aka ka kackitatc iriniw, Kice Manito wir 
kackitaw.” 

28Aci Pien itew: “Natotaci! Ni ki pakiteritenan kaskina ka ici tatamak, e 
nosanehitak.” 

29Itikowok Cecoca: “Tapwe ohwe ka witamatakok: kecpin awik nakatake 
omikiwam kekotc ma okoma nakatate, octesa, owitcicana, onikihikwa kekotc ma 
onitcanica, Kice Manito Okimawiniw otci, 

30kirawe mictahi awocamec kata pe otitiko anotc mekwata e pimatisitc, kirika 
nikanik kakike pimatisiwiniw kata pe otitiko.” 

Aci nictowaw e witak Cecoc ke iciwepasitc 
(Natawapata kaie Matio 20.17-19; Mark 10.32-34) 

31Cecoc ki matcewirew anihi owitcewakana e mitato acitc niciritci, e itatc: 
“Natotamokw! Jérusalem otenak ki ka icanano. Ekota nta kaskina ke pe 
iciwepanik, kaskina weckatc ka ki ici masinahakik ka ki nikan tipatcimotcik ke 
iciwepasiritci anihi Ka ki pe iriniwihitisoritci: 

32Kata pakiterimakaniwiw kitci makonikotc iriniwa aka ka cota iriniwiritci. Kata 
papirotako. Kata marerimiko kirika kata iskwatiko. 

33Kata pasakactehiko kirika kata nipahiko. Minawatc ickwa nicto kickokarike 
kata apitcipaw.” 

34Aric tekaci nama ki otci nisitotamiriwa Cecoc owitcewakana aniheriw ka ki 
itetc. Ki katamakaniwiriwa aka kitci nisitotamiritci. Nama kaie ki otci 
kiskeritamiriwa kekwariw ka wi arimotak Cecoc. 

Kikehakaniwiw iriniw aka ka wapitc 
(Natawapata kaie Matio 20.29-34; Mark 10.46-52) 

35Cecoc pecowapatamokopan Jéricho otenak. Peikw iriniw aka ka wapitc 
tcikiskanak taci apipan e natotamaketc. 

36Ka petak e mitcetinaniwonik e pe pimotaniwonik, kokwetcikemo tan e 
isparinik. 

37Itakaniwiw: “Cecoc Nazareth ka otcitc pimotew ota.” 

38Ekoni e ici micta tepwetc: “Cecoc, Okimaw Tapit Okosa, kitimakerimici!” 

39Aniki ka nikanickatcik kitotewok e itatcik aka awocamec kitci kitoritci. Aric 
kirawe kaketin tepwew e itetc: “Okimaw Tapit Okosa, kitimakerimici!” 

40Nokikapowiw Cecoc, e itetc kitci pe iciwirakaniwiritci kitci pe natawapamikotc. 
Ekoni e ici natcipahakaniwiritci. E petcimoteritci, aci itew Cecoc: 

41“Kekwan ka ici nataweritaman kitci totaman kir otci?” 

Itiko: “Teperitcikein, itotiske kitci koski wapian.” 

42Aci itew Cecoc: “Tapwe kit asperimototawin, ekoni wetci ki kikein.” 

43Tecikotc ki iti wapiw. Ki iti witcewew Cecoca, e mirwatcimatc Kice Manitowa. 
Kaskina ka ki wapatakik aniheriw ka ki pe iciwepanik ki mirwatcimewok Kice 
Manitowa. 

Luc 19 

Zachée 

1Ka ickwa pitaketc neta Jéricho otenak Cecoc, ki capotoweckam aniheriw 
otenariw. 

2Tapan iriniw neta Jérichok, Zachée e icinikasospan. Enko anahwe ka 
tiperimaspan kaskina ka natockaketcik. Micikitapan anahwe Zachée. 

3Wi nanto kiskerimakopan Cecoca e wi wapamakopanen. Aric nama tipi 
kinwaskosikopan. Nama tca kackitakopan kitci wapamatc, osam kaie e 
mitcetinaniwonik. 

4Ki nikanipataw. Ki iskwatowiw mictikok kitci ki wapamatc Cecoca ke 
pimoteritci neta. 

5Ka takocik neta Cecoc mia Zachéewa ka ici akosiritci, icpapiw e itatc: “Wepita e 
nitatowiin, Zachée. Actew kimikiwamik kitci tacikeian anotc.” 

6Tecikotc nitatowiw Zachée e mireritak e pitakahatc Cecoca omikiwamik. 

7Kaskina ka ki wapamatcik ki marerimewok Cecoca, e itatcik: “Anahwe iriniw ki 
nta tacikew pactati iriniwa omikiwamirik.” 

8Ki pasiko Zachée, e tca itatc Teperitcikeritci: “Natotaci, Teperitcikein. Apita 
nitirapatcitcikana ni ka mirawok kitimakisi iriniwok. Peikon kaie aniki ka ki 
kimotimakik, ocoriamiwaw ka ki wecimakik, newaw awocamec ni ka 
tapictowawok.” 

9Minawatc itew Cecoc: “Anotc akwacimiwewin ki pitakeparin ota kimikiwamik, 
osam kaie kir e omocomiin Abraham. 

10Wetci meka ki pe icatc anahwe Ka ki pe iriniwihitisotc, kitci ni natcipahatc 
iriniwa ka ki oniciniritci kitci akwacimatc!” 

Atisokanicic: E acotamawakaniwitcik iriniwok osawo coriariw 
(Natawapata kaie Matio 25.14-30) 

11Minawatc kiapatc Cecoc atisokowepan anahweriw iriniwa ka ki pe 
natawapamikotc kitci natotakotc. Pecotcik wirata Jérusalem otenak tacikepan. 
Iteritamwakopan aniki iriniwok tecikotc kitci pe takociparinik Kice Manitowa 
Okimawiniw. 

12Ekoni tca e ici itatisoketc Cecoc, e aitetc: “Takopan iriniw e micta 
kicteritakositc, warawik askik e ki icatc, kitci ki mirakaniwitc kitci okimawitc 
neta tipirawe otaskik. Minawatc tca kata pe kiwepan. 

13Epwamoci matcatc, ki wicamew mitato nta e taciritci otarotakana. Papeikw ki 
acotamawew peikw osawo coriariw e micta misakitakonik, e itatc: ‘Kit 
acotamatin ohwe coria kitci otamirotain kitci wikokwe rikitain mekwata ke 
itanahoan.’” 

14“Aric aniki iriniwok ka tacikewaspan neta otaskik cikerimewakopan anihi ke ki 
okimamiwaspan. Ki tca iciticohwewok atita iriniwa kitci natawapamaritci kice 
okimawa, kitci itaritci: ‘Nama ni natawerimanan anahwe iriniw kitci okimawitc 
nitaskinak.’” 

15“Peikon neta ki mirakaniwiw kitci okimawitc. Minawatc ki pe kiwew neta 
tipirawe otaskik. Aci pe wicamew otarotakana e wi nta kiskeritak ocoriam, irikik 
ka ki ici kackitaritci.” 

16“Anahwe nictam pe natawapamiko e itikotc: ‘Okimaw, mitato osawo coria 
kirawe awocamec ni ki kackitan, anihe osawo coria ka ki miriin.’” 

17“Aci itew okimaw: ‘Mirwatikwatc e miro arotakaniin! Ki ki pe miro irapatcitan 
anahwe memantcic ka ki acotamatan. Ki ka tca miritin mitato otenawa kitci 
tiperitaman.’” 

18“Aci pe natawapamiko tec anihi otarotakana, e itikotc: ‘Okimaw, niaran osawo 
coria kirawe awocamec ni ki kackitan, anihe osawo coria ka ki miriin.’” 

19“Itew okimaw: ‘Kir tca, niaran otenawa ki miritin kitci tiperitaman.’” 

20“Kiapatc pe natawapamiko kotakeriw otarotakana, e itikotc: ‘Okimaw, enko 
ohwe osawo coria ka ki miriin. Ni ki katan mocwek. 

21Ki koctititai, osam e kiskerimitan e wi tipototaman, e otapinaman kekocic aka e 
ki otci kicikaman, kaie e mawotcitain kitikan aka ka ki otci matce kitikein.’” 

22“Aci itew okimaw: ‘Wesa, ki matci arotakaniwin! Ki ka tipaskonitin anihe ka ki 
itein. Ki kiskeritetai orina e wi tipototaman, e otapinaman kekocic aka e ki otci 
kicikaman, kaie e mawotcitaian kitikan aka ka ki otci matce kitikeian. 

23Kekwan tca aka wetci ki otci nahikaman nicoriam coriawikamikok? Anotc tca ni 
ta ki orowititatai nicoriam kaie irikik ke ki rikihamakipan!’” 

24“Minawatc itew anihi kotakihi iriniwa ka icikapowiritci: ‘Maninamowakw ohwe 
matci arotakan aniheriw osawo coriariw. Mirakw tca anahwe ka takonik mitato 
osawo coriariw.’” 

25“Itewok aniki iriniwok: ‘Okimaw, aci wir takoniw mitato osawo coriariw!’” 

26“Itikowok tca: ‘Ki witamatinawaw, anahwe aci ka ici tatak kekociciriw, 
awocamec kata pe mirakaniwiw. Anahwe aric kotak aka ka takonik kekociciriw, 

wawatc aniheriw memantcic ka iteritak e ici tatak, kata maninamowakaniwiw, 
misawatc aka e sapinakonik. 

27Minawatc aniki ka cikerimitcik aka ka ki otci mireritakik kitci okimawiwak, pe 
iciwirakok ota. Ki ka tca nipahawawok ota, nin kitci ki wapataman!’” 

Cecoc e icatc Jérusalem otenak 
(Natawapata kaie Matio 21.1-11; Mark 11.1-11; Jean 12.12-19) 

28Ka ickwa ici aiarimwetc, aci Cecoc kirika owitcewakana ki iti nikanickawok e 
mitcetinaniwonik, Jérusalem otenak e wi icawakopanen. 

29Aci pecowapatam anihi otenaciciriw Bethfagé kirika Béthanie, pecotcik e ici 
takonik matinaciciriw Mont des Oliviers ka icinikaterik. Aci iciticahwew nicw 
owitcewakana, e itatc: 

30“Icakw nete otenacik, nte tipickotc ka ici takok. Takociniekwe nete, ki ka 
wapamawaw atikocic e takopisotc, aka moci awik e ki otci okitapitc ospiskonirik. 
Apikonakw. Ote tca pecowakw. 

31Kecpin tca kokwetcimikoiekwe: ‘Kekwan wetci apikonekw anahwe atikocic?’, 
ki ka itawaw: ‘Teperitciketc wi apatcihew.’” 

32Aci matcawok aniki ka ki iciticohwakaniwitcik. Mia icinakoniw ka ki iteritci 
Cecoca. 

33Mekwata e apikonatcik atikocica, kokwetcimikowok anihi ka otatikomiciciritci: 
“Kekwan wetci apikonekw anahwe atikocic?” 

34Ki itewok: “Teperitciketc wi apatcihew.” 

35Ki iciwitowewok Cecoca anihi atikocica. Ki actawewok ospiskonirik 
okapotowaniwawa anihi atikocica, kirika ki witcihewok Cecoca kitci okitapiritci 
nta. 

36Ekoni e ici matcatc, mitcet iriniwok e tacowekititowakopan okapotowaniwaw 
motcik, ite ke ici tatokoskeritci anihi atikocica. 

37Aci e iti peconakonik Jérusalem otenariw, ite ka pinisiwecimonik 
matinacik Mont des Oliviers ka icinikaterik, kaskina ka pe witcewawaspan Cecoca 
e mitcetinaniwonik mirwatcimewok Kice Manitowa e kiciwetcik e apitc 
mireritakik, e ki wapatakik kaskina e ici mata kackitakaniwonik. 

38Aitewok: “Caweritakosiw anahwe okimaw ka pe iciticohikotc Teperitcikeritci! 
Pekateritamowin takon wakwek kaie icperitakosiw Kice Manito!” 

39Atita Pharisien iriniwok kaie kirawaw e taciketcik e mitcetinaniwonik, ki itewok 
Cecoca: “Kiskinohamake iriniw, witamawakw aniki kiwitcewakanak aka 
awocamec kitci kitotcik!” 

40Itew Cecoc: “Ki witamatinawaw, kecpin aka kitotawe, meckotc asiniik kata 
tepwewok!” 

E matotc Cecoc, Jérusalem otci 

41Ka iti pecowapatak Jérusalem otenariw Cecoc, aci ka wapatak, ki mato, 

42e itetc: “Kirawaw ka tacikeiekw nete Jérusalem otenak, kata miroparinopan 
kirawaw otci kecpin kaie kirawaw ki nisitotamekw anotc ke ki totamekw kitci 
miskamekw pekateritamowin! Aric anotc ki ki katcictew, nama ki ka ki 
wapatenawaw. 

43Kecko nikotin kekocic kata otcitciparin kirawaw otci. Waska kotenamiwak 
iriniwok ka wi cakotcihitakok kata ocitawok kekociciriw ke ki otci 
waskactatakok kitci ki natoparikatakok. Ki ka kipockakowawok. Ki ka 
nanakatcihikowawok aitowi aka kitci ki orowiekw. 

44Kaskina e taciekw ki ka nipahikowawok, kirika tekaci kata pikotawok 
kotenamiwariw. Ke apitc pikotakaniwonik, nama wawatc kata teticin asini okitc 
kotak asinik, osam aka e ki otci nisitowinamekw apitc mia ka ki pe nta 
akwacimitakw Kice Manito.” 

Cecoc e orowiticohowetc kitci aiamihe mikiwamik 
(Natawapata kaie Matio 21.12-17; Mark 11.15-19; Jean 2.13-22) 

45Aci kitci aiamihe mikiwamik iti pitakew Cecoc. Ekoni e ici orowiticohwatc anihi 
ka ataweritci neta, 

46e itatc: “Itew Kice Manito Omasinahikanik, e itasinaterik: 

‘Kata aiamihaniwon nimikiwamik. Ekoni ke irapatak.’ Ésaïe 56.7 

Aric kirawaw ki ki ocitanawaw mia kimotiwikiwam kitci irapatak.” 

47Tato kickwa kiskinohamakepan Cecoc neta kitci aiamihe mikiwamik. Aniki cota 
makatewokorewok ka tiperitakik, acitc ka kiskinohamaketcik cota aiamihe 
irakonikewiniw, kaie kotakihik cota iriniwok ka nikaniwitcik natowi 
totamwakopan kitci ki nipahakaniwiritci Cecoca. 

48Nama aric ki otci kiskeritamok mia ke ki totakik aka kitci kiciwahatcik 
anahweriw iriniwa ka natotawaritci Cecoca. Kaketin meka natotawewakopan 
iriniwok e kakeskweritci. 

Luc 20 

Tante wetciparinik otiperitamowin Cecoc? 
(Natawapata kaie Matio 21.23-27; Mark 11.27-33) 

1Peikwaw e kicikarik Cecoc kiskinohamakepan kitci aiamihe mikiwamik, e 
tipatcimospan Mirwatcimowiniw. Aci pe takociniwok neta cota 

makatewokorewok ka tiperitakik kirika ka kiskinohamaketcik aiamihe 
irakonikewiniw kaie cota aiamihe okimawok, 

2e tca kokwetcimatcik Cecoca, e itatcik: “Witamacinan, tante wetciparik 
kitiperitamowin kitci itotiskein? Awin ka ki mirisk aniheriw?” 

3Itew Cecoc: “Kaie nin peikw kekocic ki ka kokwetcimitinawaw. Witamacikw, 

4awin ka ki pe iciticohwatc Capatisa kitci pe nta sikahatakeritci? Kice Manito 
kekotc ma iriniwok?” 

5Aci aniki iriniwok aimihitowok, e aititotcik: “Kecpin iteikwe, ‘Kice Manito ni ka 
ki pe iciticohwatc,’ ki ka kokwetcimikono, ‘Kekwan wetci aka ki otci 
tapwerimekw Capatis?’ 

6Kecpin aric iteikwe, ‘Iriniwok ka ki pe iciticohwatcik,’ kaskina iriniwok ki ka 
pemosinihikonowok kitci nipahitokok. Ketcinaweritamok meka e ki pe nikan 
tipatcimorispana anihi Capatisa Kice Manito otci.” 

7Aci itewok: “Nama ni kiskerimanan awin ka ki pe iciticohwatc kitci pe nta 
sikahatakeritci.” 

8“Ka!” itew Cecoc. “Nama meka tca kaie nin ki ka witamatinawaw nte wetciparik 
nitiperitamowin kitci itotiskewak.” 

Atisokanicic: Kitike iriniwok e macikowatcik ka tiperitamiritci okosiriw 
(Natawapata kaie Matio 21.33-46; Mark 12.1-12) 

9Minawatc Cecoc ki iti atisokawew iriniwa ohweriw atisokaniciciriw: “Peikw 
iriniw takonikopan okitikan aski, cweminatikwa e kitiketc. Kitike otamiro iriniwa 
ki awihew aniheriw okitikan aski. Ekoni e ici matcatc, kitci pa pimatisitc, kinowec 
e itanahotc. 

10Apitc wetcitciparinik kitci mawotcihakaniwiritci cwemina, aci ki iciticahwew 
peikw otarotakana kitci natawapamaritci anahweriw kitike otamiro iriniwa kitci 
tca mirikotc irikik cwemina ka ki acotamatotcik kitci mirakaniwitc e ki awihiwetc 
otaski. Aric aniki kitike otamiro iriniwok ki macikawewok anihi arotakana. Ki 
kiweticohwewok, aka kekociciriw e ki otci miratcik. 

11Aci anahwe iriniw ka tiperitak ki iciticahwew kiapatc peikw kotakeriw 
otarotakana. Peikon ka ki totawatcik aniki kitike otamiro iriniwok: ki 
macikawewok kirika ki marerimewok e kiweticohwatcik, aka kekociciriw e ki 
otci miratcik. 

12Aci minawatc kotakeriw iriniwa ki iciticohwakaniwiriw. Peikon kaie wir ki 
apinehwewok, e tca orowepinatcik. 

13Aci itew anahwe ka tiperitak: ‘Tan ke ki totaman? Ni ka iciticohwaw nikosis e 
micta sakihak. Pot ketcinatc anihi nikosa kata kicterimewok.’” 

14“Aric ka wapamatcik aniki kitike otamiro iriniwok e takociniritci, ki aititowok: 
‘Enko anaha ke tiperitak nanake! Ahw! Ki ka nta nipahano! Kirano tca ki ka 
tiperitenano ohwe aski!’ 

15Ki tca orowepinewok nete kitikan askik. Nac e ki nipahatcik.” 

Kokwetcikemo Cecoc: “Anaha ka tiperitak kitikan askiriw, tan ke totawatc 
anahweriw otamiro iriniwa? 

16Kata icaw neta otaskik. Minawatc kata nta nipahew anahweriw kitike iriniwa. 
Kotakeriw otamiro iriniwa kata mirew aniheriw okitikan aski kitci mitaritci.” 

Iriniwok ka petawatcik Cecoca e iteritci ki itewok: “Nama ketcinatc kata isparin!” 

17Cecoc kanawapamew e itatc: “Tan tca e ici nisitotakok ohwe ka masinatek Kice 
Manito Omasinahikanik: 

‘Anihi asiniwa ka ki wepinatcik manike iriniwok, 

e ki iteritakik “nama wiec irapatisiw,” 

enko anihi aci ka mawotci kictapatisiritci.’ Psaumes 118.22 

18Kaskina awik ke pakicik neta asinik, kata apitcicin. Kecpin kaie anahwe asini 
pactcickowate awiriwa, kata apitcickosoriwa.” 

E kicikowakaniwitc Kice Okimaw ka ici natockasotc 
(Natawapata kaie Matio 22.15-22; Mark 12.13-17) 

19Aniki ka kiskinohamaketcik aiamihe irakonikewiniw kaie cota 
makatewokorewok ka tiperitakik natowi totamwakopan ke ki totcikaterik wipatc 
kitci ki makonakaniwiritci Cecoca. Kiskerimewakopan meka e ki atisokatikotcik 
aniheriw ka iteritci. Koctewakopan aric iriniwa neta ka tacikeritci. 

20Wewerita nanakatcihawakopan Cecoca. Ki iciticohwewok iriniwa kitci 
nanakatciharitci Cecoca, kitci tca miro iriniwikasotcik. Wikokwe 
paciwirewakopan Cecoca arotc kitci iteritci e kokwetcimakaniwiritci, ke ki otci 
itactahorakaniwiritci, kice okimak tca kitci iciwirakaniwiritci, kitci 
tipaskonikoritci, e mackawisimakanik otiperitamowiniw aniki kice okimawinik. 

21Aci aniki ka ki pe iciticohwakaniwitcik ki kokwetcimewok Cecoca, e itatcik: 
“Kiskinohamake iriniw, ni kiskeritenan tapwe icikowisk e itein kaie e ici 
kiskinohamakein. Kirika nama kirawe ki kicterimawok atita iriniwok, aka tca 
kitci pamerimatcik kotakihik. Mia kit ici kiskinohamakan ke itatisinaniwok e ici 
mireritak Kice Manito. 

22Witamacinan tca: itemakan ia kitaiamihe irakonikewininak kitci kicikamokw 
ka ici natockasotc Kice Okimaw, Rome askiriw ka tiperitak, kekotc nama?” 

23Kiskeritamokopan Cecoc e wi paciwirikotc anahweriw iriniwa. Ki itew: 

24“Wapatahicikw peikw coriapiskw. Awin neta ka masinasotc kirika 
oticinikasowin?” 

“Kice Okimaw, itewok.” 

25Itew Cecoc: “Mirakw Kice Okimaw ka ici tiperitak, peikon kaie wir Kice Manito 
mirakw ka ici tiperitak.” 

26Nama ki otci kackihewok Cecoca kitci paciwiratcik arotc kitci iteritci, mekwata 
e mitcetinaniwonik neta. Ki mamiskasitawewok ka ki ici naskamoritci. Nama tca 
awocamec ki otci kitowok. 

E kokwetcimakaniwitc Cecoc ke apitc nipowinaniwonikwen wakwek 
(Natawapata kaie Matio 22.23-33; Mark 12.18-27) 

27Atita cota iriniwok Sadducéen ka icinikatakaniwitcik ki pe natawapamewok 
Cecoca. Tapweritamwakopan aniki Sadducéen iriniwok aka kitci apitcipaniwonik. 
Kokwetcimewok Cecoca e wi paskewiratcik, e tca itatcik: 

28“Kiskinohamake iriniw, weckatc Moïse ki ki witamakono ohweriw 
irakonikewiniw, e itasinaterik: 

‘Kecpin iriniw e nipotc, e nakatatc tca okoma aka e ki otci onitcaniciritci, 

acteriw anihi ocima kitci wikimaritci ka cikawiritci, 

kitci tca onitcanicitcik, octesa otci ka ki niporitci.’” Deutéronome 25.5-6 

29“Peikwaw nicowaso tacipanak iriniwok e owitcicanitotcik. Anahwe ka mawotci 
kiceatisitc ki nipowiw. Ki tca poni pimatisiw, aka e ki otci taritci onitcanica. 

30Ka niconiwitc tca octesimaw ki wikimew anihi owitimwa. Kaie wir ki poni 
pimatisiw. 

31Minawatc kiapatc anahwe ka nictoniwitc octesimaw peikon kaie wir ka ki 
iciwepasitc. Nac kaskina aniki ka owitcicanitotcik, ekoni kaie wirawaw ka ki 
iciwepasitcik. Aniheriw kaie owitimowawa, ki poni pimatisiriwa, aka tca otci 
peikw e ki otci taratcik awaca. 

32Mamitcitc kaie wir ki poni pimatisiw anahwe cikaw. 

33Nikotin tca apitcipatawe ka poni pimatisitcik, awin ni mia ke okomitc? Aniki 
meka kaskina e nicowatcitcik ki iti wikimewok anihi iskwewa!” 

34Naskamo Cecoc e itatc: “Iriniwok kirika iskwewok ota askik wikimitowok. 

35Aric iriniwok kirika iskwewok ka iteritakositcik kaie wirawaw kitci apitcipatcik 
ickwa nipotawe, kirika kitci pimatisitcik neta pimatisiwinik nikanik ka takonik, 
nama wikimewok nete. 

36Nama kaie kata ki nipowok. Mia meka aceriwok iteritakosiwok. Kice Manito 
okosa iteritakosiwok, aci e ki apitcipatcik. 

37Moïse wewerita ki masinaham omasinahikanik kitci apitciparitci ka ki poni 
pimatisiritci. Neta mia e ici arimotcikaterik e minictikwaskwearik e ickotewonik, 
ohweriw ki icinikatew Kice Manitowa: 

‘Abraham Okice Manitoma, 

kirika Isak Okice Manitoma, 

kirika kaie wir Cakop Okice Manitoma.’” Exode 3.2,6 

38Minawatc kiapatc itew Cecoc: “Kice Manito anahwe, ka pimatisitcik ni iriniwok 
Okice Manitomiwaw, namaiew ni ka poni pimatisitcik. Kaskina meka e taciritci 
iterimew ‘pimatisiwok.’” 

39Atita ka kiskinohamaketcik cota aiamihe irakonikewiniw iti arimwewok, e 
itetcik: “Mirotakon anihe ka itein, Kiskinohamake iriniw.” 

40Nama meka awocamec ki otci wi kokwetcimewakopan kotakeriw kekociciriw. 

Anahwe ka ki pe iciticohikotc Kice Manitowa kitci pe akwacimitokw 
(Natawapata kaie Matio 22.41-46; Mark 12.35-37) 

41Cecoc ki itew: “Kekwan wetci itwaniwok anihi ka ki itespan Kice Manito kitci pe 
iciticohwatc ota askik kitci akwacimiweritci, enkweriw Okimaw Tapit 
otaniskotape osima? 

42Tapit meka wir tipirawe ki masinaham Mirwatatamo Nakamowin 
Masinahikanik: 

‘Teperitciketc Kice Manito ki itew anihi Ka Tiperimimitc: 

Pe nta api ninihiwinik, 

43nac kitci tepahakik ka cikerimiskik, 

kir tekaci kitci tiperimatcik.’ Psaumes 110.1 

44Tapit ki icinikatew ‘Ka Tiperimimitc’ anihi ka ki itespan Kice Manito kitci pe 
iciticohwatc kitci akwacimiweritci. Tan tca ke isparinik kitci ki otaniskotape 
omocomitc anihi Tapita?” 

Kitci aiekwamictowakaniwitcik ka kiskinohamaketcik aiamihe irakonikewiniw 
(Natawapata kaie Matio 23.1-36; Mark 12.38-40) 

45Mekwata kaskina awiriw e natotakotc Cecoc, aci itew owitcewakana: 

46“Aiekwamictowakok aniki ka kiskinohamaketcik cota aiamihe irakonikewiniw, 
ka mireritakik e pa pimotetcik, okapotowaniwaw ka kinekinik e apatcitatcik, 
kirika e mitcetinaniwonik sakitawok wewerita kitci arimikowakaniwitcik. Ke ici 
miro nokositcik ici apiwok cota aiamihe mikiwamik, kaie ka mawotci mirwacinik 
apiwinik ici apiwok e makocaniwonik. 

47Tcakinamowewok kaskina e ici tatamiritci cikawa, kinowec e taci aiamihatcik, 
tepirak kitci iterimakaniwitcik ‘micta aiamihatisiwok.’ Enko aniki ke mawotci 
kicakonakaniwitcik.” 

Luc 21 

E aiamihe pakitiniketc iskwew ka kitimakisitc 
(Natawapata kaie Mark 12.41-44) 

1Mekwata kitci aiamihe mikiwamik e taciketc Cecoc, waska e aitapitc, aci micikita 
iriniwa wapamew e aiamihe pakitinikeritci, pikitenakanik ko ka ici 
pakitinikaniwok. 

2Cikawa kaie wapamew e kitimakisiritci e pakitinikeritci, nicw comarikeriw e 
actaritci. 

3Itew Cecoc: “Tapwe ohwe ka witamatakok: anahwe cikaw ka kitimakisitc, 
kirawe nipara ki pakitinikew patok kaskina aniki kotakihik iriniwok. 

4Kaskina meka aniki kotakihik ka ki aiamihe pakitiniketcik ka ici ickoparitcik. 
Aniheriw aric ka ki pakitinak anahwe iskwew, enkweriw ni mamitcitc ocoriam, e 
micta kitimakisitc. Enkweriw ni ke ki otci pimatisiwakespan.” 

Kicatc e witak Cecoc kitci oraparinik kitci aiamihe mikiwamiriw 
(Natawapata kaie Matio 24.1-2; Mark 13.1-2) 

5Atita iriniwok taci arimotamwakopan kitci aiamihe mikiwamiriw e micta 
mirwinakonik, kaie e micta mirwapiskosiritci asiniwa ka ki 
wecitcikewakaniwonik kirika ka ki ici cawerimakaniwiritci Kice Manitowa. Itew 
aric Cecoc: 

6“Kaskina ohwe anotc ka ici wapatamekw, kecko kata otcitciparin aka otci peikw 
asiniik kitci akwatowickik. Kaskina kata oraparin.” 

Cecoc arimotam ke iciwepanik epwamoci ponaskiwonike 
(Natawapata kaie Matio 24.3-14; Mark 13.3-13) 

7Kokwetcimewok Cecoca, e itatcik: “Kiskinohamake iriniw, tan apitc anihe ke 
isparik? Tan nta ke otci nisitowinamak apitc mia ke pe iciwepak?” 

8Itew Cecoc: “Aiekwamisikw aka kitci paskewirikoiekw. Mitcet meka iriniwok 
kata takociniwok niticinikasowiniw kitci apatcitatcik, kitci tca itetcik: ‘Nin ni 
anihi ka ki itespan Kice Manito kitci pe iciticohwatc ota askik kitci 
akwacimiweritci!’ Kotakihik kata itewok: ‘Aci kata pe iciwepan!’ Akawir aric 
tapwetowakw. 

9Petakeiekwe kitci micta natoparictatonaniwok, akawir sekisikw. Actew kitci 
icinakok. Nama aric ni moci kata ponaskiwon.” 



239 

 

 
Canadian Bible Society, 2014. 

Kice Manito Ocki Omirwatcimowin 
 

 
 

 

10Kiapatc itew Cecoc: “Kata mamowinehitowok iriniwok ite kotc e ici aitaciketcik. 
Peikw okimaw kata nta natoparictawew kotakihi okimawa. 

11Kata micta kwekon, kata kokataniwon kirika kata mitceno akosiwina e 
pamipariki, mitcet kata nipahikowok. Icpimik kata micta koctasinakon, kata 
mamiskasinakon, e pe kicawatcitakaniwok kekocic, wakwek kitci pe otciparik. 

12Aric epwamoci kaskina anihe pe iciwepak, ki ka makonikowinawaw, ki ka 
nekatcihikowinawaw. Ki ka iciwirikowinawaw cota aiamihe mikiwamik kitci 
tipaskonikoiekw, kirika ki ka kipohokowinawaw. Osam e nosanehwiekw, ki ka 
iciwirikowinawaw okimawok kirika kice okimawok ka ici taciketcik, kaie 
wirawaw kitci tipaskonitakok. 

13Ani apitc, ki ka tipatcimonawaw ka ki totaman kirawaw otci. 

14Aric ki ka oreritenawaw aka kicatc kitci arimeritamekw ke iteiekw mia kitci ici 
naskamoctowekok e kispiwatitisoekw. 

15Nin tipirawe ki ka witamatinawaw ke iteiekw. Kirika miro mitoneritcikan ki ka 
miritinawaw, aka tca otci peikw neta e tacitcik iriniwok kitci kackitatc kitci 
acitemitakw, aka tca kitci takonik ke ki ititakw. 

16Ki ka pakiterimikowinawaw. Wawatc kinikihikowawok ki ka 
pakiterimikowawok, kiwitcicaniwawok, kitcirowemakaniwawok acitc 
kikwimesiwawok. Mitcet neta e taciekw kata atamerimakaniwiwok kitci 
nipahakaniwitcik. 

17Kaskina awik ki ka cikerimikowaw, osam e nosanehwiekw. 

18Nama aric wawatc peikw nta e tatik kirisisiwaw ki ka onitanawaw. 

19Sokikapowikw tca! Ekoni meka ke otci mirikoiekw kakike pimatisiwin!” 

E tipatcimotc Cecoc kitci oraparinik Jérusalem otenariw 
(Natawapata kaie Matio 24.15-21; Mark 13.14-19) 

20“Wapamekwe cimakanicak e micta mitcetitcik e 
waskakapowictakik Jérusalem otenariw, ki ka kiskeritenawaw aci kekatc kitci 
oraparinik. 

21Ani apitc iriniwok Judée askik ka taciketcik arimatc nte kata ici ocimowok e ici 
matinarik. Kotakihik tca pitakamik otenak Jérusalem ke taciketcik arimatc kata 
matcawok, kaie aniki orowitimik otenak ke taciketcik nama kata pitakewok neta 
otenak. 

22Ekoni meka apitc ke tipaskonikaniwonik, aci kaskina kitci otcitciparinik ka 
itasinaterik Kice Manito Omasinahikanik. 

23Ani apitc aici kicikarike, kata micta nekatcitawok iskwewok ka 
kanawerimawasotcik kaie aniki ke nocanihawasotcik! Kata meka micta 

arimiparin neta askik, kirika kata wapatahiwemakan e kiciwasictowatc 
anahweriw iriniwa Kice Manito. 

24Atita kata nipahakaniwiwok, micta mokomaniw kitci totcikaterik. Kotakihik 
kata matcewirakaniwiwok, kaskina papitoc askik kitci nta kipohwakaniwitcik. 
Iriniwok aka ka cota iriniwitcik tekaci kata tatakoskatamok aniheriw 
otenariw Jérusalem, nac apitc kitci iti ickwaparinik irikik ke mirakaniwitcik kitci 
totakik.” 

Ke pe iciwepanik, minawatc pe takocike anahwe Ka ki pe iriniwihitisotc 
(Natawapata kaie Matio 24.29-31; Mark 13.24-27) 

25“Kata micta pe mamiskasinakon neta pisimok, tipiskaw pisimok kaie atcikocik, 
e pe kicawatcitakaniwok kekocic e kicteritakok. Ota askik kaskina iriniwok kotc e 
aicinakositcik kata micta nekateritamok kaie kata arimeritamok e petakik 
kitcikamiriw e micta mitcahanik. 

26Atita kata nipowok ke apitc sekisitcik, e mamitoneritakik ke iti isparinik 
kaskina wiec ota askik. Kaskina meka icpimik ka ici takok, pisimw kaie tipiskaw 
pisimw kaie atcikocak, kata ninikipariwok. 

27Kata wapamakaniwiw anahwe Ka ki pe iriniwihitisotc, oskok kitci otci pe 
nokositc, minawatc pe takocike, e mackawisitc kirika e icperitakositc. 

28Kitciparike anihe kitci pe isparik, pasikokw! Itapikw icpimik! Aci meka kata 
peconakon kitci wikotcihikoiekw!” 

Atisokanicic: Ka ici kiskinohamatokw wapiminatikw 
(Natawapata kaie Matio 24.32-35; Mark 13.28-31) 

29Minawatc ki atisokew Cecoc, ohweriw atisokaniciciriw e witamawatc: 
“Kanawapamakw anahwe wapiminatikw kaie kotakihik mictikok ka 
onipicimitcik. 

30E wapatamekw e iti sakipakak, ki kiskeritenawaw aci peconakok kitci pe nipik. 

31Peikon tca kaie wapatamekwe kitci pe iciwepak anihe ka ki arimotamatakok, ki 
ka kiskeritenawaw aci e peconakonik Okimawin Kice Manito. 

32Tapwe ohwe ka witamatakok: anotc ka pimatisitcik iriniwok nama moci 
kaskina kata nipowok epwamoci kaskina aniheriw pe iciwepanik. 

33Waskok kaie aski tekaci kata ickwaparino, aric nititewin nama wiskat kata 
ickwaparin.” 

Kitci aiekwamisinaniwok 

34“Aiekwamisikw! Ekwa kitci osami kiwockweparitisoekw mekwa e 
mirwatatamekw, aka kitci arimeritamekw e mamitoneritamekw ka ici 
arimipariekw e pimatisiekw. Kecpin meka tepirak anihe mamitoneritamekwe, 

takociparike anihe ke kicikak kitci tipaskonikaniwok, ki ka kockoparinawaw ke 
ispariekw, 

35mia awesis e tasosotc tasorakanik. Ekoni meka ke pe iciwepasitcik iriniwok 
kaskina wiec ota askik. 

36Akawir notekocikw! Pakoserimokw mocak. Ekoni tca ke otci tipi mackawisiekw 
kitci miwotaiekw kaskina ke pe iciwepasiekw, kaie nikanik kitci ki icikapowiekw, 
wapamekwe anahwe Ka ki pe iriniwihitisotc.” 

37E mekwa kicikarik kitci aiamihe mikiwamik kiskinohamakekopan ko Cecoc. 
Aric e iti otakocinik, nete icakopan matinacik, Mont des Oliviers ka icinikaterik, 
kape tipiskwa e nta taciketc. 

38Minawatc wipatc e kicepawonik, kaskina iriniwa pe icarikopan kitci aiamihe 
mikiwamik e wi natotakotc. 

Luc 22 

Cota aiamihe okimawok e natowi totakik kitci ki otci makonakaniwiritci Cecoca 
(Natawapata kaie Matio 26.1-5; Mark 14.1-2; Jean 11.45-53) 

1Aci peconakonikopan kitci aiamihe makocaniwok, “Pakwecikan aka ka opisotc” 
e icinikatek. Peikon icinikatekopan Pâque. 

2Cota makatewokorewok ka tiperitakik kirika ka kiskinohamaketcik cota aiamihe 
irakonikewiniw natowi totamwakopan ke ki totcikaterik kitci nipahakaniwiritci 
Cecoca, koctewakopan aric iriniwa kitci kiciwahatcik. 

Aci e ickwa aiketc Judas kitci pakiterimatc Cecoca 
(Natawapata kaie Matio 26.14-16; Mark 14.10-11) 

3Aci Judas, Iscariote e icinikatakaniwitc, ki pitciteheckako Matci Manitowa. Enko 
na peikw Cecoc owitcewakana anahwe Judas. 

4Judas ki nta aimihew cota makatewokorewa ka tiperitamiritci kirika ka 
tiperimaritci cimakaniciriw ka kanaweritamiritci kitci aiamihe mikiwamiriw, e 
arimotamawatc ke ki totak kitci pakiterimatc Cecoca kitci makonakaniwiritci 
wirawaw otci. 

5Ki tca micta mireritamiriwa anihi cota iriniwa ka nikaniwiritci kirika ki nespi 
tapweriwa coriariw kitci mirikotc. 

6Judas ici naheritam. Ekoni ka iti kitciparitc e natowi aitotak mia apitc ke ki 
pakiterimatc Cecoca, kitci tca makonikoritci anahweriw cota iriniwa ka 
nikaniwiritci, aka aric awiriwa kitci kiskeritamiritci. 

Nicw owitcewakana e iciticohwatc Cecoc kitci ocitaritci kitci aiamihe makocetcik 
(Natawapata kaie Matio 26.17-25; Mark 14.12-21; Jean 13.21-30) 

7Mekwata e mirwatcitcikatekipan anihe makocan “Pakwecikan aka ka opisotc” 
ka icinikatek, aci ki otcitciparin anihe e kicikak e itactekopanen maritcenic kitci 
nipahakaniwitc e aiamihe pakitinakaniwitc kitci ki makocaniwok. 

8Ki iciticahwew Cecoc Piena kirika Jeanwa, e itatc: “Matcakw, nta ocitakw kitci ki 
aiamihe makoceikw Pâque otci.” 

9Kokwetcimiko: “Tante e ici nataweritaman kitci ici nta ocitaiak makocan?” 

10Itew Cecoc: “Natotamokw! Apitc takociniekwe otenak, ki ka nakickowawaw 
iriniw e miwotatc nipiriw opotak. Nosanehwakw neta mikiwamik ke ici pitaketc. 

11Minawatc ki ka itawaw neta ka tiperitak mikiwamiriw: ‘Kiskinohamake iriniw 
ki kokwetcimikw: Tante anihe aricap ke taci mitcisoak, kitci aiamihe 
makoceiak Pâque otci, nin kirika niwitcewakanak?’ 

12Ki ka tca wapatahikowaw icpimitakok omikiwamik micta aricapiriw, kaskina 
kekociciriw e takonik. Ekota tca neta ke ocitaiekw makocan.” 

13Ki matcawok. Kaskina mia ki icinakoniw Cecoca ka ki aiteritci. Ki tca 
nisawitawok ke aiamihe makocetcik. 

Mamitcitc e witci mitcisomatc Cecoc owitcewakana 
(Natawapata kaie Matio 26.26-30; Mark 14.22-26; 1 Corinthe iriniwok 11.23-25) 

14Apitc ka otcitciparinik kitci aiamihe makocetcik, Cecoc kirika otarotakana ki 
natapiwok kitci mitcisotcik. 

15Ki itew: “Ni ki micta nataweriten kitci witci mitcisomitakok e aiamihe 
makoceikw epwamoci nekatcitaian. 

16Ki witamatinawaw tca, nama minawatc ni ka mitcison ohwe e ici aiamihe 
makocaniwok, nac kitci otcitciparik kitci mamo mitcisonaniwok neta Kice Manito 
Okimawinik.” 

17Kek ki otapinam orakaniw. Mikwetc ki itew Kice Manitowa, minawatc e itetc: 
“Otapinamokw ohwe orakan, papeikw e taciekw minikwekw. 

18Ki witamatinawaw tca: aci anotc nama awocamec ni ka minikwan minicapo, 
nac kitci pe otcitciparinik Kice Manito Okimawin.” 

19Minawatc ki otapinew pakwecikana. Ka ickwa aiamihatc, mikwetc e itatc Kice 
Manitowa, ki papakwepitew kirika ki mamirew owitcewakana, e itatc: “Enko 
ohwe niwiaw ka ki pakitinikatek kirawaw otci. Ekoni ke totamekw kitci mikawi 
totawiekw.” 

20Peikon, ka ickwa mitcisotcik, orakaniw ki otapinam Cecoc, e itatc 
owitcewakana: “Enko ohwe orakan ke otci kiskeritakok Kice Manito ocki 
otacotamakewin, e ki sikinikatek nimikw kirawaw otci. 

21Aric kanawapamakw tca! Anahwe ke pakiterimitc, tacikew ota! Ni witci 
mitcisomikw! 

22Tapwe kata nipo anahwe Ka ki pe iriniwihitisotc, kotc ka ki itactaritci Kice 
Manitowa kitci icinakonik. Aric kata arimipaririw anihi iriniwa ke 
pakiterimikotc!” 

23Aci aniki Cecoc owitcewakana kokwetcimitowok e wikokwe nanto 
kiskerimatcik awin nihi mia neta e tacitcik ke totamiritci. 

Awin kirawe ka kicteritakositc? 

24Ki iti micta aimihitowok Cecoc owitcewakana e wi kiskeritakik awin anahwe 
mia neta e tacitcik ka mawotci kicteritakositc. 

25Itikowok Cecoca: “Okimawok ota askik tiperimewok otirinimiwawa, kaie tca 
anahweriw ka tiperimikotcik aniki okimawok, wirawaw wi icinikatikosiriwa ‘ka 
mirotehetcik.’ 

26Pitoc aric kata icinakon kirawaw otci. Anahwe ka mawotci kicteritakositc neta 
e taciekw kata tipaterimitiso kitci iterimitisotc tapickotc anahwe ka mawotci 
awaciwitc. Kaie anahwe ka tiperitak kata iterimitiso mia peikon anahwe ka 
atoskectaketc. 

27Tan ohwa meka kirawe e kicteritakositc: anahwe ka apitc mitcisowakanatikok 
e atoskectawakaniwitc kekotc anihi ka atoskectakotc? Anahwe ka apitc e 
atoskectawakaniwitc, taina? Nin ki witci tacikemitinawaw mia peikon anahwe ka 
atoskectaketc e totaman. 

28Mocak ki ki wi tacikeminawaw mekwata ka arimihikoiapan. 

29Kit acotcictamatinawaw Okimawin, mia Notawi kaie nin ka ki ici 
acotcictamowitc. 

30Ki ka witci mitcisominawaw acitc ki ka witci minikweminawaw nete 
Nokimawinik. Kirika e taciekw papeikw okimaw tetapiwakanik ki ka apinawaw, 
kitci tipaskonekok Israël iriniwok e mitato acitc nicw otenwesitcik.” 

E tipatcimotc Cecoc kitci anwerimikotc Piena 
(Natawapata kaie Matio 26.31-35; Mark 14.27-31; Jean 13.36-38) 

31Cecoc itew Piena: “Simo, Simo! Natotaci! Matci Manito ki nataweritam kitci 
powiparihitakw, mia mirominockwa e micta powiparihakaniwiritci kitci ki 
maniparinik neta kitikaniw. 

32Aric ki ki aiamihectamatin, Simo, aka kitci ponitain e asperimototawotc Kice 
Manito. Ickwa tca pe kiwe natawapamiine, witcihakanak kiwitcicanak kaie 
wirawaw kitci sokitehetcik.” 

33Pien itew: “Teperitcikein, aci nit ickwa aikan kaie nin kitci kipohokoian kaie 
kitci nipahikoian kirika kir.” 

34Itiko Cecoca: “Ki witamatin, Pien, epwamoci kitotc nape pakahakwan iti 
wapanike, aci nictowaw ki ka ickwa itwan aka e kiskerimiin.” 

Coriawoc, mackimotai kirika micta mokoman 

35Minawatc Cecoc ki kokwetcimew, e itatc: “Ka iciticohotakok otenaskak kitci pa 
tipatcimoekw, e ki ititakok aka kitci matcewitaiekw coriawoc, mackimotai kaie 
maskisina, kekocic ia ki ki noteparinawaw?” 

“Nama kekocic,” itewok. 

36Itikowok: “Aric anotc, anahwe ka takonik ocoriawoc kata matcewitaw, kaie 
anahwe ka takonik omackimotai. Anahwe tca aka ka takonik omicta omokoman 
kata atawew okapotowan kitci ki otapinak. 

37Ki witamatinawaw meka, otcitakotc kata isparin anihe ka ki masinahikatek 
Kice Manito Omasinahikanik kitci iciwepasian: 

‘Kaie ki iterimakaniwiw mia iriniw ka matci totak.’ Ésaïe 53.12 

Tapwe wirata, anihe ka ki masinahikatek nin otci, kata pe iciwepan.” 

38Cecoc itiko owitcewakana: “Teperitcikein, enko ohwi e niciki micta 
mokomana.” 

Cecoc itew: “Ekoni ici ponitakw” 

Cecoc e nta aiamihatc matinak Mont des Oliviers 
(Natawapata kaie Matio 26.36-46; Mark 14.32-42) 

39Minawatc ki orowiw otenak Cecoc, nete e icatc matinak Mont des Oliviers ka 
icinikaterik, mocak ko e icakopanen neta. Ki nosanehiko owitcewakana. 

40Tekocik neta, itew: “Aiamihakw, aka kitci cakotcihikoiekw e kokwetcihikoiekw 
kitci pactatiekw.” 

41Minawatc nakewara iti nakatew, wiec irikik e iciwepinakaniwitc asini. Ki 
nipisko e aiamihatc, 

42e itetc: “Notawi, kecpin ici naheritamane, ocita aka kitci nekaterimoian. Nama 
aric nin nititeritamowin kitci apatak, aric kir kititeritamowin.”  

[43Aci aceriwa pe natawapamiko, wakwek e ki pe ototeritci, e pe nta 
mackawisihikotc. 

44E apitc nekateritak, Cecoc kirawe kiapatc aiamihaw, nac e micta apwesitc, mia 
miko e papakikowinik otapwesiwin, motcik e papakikowinik.] 

45Ka ickwa aiamihatc, ki pasiko. Ki pe natawapamew owitcewakana. Ki 
miskawew e taci niparitci, e aieskosiritci e apitc kackeritamiritci. 

46Itew: “Kekwan wetci nipaiekw? Pasikokw. Aiamihakw, aka kitci 
cakotcihikoiekw e kokwetcihikoiekw kitci pactatiekw.” 

E makonakaniwitc Cecoc 
(Natawapata kaie Matio 26.47-56; Mark 14.43-50; Jean 18.3-11) 

47Mekwata kiapatc Cecoc e taci aiarimwetc, mitcet iriniwa pe takociniriwa. Judas, 
peikw nta e taciritci Cecoc owitcewakana, enko anahwe ka ki pe iciwiratc 
anahweriw iriniwa. Aci natcikapowictawew Cecoca kitci otcematc. 

48Itiko Cecoca: “Judas, ekoni ia e totaman e mamicimatc anahwe Ka ki pe 
iriniwihitisotc, e otcematc?” 

49Ka wapatakik e iti isparinik aniki Cecoc owitcewakana, aci kokwetcimewok: 
“Teperitcikein, ki nataweriten ia kitci otatamohwakitcik, nimicta 
nimokomaninan kitci totamak?” 

50Peikw tca nta e tacitcik ki otamitotawew anihi otarotakaniw kitci 
makatewokorewa, e tca kickitokewepowatc onihiwinik itekera. 

51Aric Cecoc itew: “Ponitakw! Ekoni irikik!” Ki takinamawew otokariw anihi 
iriniwa e kikehatc. 

52Minawatc Cecoc ki itew anahweriw cota makatewokorewa ka tiperitamiritci 
kaie anahweriw ka tiperimaritci cimakanica ka kanaweritamiritci kitci aiamihe 
mikiwamiriw acitc anihi cota aiaimihe okimawa ka ki pe icarispana kitci 
makonikotc: “Actepan ia kitci pe icaiekw e takonamekw micta mokomana kaie 
mictikwa, tarasak mia kimoti iriniw e iterimiekw? 

53Tato kickwa kitci aiamihe mikiwamik ki witci tacikemititawaw. Nama wiskat ki 
ki otci natowi totenawaw kitci makonikoian. Aci aric anotc ki pakitinikowinawaw 
kitci totamekw anihe ka ici nataweritamekw, kaie anahwe ka tiperitciketc e ici 
tipiskarik.” 

Pien e anwerimatc Cecoca 
(Natawapata kaie Matio 26.57-58,69-75; Mark 14.53-54,66-72; Jean 18.12-18,25-27) 

54Ki makonewok Cecoca, kitci makatewokorewa omikiwamirik e iciwiratcik. Pien 
nosanehikepan e warinakosiritci. 

55Takonopan kotowan neta orowitimik opimera mikiwamik. Ekota ni kaie wir e 
apitc Pien, e witapimatc iriniwa neta ka waskapiritci kotowanik. 

56Peikw arotakan iskwew, ka wapamatc Piena pecotcik ickotek e taci apiritci, 
kanawapamew, e itatc: “Anahwe iriniw, kaie wir ni pa witcewepan Cecoca!” 

57Aric Pien itew aka e tapweritci, kirika e itetc: “Nama ni kiskerimaw anahwe!” 

58Nanake aci kotakihi awiriwa wapamiko, e itikotc: “Kaie kir ni, peikw nta e 
taciritci ka pa witcewatcik Cecoca!” 

Itew aric anihi iriniwa Pien: “Namaiew ni nin!” 

59Wiec e ickwa peikwo tipahikanearik, kiapatc kotakihi awiriwa otcitakotc 
iteriwa: “Tapwe ni, pa witcewepan Cecoca anahwe iriniw. Galilée askik meka 
otciriw.” 

60Aric Pien itew: “Nama ni kiskeriten kekwan wa itein!” 

Mekwatc e taci arimwetc, mia kitoriw nape pakahakwana. 

61Teperitciketc pe kiwekapowiw e micta kanawapamatc Piena. Mikawiw Pien 
aniheriw ka ki itikospan Teperitcikeritci: “Epwamoci kitote nape pakahakwan iti 
wapanike, aci nictowaw ki ka ickwa itwan aka e kiskerimiin.” 

62Orowiw Pien, e matotc e micta kackeritak. 

Cecoc e marerimakaniwitc kirika e otatamohwakaniwitc 
(Natawapata kaie Matio 26.67-68; Mark 14.65) 

63Aniki iriniwok ka nanakatcihawakopanen Cecoca papirotawewakopan kirika 
otatamohwewakopan. 

64Ki akonakwenehwewok, e tca kokwetcimatcik: “Awin ka ki otamohwisk? 
Wikokwe kiskerita!” 

65Kaskina wiec kiapatc aitawakopan e marerimatcik. 

Cecoc e iciwirakaniwitc neta ka ici mawotcihitoritci cota iriniwa Ka Kitci 

Tipaskonikeritci 
(Natawapata kaie Matio 26.59-66; Mark 14.55-64; Jean 18.19-24) 

66Ka kicepawonik, cota aiamihe okimawok acitc cota makatewokorewok ka 
tiperitakik kirika aniki ka kiskinohamaketcik cota aiamihe irakonikewiniw ki 
mawotcihitowok. Ki natawerimewok Cecoca kitci pe iciwirakaniwiritci neta ka ici 
tipaskonikaniwonik, Ka Kitci Tipaskoniketcik e icinikatakaniwitcik aniki ka 
apitcik neta. 

67Ki kokwetcimewok Cecoca, e itatcik: “Witamacinan ohwe: kir ia ni anihi ka ki 
itespan Kice Manito kitci pe iciticohwatc ota askik kitci akwacimiweritci?” 

Ki itikowok: “Kecpin witamatakoke, nama ki ka tapwetowinawaw. 

68Kecpin tca nin kokwetcimitakoke kekocic, nama ki ka naskamonawaw. 

69Anotc anahwe Ka ki pe iriniwihitisotc kata apiw onihiwinirik Kice Manitowa e 
mackawisiritci.” 

70Kaskina itewok: “Kir ia tca ni Kice Manito Okosa?” 

Ki itew: “Ekoni e iteiekw: nin ni.” 

71Minawatc kiapatc itewok: “Nama arimatc kotakihik iriniwok ki ka 
nantowapamanowok kitci witakik ka ki ici petakik. Kirano tipirawe ki petawano 
ka ki itetc.” 

Luc 23 

E iciwirakaniwitc Cecoc okimak Pilate 
(Natawapata kaie Matio 27.1-2,11-14; Mark 15.1-5; Jean 18.28-38) 

1Kaskina neta ka mawotcihitowaspan pasikowakopan tapickotc, neta tca Pilate e 
ici tipaskoniketc, e iciwiratcik Cecoca. 

2Tekocikik neta ki itactahorewok, e itetcik: “Ni ki petawanan ohwe iriniw e 
kokwetcitatc arotc kitci kiskinohamawatc nitiriniminana. Itew aka kitci 
kicikasonaniwonik Kice Okimawa otci, kaie ki icinikatikosiw: ‘Nin anahwe aci 
weckatc ka pehakaniwitc, anihi ka ki itespan Kice Manito kitci pe iciticohwatc ota 
askik kitci akwacimiweritci. Nin ni okimaw.’” 

3 Pilate ki kokwetcimew, e itatc: “Kir ia ni cota iriniwok okimamiwawa?” 

Naskamako Cecoca: “Kir ni ka itein.” 

4 Pilate itew cota makatewokorewa ka tiperitamiritci kirika anihi kotakihi 
iriniwa: “Nama kekociciriw ni miskamwan kitci anwerimakaniwitc anahwe 
iriniw.” 

5Eckam kiciwewok e itetcik: “Kaskina wiec Judée askik matciparihew iriniwa, e 
cikimatc kitci cakotciharitci okimawa, arotc e ici kiskinohamaketc. 
Nete Galilée askik ki otci kitcipariw, nac ota ki pe takociniw.” 

E iciwirakaniwitc Cecoc kice okimak Hérode 

6Ka ickwa petak Pilate ni e itwaniwonik ki kokwetcikemo: “Anahwe 
iriniw, Galilée askik ia ni otciw?” 

7Ka petaketc ite e otciritci Cecoca neta askik Héroda e tiperitamiritci, ki 
iciticahwew Cecoca kitci wapamikoritci anihi okimawa Hérode. Mekwata meka 
neta Jérusalem otenak tacikekopan Hérode. 

8Ki micta mireritam Hérode ka wapamatc Cecoca. Ki petakekopan meka e 
arimomakaniwiritci. Aci weckatc e wi wapamakopanen, kitci mata kackitaritci. 

9Mitcet kekociciriw ki kokwetcimew. Nama aric ki otci naskamo Cecoc. 

10Aniki cota makatewokorewok ka tiperitakik kaie ka kiskinohamaketcik cota 
aiamihe irakonikewiniw kaie wirawaw tacikewakopan neta. Ki itactahorewok 
Cecoca e marerimatcik. 

11Minawatc Hérode kirika ocimakanicima ki pokonemewok Cecoca, e 
papirotowatcik. Ki pictokopehewok akopiriw e micta mirwekinik. 
Ekotca Hérode e ici koski iciticohwatc Cecoca, nete Pilate e ici tacikeritci. 

12Hérode kirika Pilate mocak ki cikerimitowakopan. Ekoni esko aniheriw e 
kicikarik ka otci okwimesimitotcik. 

E atamerimakaniwitc Cecoc kitci nipotc 
(Natawapata kaie Matio 27.15-26; Mark 15.6-15; Jean 18.39–19.16) 

13Minawatc Pilate ki mawotcihew cota makatewokorewa ka tiperitamiritci, kirika 
kotakihi ka nikaniwiritci acitc kotakihi iriniwa, 

14e itatc: “Ki ki pe iciwitowinawaw anahwe iriniw e iteiekw matciparihew 
iriniwa. Ni ki kokwetcimaw, kaskina kitci ki petawekw. Nama aric ni ki otci 
miskamwan kekociciriw e ki matci totak ka ki ici itactahorekw. 

15Kaie wir okimaw Hérode nama ki otci miskamawew ke ki otci 
atamerimakaniwiritci. Ekoni wetci ki pe kiwe iciticahamatokw. Anahwe iriniw 
nama ki otci matci totam kitci nipahakaniwitc. 

16Ni ka tca itewan kitci pasakactehwakaniwitc, minawatc tca ni ka pakitinaw.” 

[17Tatwaw e mirwatcitcikaterikopanen, Pâque ka icinikatcikatek, pakitinekopan 
ko Pilate peikw ka kipohwakaniwiritci.] 

18Tepitepwewok tapickotc kaskina e tacitcik e itetcik: “Pakitini kitci 
nipahakaniwitc anahwe iriniw! Barabbas tca pakitini kitci orowitc 
kipohotowikamikok, ninan otci!” 

19Anahwe Barabbas ki kipohwakaniwikopan osam e ki matciparihatc 
iriniwa Jérusalem otenak, e ki cikimatc kitci cakotciharitci kice okimawa, kirika e 
ki manohotc. 

20 Pilate nataweritamokopan wir Cecoca kitci pakitinatc. Kiapatc tca ki 
aimihiwew. 

21Aric kiapatc tepweriwa, e itikotc: “Tcictaskowaci tcipaiatikok! Tcictaskowaci 
tcipaiatikok!” 

22Kiapatc Pilate ki aimihew, ekoni aci nictowaw e itatc: “Kekwariw ka ki ici matci 
totak? Nama kekociciriw ni ki otci miskamwan e ki matci totak kitci 
nipahakaniwitc. Ni ka itewan kitci pasakactehwakaniwitc, minawatc tca ni ka 
pakitinaw.” 

23Kiapatc tepitepwewok e nataweritakik kitci tcictaskowatakaniwiritci 
tcipaiatikok Cecoca. Nac ki cakosimewok Pilata. 

24Ki oreritam Pilate kitci miratc e ici nataweritamiritci. 

25Ki tca pakitinew anihi iriniwa kitci orowiritci ka ki kipohwakaniwirispan e ki 
matciparitaritci kirika e ki manohoritci. Minawatc Pilate ki itew kitci 
nipahakaniwiritci Cecoca, kotc ka ici nataweritakik kitci totcikaterik aniki 
iriniwok. 

E tcictaskowatakaniwitc Cecoc tcipaiatikok 
(Natawapata kaie Matio 27.32-44; Mark 15.21-32; Jean 19.17-27) 

26Aci cimakanicak ki matcewirewok Cecoca ki nakickawewok 
iriniwa, Cyrène otenak e pe otciritci. Simo icinikasoripan. Pe kiwepan anahwe 
Simo, kitikan askik e ototetc. Cimakanicak ki makonewok. Ki pitciwonikehewok 
tcipaiatikwa kitci miwiraritci Cecoca otci, e nosanehwaritci. 

27Micta mitcetiwakopan iriniwok ka mi nosanehwatcik. Mitcet kaie iskwewok 
nosanehikewakopan e matowaspan kirika e micta kackeritamwaspan Cecoca 
otci. 

28Pe kiwekapowiw Cecoc, e itatc: “Jérusalem iskwewok, aka matokw nin otci! 
Matokw kirawaw otci kirika kinitcaniciwawok otci! 

29Peconakon meka kitci itwaniwok: ‘Kata micta mireritamok iskwewok aka ka 
miroparinik kitci onitcanicitcik, acitc aka wiskat ka ki otci taratcik awaca, acitc 
aka wiskat ka ki otci nocanehawasotcik.’ 

30Aci nta iriniwok kata itewok: ‘Matinawa kitci pe pakitiki, kitci patakockakoak!’ 
Kirika kitci itetcik: ‘Matinaca kitci rikockakoak!’ 

31Kecpin meka ani e ici mitakaniwok ackatikw, tan tca ke totcikatek pacte miti?” 

32Nicw kotakihik iriniwok ki pe iciwirakaniwiwok kaie wirawaw kitci 
nipahakaniwitcik kirika Cecoc, ka matci totakik e iteritakositcik. 

33Tekocikik neta Octikwanikekan Matinacic ka icinikaterik, aniki cimakanicak ki 
tcictaskowatewok Cecoca tcipaiatikok kirika anihi iriniwa ka ki matci totamiritci. 
Peikw anahwe iriniw, Cecoc onihiwinik ki ici tcimirakaniwiriw otcipaiatikoma. 
Minawatc anahwe kotak, Cecoc onimitciwinik ki ici tcimirakaniwiriw 
otcipaiatikoma. 

34Aiamihaw Cecoc, e itetc: “Notawi, kasihamawik ohki ka nekatcihitcik. Nama 
meka kiskeritamok e totakik.” 

Minawatc owikasimiriw ki tetawonamatowok aniki cimakanicak, kaie ki 
metowewok kitci kiskeritakik anahwe ke kanewitc aniheriw wikasiriw. 

35Mitcetiwakopan e icikapowitcik e kanawapiketcik. Cota okimawok kaie 
wirawaw e tacikewaspan, ki papirotawewok Cecoca, e tca itetcik: “Ki akwacimew 
kotakihi iriniwa. Kata akwacimitisopan, kecpin tapwe wir anihi ka ki itespan Kice 
Manito kitci pe iciticohwatc ota askik kitci akwacimiweritci, anihi Kice Manito ka 
ki orapamatc.” 

36Cimakanicak kaie wirawaw papirotawewakopan Cecoca. Pecotcik 
natawapamewakopan, pinekinaporiw e itinamowatcik kitci minikweritci, 

37kirika tca e itatcik: “Kecpin tapwe kir cota iriniwok okimamiwawa, kir tipirawe 
wikotcihitiso!” 

38Okitc octikwanik otcipaiatikomik, ohweriw ki masinateriw: “Enko ohwa cota 
iriniwok okimamiwawa.” 

39Peikw anahwe neta e tacitcik matci iriniwok ka ki tcictaskowatakaniwitcik 
opimera Cecoc otcipaiatikomik marerimepan, e itatc: “Namaiew ia ni kir anihi ka 
ki itespan Kice Manito kitci pe iciticohwatc ota askik kitci akwacimiweritci? 
Wikotcihitiso tca! Kaie tca kaie ninan wikotcihicinan!” 

40Aric anahwe kotak iriniw kaie wir ka ki tcictaskowatakaniwitc kitotew anihi 
kotakihi matci iriniwa, e tca itatc: “Nama ia ki koctaw Kice Manito, peikon kaie 
kir e ki kicakonikoin? 

41Kirano e niciikw actew kitci ici kicakonikoikw, osam e ki pe matci totamokw. 
Aric anahwe iriniw, nama ki otci matci totam.” 

42Minawatc kiapatc itew: “Cecoc, mikawi totacikan tacikeine kokimawinik.” 

43Aci itiko Cecoca: “Tapwe ohwe ka witamatan: anotc ki ka witci tacikemin neta e 
ici micta mirwatcitaniwok!” 

Ka nipotc Cecoc 
(Natawapata kaie Matio 27.45-56; Mark 15.33-41; Jean 19.28-30) 

44-45Aci wiec apita kicikakopan. Kek pisimw nama awocamec ki otci pe itasikew. 
Tekaci ki tipiskaw kaskina wiec neta askik, nac nicto tipahikan e ickwa apita 
kicikak. 

Akwekahikan, neta kitci aiamihe mikiwamik e itekitinokopanen, ki rarikiparin e 
tetawekiparik. 

46Aci ki tepwew Cecoc e kiciwetc: “Notawi, ki miritin nitcitcakoc.” Ka ickwa itetc 
aniheriw, ekoni ka iti nipotc. 

47Ka tiperimatc Romain cimakanica ka wapatak ani e isparinik, ki mirwatcimew 
Kice Manitowa, e itetc: “Otcitakotc icikowisk iteritakosipan anahwe iriniw!” 

48Kaskina e tacitcik neta ka ki pe icawakopanen e mitcetinaniwonik ki 
wapatamok aniheriw ka ki isparinik. Aci tca kiwewakopan e otatamohotisotcik 
oskaskikaniwak e micta kackeritakik. 

49Kaskina okwimesa Cecoc, kaie aniki iskwewok Galilée askik ka ki otci pe 
witcewatcik, nakewara icikapowiwakopan, kaskina tca kitci wapatakik e 
isparinik. 

Matikowocik e nahikowakaniwitc Cecoc 
(Natawapata kaie Matio 27.57-61; Mark 15.42-47; Jean 19.38-42) 

50-51Tapan iriniw, Sosep e icinikasotc. Arimathée otenak otcikopan. Miro 
iriniwikopan. Icikowisk itatisikopan. Asperimopan kaie kitci takociparinik Kice 
Manitowa Okimawiniw. Nte e ici apispan ka ici apiritci Ka Kitci Tipaskonikeritci 
cota iriniwok otci. Nama aric ki otci ici mireritam aniheriw ka ki ici 

oreritcikaterik kitci totawakaniwiritci Cecoca, nama kaie aniheriw ka ki 
totcikaterik. 

52Ki tca natawapamew Pilata, e nataweritamawatc Cecoca owiawiriw. 

53Ki tca nta nitinam. Pakiwaniciapik ki wikwekinam. Ki nta nahikam neta 
matikowocik, asinik e ki ocitakaniwonik. Anihe matikowoc nama moci wiskat 
awik neta ki otci arakaniwikopan. 

54Ani e kicikak, tcipaiatikw kicikakopan, aci tca kekatc kitci kitciparik e arwepi 
kicikak. 

55Aniki iskwewok Galilée askik ka ki otci pe witcewatcik Cecoca, ki witcewewok 
Sosepa. Ki tca kanawapatamok matikowociriw, kirika ki wapatamok neta ka ki ici 
nahikaterik Cecoc owiawiriw. 

56Minawatc ki kiwewok e nta ocitatcik pimiteriw ka miromakonik ke nta 
actawatcik Cecoca owiawirik. Minawatc tca, aci e arwepi kicikarik, ki arwepiwok, 
kotc e itemakanik cota aiamihe irakonikewiniw kitci totcikaterik. 

Luc 24 

Ka apitcipatc Cecoc 
(Natawapata kaie Matio 28.1-10; Mark 16.1-8; Jean 20.1-10) 

1Wipatc e kicepawocinik e manactakaniwonik, aniki iskwewok ki icawok 
matikowocik, e pe iciwitatcik pimiteriw ka miromakonik e ki ocitatcik. 

2Ki miskawewok asiniwa ka kipahikewakaniwonik matikowocik e ki 
tetipepinakaniwiritci nte opimera ickwatemik. 

3Pitakewok, nama aric miskamok owiawiriw Teperitcikeritci Cecoca. 

4Kokwetowi iteritamok. Kek wapamewok nicw iriniwa e wasiterik 
owikasimiwariw. 

5E sekisiwakopanen aniki iskwewok, kirika e atcitaskowectatcik, ki itikowok 
anahweriw iriniwa: “Kekwan wetci nantowapamekw anahwe ka pimatisitc, ota 
ka ici nahikowakaniwitcik ka nipotcik? 

6Nama ni taw ota aci. Ki apitcipaw. Mikaweritamokw ka ki ititakw mekwata 
kiapatc e tacikespan Galilée askik, e ki itetc: 

7‘Acteriw kitci makonakaniwitc anahwe Ka ki pe iriniwihitisotc, pactati iriniwa 
kitci makonikotc, kitci tca tcictaskowatakaniwitc tcipaiatikok, minawatc ickwa 
nicto kickokarike kitci apitcipatc.’” 

8Aci mikawiwok aniheriw ka ki iterispana Cecoca. 

9Ki nakatamok aniheriw matikowociriw, e nta tipatcimoctawatcik anihi mitato 
acitc peikw e taciritci Cecoc owitcewakaniw kaie kaskina kotakihi ka pa 
witcewikospan. 

10Aniki iskwewok, peikw Mari icinikasopan, Magdala e otcikopanen. Kirika 
kotak, Jeanne icinikasopan. Minawatc anahwe kotak, Mari kaie wir icinikasopan, 
Cak anihi okawiwa. Kaie aniki kotakihik iskwewok kaie wirawaw ka ki pe icatcik, 
ekoni kaskina e itatisokwatcik anihi Cecoca otarotakaniw. 

11Nama aric ki otci tapwetakowok, osam e iteritamiritci e itatisoketcik: 
“Kiwockweritamokw aniheriw ka itetcik.” 

12Aric Pien ki pasikopataw, e ispatatc e nete kanawapatak matikowociriw. 
Tekocik neta, wakictaw e sakiwapatak neta matikowocik. Tepirak 
pakiwaniciapiriw ki wapatam, tipan e icicterik. Minawatc ki kiwew omikiwamik, 
e micta mamiskateritak aniheriw ka ki iciwepanik. 

Ka pe iciwepak neta meskanak Emmaüs otenacik ka iticimok 
(Natawapata kaie Mark 16.12-13) 

13Anihe peikon e kicikak, nicw owitcewakana Cecoc icawakopan 
otenacik, Emmaüs ka icinikaterik. Anahwe otenacic wiec nicwo tipahikan 
asitcapan Jérusalem otenak. 

14Aiarimotamatopanak kaskina ka ki iciwepanik. 

15Mekwata e arimotamatotcik aniheriw, aci wir tipirawe Cecoca petcimoteriw e 
tca iti witcewikotcik. 

16Ki wapamewok, aric kekociciriw ki ispariniw aka kitci ki nisitowinawatcik. 

17Itikowok Cecoca: “Kekwan ka arimotamekw e pe pimoteiekw?” 

Aci nokikapowiwok e tca kackeritakik. 

18Peikw anahwe iriniw, Cléopas ka icinikasotc, itew Cecoca: “Kir ia ni e peikociin 
ota Jérusalem otenak e tacikein aka ka ki otci petakein kaskina ka ki pe 
iciwepak?” 

19“Kekwan ni ka ki pe iciwepak?” kokwetcimakaniwiwok aniki iriniwok. 

Naskamowok e itatcik: “Anihe ka ki pe iciwepak, kaskina aniheriw wir 
Cecoc, Nazareth ka otcitc, ka ki pe iciwepasitc. Micta mackawisipan anahwe, e pe 
nikan tipatcimospan Kice Manitowa otci. Ki wapatahiwew aniheriw, ka ki 
aitotisketc, kirika ka ki aitetc, Kice Manitowa e kicterimikotc kaie iriniwa. 

20Nimakatekoreminanak ka tiperitakik kirika ka nikaniwitcik ninan otci ki 
pakiterimewok Cecoca kitci kicakonakaniwiritci. Ki tca tcictaskowatewok 
tcipaiatikok. 

21Aric enko anahwe ka asperimoakipan kaskina kitci wikotcihatc Israël iriniwa. 
Ekoni aci anotc nicto kickwa esko kaskina ki pe iciwepak anihe. 

22Minawatc atita iskwewok neta e taciak ni ki kockomikonanak. Wipatc e 
kicepawak ki icawok matikowocik, 

23nama aric ki otci miskamok Cecoca owiawiriw. Ki tca pe kiwewok e pe nta 
tipatatakik e ki wapamatcik aceriwa, e ki tca itikotcik: ‘Pimatisiw ni Cecoc!’ 

24Atita neta e tacitcik nikwimesinanak ki icawok nete matikowocik. Ki tca 
wapatamok mia e icinakonik, kotc ka ki iteritci iskwewa, nama aric ki otci 
wapamewok Cecoca.” 

25Minawatc itikowok Cecoca: “Tekaci nama kekocic ki kiskeritenawaw! Ki 
niramisinawaw kitci tapwetamwekw aniheriw weckatc ka ki masinahakik ka ki 
pe nikan tipatcimowaspan! 

26Nama ia ni ki otci acteriw kitci ici nekatcitaritci anihi ka ki itespan Kice Manito 
kitci pe iciticohwatc ota askik kitci akwacimiweritci, epwamoci pitakeritci 
oticperitakosiwinik?” 

27Minawatc kaskina ki witamawew Cecoc wa itemakanik aniheriw e itasinaterik 
Kice Manito Omasinahikanik, wir otci, Moïse omasinahikanik e ki otci 
kitciparinik, kaie kaskina ka ki pe nikan tipatcimotcik omasinahikaniwak e 
itemakanik. 

28E takocikik nte ka icatcik otenacik, mia kiapatc e wi capotoweckaspan e 
totakipan Cecoc. 

29Aric ki matcikonewok, e itatcik: “Witci tacikemicinan. Nama aci kinowec kitci 
tipiskak.” Aci pitakew Cecoc omikiwamirik kitci witci tacikematc. 

30Mekwata ka apitc neta e witci mitcisomatc anihi iriniwa, ki otapinew 
pakwecikana. Ki naskamew Kice Manitowa. Minawatc ki pakwepitew e tca 
mamiratc anahweriw iriniwa. 

31Aci ki ispariniw kitci ki nisitowinawatcik. Keskat aric nama ki otci wapamewok. 

32Aititowok: “Nama ani mia e kisisoikw ka ki iteritamokw, mekwata ka 
aimihitokw meskanak ka pe pimoteikw, kirika Kice Manitowa Omasinahikaniw 
ka arimotak!” 

33Tecikotc ki pasikowok e kiwetcik Jérusalem otenak. Ki miskawewok anihi 
mitato acitc peikw Cecoc owitcewakana kirika anihi kotakihi iriniwa ka ki pe 
witcewikoritci, e ki mawotcihitoritci, 

34e tca itikotcik: “Tapwe ni ki apitcipaw Teperitciketc! Ki ni wapamew Simo!” 

35Aci kaie wirawaw ki tipatcimowok ka ki isparitcik mekwata ka pimotetcik, kaie 
mia apitc ka ki otci nisitowinawatcik Cecoca ka pakwepiteritci pakwecikaniw. 

Cecoc e wapamikotc owitcewakana 
(Natawapata kaie Matio 28.16-20; Mark 16.14-18; Jean 20.19-23; Ka ki aitotiskeritci Cecoc otarotakana 

1.6-8) 

36Mekwata kiapatc e arimwewakopanen, kek wir tipirawe Cecoca pe 
natcikapowictako ka ici taciketcik, e tca itikotcik: “Pekaterimokw!” 

37Micta kockowapamowakopan kirika sekisiwakopan. Iteritamwakopan e 
amatisotcik. 

38Aric itikowok Cecoca: “Kekwan wetci arimeritamekw? Kekwan wetci 
anwetamekw kitehiwak? 

39Kanawapatamokw nitcitci kirika nisit. Tapwe ni nin! Takinicikw kitci ki 
wapatamekw aka e amatisoekw! Nama meka owiawiw tcipai, nama kaie oskaniw. 
Aric ki wapatenawaw nin e owiawian kirika e oskanian.” 

40Ka ickwa itetc aniheriw, aci Cecoc wapatahew otcitci kirika osit. 

41Aric nama kiapatc orina tapwetako, osam e micta mireritamiritci kirika e 
mamiskateritamiritci. Aci ki kokwetcimew: “Takon ia ota mitcim?” 

42Ki mirewok namesa e ki saswakaniwiritci. 

43Ki tca otapinew e mowatc, e wapamikotc anahweriw owitcewakana. 

44Itew tca: “Enko anihi kaskina ka ki witamatakok mekwata ka pa witcewitakok. 
Kaskina ka ki masinahak Moïse otirakonike masinahikanik, acitc aniheriw ka ki 
ici masinahakik ka ki pe nikan tipatcimotcik, acitc Mirwatatamo Nakamowin 
Masinahikanik, kaskina ka ki itactakaniwok kitci iciwepasian, actepan kitci pe 
icinakok.” 

45Minawatc ki mirew kitci miro nisitotamiritci aniheriw ka masinaterik Kice 
Manito Omasinahikanik, 

46e tca itatc: “Enko ohwe ka itasinatek: anihi ka ki itespan Kice Manito kitci pe 
iciticohwatc ota askik kitci akwacimiweritci, acteriw kitci nekatcitatc kirika kitci 
nipotc, minawatc tca kitci apitcipatc ickwa nicto kickokarike. 

47Kaie kata tipatcimonaniwoniw wir oticinikasowin otci, kaskina wiec ota 
askik, Jérusalem otenak kitci otci kitciparinaniwonik. Kaskina kata 
wicamakaniwiwok kitci kweskatisitcik kirika kitci kasihamawakaniwitcik 
opactatowiniwaw. 

48Aci ki ki wapatenawaw anihe ka ki pe iciwepak, kaie ki ka tipatcimonawaw e ki 
wapatamekw. 

49Kirika ki ka iciticahamatinawaw anihi Notawi ka ki itetc kitci 
miritakw. Kirawaw tca, ota otenak ki ka tacikanawaw, nac kitci ickwa 
mockineckakoiekw mackawisiwin, icpimik ka otciparik.” 

Ka ocpickatc Cecoc 
(Natawapata kaie Mark 16.19-20; Ka ki aitotiskeritci Cecoc otarotakana 1.9-11) 

50Minawatc neta otenak ki orowitirew owitcewakana Cecoc, nete e iciwiratc 
pecotcik otenacik Béthanie ka icinikaterik. Ekota neta ka icpipitonectatc e 
aiamitowatatc. 

51Mekwata tca ka aiamitowatatc, ki nakatew, e ocpickatc wakwek. 

52Wirawaw tca aniki iriniwok, aci micta kicterimewok Cecoca, e 
kiwetcik Jérusalem otenak e micta mireritakik. 

53Aspinikotc kitci aiamihe mikiwamik tacikewakopan, e mirwatcimatcik Kice 
Manitowa. 

Jean 

Jean 1 

Cecoc, anahwe ka icinikatakaniwitc “Itewin,” wactenamawew iriniwa acitc mirew 

pimatisiwiniw 
(Natawapata kaie Jean 8.12) 

1Ickotokw aci ki taw awik, Itewin e icinikatakaniwitc. Witci tacikemepan Kice 
Manitowa, kaie Kice Manitowipan. 

2Aci witci tacikemekopan kotc ka kiceritamiritci kaskina kekociciriw. 

3Kaskina ka ki kiceritamiritci Kice Manitowa, wir anahwe Itewin ki otci 
kiceritcikateriw. Nama kekociciriw kata ki otci takonipan, kecpin aka wir ki otci 
witcihiwetc. 

4Wir ka ki pakitinak pimatisiwiniw. Enkweriw tca pimatisiwiniw ka 
wactenamakotcik iriniwok. 

5Wacteriw neta ka ici kiski tipiskarik. Nama ki otci actawehikateriw. 

6Peikw iriniw ki pe iciticohoko Kice Manitowa. Capatis icinikasokopan. 

7Ki pe icaw kitci witak ka ici kiskerimatc anihi ka wactenamakeritci, kaskina 
awik kitci ki otci tapwerimatc. 

8Namaiew wir tipirawe anahwe ka wactenamaketc Capatis. Wetci ki pe icatc, 
tepirak kitci ki tipatcimatc anihi ka wactenamakeritci. 

9Anahwe ka pe wactenamaketc, enko anahwe e peikocitc tapwe ka 
wactenamaketc, ka pe takocik ota askik acitc ka wactenamowatc kaskina iriniwa. 

10Pamatisikopan ota askik. Misawatc e ki witcihakopanen Kice Manitowa ka 
ocitaritci askiriw, nama peikon ki otci nisitowinakokopan iriniwa ota askik ka 
tacikeritci. 

11Wir tipirawe otaskik ki pe icaw. Nama aric kaskina owitc iriniwa neta ki otci 
mireritamiriwa e ki pe takocik. 

12Aric atita neta e taciritci ki otapiniko kaie ki tapwerimiko. Ki mirew tca Kice 
Manito onitcanica kitci ki asiteritakosiritci. 

13Ka mirakaniwitcik ani kitci asiteritakositcik, pitoc ki iteritakon kirika irin e 
onitcanicinaniwok ota askik. Nama ki otci mirakaniwiwok aniheriw osam iriniwa 
e ki ici nataweritamiritci, nama kaie awiriw e ki otci ici oreritamiritci, aric Kice 
Manitowa otiteritamowiniw wetci ki mirakaniwitcik. Kice Manitowa meka ki 
mirikowok ocki pimatisiwiniw. 

14Ki pe iriniwiw anahwe ka iteritakositc Itewin. Ni ki pe nta witci tacikemikonan, 
e micta mirotehetc kirika tekaci e tapweritakositc. Aci ni ki wapatamwanan 

oticperitakosiwin, aniheriw icperitakosiwiniw Kotawino Kice Manito ka ki miratc 
Okosa e peikociritci. 

15Capatis pa tipatcimekopan anihi, e tepitepwetc e aitetc: “Enko anahwe ka 
arimomakipan ka iteiapan: ‘Iriniw kata pe takociniw, ickwa takociniane. Wir aric 
kirawe kicteritakosiw patok nin. Aci meka weckatc ki pe taw epwamoci nin.’” 

16Mitcetwaw ki ki mirikono omirotehewin, aiackotc, kaskina e taciikw, e kice 
micarik. 

17Weckatc irakonikewiniw ki pakitinam Kice Manito, Moïsa e ki miratc. Aric 
mirotehewin acitc tapwewin ki pakitinikatewa, wir Cecoc Krist e ki petatc. 

18Nama wiskat ki otci wapamakaniwiw Kice Manito. Aric anihi Okosa e 
peikociritci, ka kice manitowiritci acitc anotc ka witci tacikemikotc Kotawino, 
wircike Okosa ki itotiskeriw kitci ki kiskerimakaniwitc Kice Manito. 

Capatis otipatcimowin 
(Natawapata kaie Matio 3.1-12; Mark 1.1-8; Luc 3.1-18) 

19Cota okimawok, Jérusalem otenak e taciketcik, ki iciticohwewok cota 
makatewokorewa acitc kotakihi cota iriniwa Lévite itekera ka ici apiritci, kitci nta 
kokwetcimaritci Capatisa: “Awin tca ni kir?” 

20Nama ki otci anwetam anahwe Capatis kitci witamawatc. Wewerita ki itew: 
“Namaiew ni nin, anihi ka ki itespan Kice Manito kitci pe iciticohwatc ota askik 
kitci akwacimiweritci.” 

21Kiapatc ki kokwetcimiko: “Awin tca ni kir? Kir ia Élie?” “Namaiew ni nin,” ki 
itew. “Kir ia ni anahwe Ka Nikan Tipatcimotc aci weckatc ka pehakaniwitc?” 
“Nama,” ki ici naskamo. 

22Minawatc ohwe mamitcitc ki kokwetcimakaniwiw: “Awin tca ni kir? 
Witamacinan kitci ki nta witamawakitcik aniki ka ki pe iciticahamowimitcik. Tan 
tca e iterimitisoin e irapatisiin?” 

23Ekoni tca e ici naskamotc anahwe Capatis: “Nin anahwe ka petakositc neta ka 
ici cipewatawokarik, e tepitepwetc e aitetc: ‘Ocitawakw meskanariw, 
Teperitciketc otci, tipickotc kitci iticimonik taci ke pimotetc!’” Ésaïe 40.3 

—Ekoni ka ki itasinahak Ésaïe, iriniw ka ki pe nikan tipatcimotc.— 

24Atita neta e tacitcik ka ki pe iciticohwakaniwitcik kitci natawapamatcik anihi 
Capatisa ki Pharisien iriniwiwok. 

25Kiapatc ki kokwetcimewok, e itatcik: “Kecpin aka kir anihi ka ki itespan Kice 
Manito kitci pe iciticohwatc ota askik kitci akwacimiweritci, kaie kecpin aka 
kir Élie, acitc anahwe Ka Nikan Tipatcimotc, kekwan wetci sikahatakein?” 

26Ekoni e itetc Capatis: “Nin, ki sikahatatinawaw, nipi e apatcitaian. Aric taw awik 
aka ka kiskerimekw ota e ici tacikeiekw. 

27Ni ki takocinin epwamoci wir. Nama aric ni tipi asiteritakosin wawatc kitci ki 
apikonamowak omaskisiniapi.” 

28Kaskina anihe ka tipatcitcikatek ki iciwepan neta otenacik Béthanie ka 
icinikatek, akam sipik Jourdain, neta e ici sikahatakekopanen Capatis. 

Cecoc, Kice Manito omaritcenicima 

29Minawatc kecikarik, Capatis ki wapamew Cecoca e pe natcikapowictakotc. Ki 
itew: “Enkweriw Kice Manito omaritcenicima ka maninamowaritci kaskina 
awiriw opactatowiniw. 

30Enko anahwe ka arimomakipan ka iteiapan: ‘Iriniw kata pe takociniw, ickwa 
takociniane. Aric kirawe wir kicteritakosiw patok nin. Aci meka wir weckatc ki pe 
taw epwamoci nin.’ 

31Nama ni kiskerimatai awin mia ke pe icatc, aric peikon ni ki pe nta sikahatakan, 
nipi e apatcitaian, Israël iriniwa kitci ki kiskerimikotc.” 

32Kiapatc itew Capatis: “Ni ki wapamaw Miro Manito wakwek e otci pe raciretc, 
mia omemew e icinakositc, wir otci. 

33Nama moci ni kiskerimatai. Kice Manito, anahwe aric ka ki pe iciticohwitc kitci 
pe nta sikahatakewak, ni ki itikw: ‘Ki ka wapamaw Miro Manito e pe raciretc, nte 
irinik e ponetc. Enko anahwe iriniw ke sikahataketc, Miro Manitowa kitci 
miriwetc.’ 

34Ni ki wapaten anihe mia ka ki isparik,” itew Capatis. “Ekoni wetci witamakeian: 
anahwe iriniw tapwe anihi Kice Manito Okosa.” 

Nictam Cecoc owitcewakana 

35Minawatc e kicikarik, kiapatc Capatis tacikepan neta kirika nicw owitcewakana. 

36Ka wapamatc Cecoca e pimoteritci, ki itew: “Enkweriw Kice Manito 
omaritcenicima!” 

37Anihi Capatis owitcewakana e niciritci ki petako ani e itetc. Ekoni ka ici 
nosanehwatcik Cecoca. 

38Ki kiwekapowiw Cecoc. Ki wapamew anihi iriniwa e nosanehikotc. Ekoni e ici 
kokwetcimatc, e itatc: “Kekwan ka nantowapatamekw?” Kokwetcimakaniwiw: 
“Tante e ici tacikein, Rabbi?” (Anihe itewin wi itemakan “Kiskinohamake iriniw.”) 

39Itikowok: “Petcimotekw. Ki ka tca wapatenawaw.” Ki icawok. Ki wapatamok ite 
e tacikeritci. Aci wiec new tipahikanearipan e ickwa apita kicikarik ka icatcik. 
Ekota ka taciketcik kape kickwa. 

40Aniki ka ki nosanehwatcik Cecoca, ka petawatcik Capatisa ka iteritci, peikw nta 
Atre icinikasopan, Simo Pien anihi ocima. 

41Anihi nictam ka ki natawapamatc anahwe Atre, enko anihi octesa, Simo, e 
itatc: “Aci ni ki miskawanan anihi ka ki itespan Kice Manito kitci pe iciticohwatc 
ota askik kitci akwacimiweritci!” Ekoni mia wa itemakak “Krist.” 

42Ekoni e ici iciwiratc anihi octesa Simowa kitci natawapamaritci Cecoca. Cecoc 
ki kanawapamew, e itatc: “Kir ni Simo, Jean okosa. Aci Céphas ki ka icinikason.” 
Aniheriw icinikasowiniw ka ki mirakaniwitc, “asini” wi itemakaniw. 

Pirip kirika Nathanaël 

43Minawatc kecikarik ki iteritam Cecoc kitci matcatc, nte Galilée askik itekera 
kitci icatc. Ki nakickawew Piripa, e itatc: “Pe nosanehici!” 

44Bethsaïda otenacik otcikopan anahwe Pirip, mitowi Atre kirika Pien. 

45Minawatc Pirip ki natawapamew Nathanaëla, e ki tca itatc: “Ni ki 
miskawimawanan aci anihi iriniwa, Moïse ka arimomaspan nte aiamihe 
irakonike masinahikanik, kaie wirawaw ka arimomawaspan ka ki pe nikan 
tipatcimotcik. Enko ni anahwe Cecoc, Sosep okosa, Nazareth otenak ka otcitc.” 

46 Nathanaël itew: “Kata ki otciparin ia kekocic e mirwacik 
nete Nazareth otenak?” Itiko Piripa: “Petcimote! Ki ka tca wapaten.” 

47Ka wapamatc Cecoc Nathanaëla e iti pe natcikapowictakotc, ki itew, e 
arimomatc: “Enko na tapwe Israël iriniw. Nama takoniw wir ka maratanik.” 

48Aci kokwetcimiko anihi Nathanaëla: “Tan nte ka otci kiskerimiin?” Itew Cecoc: 
“Ki ki wapamitin e taci akwactecimoroin nete wapiminatikok, epwamoci 
wicamisk Pirip.” 

49Aci itew Nathanaël: “Kiskinohamake iriniw, kir Kice Manito 
Okosa, Israël iriniwok okimamiwawa.” 

50Minawatc itew Cecoc: “Ki tapwerimin ia osam anihe ka ki ititan, e ki wapamitan 
e taci akwactecimoin wapiminatikok? Mitcet kekocic ki ka wapaten kirawe 
mictahi ka mamiskateritakok patok anihe!” 

51Minawatc kiapatc ki itew: “Ohwe ka witamatakok, tapwe ni icinakon: ki ka 
wapatenawaw e ceparik waskok. Kata nokosiriwa Kice Manito otacerima e 
iskwatowiritci, minawatc e nitatowiritci, okitc neta e ici apitc anahwe Ka ki pe 
iriniwihitisotc!” 

 Jean 2 

Ka nipowinaniwok Cana otenak 

1Ka ickwa nicwo kickokarik, nipowinaniwonikopan otenak Cana ka 
icinikatek, Galilée askik itekera. Cecoc okawiwa ki icariw. 

2Kaie wirawaw Cecoc acitc owitcewakana ki wicamakaniwiwakopan neta kitci 
icatcik e nipowinaniwonik. 

3Mekwata e mirwatcitcikaterik, aci notepariniw minicaporiw. Itiko Cecoc 
okawiwa: “Aci noteapawew.” 

4Itew Cecoc: “Nikawi, kir ia ka ki mirikoin kitci witamawiin ke itotiskeian? Nama 
moci actew kitci wapatahiweian tan tapwe e iteritakosian.” 

5Aci Cecoc okawiwa iteriw anihi ka atoskectakeritci: “Kaskina totamokw 
aniheriw ke ititakw.” 

6Takonopana neta nikotwaso opotai e asiniwok. Enkweriw ko towiriw ka 
apatcitawakopanen cota iriniwok e aiamihe kisisipasowakopanen. Tato opotai 
wiec mitato mitana tato kwapahikan kata ki actakaniwon e mockinepek. 

7Aci itew Cecoc anahweriw ka atoskectakeritci: “Nipi nete sikinamokw opotak, 
nac kitci mockinepataiekw.” Aci tekaci nta mockinepatawok. 

8Aci itew Cecoc: “Kwapahamokw tca memantcic anihe nipi. Iciwitowakw anahwe 
ka mitatc makocaniw.” Ekoni e ici iciwitowatcik aniheriw. 

9Anahwe iriniw ka mitatc makocaniw kotcipitam nipiriw ka ki meckotciparinik 
kitci minicapowonik. Nama kiskeritamokopan ite e otciparinik aniheriw 
minicaporiw. Aric aniki ka atoskectaketcik ka ki kwapahakik nipiriw 
kiskeritamwakopan. Aci anahwe ka mitatc aniheriw makocaniw wicamew anihi 
iriniwa ka nipowiritci, 

10e itatc: “Kaskina awik pitama ka wikacinik ominicapomiwaw minihiwewok, nac 
aka tapwe ka mirwacinik minicaporiw kata iti minihiwewok. Kir aric anotc ka 
wikacik ki minihiwan mamitenamik.” 

11Enkweriw nictam omata kackitawin ka ki wapatahiwetc Cecoc. Ekota neta ka ki 
itotisketc, Cana otenak, Galilée askik itekera. Ekoni ka ici wapatahiwetc 
oticperitakosiwin. Ki tapwerimiko owitcewakana. 

12Minawatc tca nete Capernaüm otenak ki icawok Cecoc acitc okawiwa, ocima, 
kaie owitcewakana. Memacic tepirak ki tacikewok. 

Ka orowiticohowetc Cecoc kitci aiamihe mikiwamik 
(Natawapata kaie Matio 21.12-13; Mark 11.15-17; Luc 19.45-46) 

13Aci kekatc otcitciparinikopan cota iriniwok kitci makocetcik, Pâque e 
icinikaterik aniheriw cota aiamihe makocaniw. Aci matcaw Cecoc, nete e 
icatc Jérusalem otenak. 

14Ekoni e iti icatc kitci aiamihe mikiwamik. Neta pitakamik miniskanatikok 
wapamew mitcet iriniwa e ataweritci motcewotikwa, maritcenica acitc 
omemewa. Tawakopan kaie nta iriniwok ka meckotanakik coriariw e taci apitcik 
mitcisowakanatikok. 

15Aci ki takopitam cectokwapiriw Cecoc, pasakactehikaniw e ocitatc. Kaskina ki 
orowiticohwew anahweriw iriniwa kitci aiamihe mikiwamik, 
omaritcenicimiwawa acitc omotcewotikomiwawa. Motcik ki iciwepinamwew 
ocoriamiwaw anahweriw iriniwa ka meckotanamiritci coriariw, acitc ki 
kwetipiwepinamwew aniheriw omitcisowakanatikoriw. 

16Itew tca anahweriw iriniwa ka ataweritci omemewa: “Kaskina maninamokw 
ota! Nama actew kitci totamekw ota Notawi omikiwamik, mitowi 
atawewokamokw kitci icinakonik!” 

17Aci mikawiwok aniki Cecoc owitcewakana e itemakanik weckatc Kice Manito 
Omasinahikanik: “E apitc sakitaian ohwe kimikiwam, Kice Manito, mia e 
tcakaskitek nitehi e iteritaman.” Psaumes 69.10(9) 

18Aci cota okimawok kokwetcimewok Cecoca, e itatcik: “Wapatahicinan e ici 
mata kackitain kitci ki wapatamak tapwe e ki mirikoin tiperitamowin ani kitci 
itotiskein.” 

19Itew Cecoc: “Orahamokw ohwe kitci aiamihe mikiwam. Minawatc ni ka koski 
ocitan, nicto kickwa irikik kitci tacikaman.” 

20Itewok aniki cota okimawok: “Nemitana acitc nikotwaso pipona ki tacikikatew 
e ocitakaniwok ohwe kitci aiamihe mikiwam. Kir tca, kit itwan kitci ocitain nicto 
kickwa tca tepirak kitci tacikamopan!” 

21Aric aniheriw ka arimotakipan Cecoc, namaieriw ni tapwe kitci aiamihe 
mikiwamiriw. Arimomitisopan, e witakipan ke isparinik owiaw. 

22Ka ickwa apitcipatc, ki mikawiriwa owitcewakana ani e ki itespan. Aci ki 
tapweritamok Kice Manito Omasinahikaniw e itasinaterik kaie kaskina ka ki pe 
iteritci Cecoca. 

Capo kiskerimew iriniwa Cecoc e icinakosiritci otehirik 

23Mekwata e pa taciketc Cecoc neta Jérusalem otenak, Pâque ka ici 
mirwatcitcikaterik, mitcet iriniwa ki tapwerimiko, e wapatamiritci e ici mata 
kackitatc. 

24Nama aric ki otci asperimototawew Cecoc anihi iriniwa. Kaskina meka capo 
kiskerimekopan. 

25Nama arimatc witamawakaniwikopan e icinakosiritci. Wir tipirawe capo 
kiskeritamokopan e icinakosiritci otehirik iriniwa. 

 Jean 3 

Cecoc kirika Nicodème 

1Tapan peikw iriniw, Nicodème e icinikasotc, nta e tacitcik Pharisien iriniwok ka 
icinikatakaniwitcik. Apikopan anahwe Nicodème neta e ici apitcik cota 
okimawok. 

2Peikwaw e tipiskarik ki natawapamew Cecoca, e itatc: “Kiskinohamake iriniw, ni 
kiskeritenan e ki pe iciticohwisk Kice Manito kitci pe nta kiskinohamawiak. Nama 
meka awik kata ki mata kackitaw mitowi kir ka totaman, kecpin aka e witci 
tacikemikotc Kice Manitowa.” 

3Cecoca itiko: “Ohwe ka witamatan, tapwe ni icinakon: nama awik kata ki 
wapatam Kice Manito Okimawiniw kecpin aka kiapatc koski nitawikite.” 

4Kokwetcimew Nicodème: “Tan ke ki totak aci e kiceatisitc iriniw kitci ki kiapatc 
koski nitawikitc? Nama minawatc kata ki pitakew okawiwa otirawasowinik kitci 
ki tca nicwaw nitawikitc.” 

5Itew Cecoc: “Ohwe ka witamatan, tapwe ni icinakon: nama awik kata ki pitakew 
Kice Manito Okimawinik patoc kitci ici nitawikitc nipiriw e totcikaterik acitc Miro 
Manitowa. 

6E nitawikitc awik, tariw onikihikwa. Ekoni ka otci iriniwitc. Peikon e nitawikitc 
Miro Manitok itekera. Ekoni ka otci manitowitc. 

7Akawir kockopari ohwe e ki ititan: ‘Arimatc minawatc kaskina e taciekw ki ka 
koski nitawikinawaw.’ 

8Mitowi e rotik, matci arotc aicirowew. Ki peten, nama aric ki kiskeriten nte e 
otcirowek, nama kaie ke aicirowek. Ekoni peikon e isparitc iriniw e nitawikitc 
Miro Manitok itekera.” 

9Aci itew Nicodème: “Tan tca ke ki otci isparik?” 

10Itiko Cecoca: “Kir ki kiskinohamake iriniwin e kicteritakosiin ota Israël askik. 
Nama ia ki kiskeriten anihe? 

11Ohwe ka witamatan, tapwe ni icinakon: ninan nit arimotenan ka ici 
kiskeritamak kirika ni witenan kotc ka ki ici wapatamak. Nama aric ki wi 
tapweritenawaw anihe ka witamatak. 

12Nama ki tapwetowinawaw e arimotamatakok ota askik kekocic. Kekwan tca ke 
otci tapwetamekw kecpin arimotamatakoke kekocic wakwek itekera? 

13Nama wiskat awik ki otci icaw wakwek, tepirak anahwe Ka ki pe iriniwihitisotc, 
wakwek ka ki pe otcitc. 

14Weckatc Moïse ki icpaskohwekopan piwapisko kinepikokana kitci nokosiritci, 
nte ka ici cipewatawokarik askik. Peikon kaie wir anahwe Ka ki pe iriniwihitisotc, 
acteriw kitci icpaskohwakaniwitc, 

15kaskina awik kitci ki mirakaniwitc kakike pimatisiwiniw, tapwerimate. 

16E apitc meka sakihatc iriniwa Kice Manito, ki pe iciticahwew tipirawe Okosa e 
peikociritci, kaskina awik e tapwerimatc aka kitci onicik, aric kitci kakike 
pimatisitc. 

17Nama ki otci pe iciticahwew Okosa ota askik kitci anwerimaritci iriniwa, aric 
kitci akwacimaritci. 

18Anahwe ka tapwerimatc anihi Okosiriw nama anwerimakaniwiw. Aric anahwe 
aka ka tapwerimatc aci ickwa anwerimakaniwiw, osam aka e ki otci tapwerimatc 
Kice Manitowa Okosiriw e peikociritci. 

19Enko ohwe ka otci anwerimiwaniwok: anahwe ka wactenamaketc ki pe icaw 
ota askik, aric iriniwok kirawe sakitawok e taciketcik e ici kiski tipiskarik, patok 
kitci nosanehwatcik anihi ke ki wactenamakotcik, osam e matci totakik. 

20Kaskina awik ka matci totak cikeritam kitci wactenamowakaniwitc. Nama 
natawapamew anihi ke ki wactenamakotc. Koctam meka kitci wapatcikaterik 
omatci itatisiwin. 

21Anahwe aric ka nosanetatc tapwewiniw, pe natawapamew anihi ka 
wactenamakeritci, kitci miro wapatcikaterik e ki miro totak, kotc e ici 
nataweritamiritci Kice Manitowa.” 

Cecoc kirika Capatis 

22Minawatc Cecoc ki matcaw, owitcewakana e witcewikotc, nete e 
icatcik Judée askik. Memacic nta pa witci tacikemepan kirika sikahatakepan. 

23Ani apitc Capatis kaie wir sikahatakekopan nete otenacik, Énon e icinikaterik, 
pecotcik nte Salim otenacik. Mitcakaminokopan meka nipi nte itekera. Aspinikotc 
pe natawapamikokopan iriniwa kitci ki sikahatowatc. 

24Ani apitc nama moci kipohwakaniwikopan anahwe Capatis. 

25Aci atita owitcewakana Capatis ki iti aimihewok peikw cota okimawa, e 
kikatotcik e arimotamatotcik aniheriw ko ka totcikaterik cota aiamihewinik, e 
aiamihe kisisipasonaniwonik. 

26Ki natawapamewok Capatisa, e tca itatcik: “Kiskinohamake iriniw, anahwe 
iriniw ka ki wapamokw nete akam sipik Jourdain, anahwe ka ki tipatcimatc, aci 
kaie wir sikahatakew. Kaskina awik aci natawapamew.” 

27Capatisa itikowok: “Nama kekociciriw kata ki pe otitiko awik, kecpin aka 
mirikote Kice Manitowa. 

28Kirawaw ki ka ki witenawaw tapwe e ki iteian: ‘Namaiew ni nin anihi ka ki 
itespan Kice Manito kitci pe iciticohwatc ota askik kitci akwacimiweritci. Aric ma, 
ni ki pe iciticohokowin kitci nikanickowak.’ 

29Mitowi e nipowinaniwok, iriniw e nipowitc, tariw otiskwema e wikimatc. 
Okwimesa anahwe iriniw ka nipowitc pecotcik icikapowiriw. Micta 
mireritamiriwa e petakotc e arimwetc. Ekoni peikon e apitc kaie nin 
mireritaman. Anotc aci ni kice mireriten. 

30Acteriw wir aci Cecoc kirawe kitci nosanehwakaniwitc, nin tca, meckotc kitci 
atciwoparik e nosanehikoian.” 

Anahwe icpimik ka otcitc 

31“Anahwe icpimik ka pe otcitc kirawe mawotci icperitakosiw. Anahwe tca ota 
askik ka otcitc tarasak iteritakosiw kaskina kotakihik iriniwok ota askik ka 
taciketcik ka iteritakositcik, kaie ici arimotam tepirak ota askik e ici 
kicteritcikaterik. Anahwe wakwek ka pe otcitc, kirawe kicteritakosiw patok 
kaskina. 

32Witam ka ki ici wapatak kaie ka ki ici petak. Nama aric awik naheritam ka 
aiteritci. 

33Anahwe tca ka tapwetamwatc aniheriw otipatcimowiniw, ekoni e ici 
wapatahiwetc e tapweritci Kice Manitowa. 

34Anahwe ka ki pe iciticohikotc Kice Manitowa witam otitewiniw. Miriko meka 
tekaci kitci mockineckakotc Omiro Manitomiriw. 

35Kotawino sakihew Okosa. Ki mirew kaskina kitci takonamiritci. 

36Anahwe ka tapwerimatc Kice Manitowa Okosiriw aci takoniw kakike 
pimatisiwiniw. Aric anahwe aka ka wi tapwerimatc nama kata takoniw aniheriw 
pimatisiwiniw. Nama kaie kata akonapwaso Kice Manitowa okiciwasiwiniw.” 

 Jean 4 

Cecoc e aimihatc Samarie iskwewa ka otciritci 

1 Pharisien iriniwok ki petakewakopan e itatisokatakaniwiritci Cecoca, kirawe 
wir e nosanehwakaniwiritci patok Capatis, kaie kirawe wir e sikahatakeritci. 

2Aric namaiew ni wir tipirawe Cecoc ka sikahatakespan. Owitcewakana ni ka 
sikahatakerispana. 

3Ka petak Cecoc e itatisokaniwonik, ki nakatam Judée askiriw, nete Galilée askik 
e kiwetc. 

4Kitci ki ici takocik nete, patima kata iti acockam Samarie askiriw. 

5Aci iti takociniw pecotcik otenacik, Sychar ka icinikaterik, Samarie askik itekera, 
pecotcik kitikan askik. Enkweriw askiriw weckatc Cakop ka ki mirakopanen 
okosa Sosepa, 

6neta e ici takonik Cakop otahipan. Aieskosiw Cecoc, kinowec e ki pimotetc. Apiw 
pecotcik otahipanik. Aci wiec apita kicikarikopan. 

7Peikw iskwew, Samarie askik e otcitc, petcimotew e pe natopetc. Itiko Cecoca: 
“Pe minihici ke minikwehian.” 

8Owitcewakana Cecoc otenak ki icawakopan e nta otapinakik mitcimiriw. 

9Anahwe Samarie iskwew itew Cecoca: “Kir ki cota iriniwin! Kekwan wetci 
nataweritamawiin kitci minihitan, nin Samarie askik e otcian?” Nama meka ko wi 
aimihewok Samarie iriniwa cota iriniwok. 

10Ki itew Cecoc: “Kecpin ki kiskeritaman e ici miriwetc Kice Manito, kaie kecpin 
ki kiskerimatc awin anahwe ka nataweritamask nipiriw e wi minikwetc, ki ta 
nataweritamawaw nipiriw. Ki ta tca mirikw nipiriw ka pimatisihiwemakanik.” 

11Itew anahwe iskwew: “Okimaw, nama takon ke ki natopewakein, kirika 
kickaiaw ohwe otahipan. Tan ke ki totaman kir kitci ki otinaman anihe nipi ka 
pimatisihiwemakak? 

12Kitaniskotape kimocominapan Cakop ni ki mirikotan ohweriw otahipaniw. Kaie 
wir ki minikwew aniheriw nipiriw, kaie okosa acitc omaritcenicima ki 
minikweriwa. Kit iteriten ia kir kirawe kit iteritakosin patok anahwe Cakop?” 

13Cecoc itew: “Tato awik ke minikwetc aniheriw nipiriw kiapatc kata pakatamo. 

14Anahwe aric ke minikwetc nipiriw nin ke mirak, nama wiskat awocamec kata 
pakatamo. Aniheriw meka nipiriw nin ke mirak mia nipi ka moskitciwok kata 
ispariniw opimatisiwinik, kakike pimatisiwin mocak kitci ki otci pimitciwok.” 

15Itew anahwe iskwew: “Okimaw, mirici anihe nipi, aka awocamec kitci 
pakatamoian, kaie tca aka arimatc awocamec kitci pe natopeian ota.” 

16Itiko Cecoca: “Matca nta wicami kinapem, minawatc tca pe iciwirakan ota.” 

17“Nama taw ninapem,” itew anahwe iskwew. Minawatc Cecoca itiko: “Ki tapwan 
e itein, aka e tatc kinapem. 

18Aric niaraniwok kinapemak, kaie anahwe iriniw anotc ka witci tacikematc 
namaiew ni kinapem. Tapwe anihe ka itein.” 

19Aci anahwe iskwew itew: “Okimaw, aci ni wapaten kir tapwe e nikan 
tipatcimoin. 

20Kitaniskotape kimocominook Samarie iriniwok ki kicterimewok Kice Manitowa 
okititin anihe ka matinarik. Aric kirawaw ka cota iriniwiekw, kit 
itanawaw Jérusalem otenak kitci taci kicterimakaniwitc Kice Manito.” 

21Itiko Cecoca: “Tapwetaci ohwe: kecko kata pe otcitciparin aka kitci taci 
kicterimekw Kotawino neta matinak, aka kaie nete Jérusalem otenak. 

22Kirawaw Samarie iriniwok ki kicterimawaw anahwe aka ka kiskerimekw. 
Ninan e cota iriniwiak, ni kiskerimanan kaie ni kicterimanan. Cota iriniwiw meka 
anahwe ke akwacimiwetc. 

23Aci aric kekatc kata otcitciparin, aci kaie ickwa pe takociparin: iriniwok tapwe 
ka kicterimatcik Kotawinowa e nipiskoctawatcik, Omanitomiriw acitc 
otapwewiniw kata tiperimikowok. Enko aniki towihik ka natawerimikotcik 
Kotawinowa kitci kicterimatcik. 

24Manitowiw Kice Manito. Aniki tca ka kicterimatcik acteriw kitci kicterimatcik e 
tiperimikotcik Omanitomiriw acitc tapwewinik itekera.” 

25Itew anahwe iskwew: “Ni kiskeriten kitci takocik anahwe ka ki iteritci Kice 
Manitowa kitci pe iciticohikotc kitci akwacimiwetc, Krist ka icinikatakaniwitc. 
Takocike tca wir, kaskina kekwariw ki ka witamakono.” 

26Aci itiko Cecoca: “Nin meka, ni anahwe mekwata ka aimihitan.” 

27Mia kotc nta owitcewakana Cecoc pe takociniwok. Micta kockowapamowok 
iskwewa e taci aimihatc Cecoc. Aric nama otci peikw neta e tacitcik wi 
kokwetcimew, kitci itatc: “Kekwan aniheriw ka nataweritamawotc?” kekotc: 
“Kekwan wetci aimihatc?” 

28Minawatc anahwe iskwew nakatam nta onatope opotai. Ekoni e ici kiwetc 
otenak, e nta itatc iriniwa: 

29“Petcimotekw. Pe natawapamakw nete iriniw ka ki witamawitc kaskina ka ki 
aitotamwak. Enko na pot anihi ka ki itespan Kice Manito kitci pe iciticohwatc ota 
askik kitci akwacimiweritci?” 

30Ekoni e ici matcatcik neta otenak e natawapamatcik Cecoca. 

31Mekwata Cecoc owitcewakana taci cikimiko kitci mitcisotc. “Kiskinohamake 
iriniw, mitci kekocic,” itiko. 

32Itew Cecoc: “Nin takon ke mitcian, kirawaw aka ka kiskeritamekw.” 

33Minawatc kokwetcimitowok aniki Cecoc owitcewakana, e itetcik: “Ki pe 
iciwitowakaniwiw ia ke mitcik?” 

34Aci itew Cecoc: “Enko ohwe nimitcimim, kitci itotiskewak otiteritamowin 
anahwe ka ki pe iciticohwitc, kitci kictawak aniheriw otamirowiniw ka ki miritc 
kitci itotiskewak. 

35Kit itanawaw ko: ‘New pisimwa e ickwa matce kitikaniwok kitikan, aci 
mirwacin kitci mawotcitakaniwok.’ Aric nin kit ititinawaw: miro 
kanawapatamokw kitikan aski. Aci kicikin kitikan! Aci mirwacin kitci 
mawotcitakaniwok! 

36Anahwe anotc ka mawotcitatc kitikaniw aci pe otitiko aniheriw ka ki kanewitc. 
Anotc mekwata mawotcitaw aniheriw kitikaniw, kakike pimatisiwin otci, 

tapickotc kitci ki mireritakik anahwe ka ki matce kitiketc kitikaniw acitc anahwe 
ka ki mawotcitatc. 

37Tapwe meka anihe ka itwaniwok: ‘Peikw iriniw kata matce kitikew, kotak tca 
kata mawotcitaw kitikaniw e ickwa kicikinik.’ 

38Kitikan askik ki ki iciticohotinawaw kitci mawotcitaiekw kitikan aka kirawaw 
tipirawe ka ki ici matce kitikeiekw. Kotakihik ki otamirowok nete. Kirawaw tca ki 
mawotcitawanawaw aniheriw ka ki ici otamirotatcik.” 

39Mitcet Samarie iriniwok neta otenak ki tapwerimewok Cecoca, osam anihi 
iskwewa e ki itikotcik: “Ni ki witamakw kaskina ka ki itotiskewak.” 

40Ka natawapamatcik tca Cecoca, kaketin ki wicamewok kitci witci 
tacikemikotcik. Nicwo kickwa neta ki tacikeriw. 

41Kirawe kiapatc iti mitcetiwakopan iriniwok ka tapwerimatcik, osam e ki 
petawatcik wir tipirawe e aiteritci. 

42Kaie ki itewok anihi iskwewa: “Aci ni tapwerimanan, nama tepirak kir ka ki ici 
tipatcimoin, aric kaie ninan tipirawe e ki petawakitc. Ni kiskeritenan tca, enko 
anahwe tapwe Ke Akwacimatc iriniwa ota askik.” 

Cecoc e kikehatc kice okimaw arotakana okosiriw 

43Ka ickwa taciketc neta nicwo kickwa irikik, Cecoc ki matcaw, Galilée askik e 
icatc. 

44Wir tipirawe ki itekopan: “Ka nikan tipatcimotc nama ko kicterimakaniwiw 
nete askik ka ki taci nitawikihakaniwitc.” 

45Ka iti takocik Galilée askik, iriniwok neta ka taciketcik mireritamwakopan. Kaie 
wirawaw meka ki icawakopan nete Jérusalem otenak e aiamihe 
makocaniwonik, Pâque e icinikaterik, kaie ki wapamewakopan kaskina ka ki 
aitotamiritci neta mekwata aniheriw e mirwatcitcikaterik. 

46Minawatc kiapatc Cecoc ki pe icaw nete Cana otenak, Galilée askik itekera. 
Ekota nete ka ki meckotcitaspan nipiriw, minicaporiw kitci takonik. Takopan 
neta peikw kice okimaw arotakan, e akosiritci peikw okosa Capernaüm otenak. 

47Ka petaketc e ki takociniritci Cecoca Galilée askik, Judée askik e ototeritci, ki 
natawapamew, e pakoserimatc Capernaüm otenak kitci icaritci, kitci nta 
kikeharitci okosa, aci e powiritaritci. 

48Itew Cecoc: “Nama wiskat ki ka kackitanawaw kitci tapwetowiekw, patoc 
kecpin e wapatamekw e mata kackitakaniwok kirika e matawi aitotiskaniwok!” 

49Itew anahwe kice okimaw arotakan: “Okimaw, pe ica nimikiwamik epwamoci 
nipotc ninitcanic.” 

50Itiko Cecoca: “Kiwe kimikiwamik. Kata miro pimatisiw kikosis.” Anahwe iriniw 
ki tapwetam ka itikotc Cecoca. Ki matcaw. 

51Mekwata e pimotetc e kiwetc omikiwamik, otarotakana pe nta nakickako, e 
itikotc: “Miro pimatisiw kikosis!” 

52Ki kokwetcimew tan e tato tipahikanearikipan cowatc ka iti itiritci anihi okosa. 
“Peikwo tipahikan otakocik ka ickwa apita kicikarik ki iti acte kisiswapinew,” 
itiko anahweriw otarotakana. 

53Kek mikawiw anahwe kice okimaw arotakan, ekoni mia apitc e tato 
tipahikanearikipan Cecoca ka itikotc: “Kata miro pimatisiw kikosis.” Aci 
tapwerimew Cecoca anahwe iriniw, acitc kaskina ka tacikeritci omikiwamik kaie 
wirawaw tapwerimewok. 

54Ekoni ka ki ici mata kackitatc Cecoc, ka ickwa pe 
kiwetc Galilée askik, Judée askik e ototetc. Ekoni aci nicwaw e mata kackitaspan 
neta, kitci ki kiskeritakonik Kice Manitowa e ki pe iciticohikotc. 

 Jean 5 

Cecoc e kikehatc iriniwa ka niponesiritci 

1Minawatc kecikarik Jérusalem otenak ki icaw Cecoc, mekwatc e aiamihe 
makoceritci cota iriniwa. 

2Neta waska otenak takonokopan kipwaskohikan. Ickwatema aitakonokopan 
nete kitci ki pitakaniwonik otenak, papitoc e aicinikateki. Peikw anihe, 
Maritcenici Ickwatem icinikatekopan. Pecotcik neta takonokopan kapacimo 
orakan. Bethzatha icinikatekopan anihe kapacimo orakan, hébreu e ici 
arimwaniwok, cota iriniwok e ici arimwetcik. Niarananokopan neta e ntisketakak 
kapacimo orakanik. 

3Ekota neta e taci mackociniwakopanen ka akositcik e mitcetitcik: aka ka 
wapitcik acitc ka maskisitcik kaie ka niponesitcik. [Wetci tacikewakopanen aniki, 
petawakopan kitci aiatakamipirinik nipiriw kapacimo orakanik ka ici takonik. 

4Nanikotino meka pe racirerikopan Teperitciketc otacerima kitci 
aiatakamiparitaritci aniheriw nipiriw. Anahwe nictam ka akositc ke pakopespan 
e ickwa aiatakamiparinik nipiriw ki kikew, kotc e ici akositc.] 

5Peikw iriniw kaie wir neta tacikekopan, nicto mitana acitc nicwaso pipona esko 
itapinekopanen. 

6Cecoc ka wapamatc anihi iriniwa e miciniritci, kirika e kiskeritakipan aci 
weckatc e ki itiritci, aci kokwetcimew: “Ki nataweriten ia kitci mirwatisiin?” 

7Itiko anihi ka akosiritci: “Okimaw, nama taw awik ke ki witcihitc, kitci 
pakopehitc neta nipik kipacimo orakanik, aiatakamiparike nipi. Mekwata ko e 

kokwetcitaian kitci pakopeian, kotak ka akositc wirctam pakopew epwamoci 
nin.” 

8Aci itew Cecoc: “Pasiko! Otapina kitetaskonikan! Pimote tca!” 

9Tecikotc kikew anahwe iriniw. Otapinam otetaskonikan e iti pimotetc. Ani apitc 
arwepi kicikakopan. 

10Cota okimawok ki itewok anihi iriniwa ka ki kikehakaniwiritci: “Arwepi 
kicikaw anotc. Nama actew kitci otapinaman kitetaskonikan.” 

11Naskamawew e itatc: “Anahwe ka ki kikehitc ni ki itikw: ‘Otapina 
kitetaskonikan! Pimote tca!’” 

12Aci kokwetcimewok: “Awin na anahwe ka ki itisk kitci otapinaman 
kitetaskonikaniw acitc kitci pimotein?” 

13Aric anahwe ka ki kikehakaniwispan nama ki otci kiskerimew anihi ka ki 
kikehikotc. Ekoni ka ici matcarikopanen Cecoca, osam e 
mitcetinaniwonikopanen. 

14Minawatc neta kitci aiamihe mikiwamik Cecoc ki mekwackawew anihi iriniwa 
ka ki kikehatc. Aci itew: “Aci ki mirwatisin. Aka minawatc pactatikan, aka tca 
wiec kitci iciwepasiin kirawe e maratak.” 

15Aci matcaw anahwe iriniw, e nta witamawatc anahweriw cota okimawa, e itatc: 
“Wir Cecoc ka ki kikehitc.” 

16Ekoni tca wetci iti arimihikokopanen Cecoc anahweriw cota okimawa, osam e 
ki kikehiwetc e mekwa arwepi kicikarik. 

17Ki itew Cecoc: “Mocak otamiro Notawi, kaie nin tca actew mocak kitci 
otamiroan.” 

18Ekoni tca wetci kirawe awocamec nanto kiskeritamwakopanen aniki cota 
okimawok ke ki totcikaterik kitci ki nipahakaniwiritci Cecoca, nama osam tepirak 
e ki pikotaritci aniheriw aiamihe irakonikewiniw e arwepi kicikarik, aric kaie e ki 
icinikataritci Kice Manitowa “Notawi,” acitc tapickotc kitci asiteritakosiritci 
kirika Kice Manito, e ititakosiritci. 

Kice Manito Okosa otiperitamowin 

19Aci Cecoc ki naskamawew anahweriw cota okimawa, e itatc: “Ohwe ka 
witamatakok, tapwe ni icinakon: Kice Manito Okosa nama wiskat wircike kata ki 
totam kekociciriw. Tepirak kotc e ici wapamatc Otawiwa, ekoni e itotisketc kaie 
wir. 

20Sakihiko meka. Wapatahiko tca kaskina e aitotamiritci. Kirawe kaie kiapatc e 
micarik ke totak kata wapatahiko. Ki ka micta mamiskateritenawaw 
wapatamekwe. 



270 

 

 
Canadian Bible Society, 2014. 

Kice Manito Ocki Omirwatcimowin 
 

 
 

 

21Tapwe Notawi apitcipahew ka niporitci, pimatisiwiniw e miratc. Peikon kaie 
wir Okosa mireriw pimatisiwiniw anahweriw ka wi miraritci. 

22Nama awiriw tipaskonew Notawi wir tipirawe. Okosa ki mirew 
tiperitamowiniw kitci tipaskonikeritci, 

23kaskina awiriw kitci ki kicterimikoritci, mitowi wir ka ici kicterimakaniwitc 
anahwe Notawi. Awik aka ka kicterimatc Okosiriw, nama kaie kicterimew 
Notawiwa, anihi ka ki pe iciticohikotc.” 

24“Ohwe ka witamatakok, tapwe ni icinakon: anahwe ka natotak e itewak, acitc 
ka tapwetowatc anihi ka ki pe iciticohwitc, kakike pimatisiwiniw aci ici tatam 
acitc nama kata anwerimakaniwiw. Mia mitowi aci e ki pimotetc nipowinik, kitci 
ki tca kakike pimatisitc. 

25Ohwe ka witamatakok, tapwe ni icinakon: aci kekatc kata otcitciparin, aci kaie 
ickwa pe takociparin, ka nipotcik kitci petawatcik Kice Manitowa Okosiriw e pe 
petakosiritci. Kaskina ke petawatcik kata pimatisiwok. 

26Notawi, enko anahwe ka pakitinak pimatisiwiniw. Ki mirew kaie wir Okosa 
kitci pakitinamiritci pimatisiwiniw. 

27Ki mirew kaie tiperitamowiniw kitci tipaskonikeritci, osam meka wir Ka ki pe 
iriniwihitisoritci. 

28Aka kockoparikw ohwe: aci kata pe otcitciparin kaskina aci ka ki 
rikwaskatakaniwitcik kitci petawatcik. 

29Kata orowiwok omatikowociwak. Aniki ka ki miro totakik kata apitcipawok, 
kakike pimatisiwiniw kitci mirakaniwitcik. Aniki ka ki matci totakik kaie 
wirawaw kata apitcipawok, aric kitci anwerimakaniwitcik.” 

30“Nama kekocic ni ka ki itotiskan nircike. E tipaskonikeian, nit aitotiskan kotc e 
ici witamawitc Kice Manito. Mia nit ici tipaskonikan. Nama meka ni 
nantowapaten kitci totaman nin tipirawe e aiteritaman. E iteritak anahwe ka ki 
pe iciticohwitc, ekoni e totaman. 

E miro tipatcimakaniwitc Cecoc 

31Kecpin nin tipirawe e miro tipatcimitisoian, nama sokiteritakon anihe 
nitipatcimowin. 

32Taw aric kotak e miro tipatcimitc. Ni kiskeritamwan kaskina aniheriw 
otipatcimowin e tapwemakanik. 

33Ki ki iciticohwawok iriniwok kitci natawapamatcik Capatisa. Tapwewiniw ki 
tipatatamakowok. 

34Nama ni wi itwan, ni nantowapaten kitci miro tipatcimitcik iriniwok. Aric wetci 
iteian ohwe, tepirak kitci ki akwacimikoiekw. 

35Anahwe Capatis, mitowi wactenamakan iteritakosipan, e iskahikatek kitci miro 
wactek. Memacic ki ki naheritenawaw kitci mireritamekw e waskorek. 

36Takon aric nin kekocic kirawe e sokiteritakok patok aniheriw Capatis ka ki ici 
tipatcimitc. Kaskina e aitotiskeian, ka ki ici miritc Notawi kitci itotiskewak, ekoni 
ka otci miro kiskeritakok tapwe Notawi e ki pe iciticohwitc. 

37Peikon kaie wir ni miro tipatcimikw Notawi, anahwe ka ki pe iciticohwitc. 
Nama wiskat ki ki otci petawawaw e ititakositc. Nama kaie wiskat ki ki otci 
wapamawaw e icinakositc. 

38Nama kaie ki kanaweritamwanawaw otitewin kitehiwak, osam aka e 
tapwerimimekw anihi ka ki pe iciticohwatc. 

39Wewerita ki kiskinohamasonawaw Kice Manito Omasinahikanik, e 
iteritamekw, ‘Ekota nta ke otci miskamak kakike pimatisiwin.’ Ekota aric ni mia 
neta masinahikanik ka ici tipatcimikoian! 

40Nama aric ki wi pe natawapaminawaw, tapwe pimatisiwin kitci ki mirikoiekw.” 

41“Nama ni wi mirwatcimikosin. 

42Aric ki kiskerimitinawaw kirawaw. Ni kiskeriten aka e sakihekw Kice Manito. 

43Notawi ni ki mirikw kitci pe icawak ota askik, wir otci. Nama aric ki wi 
tapwetowinawaw. Kecpin aric kotak awik e iteritak wir tipirawe kitci pe icatc, 
tecikotc ki tapwetowawaw. 

44Ki mireritenawaw e mirwatcimitoekw. Nama aric ki nantowapatenawaw kitci 
mirwatcimitakw Kice Manito e peikocitc. Tan tca ke ki otci tapwetowiekw? 

45Aka iteritamokw kitci itactahoritakok, Notawi kitci ici arimomitakok. 
Wir Moïse ki ka itactahorikowaw, anahwe tekaci ka ki asperimoekw. 

46Kecpin aric tapwe ki tapwetowekw anahwe Moïse, kaie nin ki ta 
tapwetowinawaw. Ni ki meka pe arimomikw ka pe masinahak aniheriw 
omasinahikan. 

47Aric aka tekaci e tapwetamekw aniheriw ka ki pe ici masinahak, nama kaie ki 
ka ki tapwetenawaw nin e iteian.” 

 Jean 6 

5 000 iriniwa e acamatc Cecoc 
(Natawapata kaie Matio 14.13-21; Mark 6.30-44; Luc 9.10-17) 

1Minawatc Cecoc ki matcaw, akam sakihikanik Galilée e icatc. Anihe sakihikan 
matci kaie Tibériade icinikatcikatekopan. 

2Mitcet iriniwok pe nosanehwewakopan Cecoca, e ki wapatakik ka ici mata 
kackitaritci, e ki kikeharitci akosikana. 

3Ki amatciwew Cecoc e matinacinik. Ka ickwa takocikik neta acitc owitcewakana, 
ki apiwok neta motcik. 

4Aci kekatc kata otcitcipariniw kitci aiamihe makocetcik cota iriniwok, Pâque e 
icinikaterik aniheriw aiamihe makocaniw. 

5Waska ki itapiw Cecoc. Ki wapamew iriniwa e mitcetiritci e pe natawapamikotc. 
Aci kokwetcimew Piripa: “Tante ke ki otapinokw pakwecikan, kaskina kitci 
acamawikok aniki iriniwok?” 

6—Tepirak e wi nta kiskerimakopanen anihi Piripa wetci ki itetc. Aci meka 
kiskeritamokopan ke totak.— 

7Aci itew Pirip: “Kata misakitakonopan! Irikik e kanewitc awik nicwaso tato 
pisimwa e otamirotc kata pe isparinopan, kaskina e tacitcik kitci acamawikok, 
tato nta e tacitcik memantcic karikec pakwecikana kitci ki acamawikok!” 

8Kotak anahwe Cecoc owitcewakana, Atre e icinikasotc, Simo Pien anihi ocima, 
itew Cecoca: 

9“Taw ota peikw ockinikicic e niaraniritci opakwecikanima acitc e niciritci 
onamesima. Aric tan ke ki totawimikw kitci ki kaskina otci acamawikok aniki 
iriniwok?” 

10Itew Cecoc: “Ekoni ici weripihakok kaskina aniki iriniwok.” Micta 
mirockociwikacin neta. Kaskina ki weripiwok motcik iriniwok. Wiec niaranwaw 
kice mitato mitana taciwakopan aniki iriniwok. 

11Ekoni e ici otapinatc anahweriw pakwecikana Cecoc. Mikwetc ki itew Kice 
Manitowa. Ekotca e ici matinawetc, e miratc neta ka apiritci, irikik e ici 
nataweritamiritci. Peikon ka totawatc anahweriw namesa. 

12Kaskina ka ickwa mitcisotcik, e miro tipiparitcik, aci itew Cecoc owitcewakana: 
“Mawotcitakw irikik ka ickoparik aka kitci onactakaniwok!” 

13Kaskina ki mawockinasowok. Kiapatc neta mitato acitc nicw pakitenakaniw ki 
mockinetawok, pakwecikana irikik ka ickotcikeritci neta ka ki mitcisonaniwonik. 

14Aniki iriniwok kaskina, ka ickwa wapatakik e apitc miro kackitaritci Cecoca, ki 
itewok: “Enko na tapwe Ka Nikan Tipatcimotc ka pehakaniwispan kitci pe 
iciticohwakaniwitc ota askik!” 

15Cecoc kiskeritamokopan otcitakotc kitci pe natcipahikotc anihi iriniwa kitci tca 
wikokwe okimakatikotc. Ki matcaw tca minawatc, kiapatc neta e matcinacinik e 
icatc wircike. 

Cecoc e pimotetc okitc sakihikanik 
(Natawapata kaie Matio 14.22-33; Mark 6.45-52) 

16Aci e iti otakocinik, Cecoc owitcewakana ki nasipewok rarewak sakihikanik. 

17Ki positcimewok e tca kiwe acohakik aniheriw sakihikaniw, 
neta Capernaüm otenak itekera e icitcimetcik. Aci iti tipiskaripan. Nama moci pe 
atiminehokowakopan Cecoca. 

18Micta rotinikopan acitc e iti mitcahanik. 

19Wiec niarano kekotc nikotwaso tipahikan irikik ki mickawok. Kek ki 
wapamewok Cecoca e pe natcikapowiritci tcimanik, okitc nipik e pimoteritci. Ki 
micta sekisiwok. 

20Aric itikowok Cecoca: “Nin ni! Akawir sekisikw!” 

21Minawatc ki natawerimewok kitci pe positcimeritci. Ekoni tecikotc e iti 
takocitcimetcik. 

Iriniwok e nantowapamatcik Cecoca 

22Minawatc kecikarik, aniki iriniwok ote itekekam ka tacikewaspan nte ka ki otci 
matcehoritci Cecoc owitcewakana, aci nanakatcitawok tepirak e 
peikotakarikipan neta tcimaniw, kaie aka e ki otci positcimeritci neta Cecoca, 
tepirak owitcewakana e ki positcimeritci, wircikewaw e ki matcehoritci. 

23Minawatc kotakihik iriniwok Tibériade e ki otci pe matcehotcik, ki pe 
macakawok neta pecotcik ka ki ici acakespan anihi pakwecikana Teperitciketc, 
ka ickwa naskomatc Kice Manitowa. 

24Aniki mitcet iriniwok ka wapatakik aka aci e tacikeritci neta Cecoca kirika 
owitcewakana, ki positcimewok. Ki acohamok, Capernaüm e icitcimetcik e nta 
nantowapamatcik Cecoca. 

Cecoc iteritakosiw mia pakwecikan ka pimatisihiwetc 

25Akam sakihikanik ki ici miskawewok Cecoca. Ki itewok: “Kiskinohamake iriniw, 
tan apitc ka takociniin ota?” 

26Itikowok Cecoca: “Ohwe ka witamatakok, tapwe ni icinakon: wetci 
nantowapamiekw, osam e ki acamikoiekw pakwecikan kitci tipipariekw, nama 
osam e ki otci nisitotamekw anihe ka ki ici mata kackitaian. 

27Aka otamirokw mitcim otci ke iti onatak. Aric kirawe ki ta otamironawaw kotak 
mitcim otci, nespitc ka mirwacik, mitcim ka otci kakike pimatisinaniwok. 
Anahwe Ka ki pe iriniwihitisotc ki ka mirikowaw aniheriw mitcimiriw. Osam 
meka ki kicawatcihiko Kice Manitowa, Otawiwa, otiperitamowiniw e mirikotc.” 

28Aci ki kokwetcimewok: “Tan e actek kitci itotiskeiak kitci ki otamiroiak kotc e 
ici nataweritak Kice Manito?” 

29Ki itikowok Cecoca: “Enkweriw otamirowiniw Kice Manito ka nataweritak kitci 
itotiskeiekw: kitci ni tapwerimimekw anihi ka ki pe iciticohwatc.” 

30Ki itewok: “Tan tca ke ici mata kackitain kitci wapatamak, kitci ki tca 
tapwerimitak? Tan ke totaman? 

31Weckatc kitaniskotape kimocominanak e tacikewakopanen nte ka ici 
cipewatawokarik ki mowewok pakwecikana, ‘manne’ ka icinikatakaniwiritci, 
kotc e itasinatek Kice Manito Omasinahikanik: ‘Ki mirew pakwecikana kitci 
mowaritci, wakwek ka otcipariritci.’” Exode 16.4,15; Psaumes 78.24 

32Aci naskamawew Cecoc, e itatc: “Ohwe ka witamatakok, tapwe ni icinakon: 
namaiew ni Moïse ka ki miritakw pakwecikana wakwek ka otcipariritci, aric 
Notawi ni, ka miritakw tapwe pakwecikana wakwek ka otcipariritci. 

33Anihi meka pakwecikana Kice Manito ka miritakw, enko anahwe wakwek ka pe 
otcitc kirika tapwe pimatisiwiniw ka miratc iriniwa ota askik.” 

34Itiko: “Okimaw, ekoni mocak ici miricinan anahwe towi pakwecikan.” 

35Aci itew Cecoc: “Nin meka nit iteritakosin anahwe pakwecikan ka otci 
pimatisinaniwok. Anahwe ka pe natawapamitc nama wiskat kata pakatew, kaie 
anahwe ka tapwerimitc nama wiskat kata pakatamo. 

36Aric ki ki ititinawaw: ki ki wapaminawaw, nama aric peikon ki 
tapweriminawaw. 

37Tato iriniwa ka ki miritc Notawi ni ka pe natawapamikok. Nama wiskat ni ka 
pakiterimaw awik e pe natawapamitc. 

38Wakwek meka ni ki pe otcin kitci pe nta itotiskewak wir otiteritamowin 
anahwe ka ki pe iciticohwitc, nama nin nititeritamowin. 

39Enkweriw meka e ici nataweritak anahwe ka ki pe iciticohwitc: aka otci peikw 
iriniw kitci onihak aniki ka ki miritc, aric kitci apitcipahakik mamitcitc kicikarike. 

40Ekoni meka e ici nataweritak Notawi: kaskina ka wapamatcik Okosiriw kaie ka 
tapwerimatcik kitci kakike pimatisitcik acitc kitci apitcipahakik mamitcitc 
kicikarike.” 

41Aniki cota iriniwok kiciwerimepanak Cecoca, ani e ki iteritci: “Nin, nit 
iteritakosin anahwe pakwecikan wakwek ka otciparitc.” 

42Ki itewok: “Namaiew ia anahwe Cecoc, Sosep okosa? Ki kiskerimimanowa 
otawiwa kaie okawiwa. Kekwariw tca wetci itwetc minawatc, ‘Wakwek ni ki pe 
otcin’?” 

43Cecoca itikowok: “Aka kiciweritamokw e ki aiteian. 

44Nama awik ni ka ki pe natawapamikw wircike kecpin aka pe iciwirikote 
Notawiwa ka ki pe iciticohwimitc. Nin tca ni ka apitcipahaw mamitcitc 
kicikarike.” 

45“Enkweriw weckatc ka ki pe nikan tipatcimotcik ka ki masinahakik: ‘Kaskina e 
tacitcik kata kiskinohamakowok Kice Manitowa.’ Ésaïe 54.13 Kaskina awik ka 
natotawatc Notawiwa, e tca tapwetak aniheriw okiskinohamakewiniw, ni pe 
natawapamikw. 

46Nama wirata wi itwaniwon ki wapamakaniwiw Notawi Kice Manito. Tepirak 
anihi ka ki pe iciticohwatc ki wapamiko. 

47Ohwe ka witamatakok, tapwe ni icinakon: anahwe ka tapwerimitc aci takoniw 
kakike pimatisiwiniw. 

48Nin nit iteritakosin pakwecikan ka pimatisihiwetc. 

49Kitaniskotape kimocomiwawok ki mowewakopan anihi kotakihi pakwecikana 
‘manne’ ka icinikatakaniwiritci, nte ka tacikewaspan ka ici cipewatawokarik. 
Peikon ni, ki poni pimatisiwok. 

50Aric anahwe pakwecikan ka arimomak, wakwek ka otciparitc, kecpin awik 
mowate, nama wiskat kata nipo. 

51Nin nit iteritakosin anahwe pakwecikan ka pimatisihiwetc, wakwek ka 
otciparitc. Kecpin awik mowate anihi pakwecikana, kata kakike pimatisiw. 
Anahwe pakwecikan ka pakitinak, enko anihe niwiaw. Ni pakitinen iriniwok otci, 
kitci ki otci pimatisitcik.” 

52Ekoni e ici micta kikatotcik cota okimawok neta ka tacikewaspan, e itetcik: 
“Tan ke ki totak anahwe, kitci ki miritokw owiaw kitci mitciikw?” 

53Aci Cecoca itikowok: “Ohwe ka witamatakok, tapwe ni icinakon: kecpin aka 
mitciekwe owiaw anahwe Ka ki pe iriniwihitisotc, kaie aka minikweiekwe 
omikw, nama kata takon pimatisiwin kitehiwak. 

54Anahwe ka mitcik niwiawiriw kaie ka minikwetc nimikoriw, aci anotc takoniw 
kakike pimatisiwiniw, kaie ni ka apitcipahaw mamitcitc kicikarike. 

55Iteritakon meka ohwe niwiaw tapwe mitcim, kaie nimikw iteritakon tapwe ka 
minikwaniwok. 

56Anahwe ka mitcik niwiawiriw kaie ka minikwetc nimikoriw, ni witci 
tacikemikw nitehik kaie nin ni witci tacikemaw otehik. 

57Pimatisiw Notawi, anahwe ka ki pe iciticohwitc. Kaie nin ni pimatisin, wir e ki 
miritc ohweriw nipimatisiwiniw. Peikon, kecpin awik mowite, kata pimatisiw, 
nin e mirak aniheriw opimatisiwin. 

58Enko ohwe pakwecikan wakwek ka otciparitc. Namaiew na mitowi anahwe 
kotak pakwecikan wakwek ka ki otciparitc, weckatc ka ki mowakopanen 
kitaniskotape kimocomiwapanak. Misawatc e ki mowatcik, peikon kaskina ki 
poni pimatisiwok. Kecpin aric awik mowate ohweriw pakwecikana nin ka 
arimomak, nespitc kata pimatisiw.” 

59Ekoni ka aitetc Cecoc, e mekwa kiskinohamakespan neta cota aiamihe 
mikiwamik Capernaüm otenak. 

Itewina ka otci kakike pimatisinaniwok 

60Ka petakotc Cecoc anahweriw iriniwa ka nosanehikotc, ani e itetc, mitcet ki 
iteriwa: “Arimaniw aniheriw ka ici kiskinohamaketc. Awin tca ke ki tapwetak?” 

61Cecoc kiskeritamokopan e kiciwerimikotc anahweriw ka nosanehikotc, ani e ki 
itetc. Aci itew: “Ki kicimitinawaw ia anihe otci ka ki iteian? 

62Tan ki ta iteritenawaw kecpin wapamekwe anahwe Ka ki pe 
iriniwihitisotc ocpickate, nete e icatc ka ki ici taciketc ickotok ka ici tacikespan! 

63Wir Omanitoma Kice Manito ka pakitinamiritci pimatisiwiniw. Iriniw wir 
tipirawe nama kata kackitapan. Anihe ka ki aititakok, ekota ni ka otci 
kiskeritakositc Miro Manito acitc pimatisiwin ka otci kiskeritakok. 

64Aric atita neta e taciekw nama tapwetamok.” Ickotok meka kiskeritamopan 
Cecoc awin anahweriw aka ke tapwerimikotc, kaie kiskerimepan awin anihi mia 
ke wecimikotc. 

65Minawatc ki iti itew: “Ekoni wetci ki ititakok, nama awik ni ka ki pe 
natawapamikw, kecpin aka Notawiwa mirikote kitci ici kackitatc.” 

66Ani apitc mitcet anihi ka nosanehikospan ki nakatiko. 

67Ki itew Cecoc owitcewakana e mitato acitc niciritci: “Nama ia kaie kirawaw ki 
wi nakacinawaw?” 

68Itew anahwe Simo Pien: “Teperitcikein, awin kotak awik ke ki nosanehwakitc? 
Kir meka ka pakitinaman anihi itewina kitci ki otci kakike pimatisinaniwok! 

69Aci ohwe ni tapweritenan kaie ni kiskeritenan: Kir ni Ka Kitcitwawisiin, Kice 
Manito e ki pe iciticohwisk!” 

70Aci itikowok Cecoca: “Nama ia ki ki otci orapamitinawaw, kirawaw e mitato 
acitc niciekw? Peikw neta e taciekw Matci Manitowiw!” 

71Anahwe ka arimomakaniwispan, Judas, Simo Iscariote anihi okosa. Enko 
anahwe ke wecimatc Cecoca, misawatc kaie wir e ki mirakaniwispan kitci 
witcewatc, peikw neta e tacitcik e mitato acitc niciritci owitcewakana. 

 Jean 7 

Aka e tapwerimikotc ocima Cecoc 

1Aci minawatc pa icapan Cecoc neta Galilée askik. Nama neta Judée askik wi pa 
icakopan, osam cota okimawok natowi totamwakopan kitci nipahatcik. 

2Aci otcitciparinipan kitci aiamihe makocetcik cota iriniwok, “Huttes” e 
icinikaterikopanen omakocaniwaw. 

3Aci Cecoc ki itiko anahweriw ocima: “Matca ota. Nete ica Judée askik kitci ki 
wapatakik kaie wirawaw iriniwok ka nosanehwiskik e ici mata kackitain. 

4Kecpin awik e nataweritak kitci kiskerimakaniwitc, nama kataw e ici kackitatc. 
Ani e ici mata kackitain, ki ta natowi toten kitci wapamikoin.” 

5Tapwe wirata nama moci tapwerimikopan Cecoc wir tipirawe ocima. 

6Aci itew: “Nama moci otcitciparin kitci matcaian, Jérusalem otenak kitci icaian, 
kitci ki icinakonik kotc Kice Manito ka ki itactatc nin otci. Aric kirawaw, mocak 
kata miroparinopan kitci icaiekw neta. 

7Nama ki ka ki cikerimikowawok iriniwok ota askik ka nosanetatcik matci 
meskanariw, notc ka nosanetakaniwonik ota askik. Aric nin ni cikerimikok, osam 
e iteian aka e mirwacinik aniheriw ka aitotakik. 

8Ekoci kirawaw icakw nete ka ici mirwatcitcikatek. Nin nama ni ka ican neta. 
Nama meka moci otcitciparin kitci icaian.” 

9Ka ickwa itetc aniheriw Cecoc, ekote neta kiapatc ka taciketc Galilée askik. 

E icatc Cecoc ka ici mirwatcitcikaterik 

10Ka ickwa matcaritci Cecoc ocima, ka ici aiamihe makocaniwonik e icaritci, kaie 
wir ki icaw Cecoc, aka aric e nataweritak kitci wapamakaniwitc, kekatc kimotc e 
icatc. 

11Mekwata e mirwatcitcikaterik, cota okimawok nantowapamewakopan Cecoca, 
e pa kokwetcikemotcik: “Tante wir Cecoc?” 

12Micta aiarimomakaniwikopan Cecoc neta ka ici mitcetinaniwonik. Atita 
itewakopan: “Miro iriniwiw.” Kotakihik kiapatc itewakopan: “Nama ni! Wecimew 
iriniwa.” 

13Nama aric nataweritamwakopan kitci petawakaniwitcik e arimomatcik Cecoca. 
Kaskina meka koctewakopan anahweriw cota okimawa. 

14Aci awocamec apita esko ki mirwatcitcikatekipan. Kitci aiamihe mikiwamik ki 
icaw Cecoc e iti kiskinohamaketc. 

15Kockopariwok cota okimawok kirika e kokwetcikemotcik: “Kekwariw wetci 
miro kiskeritak aniheriw anahwe iriniw, aka tca e ki otci kiskinohamasotc?” 

16Minawatc itikowok Cecoca: “Anihe ka ici kiskinohamakeian, nama nte 
nititeritamowinik otciparin. Anahwe ka ki pe iciticohwitc, Kice Manito, ekote ni 
wetciparinik. 

17Kecpin awik e orapatak kitci itotisketc e ici nataweritamiritci Kice Manitowa, 
kata kiskeritam apitc tapwe Kice Manitok otciparinikwen 
nikiskinohamakewiniw, kekotc ma tepirak nin nititeritamowinik e ki otciparinik. 

18Iriniw ka otinak otitewin tepirak wir tipirawe otiteritamowinik wi 
kicterimikosiw. Aric anahwe ka otamirotatc kitci kicterimakaniwiritci anihi ka ki 
pe iciticohikotc, witam tapwewiniw. Nama takoniw wir e ici weciketc. 

19Moïse ki ki mirikowaw irakonikewiniw, taina? Nama aric otci peikw nta e 
taciekw ki nosanetawanawaw. Kekwan tca wetci natowi totamekw kitci 
nipahikoian?” 

20Itiko anihi mitcet iriniwa ka natotakospan: “Ki ki pitciteheckakw matci manito! 
Awin na ka wi nipahisk?” 

21Minawatc itikowok Cecoca: “Ni ki mata kackitan. Kaskina ki 
kockowapamonawaw! 

22Itacteriw Moïse otaiamihe irakonikewinik kaskina kitci kicawatocwakaniwitcik 
cota ockinikicicak. Namaiew aric Moïse ka ki kitciparitc e totak aniheriw, aric 
aniki weckatc kitaniskotape kimocominowok. Ekoni tca e ici mireritamekw kitci 
kicawatocwakaniwitc ockinikicic misawatc peikon e arwepi kicikarik. 

23Kecpin kirawaw kicawatocwekwe ockinikicic e arwepi kicikak, aka kitci ki 
patahamekw Moïse otaiamihe irakonikewin, kekwan wetci kiciwasiekw nin e ki 
kikehak iriniw kaskina e itikititc e mekwa arwepi kicikak? 

24Ponitakw e tipaskonikeiekw, tepirak e kanawapatamekw oskitc e icinakok. 
Icikowisk tipaskonikekw.” 

Cecoc ia ni anihi ka ki itespan Kice Manito kitci pe iciticohwatc ota askik kitci 

akwacimiweritci? 

25Atita iriniwok nta ka taciketcik Jérusalem otenak aitewakopan: “Namaiew ia ni 
anahwe iriniw ka wi nipahakaniwitc? 

26Kanawapamakw! Aiarimwew, e mitcetiritci iriniwa e petakotc. Nama aric wiec 
itakaniwiw. Tapwerimiko ia aci anihi kokimaminowa, tapwe wir anihi ka ki 
itespan Kice Manito kitci pe iciticohwatc ota askik kitci akwacimiweritci? 

27Takocike anihi ka ki itespan Kice Manito kitci pe iciticohwatc ota askik kitci 
akwacimiweritci, nama awik kata kiskerimew nte wetciritci. Anahwe tca iriniw ki 
kiskerimano ite wetcitc.” 

28Kiskinohamakepan Cecoc neta kitci aiamihe mikiwamik. Ki itew e kiciwetc: “Ki 
kiskeriminawaw ia? Ki kiskeritenawaw ia ite wetcian? Wetci tacikeian ota, aka 
nircike e ki otci iteritaman kitci pe icaian. Anahwe tca ka ki pe iciticohwitc mocak 
kata ki asperimototawakaniwiw. Nama ki kiskerimawaw. 

29Nin aric ni kiskerimaw, osam meka ni witci tacikematai epwamoci pe icaian 
ota, kirika wir ka ki pe iciticohwitc.” 

30Minawatc natowi totamopanak kitci makonakaniwiritci. Nama aric moci awik 
ki makonepan. Nama meka moci acteripan kitci icinakonik kotc Kice Manito ka ki 
itactatc. 

31Peikon mitcet nta e tacitcik asperimototawekopan. Itewakopan: “Takocike 
anahwe ka ki iteritci Kice Manitowa kitci pe iciticohikotc kitci akwacimiwetc, 
awocamec ia kirawe kata mata kackitaw patok anahwe iriniw?” 

Iriniwok e iciticohwakaniwitcik kitci nta makonatcik Cecoca 

32 Pharisien iriniwok ki petakewok ani kimotc e ici aiarimomakaniwiritci Cecoca, 
neta e ici mitcetinaniwonik. Aci tca aniki cota makatewokorewok ka tiperitakik 
kirika Pharisien iriniwok ki iciticohwewok iriniwa ka nanakatcitaritci kitci 
aiamihe mikiwamiriw, kitci nta makonaritci Cecoca. 

33Aci itew Cecoc: “Memacic kiapatc ki ka witci tacikemitinawaw, minawatc ni ka 
natawapamaw anahwe ka ki pe iciticohwitc. 

34Ki ka nantowapaminawaw, nama aric ki ka miskawinawaw. Nama meka ki ka 
ki icanawaw nete ke ici tacikeian.” 

35Aci kokwetcimitowok cota iriniwok: “Tante tca ni ke icatc anahwe iriniw aka 
kitci ki miskawokw? Nete ia warawik kotak askik kata icaw, neta ka ici tacikeritci 
cota iriniwa ka ki orackaritci, nte itekera ka ici otaskiritci iriniwa aka ka cota 
iriniwiritci? Kata nta kiskinohamawew ia? 

36Tan ni wa itemakanik aniheriw ka ki itetc: ‘Ki ka nantowapaminawaw, nama 
aric ki ka miskawinawaw. Nama meka ki ka ki pe icanawaw nete ke tacikeian’?” 

Nipi ka pimatisihiwemakak 

37Ekoni aniheriw mamitcitc kecikarik iriniwok ka mirwatatamwakopanen e 
aiamihe makocetcik neta Jérusalem otenak. Mawotci kicteritakonokopan anihe e 
kicikak. Keskatc Cecoc pasiko e tepwetc, e itetc: “Kecpin awik pakatamokwen, 
kitci pe natawapamitc kirika kitci minikwetc. 

38‘Anahwe ka tapwerimitc, ke isparitc, mia mitowi nipiriw e pe sakacikowinik e 
pimatisihiwemakanik, otehik e otacikowinik,’ kotc e itasinaterik Kice Manito 
Omasinahikanik.” 

39Miro Manitowa arimomekopan Cecoc, ke pe otitikorispana iriniwa ka 
tapwerimikotc. Aric aniheriw apitc nama ni moci ki otci pakitinakaniwikopan 
Miro Manito. Nama meka moci ki otci icperimakaniwikopan Cecoc. 

E papikaninitotcik iriniwok Cecoca otci 

40Ka ickwa petakik aniheriw atita nta ka taciketcik ka ici mitcetinaniwonik, 
itewakopan: “Anahwe iriniw, tapwe ni anaha Ka Nikan Tipatcimotc.” 

41Kotakihik itewakopan: “Enko anihi ka ki itespan Kice Manito kitci pe 
iciticohwatc ota askik kitci akwacimiweritci!” Aric kotakihik ki itewok: 
“Galilée askik ia kata ki otciw anahwe ke pe iciticohwakaniwitc kitci 
akwacimiwetc? 

42Itemakan meka Kice Manito Omasinahikanik: ‘Anihi ka ki itespan Kice Manito 
kitci pe iciticohwatc ota askik kitci akwacimiweritci, Tapita kata otaniskotape 
omocomiw. Bethléem kata otciw, anihe otenacic Tapita ka ki otciritci.’” 

43Aci papikaninitowakopan iriniwok. Atita aci tapwerimewakopan Cecoca. Atita 
kaie nama tapwerimewakopan. 

44Atita nta e tacitcik nataweritamwakopan kitci makonakaniwiritci, nama aric 
awik ki otci makonew. 

Cota aiamihe okimawok aka e tapweritakik 

45Ki kiwewok aniki iriniwok ka nanakatcitatcik kitci aiamihe mikiwamiriw e 
natawapamatcik anahweriw cota makatewokorewa ka tiperitamiritci 
kirika Pharisien iriniwa. Kokwetcimikowok: “Kekwan wetci aka pecowekw 
Cecoc?” 

46Aci itewok aniki ka nanakatcitatcik kitci aiamihe mikiwamiriw: “Nama wiskat 
ni ki otci petawanan iriniw ani kitci ici arimwetc, mitowi wir.” 

47Itewok aniki Pharisien iriniwok: “Kaie kirawaw ia ki wecimikowaw? 

48Taw ia peikw ota e tacitcik cota okimawok kekotc ma peikw Pharisien iriniw ka 
ki tapwerimatc Cecoca? 

49Aric aniki kaskina iriniwok anotc ka natotawatcik nama 
kiskeritamok Moïse otaiamihe irakonikewiniw. Kata anwerimakaniwiwok.” 

50Peikw Pharisien iriniw, Nicodème e icinikasotc, tacikekopan neta kaie wir. 
Nama orina weckatc ki natawapamekopan Cecoca. Aci itew anahwe Nicodème: 

51“Itemakan kitirakonikewininak aka kitci ki atamerimakaniwitc awik, patoc e 
petawakaniwitc, acitc e nta kiskerimakaniwitc ka ki itotisketc.” 

52Aci itakaniwiw Nicodème: “Kaie kir ia Galilée askik ki otcin? Wewerita tapwata 
Kice Manito Omasinahikan. Ki ka tca wapaten aka otci peikw ka nikan 
tipatcimotc Galilée askik e ki otcitc.” 

Iskwew ka keskopitakaniwitc mekwata e pacikwatisitc 

[53Ekoni minawatc papeikw ka ici kiwetcik omikiwamiwak. 

 Jean 8 

1Aric Cecoc ki icaw nete matinacik Mont des Oliviers ka icinikaterik. 

2Wipatc e kicepawocinik kiapatc minawatc nete ki icaw kitci aiamihe mikiwamik. 
Kaskina iriniwa ki pe natawapamiko. Ki apiw e kiskinohamaketc. 

3Aci iriniwok ka kiskinohamaketcik cota aiamihe irakonikewiniw 
kirika Pharisien iriniwok ki pe iciwirewok peikw iskwewa neta Cecoca ka ici 
kiskinohamakeritci. Ki keskopitakaniwirikopan anihi iskwewa mekwata e 
pacikwatisiritci. Nikanik iciwirewok neta e ici mitcetinaniwonik, 

4e tca itatcik Cecoca: “Kiskinohamake iriniw, ohwe iskwew ki keskopitakaniwiw 
mekwata e pacikwatisitc. 

5Weckatc Moïse ki itew otirakonikewinik kitci pe mosinihakaniwiritci kitci 
nipahakaniwiritci kaskina anihi towiriw iskwewa ka pacikwatisiritci. Kir tca, tan 
e itein?” 

6Wetci itetcik, wikokwe paciwirewakopan Cecoca arotc kitci iteritci, ke ki otci 
itactahoratcik. Tepirak ki cinicikiw Cecoc e masinahiketc rekak, otitohikan otcitci 
e totak. 

7Kiapatc kokwetcimewok Cecoca. Aci pasiko, e tca itatc: “Neta e taciekw anahwe 
aka wiskat ka ki otci pactatitc, enko anahwe wirctam ke mosinihatc.” 

8Kiapatc cinicikiw Cecoc e masinahiketc rekak. 

9Ka ickwa petakik aniheriw ka ki iteritci Cecoca, papeikw ki matcawok. 
Wirctamiwaw kice iriniwok ki matcawok, minawatc kotakihik. Nac wircike 
tacikew Cecoc, kirika anihi iskwewa kiapatc e witcikapowictakotc. 

10Aci pasiko e tca kokwetcimatc: “Tante aniki ka ki itactahoriskik? Nama ia awik 
ki ki otci atamerimikw?” 

11“Nama awik, Okimaw,” itew anahwe iskwew. Aci itew Cecoc: “Nama kaie nin kit 
atamerimitin. Ekoni ici matca, akawir aric minawatc pactati.”] 

Cecoc anahwe ka wactenamowatc iriniwa ota askik 

12Minawatc kiapatc Cecoc aimihepan anihi iriniwa e mitcetiritci, e itetc: “Nin ka 
wactenamowakik kaskina iriniwok ota askik. Anahwe ka nosanehwitc kata 
wactenamowakaniwiw opimatisiwinik. Nama wiskat minawatc kata pimotew nte 
e ici kiski tipiskarik.” 

13Ki itewok Pharisien iriniwok: “Kir tipirawe kit arimomitison. Nama tca 
sokiteritakon kitipatcimowin.” 

14Naskamawew Cecoc: “Misawatc nin tipirawe e iteian e tapweian, tapwe ni 
sokiteritakon kaskina ka aiteian. Ni kiskeriten meka nte wetcian, kaie nte e 
icaian. Aric kirawaw tekaci nama ki kiskeritenawaw nte wetcian, nama kaie nte e 
icaian. 

15Kirawaw ki tipaskonikanawaw mia ko e ici tipaskoniketcik iriniwok ota askik. 
Nin, nama awik ni tipaskonaw. 

16Kecpin aric e otcitciparik kitci tipaskonikeian, sokiteritakon anihe 
nitipaskonikewin. Nama meka ni peikocin e tipaskonikeian. Notawi meka ka ki 
pe iciticohwitc ni witci tacikemikw. 

17Itasinatew kitaiamihe irakonikewiniwaw: Kecpin nicw iriniwok e nahitatotcik 
kekociciriw e ki iciwepanik, sokiteritakoniw aniheriw ka ici nahitatotcik. 

18Nin tipirawe ni witen tapwe e icinakok ka iteian, kaie Notawi ka ki pe 
iciticohwitc ni tipatcimikw e nahitowitc.” 

19 Pharisien iriniwok kokwetcimewok: “Tante anahwe Kotawi?” Itew Cecoc: 
“Nama ki kiskeriminawaw, nama kaie ki kiskerimawaw Notawi. Kecpin tapwe ki 
kiskerimiekw, Notawi kaie wir ki ta kiskerimawaw.” 

20Aitepan aniheriw Cecoc mekwata e kiskinohamakespan kitci aiamihe 
mikiwamik, pecotcik neta ka ici pakitinikaniwonik. Nama aric awik ki otci 
makonew. Nama meka moci otcitciparinikopan kitci isparinik. 

“Nama ki ka ki icanawaw nte e icaian” 

21Kiapatc Cecoc itew: “Aci kekatc ni ka matcan. Ki ka nantowapaminawaw, aric ki 
ka niponawaw kipactatowiniwak. Nama ki ka ki icanawaw nte e icaian.” 

22Aci ititowakopan cota okimawok: “Wi ia nipahitiso, wetci itetc aniheriw: ‘Nama 
ki ka ki icanawaw nte e icaian’?” 

23Kiapatc Cecoc itew: “Kirawaw ota askik ki otcinawaw. Nin aric icpimik ni otcin. 
Ki tiperitakosinawaw ota askik. Aric nin nama ni tiperitakosin ota. 

24Ekoni wetci ki ititakok: ‘Ki ka niponawaw kipactatowiniwak.’ Tapwe meka ki ka 
niponawaw kipactatowiniwak kecpin aka tapwetamekwe ohwe: Nin ni tan e 
iteritakosian.” 

25“Awin tca ni kir?” itewakopan e kokwetcimatcik. Itew Cecoc: “Kotc nictam ka 
aimihitakok ki ki witamatinawaw. 

26Mictahi mitcen ke ki iteian kirawaw otci, ke ki ici tipaskonitakok. Aric mocak 
kata ki asperimototawakaniwiw kitci tapwetc anahwe ka ki pe iciticohwitc. 
Tepirak tca aniheriw ka ici kiskinohamawitc ni tipatcimowan iriniwok otci ota 
askik.” 

27Nama nisitotamwakopan Otawiriw e arimotamowakaniwitcik. 

28Kiapatc tca itew Cecoc: “Icpinekwe anahwe Ka ki pe iriniwihitisotc, ohwe ki ka 
nisitowinenawaw: tapwe nin ka icinikatakaniwitc ‘Nin ni tan.’ Kaie ki ka 
nisitowinenawaw aka kekwan nircike e totaman, tepirak Notawi ka ki ici 
kiskinohamawitc nit itan. 

29Anahwe ka ki pe iciticohwitc ni witci tacikemikw. Nama ni ki otci nakatikw 
nircike. Mocak meka ni totamwan e ici mireritak.” 

30Aniheriw otci e aitekopanen Cecoc, mitcet iriniwok ki tapwerimewok. 

Iriniwok ka tiperitakositcik acitc aniki aka ka tiperitakositcik 

31Cecoc ki itew anahweriw cota iriniwa aci ka tapwerimikotc: “Kecpin mocak e 
nosanetaiekw nititewin, tapwe niwitcewakanak kit iteritakosinawaw. 

32Tapwewin tca ki ka kiskeritenawaw, kirika ki ka wikotcihikowaw anihe 
tapwewin.” 

33Aci itewok: “Ninan Abraham nitaniskotape nimocominan, ekota neta pe 
otapikeciniak. Nama wiskat ni ki otci tiperitakosinan. Kekwan tca wetci iciak: ‘Ki 
ka wikotcihikowinawaw’?” 

34Cecoc itew: “Ohwe ka witamatakok, tapwe ni icinakon: tato iriniw ka pactatitc, 
tiperimiko pactatowiniw. 

35Mitowi awik e tiperitakositc, nama mocak kata witci tacikemew anihi ka 
atoskectawatc aka wiskat kitci tcirowematc. Aric iriniw e okositc, mocak kata 
tcirowemitowok. 

36Kecpin Kice Manito Okosa wikotcihimitakwe, tapwe ki ka 
wikotcihikowinawaw. 

37Ni kiskeriten e otaniskotape omocomiekw Abraham. Aric ki natowi totenawaw 
kitci nipahikoian, osam e anweritamekw nititewin. 

38Nin kit arimotamatinawaw aniheriw Notawi ka ki ici wapatahitc. Kirawaw aric 
ki totenawaw kotawiwaw ka ki ititakw.” 

39Aci itewok aniki cota iriniwok: “Ninan notawinan, enko anaha Abraham.” 
“Kecpin tapwe Abraham onitcanica iteritakosiekwen,” itew Cecoc, “ki ta 
totenawaw mitowi wir ka ki totak. 

40Ki ki witamatinawaw tapwewin ka ki pe ici kiskinohamawitc Kice Manito. 
Peikon aric anotc mekwata ki natowi totenawaw kitci nipahikoian. Abraham wir 
nama wiskat ki otci natowi totam nte aniheriw towiriw kitci totak. 

41Kirawaw, mia kotawiwaw, ekoni e totamekw.” Aci itewok: “Nama arotc awacic 
nit iteritakosinan. Peikociw Notawinan, enko anahwe Kice Manito.” 

42Itew Cecoc: “Kecpin tapwe Kice Manito weotawiekwen, ki ta sakihinawaw. 
Ekote meka nte wetcian, Kice Manitok. Ekoni ota wetci taian, wir otci. Namaiew 
nin tipirawe ka ki oreritaman kitci pe icaian. Wir Kice Manito ka ki pe 
iciticohwitc. 

43Kekwan wetci aka nisitotamekw anihe ka ititakok? Osam nama ki 
kackitanawaw kitci natotamekw e wi iteian. 

44Kotawiwaw, enko na Matci Manito, kirika ki wi itotiskanawaw wir kotawiwaw 
e ici nataweritak. Mocak manoho anahwe. Ekoni mocak e icinakositc esko ka 
kiceritcikaterik askiriw. Nama wiskat nosanetaw tapwewiniw. Tekaci meka 
nama tapweritakosiw. E kiraskitc, ekoni e itotisketc aniheriw mocak ka 
itotiskespan. Aspinikotc meka kiraskiw, kirika kaskina wir e tiperitak 
kiraskiwiniw. 

45Aric nin ni witen tapwewin. Ekoni wetci aka tapwetowiekw. 

46Awin neta e taciekw ke ki wapatahiwetc e ki pactatiwak? Kecpin e witaman 
tapwewin, kekwan wetci aka tapwetowiekw? 

47Awik e tiperimikotc Kice Manitowa, natotam otitewiniw. Aric kirawaw nama ki 
tiperimikowaw. Ekoni wetci aka natotawekw.” 

Cecoc kirika Abraham 

48Minawatc aniki cota iriniwok itewok Cecoca: “Ni tapwanan, taina, e iteiak 
e Samarie iriniwiin, kaie e ki pitciteheckask matci manito?” 

49Itew Cecoc: “Nama ni ki otci pitciteheckakw matci manito. Ni kicterimaw 
Notawi, aric kirawaw kit anweritenawaw kitci kicterimiekw. 

50Nama ni natowi toten kitci icperimikoian nin tipirawe. Taw anahwe peikw, 
Notawi, e natowi totak aniheriw nin otci, kaie icikowisk ka tipaskoniketc. 

51Ohwe ka witamatakok, tapwe ni icinakon: anahwe ka natotak nititewiniw nama 
wiskat kata poni pimatisiw.” 

52Aci itewok aniki cota iriniwok: “Aci tekaci ni kiskeritenan e ki pitciteheckask 
matci manito. Aci Abraham ki poni pimatisiw, acitc aniki ka pe nikan 
tipatcimowaspan ki poni pimatisiwok kaie wirawaw. Aric kir kit itwan, ‘Anahwe 
ka natotak nititewiniw nama wiskat kata poni pimatisiw.’ 

53Kotawinapan Abraham weckatc ki poni pimatisiw. Kit iteriten ia, kirawe kir ki 
kicteritakosin patok wir? Ka ki pe nikan tipatcimotcik kaie wirawaw ki poni 
pimatisiwok. Awin tca ni e iterimitisoin?” 

54Itew Cecoc: “Kecpin nin tipirawe ki icperimitisoian, tekaci nama wiec kata 
irapatanopan. Anahwe ka pe icperimitc, enko anahwe Notawi. Kirawaw kit 
itanawaw, ‘Enko anahwe Kikice Manitomino.’ 

55Nama aric ki kiskerimawaw. Nin ni kiskerimaw. Kecpin ki iteian, ‘Nama ni 
kiskerimaw,’ ni ta kiraski iriniwin mitowi kirawaw. Aric tapwe ni kiskerimaw 
kaie ni sapitamwan otitewin. 

56Kotawiwapan Abraham mictahi mireritamokopan e mamitoneritakipan 
peikwaw e kicikarik kitci wapamitc. Ki wapatam e otcitciparinik, kaie ki 
mireritam.” 

57Aci itewok aniki cota iriniwok: “Nama moci ki niarano mitana tato piponesin. 
Kekwan wetci itein e ki wapamatc Abraham?” 

58Itew Cecoc: “Ohwe ka witamatakok, tapwe ni icinakon: epwamoci Abraham ki 
nitawikitc, aci Nin ni tan.” 

59Ekoni e ici mowackinatcik asiniwa aniki cota iriniwok e wi mosinihatcik 
Cecoca. Aric ki kaso Cecoc, e orowitc kitci aiamihe mikiwamik. 

 Jean 9 

Cecoc e kikehatc iriniwa aka wiskat ka ki otci wapiritci 

1E pimotetc meskanak, aci Cecoc wapamew iriniwa aka ka wapiritci esko ka 
nitawikiritci. 

2Kokwetcimiko owitcewakana: “Kiskinohamake iriniw, kekwariw aka wetci ki 
otci wapitc anahwe iriniw ka nitawikitc? Osam ia ni wir e ki pactatitc kekotc ma 
onikihikwa e ki pactatiritci?” 

3Cecoc itew: “Nama osam e ki pactatitc, nama kaie osam onikihikwa e ki 
pactatiritci wetci icinakositc. Nama wapiw tepirak kitci ki wapatcikaterik tan e ici 
otamiroritci Kice Manitowa opimatisiwinik. 

4E mekwa kicikak e icinakok, actew kitci itotiskeikw aniheriw otamirowin 
anahwe ka ki pe iciticohwitc. Aci kekatc iti tipiskaw. Nama tca awik kata ki 
otamiro. 

5Mekwata e tacikeian ota askik, ni wactenamowawok iriniwok.” 

6Ka ickwa itetc aniheriw Cecoc, ki isko askik. Ki ocitaw memantcic acickiriw, 
osikowinapo e totak. Ki ciconamawew ockicikorik anihi aka ka wapiritci, 
aniheriw acickiriw e totak. 

7Kirika ki itew: “Matca nta kisikweho nete nipik, kapacimo orakanik Siloé!” —Wi 
itwaniwon anihe “Iciticohwakaniwiw.”— Anahwe iriniw aka ka wapitc ki icaw. Ki 
kisikweho. Minawatc e pe kiwetc, aci wapiw! 

8Aniki owitci tacikemakana kaie aniki ka ki wapamawaspan e natotamakerispana 
kokwetcikemowok, e itetcik: “Enko ia ni anahwe iriniw ka taci ko apispan e 
natotamaketc?” 

9Atita itewakopan: “Enko na.” Kotakihik tca itewakopan: “Namaiew na. Ekoni aric 
kekatc e icinakositc.” Aric wir anahwe iriniw ki itew: “Nin ni!” 

10Ki kokwetcimewok: “Tan ka ki isparik kickicikw kitci ki wapiin?” 

11Ki itew: “Anahwe iriniw Cecoc ka icinikatakaniwitc ki ocitaw memantcic 
acickiriw. Ki ciconam tca nickicikok kirika ni ki itikw: ‘Ica nete Siloé kitci nta 
kisikwehoin.’ Ni ki tca ican. Ka ickwa tca kisikwehoan, ekoni ka iti wapian!” 

12Ki kokwetcimewok: “Tante tca anahwe iriniw?” “Nama ni kiskeriten,” itew. 

Pharisien iriniwok e kokwetcimatcik anihi ka ki kikehakaniwiritci 

13Minawatc ki pe iciwitowakaniwiwok Pharisien iriniwok anihi iriniwa aka 
wiskat ka ki otci wapiritci. 

14Mekwata arwepi kicikarikopan Cecoc ka ocitaspan acickiriw kirika ka 
kikehaspan anihi iriniwa. 

15Ekoni wetci kaie wirawaw Pharisien iriniwok ki kokwetcimatcik anihi iriniwa 
tan ka isparinik wetci aci wapatamiritci. Ki itikowok: “Ki actaw memantcic 
acickiriw nickicikok, ni ki kisikwehon, ni wapin tca aci anotc.” 

16Atita neta e tacitcik aniki Pharisien iriniwok itewok: “Anahwe ka ki totak, 
namaieriw Kice Manitowa ka ki pe iciticohikotc. Nama meka nosanetaw aniheriw 
cota aiamihe irakonikewiniw ka itemakanik aka kitci otamironaniwonik 
mekwata e arwepi kicikarik.” Aric kotakihik itewakopan: “Awik ka pactati 
iriniwitc nama kata kackitapan kitci ici mata kackitatc!” Aci nta 
papikaninitowakopan aniki iriniwok, papitoc e ici wapatakik. 

17Aci aniki Pharisien iriniwok kiapatc kokwetcimewok iriniwa aka ka wapiritci 
ka ki kikehakaniwiritci: “Kir tca, tan e iterimatc anahwe ka ki kikehisk 
kickicikok?” “Ka nikan tipatcimotc ni anahwe,” ki itew. 

18Aric aniki cota okimawok nama wi tapwetamwakopan aka wiskat e ki otci 
wapiritci anihi iriniwa, aci tca anotc e wapiritci. Ki tca wicamewok onikihikoriw, 

19e wi kokwetcimatcik. Ki kokwetcimewok, e itatcik: “Enko ia tapwe anahwe 
kikosiwaw? Tapwe ia tca, nama ki otci wapiw ka nitawikitc? Tan tca ka ki 
isparinik wetci aci wapitc?” 

20Aniki onikihikoriw iteriwa: “Ni kiskeritenan enko anahwe nikosinan, kaie aka e 
wapispan ka nitawikitc. 

21Nama aric ni kiskeritenan tan ka isparitc kitci ki aci wapitc. Nama kaie ni 
kiskerimimanan awiriw ka ki kikehikotc ockicikok. Kokwetcimakw wir tipirawe. 
Tipi asitatisiw kitci witamatakw!” 

22Ki itewakopan aniheriw, osam e koctawakopanen anahweriw cota okimawa. 
Aci meka aniki cota okimawok ki oreritamwakopan kitci 
matceticohwakaniwiritci nete cota aiamihe mikiwamik kaskina anihi ka 
iterimaritci Cecoca, anihi ka ki itespan Kice Manito kitci pe iciticohwatc ota askik 
kitci akwacimiweritci. 

23Eko tca ni wetci iteritci anihi onikihikwa anahwe aka ka wapitc: “Tipi asitatisiw 
kitci witamatakw. Wir tipirawe kokwetcimakw!” 

24Minawatc aniki Pharisien iriniwok kiapatc ki wicamewok anihi iriniwa aka ka 
ki otci wapirispana, e itatcik: “Nespi tapwe, Kice Manito otci. Ni kiskeritenan 
meka e pactati iriniwitc anahwe iriniw Cecoc.” 

25Ki itew: “Nama ni kiskeriten nin kecpin pactatikwen kekotc ma nama. Aric 
peikw kekocic ni kiskeriten: nama ni wapitai, aci tca anotc ni wapin!” 

26Kiapatc kokwetcimewok: “Tan ka totask? Kekwariw ka ki totak kitci ki kikehisk 
kickicikok?” 

27“Aci kit ickwa witamatinawaw,” itew. “Nama aric ki ki otci natotawinawaw. 
Kekwan tca wetci kiapatc wi petamekw anihe kitci iteian? Pot kaie kirawaw ki wi 
nosanehwawatake?” 

28Aci marerimewok, e itatcik: “Kir tca ki nosanehwaw anahwe iriniw. Ninan 
tca, Moïse ni nosanehwanan. 

29Ni kiskeritenan meka Kice Manito e ki aimihatc Moïsa. Aric anahwe iriniw 
Cecoc, nama wawatc ni kiskerimanan tante wetcitc!” 

30Itikowok anihi iriniwa: “Enko ohwe ka mamiskateritakok: nama ki 
kiskeritenawaw tante wetcitc anahwe iriniw, aric ki kiketaw nickicikoriw! 

31Ki kiskeritenano meka Kice Manito aka e natotawatc ka pactatiritci, aric e 
natotawatc kaskina ka kicterimikotc kaie ka sapitamiritci e ici nataweritak. 

32Nama wiskat ki ki otci petakanano awik kitci kikehatc iriniwa aka e ki otci 
wapiritci ka nitawikiritci. 

33Kecpin anahwe iriniw aka Kice Manitowa e ki otci iciticohikotc, nama 
kekociciriw kata ki kackitapan kitci itotisketc!” 

34Ki itewok: “Tekaci kir pactatowinik ki tacikan esko ka nitawikiin. Aci ia ki wi 
kiskinohamawinan?” Minawatc ki iti matceticohwewok neta cota aiamihe 
mikiwamik. 

Aka e wapinaniwok otcitcakocinak itekera 

35Aci Cecoc ki petakew e ki matceticohwakaniwiritci anihi iriniwa. Ki 
natawapamew, e kokwetcimatc: “Ki tapwerimaw ia anahwe Ka ki pe 
iriniwihitisotc?” 

36Ki itew anahwe iriniw: “Okimaw, pe witamaci, awin na, kitci ki tapwerimak.” 

37Itiko Cecoca: “Aci ki ki wapamaw! Enko ohwa anotc ka taci aimihisk.” 

38“Ki tapwetatin, Teperitcikein!” itew Cecoca anahwe iriniw, e iti nipiskoctawatc. 

39Aci itew Cecoc: “Ni ki pe ican ota askik kitci ki takok tipaskonikewin, kitci ki tca 
kikehakaniwitcik iriniwok aka ka wapitcik, acitc aka awocamec kitci wapitcik 
aniki anotc ka wapitcik.” 

40Atita Pharisien iriniwok neta kaie wirawaw ka tacikewakopanen ki petamok 
aniheriw ka iteritci Cecoca. Ekoni e ici kokwetcimatcik, e itatcik: “Ninan tca, ki wi 
itwan ia, kaie ninan nama ni wapinan?” 

41Itikowok Cecoca: “Kecpin aka tapwe ki wapiekw, nama ki ta 
anweritakosinawaw. Aric osam e iteiekw, ‘Ni wapatenan,’ kiapatc kit 
anweritakosinawaw.” 

 Jean 10 

Atisokanicic: Maritcenici iriniw kirika omaritcenicima 

1Cecoc ki itew: “Ohwe ka witamatakok, tapwe ni icinakon: anahwe aka ka otci 
pitaketc ickwatemik nete ka ici kanawerimakaniwiritci maritcenica, ka 
pacitaskotc miniskanatikok, kimoti iriniwiw kaie iteritakosiw mia awik ka 
macihiwetc e kimotitc. 

2Aric anahwe ka otci pitaketc ickwatemik, enko ni maritcenici iriniw, anahwe ka 
nanakatcihatc maritcenica. 

3Cenamowakaniwiw aniheriw ickwatemiriw, iriniwa ka nanakatcitaritci 
ickwatemiriw e cenamakotc. Natotako anahweriw maritcenica e ititakositc. 
Papeikw e icinikasoritci wicamew, minawatc orowitirew. 

4E ickwa orowitiratc kaskina omaritcenicima, nikanickawew. Kaskina 
nosanehiko, osam e kiskerimikotc e ititakositc. 

5Aniki maritcenicak nama wiskat kata nosanehwewok awiriw aka ka 
kiskerimatcik. Pitoc kata totamok. Kata ocimowok, osam aka e kiskerimatcik e 
ititakosiritci.” 

6Ekoni ka ici atisokowaspan Cecoc anahweriw Pharisien iriniwa. Nama aric ki 
otci nisitotamiriwa wa itemakanik aniheriw otatisokanicic. 

Cecoc, Miro Maritcenici Iriniw 

7Kiapatc itew Cecoc: “Ohwe ka witamatakok, tapwe ni icinakon: nin nit 
iteritakosin mia ickwatem miniskanatikok ka ici takok, neta ka ici 
kanawerimakaniwitcik maritcenicak. 

8Epwamoci nin ki pe icaian, iriniwok ki pe icawok. Aric kaskina kaie 
iteritakosipanak mia kimoti iriniwok ka macihiwetcik. Nama aric ki otci 
natotakowok. 

9Tarasak mia ickwatem nit iteritakosin. Anahwe ka pitaketc, nin e cenamowak, 
kata wikotcihakaniwiw. Kata pakitinakaniwiw matci kitci pitaketc kaie kitci 
orowitc. Kata miskam ke mitcik. 

10Kimoti iriniw, wetci pe icatc, tepirak kitci kimotitc, kitci nipatasotc kaie kitci 
pikotasotc. Nin ni ki pe ican ota askik, kitci ki takonik iriniwok pimatisiwiniw, 
kitci mockineckakotcik, e micta mirwacinik.” 

11“Nin anahwe maritcenici iriniw ka miro nanakatcihatc omaritcenicima e 
iteritakosian. Miro maritcenici iriniw matci pakiteritam opimatisiwin 
omaritcenicima otci. 

12Kecpin iriniw e akacehakaniwitc kitci witcihiwetc e nanakatcihakaniwiritci 
maritcenica, pitoc kata ici mihew anahweriw maritcenica kaie anahwe tapwe 
maritcenici iriniw. Namaiew ni wir tipirawe omaritcenicima anahwe ka 
akacehakaniwitc. Kotc wapamate mahikana e petcimoteritci, ekoni ke ici 
nakatatc anahweriw maritcenica kitci ocimotc. Anahwe tca mahikan kata 
kwackotitawew anahweriw maritcenica. Aci kata orackapahitoriwa. 

13Ekoni e itotisketc arotakan, tepirak e kanawapatak kitci coriaketc, aka tapwe e 
pamerimatc maritcenica.” 

14“Nin anahwe miro maritcenici iriniw e iteritakosian. Ni miro kiskerimawok 
nimaritcenicimak, kaie ni miro kiskerimikok. 

15Mia Notawi e ici miro kiskerimitc, ekoni kaie nin e ici kiskerimak. Kaie ni 
pakitinen nipimatisiwin nimaritcenicimak otci. 

16Tawok kotakihik nimaritcenicimak aka moci e kanawerimakaniwitcik 
pitakamik ohweriw miniskanatikok. Actew kaie wirawaw kitci pe iciwirakik. Ni 
ka natotakok e aimihakik, kirika kaskina tapickotc kata nanakatcihakaniwiwok, 
tepirak e peikociritci maritcenici iriniwa ka kanawerimikotcik.” 

17“Ni sakihikw Notawi, osam e pakitinaman nipimatisiwin, matci minawatc kitci 
ki pe otitikowak. 

18Nama awik ni ka ki maninamakw nipimatisiwiniw, patoc nin tipirawe e ici 
naheritaman kitci pakitinaman. Ni ki mirikowin tiperitamowin kitci pakitinaman 
nipimatisiwin, matci peikon kiapatc kitci pe otitikoian. Ekoni meka ka ki ici miritc 
Notawi kitci itotiskewak.” 

19Aci kiapatc cota iriniwok papikaninitowakopan aniheriw otci ka ki pe aiteritci 
Cecoca. 

20Mitcet nta e tacitcik itewakopan: “Matci manitowa ki pitciteheckakotake! 
Kiwockwatisiw! Kekwan wetci natotawekw?” 

21Kotakihik aric itewakopan: “Iriniw e pitciteheckakotc matci manitowa nama 
nte kata itepan aniheriw ka aitetc. Kata kackitapan ia matci manito kitci miratc 
iriniwa aka ka wapiritci minawatc kitci wapiritci?” 

E wepakonakaniwitc Cecoc 

22Minawatc ki otcitciparin neta Jérusalem otenak kitci makocaniwok kitci 
aiamihe mikiwam e tipickamomakak. Mekwata piponokopan. 

23Cecoc pa pimotepan neta ka nimitewotakarik, weckatc ka ki 
ocitakaniwonikopanen Salomon otci, nte e ici acterik kitci aiamihe mikiwamik. 

24Cota okimawok ki mawotcihitowok neta e ici nanipowiritci Cecoca e 
waskakapowictawatcik, e itatcik: “Tan irikik e actek kitci pehoak, aka tca moci 
kitci witamawiak kekocic? Kecpin tapwe kir anihi ka ki itespan Kice Manito kitci 
pe iciticohwatc ota askik kitci akwacimiweritci, wewerita witamacinan.” 

25Aci naskamawew Cecoc, e itatc: “Aci kit ickwa witamatinawaw, nama aric ki 
tapwetowinawaw. Ki ta kiskeritenawaw tepirak e wapatamekw e aitotaman 
Notawi oticinikasowinik. 

26Nama aric ki tapwetowinawaw. Nama meka kit iteritakosinawaw 
nimaritcenicimak. 

27Nimaritcenicimak ni miro natotakok tan e itewak. Ni kiskerimawok, kaie ni 
nosanehikok. 

28Kakike pimatisiwiniw ni mirawok. Nama tca wiskat kata oniciniwok. Nama 
awik ni ka ki pe maninamakw nitcitcik e takonimaki. 

29Anahweriw ka ki pe miritc Notawi, kirawe kicteritakosiriwa patok kaskina 
kotakihi awiriwa. Nama kata ki maskamakaniwiw Notawi awiriw e takonatc. 

30Notawi kirika nin, e niciak mia peikw e asiteritakosiak.” 

31Minawatc kiapatc ki iti mawotcihewok asiniwa aniki cota okimawok, e wi 
mosinihatcik Cecoca. 

32Ki tca itikowok: “Ki ki miritinawaw kitci wapatamekw mitcet kekwan ka 
mataweritakok, Notawi e ki miritc kitci totamwak. Tan ohwe mia neta ka ki 
totaman wetci wi nipahiekw, asiniik e wi mosinihiekw?” 

33Itewok aniki cota okimawok: “Nama osam e ki totaman ka mirwacik wetci wi 
nipahitak. Osam ni e wi papirotowotc Kice Manito. Tepirak kit iriniwin, aric ki 
kice manitowikason!” 

34Itew Cecoc: “Masinatew neta kit aiamihe irakonikewiniwak, aci weckatc e ki 
itetc Kice Manito: ‘Kaskina ki manitowinawaw.’ Psaumes 82.6 

35Ki kiskeritenano, nama kata ki note pakiticowatcikateriw Kice Manito 
Omasinahikan e itasinaterik. Kice Manito ki icinikatew ‘manitowok’ anahweriw 
iriniwa ka ki miratc otitewin. 

36Nin ni ki orapamikw Notawi kirika ni ki pe iciticohokw ota askik. Kekwan tca 
wetci iteiekw, ni papirotowaw Kice Manito e ki iteian, ‘nin Kice Manito Okosa’? 

37Kecpin aka e totamwak Notawi ka ki ici miritc kitci itotiskewak, nama ki ta 
tapwetowinawaw. 

38Misawatc aric e totamwak Notawi otamirowin, peikon nama ki 
tapwetowinawaw. Kirike aric ki ta tapwetenawaw anihe ka aitotiskeian, kitci ki 
capo kiskeritamekw tapwe e witci tacikemitc Notawi nitehik, acitc nin e witci 
tacikemak otehik.” 

39Minawatc kiapatc natowi totamwakopan aniki cota iriniwok kitci ki otci 
makonakaniwiritci anihi Cecoca, aric kiapatc ki kitickapihikowok. 

40Kiapatc Cecoc ki matcaw, akam sipik Jourdain e icatc. Ekota neta mia nictam ka 
sikahatakekopanen anahwe Capatis. Ekota kaie neta ka ici taciketc Cecoc. 

41Mitcet iriniwa ki pe natawapamiko, e aiteritci: “Capatis nama ki otci totam 
kekociciriw e mataweritakonik, aric kaskina ka ki aitetc, ka arimomatc Cecoca, 
tapwe icinakoniw.” 

42Ekota neta mitcet ka otci tapwerimatcik Cecoca. 

 Jean 11 

Lazare ka poni pimatisitc 

1Peikw iriniw takopan, Lazare e icinikasotc. Ki iti akosiw anahwe Lazare. Nte ici 
tacikepan otenacik Béthanie ka icinikaterik, neta ka ici tacikerispana nicw omisa. 
Peikw Mari icinikasoripana, kotakihi Marthe. 

2Enko anahwe Mari ka ki actamawaspan Cecoca ositirik pimiteriw ka 
miromakonik kirika ka ki pekonamowaspan, owirisis e ki totak. 

3Aniki iskwewok, Lazare omisa, ki iciticohwewok peikw iriniwa kitci nta 
witamawakaniwiritci Cecoca, ohweriw kitci itakaniwiritci: “Teperitcikein, akosiw 
kikwimes.” 

4Ka ickwa witamawakaniwitc aniheriw Cecoc, aci itew: “Nama kata nipahiko 
aniheriw otakosiwin Lazare. Wetci akositc, kitci ki wapatahiwaniwonik 
omackawisiwin Kice Manito e micta icperitakonik, kitci ki otci kiskeritakonik 
Kice Manito Okosa oticperitakosiwiniw.” 

5Sakihepan Cecoc anihi e nictiritci, Marthe acitc omisa kaie anihi Lazare. 

6Aric ka ickwa petaketc e akosiritci anihi Lazare, kiapatc nicwo kickwa ki tacikew 
nte ka ici tacikespan. 

7Minawatc ki itew anahweriw owitcewakana: “Kiwetan Judée askik.” 

8Aci itiko owitcewakana: “Kiskinohamake iriniw, nama orina weckatc ki wi 
nipahikowitai e pe mosinihikoin! Kekwan wetci wi icain nete minawatc?” 

9Aci itikowok Cecoca: “Mitato acitc nicwo tipahikan irikik kicikaw e kicikak. 
Kecpin awik e pimotetc e mekwa kicikarik, nama pakicin. Wapatam meka e 
wasearik ota askik. 

10Kecpin aric e pimotetc e mekwa tipiskarik, pakicin, osam aka e wasearik neta 
opimatisiwinik.” 

11Ka ickwa itetc aniheriw Cecoc, minawatc ki itew: “Ki notekociw anahwe 
kikwimesino Lazare. Ni ka aric ni nta kockonaw!” 

12Aci itiko Cecoc owitcewakana: “Teperitcikein, kecpin ki notekocikwen, kata 
kikew.” 

13Cecoc wi itekopan: “Ki poni pimatisiw ni Lazare.” Aric anahweriw 
owitcewakana iteritamwakopan aniheriw ka arimotamiritci irin e nipaniwonik. 

14Aci wewerita witamawew Cecoc: “Poni pimatisiw ni Lazare. 

15Ni mireriten kirawaw otci aka e ki otci tacikeian nete. Wapatamekwe minawatc 
ke totaman, aci nta ki ka otci tapweriminawaw. Natawapamatan tca anahwe.” 

16Minawatc peikw Cecoc owitcewakana, Toma, “Nicocan” ka icinikatakaniwitc, ki 
itew anahweriw kotakihi owitcewakana: “Matcatan kaie kirano, tapickotc kitci ki 
nipoikw kirika wir.” 

Cecoc ka apitcipahiwetc kaie ka pakitinak pimatisiwiniw 

17Tekocik neta Cecoc petakew aci new kickwa esko ka 
arakaniwirikopanen Lazare matikowocik. 

18Aniheriw otenaciciriw Béthanie nama warawik ici 
takonikopan Jérusalem otenak, nama wawatc nicto tipahikanearikopan e 
asitcarik. 

19Mitcet cota iriniwok ki pe natawapamewakopan Marthewa kaie Mariwa 
omikiwamiwarik e wi kakitcihatcik e ki poni pimatisiritci ocimiwaw. 

20Ka petaketc Marthe aci e pe iti takociniritci Cecoca, ki matcaw e nta 
nakickowatc. Mari ki tacikew omikiwamiwak. 

21Aci Marthe itew Cecoca: “Teperitcikein, kecpin ota ki tacikein, nama kata ki otci 
poni pimatisipan nicim! 

22Aric ni kiskeriten anotc mekwata peikon kaskina kitci mirisk Kice Manito ke ici 
nataweritamawotc.” 

23Itiko Cecoca: “Kata apitcipaw ni kicim!” 

24 Marthe itew: “Ehe, ni kiskeriten, kaskina ka poni pimatisitcik kata apitcipawok 
mamitcitc kicikarike.” 

25Aci itiko Cecoca: “Nin ka apitcipahiweian, kaie ka pakitinaman pimatisiwin. 
Anahwe ka tapwerimitc kata pimatisiw, misawatc poni pimatisiwate. 

26Kaie anahwe ka pimatisitc kirika ka tapwerimitc, nama wiskat kata poni 
pimatisiw. Ki tapweten ia anihe?” 

27“Ehe, Teperitcikein,” itew Marthe. “Ni tapweten, kir anihi Kice Manito ka ki 
itespan kitci pe iciticohwatc ota askik kitci akwacimiweritci, Kice Manito Okosa, 
anahwe ka ki nikan tipatcimakaniwitc kitci pe icatc ota askik.” 

E matotc Cecoc 

28Ka ickwa ni aitetc anahwe Marthe, ki matcaw e nta wicamatc omisa, Mari, e 
kimotc witamawatc: “Aci pe takociniw Kiskinohamake iriniw. Ki wicamikw kitci 
natawapamatc.” 

29Kotc ka petak aniheriw ka itakaniwitc anahwe Mari, tecikotc ki pasiko e tca 
natawapamatc Cecoca. 

30Nama moci ki otci pitakepan Cecoc neta otenacik. Ekote nete kiapatc e taci 
tacikespan nte Marthewa ka ki ici nakickakotc. 

31Cota iriniwok ka kiwotimawaspan Mariwa omikiwamirik e wi kakitcihatcik ki 
wapamewok e pasikoritci e wepita orowiritci. Ki nosanehwewok, e iterimatcik: 
“Rikwaskanik nete icatake e nta matotc.” 

32Aci ki takociniw Mari nte e ici tacikerispana Cecoca. Ka wapamatc, ki 
nipiskopariho ositirik, e tca itatc: “Teperitcikein, kecpin ota ki tacikein, nama 
kata ki otci poni pimatisipan nicim!” 

33Cecoc wapamew e matoritci anihi Mariwa, kirika cota iriniwa ka ki pe 
witcewikotc kaie wirawaw e matoritci. Ki micta kackeritam kirika e arimeritak. 

34Minawatc tca ki kokwetcimew: “Tante ka ici nahikowekw?” Aci itewok Cecoca: 
“Teperitcikein, petcimote. Ki ka tca wapaten.” 

35Ki mato Cecoc. 

36Aci itewok aniki cota iriniwok: “Kanawapamakw e apitc sakihaspan!” 

37Aric atita nta e tacitcik aniki cota iriniwok itewok: “Wir ka ki totak kitci 
wapatamiritci aka ka wapiritci. Nama ia ni kata ki otci natowi totamopan aka 
kitci niporitci anihi Lazare?” 

Lazare e apitcipahakaniwitc 

38Aci minawatc e micta kackeritak Cecoc, ki icaw neta rikwaskanik. Atamapiskw 
takonokopan neta. Micta asini kipahiwapiskihikewakopan. 

39Aci itew Cecoc: “Akitenakw anahwe asini.” Marthe, Lazare omisa, itew Cecoca: 
“Teperitcikein, aci mirakonotake. Aci meka new kickwa esko ka 
nahikowakaniwitc ota.” 

40Cecoc itew: “Nama ia ni ki ki otci witamatin: kecpin tapweritamane, ki ka 
wapatamwan oticperitakosiwin Kice Manito.” 

41Minawatc ki akitenakaniwiw anahwe micta asini. Aci Cecoc ki itapiw icpimik 
wakwek, e itetc: “Notawi, mikwetc kit ititin e ki natotawiin. 

42Ni kiskeriten mocak e natotawiin, aric ohwe wetci iteian, tepirak ohki iriniwok 
otci ka witcikapowictawitcik, kitci ki tapwetakik tapwe e ki pe iciticohwiin.” 

43Ka ickwa itetc aniheriw, aci micta kiciwew e tepwetc: “Lazare, orowi neta!” 

44Aci pe orowiw anahwe ka ki nipotc, kiapatc e wikweapikasotc pakiwaniciapik, 
kaskina e itikititc, wawatc otcitcik kaie ositik, kaie pakiwaniciriw e ki totcikaterik 
otactamikok. Aci Cecoc itew anahweriw cota iriniwa: “Apikwekinakw, minawatc 
tca pakitinakw kitci matcatc.” 

E natowi totcikatek kitci nipahakaniwitc Cecoc 
(Natawapata kaie Matio 26.1-5; Mark 14.1-2; Luc 22.1-2) 

45Mitcet neta e tacitcik aniki cota iriniwok ka ki pe icatcik neta Mari 
omikiwamirik kaie ka ki wapamatcik e totamiritci Cecoca, aci ki tapwerimewok. 

46Atita aric neta e tacitcik ki natawapamewok Pharisien iriniwa e ki 
atisokowatcik ka ki totamiritci Cecoca. 

47Aniki cota makatewokorewok ka tiperitakik kaie Pharisien iriniwok ki 
mawotcihitowok, aniki e tacitcik ka tipaskoniketcik cota iriniwa otci, Ka Kitci 
Tipaskoniketcik e icinikatakaniwitcik, e itetcik: “Tan ke totamokw? Mitceniw e 
aitotak anahwe iriniw e matawinakonik! 

48Kecpin pakitinakite kiapatc aniheriw kitci aitotak, kaskina awik kata 
tapwerimew. Minawatc tca wirawaw ka okimawitcik Romain iriniwok kata pe 
nanto aitotamok matci kitci pikopitakik kikitci aiamihe mikiwaminariw kaie 
kitirosowininariw.” 

49Peikw cota okimaw, Caïphe e icinikasotc, ani apitc kitci makatewokorewikopan. 
Aci itew anahwe: “Tekaci nama ki nisitotenawaw kekocic! 

50Nama ia ani ki nisitotenawaw, kirawe miroparin kirawaw otci, peikw iriniw 
kitci nipotc cota iriniwok otci, patok kaskina e taciikw ota kitaskinak kitci 
onicikik?” 

51Aniheriw ka itetc Caïphe, nama wir tipirawe otciparinikopan. Nikan 
tipatcimokopan aniheriw mia ka ki pe ici mirakaniwitc kitci witak, osam meka 
kitci makatewokorewikopan ani apitc, e witakipan kitci niporitci Cecoca, cota 
iriniwok otci, 

52nama aric cota iriniwok tepirak otci, matci kaie wirawaw kaskina Kice Manito 
onitcanica ka ki orackaritci kitci mawotcihatc, peikw kitci iteritakosiritci. 

53Ekota nta ka otci oreritakik cota okimawok kitci nipahakaniwiritci Cecoca. 

54Ekoni wetci ki ponitatc Cecoc e pa icatc wiec e ici mitcetinaniwonik, cota 
iriniwa e ici tacikeritci. Nete otenacik ki icaw, Éfraïm e icinikaterik, pecotcik ka ici 
cipewatawokarik. Ekota neta ka taciketc kirika owitcewakana. 

55Aci natciparinikopan kitci aiamihe makocetcik cota iriniwok, Pâque ka 
icinikaterik. Mitcet iriniwok ki matcawok otacikewiniwak, nte kitci 
icatcik Jérusalem otenak e nta weritcik kitci pekitehickatisotcik cota 
aiamihewinik itekera, epwamoci otcitciparinik kitci makocaniwonik. 

56Nantowapamewakopan Cecoca. Mekwata neta kitci aiamihe mikiwamik e 
nanipowitcik ki ititowok: “Tan e iteritamekw kirawaw? Kata pe icaw ia ota e 
makocaniwonik kekotc nama?” 

57Aniki cota makatewokorewok ka tiperitakik kaie aniki Pharisien iriniwok 
ohweriw ki orakonikepanak: kecpin awik kiskeritake nte e ici tacikeritci Cecoca, 
acteriw kitci pe nta witak, kitci ki makonakaniwiritci. 

 Jean 12 

Mari e actomowatc ka miromakonik Cecoca ositirik 
(Natawapata kaie Matio 26.6-13; Mark 14.3-9) 

1Nikotwaso kickwa epwamoci kitciparik Pâque e icinikatek aiamihe makocan, 
Cecoc ki icaw Béthanie otenacik. Ekota neta Lazare e tacikeritci, anihi iriniwa ka 
ki apitcipahatc. 

2Tekocik Cecoc neta, ki acamakaniwiw. Marthe ki mitaw makocaniw. 
Anahwe Lazare, enko na peikw nta e tacitcik ka witci mitcisomatcik Cecoca. 

3Aci Mari ki otapinam opotariw ka miromakonik e mawotci misakitakonik, tekaci 
e ki otci ocitakaniwonik nipiciriw “nard” e icinikaterik, e sikinak Cecoca ositirik. 
Ekoni e ici kasisitenatc Cecoca, owirisis e totak. Tekaci mockinemakon neta 
mikiwamik anihe ka miromakonik. 

4 Judas Iscariote, peikw Cecoc owitcewakana —enko anahwe ke pakiterimatc 
Cecoca—, ki itew: 

5“Micta misakitakon anihe ka miromakok! Irikik e kanewitc awik peikwo pipona 
e otamirotc, ekoni e itakitakok! Kekwan tca wetci aka ki otci atawaniwok, ka 
kitimakisitcik kitci ki mirakaniwitcik aniheriw coriariw!” 

6Nama ki otci itew aniheriw tapwe e mamitonerimaspan ka kitimakisiritci. Osam 
e kimoti iriniwispan wetci ki itetc. Wir ka kanaweritakipan coriawociriw. 
Otapinamokopan ko neta ka pitahikaterik. 

7Aci ki itew Cecoc: “Ekoni ici ponihi anahwe iskwew! Ki nikan totam aniheriw ka 
totak, otcitciparinike e kicikarik otci arikoiane matikowocik. 

8Mocak kata tawok ka kitimakisitcik ota ka ici tacikeiekw, aric nin, nama mocak 
ki ka witci tacikemitinawaw ota.” 

E natowi totcikatek kitci nipahakaniwitc Lazare 

9E mitcetinaniwonik, kaskina e cota iriniwitcik, ki petakewok Cecoca e 
tacikeritci Béthanie otenacik. Icawok nete, nama tepirak Cecoca e wi 
wapamatcik, aric kirika anihi Lazara e wi wapamatcik, Cecoc ka ki apitcipahatc. 

10Minawatc aniki cota makatewokorewok ka tiperitakik ki oreritamok kitci 
nipahakaniwiritci anihi Lazare kaie wir. 

11Ekoni wetci mitcet cota iriniwok ki matcatcik e tca nta tapwerimatcik Cecoca. 

Jérusalem otenak e takocik Cecoc 
(Natawapata kaie Matio 21.1-11; Mark 11.1-11; Luc 19.28-40) 

12Minawatc kecikarik, kiapatc e mitcetinaniwok e pe icaniwok kitci 
makocaniwok Pâque ka icinikatek, aci petakaniwon Cecoc e 
takocik Jérusalem otenak. 

13Kaskina ki iti matcewirewok cikopiwa e takonatcik, e orowitcik neta otenak, e 
tca nta nakickowatcik Cecoca e tepitepwetcik, e aitetcik: “Caweritakosiw Kice 
Manito! Kitci cawerimatc Kice Manito anihi ka pe icaritci Teperitciketc 
oticinikasowin otci! Kitci cawerimatc Kice Manito Israël okimawa!” 

14Cecoc ki miskawew atikocica, e nta okitapitc ospiskonirik, kotc e itasinaterik 
Kice Manito Omasinahikaniw kitci iciwepanik: 

15“Aka koctatci, Sion otenaw. Kanawapami, aci takociniw kokimam, atikocicik e 
okitapitc.” Zacharie 9.9 

16Nama tecikotc ki otci nisitotamok e iciwepanik aniki Cecoc owitcewakana. 
Nanake Cecoc otcitciparinike kitci icperimakaniwitc, ekota ni patoc ke 
mikawitcik Kice Manito Omasinahikaniw e itasinaterik e ki pe nikan 
tipatcimakaniwiritci, acitc tapwe e ki pe iciwepanik kotc e itemakanik wir otci. 

17Kaskina ka pe witcewakopanen Cecoca, ka ki petawatcik ka itaritci Lazara kitci 
orowiritci omatikowocirik, kaie ka ki wapamatcik e apitcipaharitci, ki 
atisokatamok ka ki ici wapatakik. 

18Ekoni wetci pe nta nakickowatcik Cecoca e mitcetitcik aniki iriniwok. Ki 
petamwakopan meka e arimomakaniwiritci, e ki matawi aitotamiritci. 

19Pharisien iriniwok aititowakopan: “Ki wapatenawaw ia, nama kekocic ki ka ki 
itotiskanano. Aci kaskina awik iti nosanehwew!” 

Atita Grec iriniwok e nantowapamatcik Cecoca 

20Tawakopan atita iriniwok aka e cota iriniwitcik, Grec askik e otcitcik, kaie 
wirawaw e ki pe icawakopanen neta Jérusalem otenak, e pe nta pakoserimatcik 
Kice Manitowa mekwata e makocaniwonik. 

21Ki natawapamewok Piripa, Bethsaïda otenak e otciritci, Galilée askik itekera. 
Aci ki itewok: “Ni ta mireritenan kitci wapamakitc Cecoc.” 

22Aci anahwe Pirip nta witamawew Atrewa. Minawatc aniki e nicitcik ki nta 
witamawewok Cecoca. 

23Itew Cecoc: “Aci otcitciparin kitci icperimakaniwitc anahwe Ka ki pe 
iriniwihitisotc. 

24Ohwe ka witamatakok, tapwe ni icinakon: tarasak mia okitamin, nama wiec 
irapatan, tepirak kata peikociw, patoc askik kitci nahikowakaniwitc e 
kitikaniwok, tarasak kitci ki nipomakak. Ekoni patoc mitcet kekocic ke ki otci 
nitawikik. 

25Anahwe ka sakitatc opimatisiwin ota askik patok e asitci sakihitc, kata onitaw 
opimatisiwin. Aric anahwe ka sakihitc, aka ka naheritak opimatisiwin ota askik, 
nespitc kata kanaweritam kakike pimatisiwinik. 

26Kecpin awik e wi atoskectawitc, acteriw kitci nosanehwitc. Wiec tca pa icaiane, 
kata icaw kaie wir nitarotakan. Notawi kata kicterimew anihi ka 
atoskectawimimitci.” 

E arimotak Cecoc kitci nipotc 

27Kiapatc itew Cecoc: “Anotc nit arimeriten. Tan mia ke iteian? Ni ka itwan ia: 
‘Notawi, wikotcihici, aka kitci nekaterimoian’? Nama! Ekoni meka mia wetci ki pe 
icaian ota, kitci ni icinakok kaskina e itactek kitci iciwepasian. 

28Notawi, ni nataweriten kitci icperitcikatek kiticinikasowin!” Keskat otci 
petakon icpimik e itwaniwok e kiciwaniwok: “Aci nit ickwa itotiskan kitci 
icperitcikatek. Kiapatc kaie nanake ni ka toten.” 

29Neta iriniwok ka tacikewaspan e mitcetitcik ki petamwakopan aniheriw 
icpimik e otci ititakonik. Atita itewakopan: “Ah! Anahwe na onimiskiw ka ki 
kitotc!” Kotakihik itewok: “Aceriwa ni, ka ki aimihikotc!” 

30Aci Cecoc itew: “Namaiew ni nin otci, wetci ki petakok anihe. Kirawaw ni otci. 

31Aci kitciparin kitci tipaskonikaniwok ota askik. Aci kata matceticohwakaniwiw 
anahwe ka tiperimatc iriniwa ka nosanetaritci matci meskanariw ota askik. 

32Nin tca, ickwa icpickahikoiane, ni ka wicamawok kaskina iriniwok ota askik 
kitci pe natawapamitcik.” 

33Ani e itetc, aci witam Cecoc ke totawakaniwitc kitci nipahakaniwitc. 

34Aniki e mitcetitcik iriniwok ki itewok: “Ni ki kiskinohamakowinan cota aiamihe 
irakonikewin e itemakak: ‘Anihi ka ki itespan Kice Manito kitci pe iciticohwatc 
ota askik kitci akwacimiweritci, nespitc kata pimatisiw.’ Kekwan tca wetci itein: 
‘Kata icpickahakaniwiw anahwe Ka ki pe iriniwihitisotc’? Awin na anahwe Ka ki 
pe iriniwihitisotc?” 

35Itew Cecoc: “Kiapatc ki witci tacikemikowaw anahwe ka wactenamaketc, nama 
aric kinowec kata tacikew. Pimotekw tca mekwata kiapatc e wactenamakoiekw 
ota, aka kitci oniciniekw e kiski tipiskak. Anahwe meka ka pa pimotetc e kiski 
tipiskarik nama kiskeritam nte e icatc. 

36Tapwerimakw anahwe ka wactenamatakw mekwata e witci tacikemitakw ota, 
kitci ki iteritakosiekw ‘iriniwok ka takickakotcik anihi ka wactenamakeritci.’” 

Cota iriniwok nama tapwerimewok Cecoca 

Ka ickwa itetc aniheriw Cecoc, ekoni ka ici matcatc, warawik kitci nta taciketc, 
tekaci kitci peikocitc, aka kitci ki pe natawapamikotc anahweriw iriniwa. 

37Misawatc mitcet kekwariw e ki matawi aitotak, nama kiapatc otci tapwerimiko. 

38Ekoni aci e iti icinakonik weckatc ka nikan tipatcimospan, Ésaïe ka 
icinikasospan, e ki pe itetc: “Teperitcikein, awin ka ki tapwetak ka ki pe iteiak? 
Awiriw ka ki wapatahatc omackawisiwin Teperitciketc?” Ésaïe 53.1 

39Ohweriw kaie ki itew anahwe Ésaïe wetci aka ki tapwetamiritci anahweriw 
iriniwa: 

40“Kice Manito ki totawew aka kitci wapiritci. Ki manimamwew 
okakitaweritamowiniwariw, aka kitci ki wapiritci e itapiritci, aka kitci 
nisitotamiritci e apatcitaritci okakitaweritamowiniwariw. Ekoni tca wetci aka pe 
itactimikapowictawitcik, itew Kice Manito, kitci ki kikehakik.” Ésaïe 6.9-10 

41Ohweriw ki itew Ésaïe e ki wapatak Cecoca oticperitakosiwiniw, kaie e ki 
arimomatc. 

42Peikon mitcet neta e tacitcik cota okimawok wirawaw tipirawe ki 
tapwerimewok Cecoca. Nama aric ki otci witamok aniheriw, aka tca kitci ki 
petakeritci Pharisien iriniwa. Koctamwakopan kitci matceticohwakaniwitcik cota 
aiamihe mikiwamik. 

43Kirawe kicteritamwakopan iriniwa kitci mirwatcimikotcik, patok Kice 
Manitowa kitci mirwatcimaritci. 

Cecoc otitewin kitci otci tipaskonikaniwonik 

44Ki tepwew Cecoc, e itetc: “Anahwe ka tapwerimitc, nama tepirak nin ni 
tapwerimikw, aric tapwerimew aniheriw ka ki pe iciticohwimitc. 

45Anahwe ka wapamitc wapamew kaie aniheriw ka ki pe iciticohwimitc. 

46Ni ki pe ican ota askik kitci wactenamowakik iriniwok, aka awocamec kitci 
taciketcik e ici kiski tipiskarik kaskina ka tapwerimitcik. 

47Kecpin awik e petak nititewiniw, aka aric e nosanetatc, namaiew ni nin ka 
anwerimak. Ni ki pe ican meka kitci akwacimakik iriniwok ota askik, aka kitci 
anwerimakik. 

48Anahwe ka wepakonitc kaie aka ka wi natotak nititewiniw, kata 
tipaskonakaniwiw. Enkweriw nikiskinohamakewiniw ke otci anwerimikotc 
mamitcitc kicikarike. 

49Namaiew ni nin tipirawe ka iteritaman ka aiteian. Notawi ka ki pe iciticohwitc, 
wir tipirawe ni ki witamakw ke itewak, kaskina e acterik kitci itewak kaie ke pe 
ici tipatcimoiapan. 

50Ni kiskeriten ohwe: kaskina ka ici orakoniketc anahwe, ekote ka otci isparinik 
kakike pimatisiwiniw. Kaskina tca ka iteian, nit itwan kotc ka ki ici witamawitc 
Notawi kitci itewak.” 

 Jean 13 

Cecoc e kisisipatcisitenatc owitcewakana 

1Aci kekatc aiamihe makocaniwonikopan, Pâque ka icinikatek. Aci 
kiskeritamokopan Cecoc e otcitciparinik kitci nakatak askiriw, kitci ki 
natawapamatc Otawiwa. Mocak ki sakihepan otirinima ota askik, kaie ki 
wapatahew e sakihatc nac mamitcitc kicikarike. 

2Kaskina tapickotc nipekwewakopan Cecoc acitc owitcewakana. Aci ki ickwa 
cikimikokopan Matci Manitowa anahwe Judas, Simo Iscariote anihi okosa, kitci 
wecimatc Cecoca. 

3Kiskeritamopan Cecoc Kice Manitowa e ki pe iciticohikotc, minawatc nikotin 
kitci kiwe natawapamatc, kaie kaskina e ki mirikotc Otawiwa kitci tiperitak. 

4Mekwata e taci apitcik e mitcisotcik, pasiko Cecoc. Ki maninam otakop okitc ka 
apatcitaspan. Pakiwaniciapiriw ki opokotehoniw. 

5Minawatc ki sikinam nipiriw kasitcitce orakanik. Ekoni e ici kisisipatcisitenatc 
owitcewakana kaskina, minawatc e ki pekositenatc, aniheriw e ki apatcitatc 
pakiwaniciapiriw ka ki pokotehowaketc. 

6Nac iti takociniw neta Simo Pien ka ici apiritci. Aci itiko: “Teperitcikein, kir ia ni, 
ki ka kisisipatcisitenin?” 

7Aci itew Cecoc: “Nama anotc ki nisitoten ohwe ka totaman. Kecko aric nanake ki 
ka nisitoten.” 

8“Nama! Nama wiskat ki ka kisisipatcisitenin!” itew anahwe Pien. Itew Cecoc: 
“Kecpin aka kisisipataiane kisit, nama awocamec ki ka ki witcewin.” 

9Itiko: “Aka tca tepirak nisit kisisipata, Teperitcikein! Nitcitci kaie nictikwan 
kisisipata!” 

10Aci itew Cecoc: “Awik aci e ki kisisipasotc kaskina e itikititc, nama arimatc 
minawatc kata kisisipaso, tepirak ositik. Nama meka aci ometciwiw. Aci anotc 
nama ki ometciwinawaw, nama aric kaskina e taciekw.” 

11Kiskerimekopan meka Cecoc awiriw ani mia ke wecimikotc. Ekoni wetci ki 
itetc: “Awik neta e taciekw ometciwiw.” 

12Ka ickwa kisisipatcisiteniwetc Cecoc, ki piskam otakop. Kiapatc ki orapiw. Itew 
tca minawatc: “Ki nisitotenawaw ia anihe ka ki totaman kirawaw otci? 

13‘Kiskinohamake iriniw’ acitc ‘Teperitcikein’ kit icinikacinawaw. Ki 
tapwanawaw e icinikaciekw. Ekoni meka e iteritakosian. 

14Aci tca nin Ka Tiperimitakok kaie Kikiskinohamake irinimiwaw e ki 
kisisipatcisitenitakok, peikon kaie kirawaw ki ta kisisipatcisitenitonawaw. 

15Ki ki wapatahitinawaw ke totamekw, kaie kirawaw miro totatoekw! 

16Ohwe ka witamatakok, tapwe ni icinakon: nama kirawe kicteritakosiw 
atoskectake iriniw patok anihi ka atoskectawatc. Peikon awik ka pe 
iciticohwakaniwitc kitci tipatcimotc nama kirawe kaie wir kicteritakosiw patok 
anihi ka pe iciticohikotc. 

17Aci anotc ki kiskeritenawaw anihe. Ki ka caweritakosinawaw kecpin 
itotiskeiekwe.” 

18“Nama kaskina e taciekw kit arimomitinawaw. Ni kiskerimawok aniki ka ki 
orapamakik. Actew aric kitci pe icinakok anihe ka itasinatek Kice Manito 
Omasinahikanik: ‘Anahwe ka ki witci mitcisomitc ni ki atimikapowictakw.’ 

19Aci ki witamatinawaw anihe anotc epwamoci isparik. Isparike tca, ekoni ke ki 
otci tapwetowiekw Nin ni tan e iteritakosian. 

20Ohwe ka witamatakok, tapwe ni icinakon: kecpin awik tapwetowate aniheriw 
ke iciticohwimaki, kaie nin ni tapwetakw. Kecpin tca tapwetowite, tapwetawew 
kaie aniheriw ka ki pe iciticohwimitc.” 

Witam Cecoc kitci wecimikotc Judawa 
(Natawapata kaie Matio 26.20-25; Mark 14.17-21; Luc 22.21-23) 

21Ka ickwa itetc aniheriw Cecoc, ki micta arimeritam. Aci itew: “Tapwe ohwe ka 
witamatakok: peikw neta e taciekw ni ka pakiterimikw.” 

22Kanawapamitowok aniki Cecoc owitcewakana, tekaci aka e kiskeritakik awiriw 
mia ka arimomakaniwiritci. 

23Peikw neta owitcewakana, anihi ka sakihaspan Cecoc, ekota neta opimera e ici 
apiritci ka ici apitc. 

24Aci nitcictako Simo Piena, kitci kokwetcimaritci awiriw ani ka wi arimomatc. 

25Anahwe owitcewakana nowectaw e kokwetcimatc Cecoca: “Teperitcikein, awin 
na?” 

26Itew Cecoc: “Ni ka akotcimaw memantcic pakwecikan ota orakanik. Anahwe ke 
mirak, enko na ke wecimitc.” Aci memantcic pakwepitew pakwecikana Cecoc. 
Akotcimew orakanik. Ekoni e ici miratc Judawa, Simo Iscariote okosa. 

27Kotc ka otapinatc Judas anihi pakwecikana, aci Matci Manitowa pitciteheckako. 
Aci Cecoc itew: “Anihe ka actek kitci totaman, wewepitwa.” 

28Neta owitcewakana ka tacikeritci nama otci peikw neta e taciritci nisitotamiriw 
wetci itetc aniheriw Cecoc. 

29Wir Judas kanaweritamokopan coriawociriw. Ekoni wetci atita 
iteritamwakopanen: “Wi witamawetake kitci nta otapinamiritci kekociciriw, aci e 
natciparinik kitci makocaniwonik, kekotc kitci nta cawerimakaniwiritci ka 
kitimakisiritci.” 

30 Judas ki otapinew anihi pakwecikana, tecikotc e iti orowitc neta mikiwamik, 
aci e tipiskarikopanen. 

Ocki irakonikewin: kitci sakihitonaniwok 

31Ka ickwa orowiritci anihi Judawa, aci itew Cecoc: “Aci anotc nokoniw 
oticperitakosiwin anahwe Ka ki pe iriniwihitisotc, kaie Kice Manito 
oticperitakosiwin nokoniw, anihi otci Ka ki pe iriniwihitisoritci. 

32Kecpin kaie nokonike e icperitakositc Kice Manito anihi Ka ki pe 
iriniwihitisoritci opimatisiwinik, wir tipirawe Kice Manito kata nokotaw e 
icperitakosiritci. Tecikotc kaie kata totam. 

33Ninitcanicak, memacic tepirak kiapatc ki ka witci tacikemitinawaw. Ki ka 
nantowapaminawaw, nama aric ki ka ki pe icanawaw nte ke icaian. Enkweriw aci 
ka ki itakik kaie wirawaw kotakihik cota iriniwok.” 

34“Ocki irakonikewin ki miritinawaw: sakihitokw. Mia nin ka ki ici sakihitakok, 
ekoni kaie kirawaw ke ici sakihitoekw. 

35Kecpin tca sakihitoekwe, ekoni aci kaskina awik kitci kiskerimitakw kirawaw 
niwitcewakanak, tapwe e witcewiekw.” 

E nikan witak Cecoc kitci itikotc Piena aka e kiskerimikotc 
(Natawapata kaie Matio 26.31-35; Mark 14.27-31; Luc 22.31-34) 

36Simo Pien itew: “Teperitcikein, tante e icain?” Cecoc itew: “Nama anotc ki ka ki 
pe nosanehwin nte e icaian. Aric nanake ki ka nosanehwin.” 

37Pien itew: “Teperitcikein, kekwan aka tecikotc ke otci nosanehitan? Aci nit 
ickwa aikan kitci pakiteritaman nipimatisiwin kir otci!” 

38Cecoc naskamawew, e itatc: “Aci ia tapwe kit ickwa aikan kitci ki pakiteritaman 
kipimatisiwin nin otci? Tapwe icinakon ohwe ka witamatan: epwamoci kitotc 
nape pakahakwan, aci nictowaw ki ka ickwa itwan aka e kiskerimiin.” 

 Jean 14 

Cecoc ki ki meskanakatikono kitci ki natawapamimokw Otawiwa 

1“Aka arimeritamokw,” itew Cecoc. “Asperimototowakw Kice Manito. Kaie nin 
asperimototacikw. 

2Micta mitceniw ke ici tacikaniwonik Notawi omikiwamik. Kicatc nit ican neta 
kitci ki nisawitatakok ke ici tacikeiekw. Kecpin aka tapwe ki otci icinakok anihe, 
nama ki ta ki otci witamatinawaw. 

3Ickwa nta nisawitaiane neta ke ici tacikeiekw, minawatc ni ka pe ican kitci pe 
natcipahitakok kitci iciwiritakok nete, kaie kirawaw kitci ki tacikeiekw nin ka ici 
tacikeian. 

4Ki kiskeritenawaw meka anihe meskanaw ka iticimok nte e icaian.” 

5Aci Toma itew: “Teperitcikein, nama ni kiskeritenan nte e icain. Tan tca ke ki 
otci kiskeritamak anihe meskanaw ke mitimeiak kitci ki icaiak nete?” 

6Cecoca itiko: “Nin ni anihe meskanaw e iteritakosian, tapwewin kaie 
pimatisiwin. Nama awik kata ki natawapamew Notawiwa, patoc nin pe 
nosanehwite. 

7Kecpin tapwe e kiskerimiekw, Notawi kaie wir ki ta kiskerimawaw. Aci anotc ki 
kiskerimawaw kaie ki ki wapamawaw.” 

8Aci itew Pirip: “Teperitcikein, wapatahicinan Kotawi. Ni ka mireritenan.” 

9Cecoc itew: “Aci weckatc ki witci tacikemitinawaw. Nama ia tca moci ki 
kiskerimin, Pirip? Anahwe ka wapamitc, aci ki wapamew kaie Notawiwa. Kekwan 
tca wetci itein: ‘Wapatahicinan Kotawi’? 

10Nama ia ki tapweten Notawi otehik e witci tacikemak, acitc wir e witci 
tacikemitc nitehik? Anihi nititewina ka ititakok, namaiew ni nin tipirawe ka ki 
iteritaman ka aiteian. Notawi, anahwe ka witci tacikemitc nitehik, enkweriw ni 
wir tipirawe otitotiskewin. 

11Tapwetacikw e ititakok: nin ni witci tacikemaw Notawi otehik acitc kaie wir ni 
witci tacikemikw nitehik. Kekotc ma karike tapwetamokw e ki wapatamekw 
anihe ka matawi aitotiskaniwok. 

12Ohwe ka witamatakok, tapwe ni icinakon: anahwe ka tapwerimitc kaie wir 
peikon kata itotiskew kaie wir kotc e itotiskewak. Wawatc kirawe mictahi 
kekociciriw kata totam, osam meka ni nta witci tacikemaw Notawi. 

13Ni ka itotiskan kaie kaskina ke ici nataweritamekw, niticinikasowin otci, kitci ki 
otci wapatahiwewak Notawi oticperitakosiwin, nin Kice Manito Okosa. 

14Kecpin kekocic nataweritamawiekwe niticinikasowin otci, ni ka itotiskan.” 

E nespi tapwetc Cecoc kitci pe iciticohwakaniwiritci Miro Manitowa 

15“Kecpin e sakihiekw, ki ka sapitenawaw nitirakonikewin. 

16Ni ka nataweritamawaw Notawi kotakihi awiriw kitci iciticahamatakw kitci pe 
nta witcihitakw, mocak kitci witci tacikemitakw: 

17Enko na Miro Manito ka petatc tapwewiniw. Iriniwok ka nosanetatcik matci 
meskanariw ota askik nama kata ki pe otitikowok anihi Miro Manitowa, osam 
nama wapamewok kaie nama kiskerimewok. Aric kirawaw, ki kiskerimawaw. Ki 
witci tacikemikowaw meka, kirika mocak kata tacikew kitehiwak.” 

18“Nama kinowec ki ka pakitinitinawaw kircikewaw kitci tacikeiekw, mitowi 
awacak aka e taritci onikihikowawa. Kecko ki ka pe kiwe natawapamitinawaw. 

19Aci kekatc nama awocamec ni ka wapamikok iriniwok ka nosanetatcik matci 
meskanariw ota askik. Aric kirawaw ki ka wapaminawaw, osam meka nin e 
pimatisian, kaie kirawaw tca e pimatisiekw. 

20Ani apitc ki ka nisitotenawaw ohwe: Notawi otehik ni witci tacikemaw, kirika 
kirawaw ki witci tacikeminawaw nitehik, acitc nin e witci tacikemitakok 
kitehiwak.” 

21“Anahwe ka otapinak nitirakonikewiniw kaie ka sapitak, enko anahwe ka 
sakihitc. Notawi kata sakihew aniheriw ka sakihimitc. Kaie nin ni ka sakihaw, 
kaie ni ka miraw kitci kiskeritak mia e witcewak.” 

22Aci itiko peikw nta owitcewakana ka tacikerispan, Jude ka icinikasoritci —
namaiew ni anahwe Judas Iscariote—: “Teperitcikein, kekwan ke otci ninan 
miriak kitci wapamitak, nama aric iriniwok ota askik ka nosanetatcik matci 
meskanariw?” 

23Aci minawatc itew Cecoc: “Anahwe ka sakihitc kata sapitam ka itewak. 
Notawiwa kata sakihiko. Ni ka natawapamanan, Notawi kirika nin, kaie ni ka 
witci tacikemanan otehik. 

24Minawatc anahwe aka ka sakihitc nama sapitam nititewiniw. Anihe meka 
kaskina ka ki ici petawiekw e iteian, namaiew ni nin nititewin. Notawik otciparin, 
anahwe ka ki pe iciticohwitc.” 

25“Ki ki witamatinawaw ohwe mekwata kiapatc e pa witci tacikemitakok. 

26Anahwe ke pe nta witcihitakw, Miro Manito, ke pe iciticohikotc Notawiwa 
niticinikasowin otci, kaskina ki ka kiskinohamakowaw kaie ki ka 
mikawasimikowaw kaskina tan ka ki aititakok.” 

27“Pekateritamowin ni pakitinen kirawaw otci. Enko anihe nipekateritamowin ka 
miritakok. Nama ki miritinawaw anihe irin ka ici miriwaniwok ota askik. Aka 
arimeritamokw, aka sekisikw. 

28Ki ki petawinawaw ka iteian: ‘Ni ka matcan, aric kecko ki ka pe kiwe 
natawapamitinawaw.’ Kecpin ki sakihiekw, ki ta micta mireritenawaw e 
kiskeritamekw nte kitci icaian Notawi e ici taciketc. Kirawe meka kicteritakosiw 
patok nin. 

29Aci anotc kicatc ki ki witamatinawaw, epwamoci kaskina isparik, kitci ki tca 
tapwetamekw, otcitciparike. 

30Nama tapwe awocamec ki ka aimihitinawaw. Osam meka pe takociniw anahwe 
ka tiperimatc iriniwa ka nosanetaritci matci meskanariw ota askik. Tekaci nama 
ni tiperimikw. 

31Patoc aric otcitakotc iriniwok kata kiskeritamok e sakihak Notawi, kaie e 
totamwak aniheriw e ici witamawitc kitci itotiskewak. Pasikokw! Ki ka 
matcanano!” 

 Jean 15 

Tapwe cweminatikw e iteritakositc Cecoc 

1“Nin tapwe cweminatikw e iteritakosian. Notawi, enko anahwe kitike iriniw, 
cweminatikoriw ka mitatc. 

2Kickikaham kaskina notikoniw aka ka ici nitawikitaritci cwemina. Aric wewerita 
ocitaw anihi kotakihi notikoniw kitci mirwacinik, neta ka ici mirokitcik 
cweminak. Kickikaham aniheriw ka maratanik, kirawe kiapatc nipara cwemina 
kitci ki nitawikiritci. 

3Nikiskinohamakewin ka ki miritakok, aci wewerita kit ickwa ocihikonawaw kitci 
pekiteheiekw. 

4Mocak witcewocikw, mia nin mocak e witcewitakok. Otikon wircike nama ki 
nitawikihew cwemina, kecpin aka e aniskocik cweminatikok. Ekoni peikon kaie 
kirawaw ke iciwepasiekw, kecpin aka tapwe witcewiekwe.” 

5“Nin nit iteritakosin cweminatikw, kirawaw tca otikona. Anahwe ka witcewitc, 
kaie nin e witcewak, micta miro totam. Kecpin meka aka nin e witcewitakok, 
nama kekocic ki ka ki totenawaw. 

6Anahwe aka ka witcewitc kata orowepinakaniwiw, mia otikon e ki 
kickikahikatek e iteritakositc, nac e pasotc. Anihi otikona e pacteki 
mawotcitakaniwono e tca matcictehikatek. 

7Kecpin witcewiekwe, kaie kanaweritamekwe nititewin kitehiwak, ki ka ki 
nataweritenawaw wa ici nataweritamekw, ki ka tca mirikowinawaw. 

8E miro totamekw mia otikon ka miro nitawikihatc cwemina, ki 
wapatahiwanawaw tapwe e nosanehwiekw. Ekota tca ka otci kiskeritakok e 
icperitakositc Notawi. 

9Ki sakihitinawaw, mia Notawi e asitci sakihitc. Mocak tacikekw neta 
nisakihiwewinik. 

10Kecpin e sapitamekw nitirakonikewin, ki tacikanawaw nisakihiwewinik, mia 
mitowi nin e ki sapitowak Notawi otirakonikewin, mocak kaie e tacikewak 
osakihiwewinik.” 

11“Wetci witamatakok ohwe, kitci ki ni mireritamekw, mia mitowi nin ka apitc 
mireritaman, tekaci kaie kitci mireritamekw. 

12Enko ohwe nitirakonikewin: sakihitokw, kotc e asitci sakihitakok. 

13Nama awocamec kata ki totam awik kitci wapatahiwetc e apitc sakihatc 
okwimesa, e nipotc wirawaw otci. 

14Ki okwimesiminawaw kecpin e totamekw anihe ka ititakok. 

15Nama aci kit icinikatitinawaw ‘arotakanak,’ osam meka arotakan nama mocak 
kiskeritam tan e itotiskeritci okimama. ‘Nikwimesak’ kit icinikatitinawaw. Ki ki 
meka kiskeritamihitinawaw kaskina aniheriw ka ki ici kiskinohamawitc Notawi. 

16Namaiew kirawaw ka ki orapamiekw, aric nin ni, ka ki orapamitakok. Ki ki 
miritinawaw kitci nta miro totamekw, kitci pakitinamekw miro totamowin 
mocak ke mirwacik. Ki ka tca mirikowaw Notawi kaskina ke ici 
nataweritamawekw, niticinikasowin otci. 

17Enko tca ohwe ka witamatakok kitci itotiskeiekw: kitci sakihitoekw.” 

E cikerimakaniwitcik Cecoc kirika otirinima 

18“Kecpin e cikerimitakok iriniwok ka nosanetatcik matci meskanariw ota askik, 
ki kiskeritenawaw ninctam e ki cikerimitcik. 

19Kecpin ki tiperitakosiekw ota askik, e ki nosanetaiekw matci meskanaw, ki ta 
sakihikowinawaw ota askik, osam e nosanetaiekw. Aric ki ki orapamitinawaw 
kaie ki ki otci wikotcihitinawaw matci meskanak ota askik. Nama tca aci ki 
tiperitakosinawaw ota. Ekoni wetci cikerimikoiekw ota askik. 

20Mikaweritamokw anihe ka ki ititakok: ‘Awik ka atoskectaketc nama kirawe 
kicteritakosiw patok anihi ka tiperimikotc.’ Kecpin ki nekatcihitcik iriniwok, 
peikon kaie kirawaw ki ka nekatcihikowawok. Kecpin kotakihik ki natotawitcik, 
peikon tca kaie kirawaw ki ka natotakowawok. 

21Ekoni tca kaskina ke otci totatakw, osam e nosanehwiekw, aka e kiskerimatcik 
anihi ka ki pe iciticohwimitci. 

22Nama kata atameritakosipanak, kecpin aka ki otci pe icaian, kecpin kaie aka ki 
otci aimihakik. Aric aci e ki petawitcik e arimwewak, nama kata ki itewok: ‘Nama 
ni ki otci kiskeritenan e maratak anihe ka ki totamak.’ 

23Anahwe ka cikerimitc, cikerimew kaie Notawiwa. 

24Nama kata ki otci atameritakosiwok e pactatitcik, kecpin aka ki otci itotiskewak 
wirawaw otci aniheriw itotiskewiniw aka wiskat kotak awik ka ki otci itotisketc. 
Aci aric anotc ki wapatamok ka ki itotiskewak. Ni cikerimikok tca, peikon kaie 
Notawiwa cikerimewok. 

25Aric wetci isparik anihe, kitci ni pe otcitciparik anihe ka ki masinaterik 
otaiamihe irakonikewiniwak e itemakanik: ‘Ceckwat ni ki cikerimikok.’” Psaumes 

35.19; 69.5(4) 

26“Anahwe ke pe nta witcihitakw, enko na Miro Manito, ka petatc tapwewiniw, 
Notawik ka pe otcitc. Ki ka iciticahamatinawaw, Notawi otci, kaie ni ka 
aiarimomikw. 

27Kaie kirawaw ki ka aiarimominawaw. Aci meka ki witcewinawaw esko ka 
kitciparian e kiskinohamatakok.” 

 Jean 16 

1“Ki witamatinawaw anihe aka kitci pakiteritamekw e asperimototawiekw. 

2Ki ka matceticohokowinawaw cota aiamihe mikiwamik. Wawatc kata 
takociparin nikotin aniki ke nipahitakw, kitci iteritakik: ‘Ekote ni ke totamak kitci 
atoskectawakitc Kice Manito.’ 

3Kata totamok aniheriw, osam aka e kiskerimatcik Notawiwa, kaie nin aka e 
kiskerimitcik. 

4Ki ki witamatinawaw anihe, otcitciparike aci kitci isparik, kitci mikaweritamekw 
aci e ki witamatakok.” 

E ici otamirotc Miro Manito 

“Nama tecikotc ki ki otci witamatinawaw anihe, esko ka kitcipariekw e 
nosanehwiekw. Ki ki witci tacikemitinawaw meka. 

5Aci ni ka natawapamaw anahwe ka ki pe iciticohwitc. Nama aric otci peikw neta 
e taciekw ni kokwetcimikw: ‘Tante e icain?’ 

6Aric ki micta kackeritenawaw kitehiwak ani e ki ititakok. 

7Aric tapwe ohwe ka pe witamatakok: kirawe kata miroparin kirawaw otci kitci 
matcaian. Tapwe wirata, kecpin aka matcaiane, nama ki ka pe 

natawapamikowaw anahwe ke pe nta witcihitakw. Aric matcaiane, ki ka pe 
iciticahamatinawaw anahwe kitci nta witcihitakw. 

8Takocike kata wapatahew ota askik iriniwa e ki onipariritci pactatowinik 
itekera, nte kaie icikowisk totakewinik, kaie tca nte Kice Manito 
otipaskonikewinik itekera. 

9Pactatowin e arimotaman, ekoni e icinakok: nama ni tapwerimikok iriniwok. 

10Minawatc anihe icikowisk totakewin e arimotaman, ekoni ka otci kiskeritakok: 
ni ka natawapamaw Notawi. Nama kaie awocamec ki ka wapaminawaw. 

11Minawatc anihe tipaskonikewin e arimotaman, ekoni e icinakok: anahwe ka 
tiperimatc iriniwa ka nosanetaritci matci meskanariw ota askik, aci ickwa 
tipaskonakaniwiw.” 

12“Mitcen kiapatc kekocic ka wi witamatakok, nama aric ki tipi mackawisinawaw 
kitci ki petamekw anihe tecikotc. 

13Pe takocike Miro Manito, anahwe ka miriwetc tapwewiniw, ki ka 
witcihitinawaw kaskina tapwewin kitci kiskeritamekw. Nama tepirak wir 
tipirawe otiteritamowin kata otci aiarimwew, aric aniheriw ki ka witamakowaw 
kaskina ke ici petak, kirika kata tipatcimo ke iti aiciwepanik. 

14Kata wapatahiwew niticperitakosiwiniw. Kata pe otitiko meka kaskina nin ka 
kiskeritaman, minawatc ki ka witamakowaw. 

15Kaskina ka ici tatak Notawi, kaie nin anihe nit ici taten. Ekoni wetci ki iteian, 
Miro Manito kata pe otitiko kaskina nin ka ici kiskeritaman, minawatc ki ka 
witamakowaw.” 

Aniki ka kackeritakik kata iti mireritamok 

16“Nanake nama awocamec ki ka wapaminawaw, patoc wiskata ki ka 
wapaminawaw.” 

17Aci aititowok atita owitcewakana: “Tan wa itetc? Ki ki itikono: ‘Nanake nama 
awocamec ki ka wapaminawaw, patoc wiskata ki ka wapaminawaw,’ kaie: ‘Osam 
ni ka natawapamaw Notawi.’ 

18Tan ni wa itetc: ‘nanake’? Nama nisitotakoniw wa itetc.” 

19Kiskeritam Cecoc e wi kokwetcimikotc owitcewakana. Aci itew: “Ki 
kokwetcimitinawaw ia wetci ki iteian: ‘Nanake nama awocamec ki ka 
wapaminawaw, patoc wiskata ki ka wapaminawaw’? 

20Ohwe ka witamatakok, tapwe ni icinakon: ki ka matonawaw acitc ki ka 
nekateritenawaw, mekwata iriniwok ka nosanetatcik matci meskanariw ota 
askik e mireritakik. Ki ka arimeritenawaw, aric kitarimeritamowiniwaw kata iti 
natciparin kitci micta mireritamekw. 

21Mitowi iskwew e kanawerimawasotc, aci e natciparinik kitci wapamawasotc, 
nekateritam, aci kekatc kitci wisakeritak. Aric e ickwa nitawikiritci onitcanica, aci 
onikew e ki nekateritak. Mictahi meka mireritam ocki awaca e nitawikiritci. 

22Peikon kaie kirawaw anotc mekwata ki nekateritenawaw, aric kiapatc 
minawatc ki ka wapamitinawaw. Ki ka tca micta mireritenawaw, nama kaie awik 
kata kackitaw kitci maninamatakw aniheriw kimireritamowiniwariw.” 

23“Ani apitc ke kicikak, nama awocamec ki ka kokwetciminawaw kekocic. Ohwe 
ka witamatakok, tapwe ni icinakon: Notawi ki ka mirikowaw kaskina ke ici 
nataweritamawekw, niticinikasowin otci. 

24Nama moci ki ki otci nataweritenawaw kekocic niticinikasowin otci. 
Nataweritamokw, ki ka mirikowinawaw. Kata tca micaw kimireritamowiniwaw.” 

Cecoc e cakotcitatc ka maratanik ota askik 

25“Kaskina anihe aci ki ki pe witamatinawaw, atisokanicica e ki apatcitaian. 
Kecko aric kata otcitciparin aka awocamec kitci ici aimihitakok. Wewerita ki ka 
witamatinawaw ka ici kiskeritaman Notawi otci. 

26Ani apitc ki ka nataweritamawawaw anahwe Notawi tan e ici nataweritamekw, 
niticinikasowin otci. Nama ni wi itwan, nin kitci nataweritamawak kirawaw otci, 

27wir meka tipirawe ki sakihikowaw Notawi. Wetci sakihitakw, osam e 
sakihiekw, kaie e tapweritamekw Kice Manito otitawinik e ki pe otcian. 

28Notawi otitawinik ni ki pe otcin, kirika ota askik ni ki pe ican. Aci ni ka nakaten 
ohwe aski, Notawi kitci natawapamak.” 

29Cecoc itiko owitcewakana: “Aci miro nisitotakon ka itein, aka aci atisokanicic e 
apatcitain e arimwein. 

30Aci ni kiskeritenan kaskina kekocic e kiskeritaman. Nama kaie arimatc ki ka 
kokwetcimikowin kekocic, kicatc meka e kiskeritaman wa kokwetcimikoin. 
Ekoni wetci tapweritamak Kice Manito otitawinik e ki pe otciin.” 

31Cecoc itew kiapatc: “Aci ia ki tapweritenawaw? 

32Aci kata otcitciparin, aci kaie ickwa pe takociparin, kitci orackaiekw, tato neta e 
taciekw kitci kiwetc otacikewinik, e nakaciekw nircike kitci tacikeian. Nama aric 
tapwe nircike ni ka tacikan. Notawi meka ni witci tacikemikw. 

33Ki ki witamatinawaw anihe kitci pekateritamekw kitehiwak, mocak e 
witcewiekw. Ota askik ki ka nekatcitanawaw. Aric sokerimokw! Aci kaskina ni ki 
cakotcitan ka maratak ota askik!” 

 Jean 17 

Cecoc e aiamihectamowatc owitcewakana 

1Ka ickwa ni aitetc Cecoc, ki icpapiw wakwek e aiamihatc, e tca itetc: “Notawi, aci 
takociparin anihe ka itactaipan kitci pe iciwepak. Wapatahiwe oticperitakosiwin 
Kikosis, kitci ki tca wapatahiwetc kir kiticperitakosiwiniw. 

2Ki ki meka miraw kitci tiperimatc kaskina iriniwa ota askik, kitci ki miratc 
kakike pimatisiwiniw kaskina ka ki acotamawotc kitci nosanehikotc. 

3Ekoni e icinakok e kakike pimatisinaniwok: e kiskerimikoin kir e Kice 
Manitowiin e peikociin, acitc e kiskerimakaniwitc Cecoc Krist, anahwe ka ki pe 
iciticohwotc. 

4Ni ki wapatahiwan kiticperitakosiwin ota askik, aci e ki kictaian anihe 
otamirowin ka ki miriin kitci itotiskeian. 

5Aci tca anotc ki nataweritamatin, Notawi, kitci pe acotamawiin kiapatc anihe 
icperitakosiwin e nta witci tacikemitan, peikon e ici icperitakosiapan ka witci 
tacikemitapan epwamoci takok ohwe aski.” 

6“Ni ki witcihawok iriniwok kitci ki kiskerimiskik wewerita, aniki ota askik ka ki 
acotamawiin kitci mihakik. Kir tipirawe kitirinimak iteritakosipanak. Minawatc 
ki ki pe acotamawin kitci mihakik, kaie ki sapitamok kititewiniw. 

7Aci kiskeritamok kir e otciparik kaskina ka ki pe ici miriin. 

8Ni ki mirawok meka aniheriw itewiniw ka ki pe miriin kitci witamawakik kirika 
ki tapwetamok. Ki nisitowinamok kir kititawinik tapwe e ki pe otcian kaie ki 
tapwetamok kir e ki pe iciticohwiin ota askik.” 

9“Nit aiamihectamowawok aniki nitirinimak. Nama nit aiamihectamowawok 
iriniwok ka nosanetatcik matci meskanariw ota askik; tepirak aric aniki 
wirawaw ka ki pe acotamawiin nit aiamihectamowawok. Enko meka aniki kir 
kitirinimak. 

10Kaskina ka tiperimakik kaie kir ki tiperimawok. Ekoni ka otci kiskeritakok 
niticperitakosiwin, wirawaw opimatisiwiniwak. 

11Nama awocamec ni ka tacikan ota askik, aric wirawaw kiapatc ota kata 
tacikewok. Nin ki ka natawapamitin, Notawi, kir ka kitcitwawisiin. Nanakatcihik 
nitirinimak, kimackawisiwin kitci totaman, anihe peikon mackawisiwin ka ki pe 
acotamawiin, kitci tca iteritakositcik mia peikw awik, mitowi kaie kirano peikw e 
iteritakosiikw. 

12Mekwata ka witci tacikemakik ni nanakatcihataik, mocak e apatcitaiapan 
kimackawisiwin, anihe mackawisiwin ka ki miriin. Ni ki nakatawerimawok. 
Nama kaie otci peikw e tacitcik ki otci onicin, patoc anahwe tepirak ka 
acterikipan kitci onicik, kitci ki tca otcitciparik anihe e itactekipan Kice Manito 
Omasinahikanik kitci iciwepak.” 

13“Aci ki ka natawapamitin. Wetci aiteian kiapatc anotc mekwata e witci 
tacikemakik ota askik, nimireritamowiniw kitci ki takonik otehiwak, tekaci kitci 
mireritakik. 

14Ni ki mirawok kititewiniw, kaie ki cikerimikowok iriniwa ka nosanetaritci 
matci meskanariw, osam aka e tiperitakositcik ota askik, mitowi nin aka e 
tiperitakosian. 

15Nama ki pakoserimitin kitci orowitiratcik ota askik, aric ma kitci 
nanakatcihatcik aka kitci matci totakotcik Ka Matcatikosiritci. 

16Nama tiperitakosiwok ota askik, mitowi nin aka e tiperitakosian ota askik.” 

17“Mirik kaskina kitci tiperitamowotc opimatisiwiniwaw, tekaci kitirinimak kitci 
iteritakositcik, kitapwewin kitci totaman. Enko meka ohwe kitapwewin: 
kititewin. 

18Ni ki iciticohwawok ota askik, mitowi kir e ki pe iciticohwiin ota askik. 

19Ki pakitinamatin kaskina nipimatisiwin, wirawaw otci, kitci ki tca 
pakiticowatakik opimatisiwiniwaw, kir misiwe kitci tiperitaman.” 

20“Namaiew tepirak wirawaw anotc nitirinimak ka aiamihectamowakik, aniki 
aric kirika ke tapwerimitcik ickwa petamowate Mirwatcimowiniw ke 
witamawakotcik anahweriw anotc ka tapwerimitcik, kaie wirawaw nit 
aiamihectamowawok. 

21Ni pakoserimon kaskina peikw kitci iteritakositcik. Notawi, mocak kitci 
witcewitakok, mitowi kir e witcewiin, kaie nin e witcewitan; enko tca ni peikw 
kaskina kitci iteritakositcik, kitci ki otci tapweritakik iriniwok e ki pe iciticohwiin 
ota askik. 

22Ni ki mirawok icperitakosiwiniw, aniheriw peikon kir ka ki pe miriin, kitci ki 
tekaci peikw iteritakositcik, mitowi kirano peikw e iteritakosiikw. 

23Nin ni witci tacikemawok otehiwak kirika kir ki witci tacikemin nitehik. Ekoni 
aci tekaci peikw ke ki iteritakositcik. Ekota ni ke otci kiskeritakik iriniwok tapwe 
e ki pe iciticohwiin kirika kir e sakihatcik, kotc e asitci sakihiin.” 

24“Notawi, ki ki mirin nitirinimak, kirika ni nataweriten kitci witci tacikemitcik 
nte ke ici tacikeian kitci ki wapatakik niticperitakosiwiniw, anihe icperitakosiwin 
ka ki miriin, osam meka e ki sakihiin epwamoci kiceritcikatek ohwe aski. 

25Notawi, kir mocak icikowisk ka totaman kekocic, nama ki kiskerimikok 
iriniwok ka nosanetatcik matci meskanariw ota askik. Aric nin ki kiskerimitin. 
Kiskeritamok nitirinimak kir e ki pe iciticohwiin. 

26Ni ki witcihawok kitci kiskerimiskik e iteritakosiwotc. Awocamec kaie ni ka 
aitotiskan kitci kiskerimiskik, kitci ki mockineckakotcik kisakihiwewiniw, mia e 
ici sakihiin, kaie nin kitci tacikeian otehiwak.” 

 Jean 18 

E makonakaniwitc Cecoc 
(Natawapata kaie Matio 26.47-56; Mark 14.43-50; Luc 22.47-53) 

1Ka ickwa aitetc, ki matcawok Cecoc kirika owitcewakana, akam cipicik e 
icatcik, Cédron itekera. Kitikan aski takonokopan neta. Ekota neta ka icatcik. 

2 Judas, anahwe ke pakiterimaspan Cecoca, kiskeritamokopan kaie wir e ici 
takonik. Mitcetwaw meka ki icawakopan neta tapickotc. 

3Aci ki pe icaw neta kitikan askik anahwe Judas, e pe iciwiratc mitcet cimakanica 
kaie atita iriniwa ka nanakatcitaritci kitci aiamihe mikiwamiriw. Aniki 
cimakanicak ki pe iciticohokowakopan cota makatewokorewa ka tiperitamiritci, 
acitc Pharisien iriniwa. Kaskina omicta omokomanipanak kirika 
wactenamakaniw takonamopanak kaie mictikoriw e ki iskahakik. 

4Aci Cecoc iti natcikapowictawew, kaskina e kiskeritakipan ke iciwepasitc, e 
kokwetcimatc: “Awin ka nantowapamekw?” 

5Itewok: “Cecoc, Nazareth ka otcitc.” Itew Cecoc: “Nin ni.” Judas taci 
witcikapowictawekopan anahweriw iriniwa ka ki pe witcewikotc. 

6Kotc ka iteritci Cecoca: “Nin ni,” aci kaskina aceparihowok e pakicikik. 

7Kiapatc kokwetcimew Cecoc, e itatc: “Awin ka nantowapamekw?” Itewok: 
“Cecoc, Nazareth ka otcitc.” 

8Cecoc itew: “Aci kit ickwa ititinawaw, nin ni. Kecpin tapwe nin ka 
nantowapamiekw, pakitinakok aniki kotakihik ka witcewitcik kitci matcatcik.” 

9Ekoni kaskina mia e acterikipan kitci pe iciwepanik ka ki itespan Cecoc, e ki 
itetc: “Notawi, nama otci peikw e tacitcik ni ki otci onihaw aniki ka ki pe 
acotamawiin.” 

10Simo Pien takonamopan micta mokomaniw. Ki korokopitam. Ki otamatotawew 
kitci makatewokorewa otarotakaniw. Ki kickitokewepohwew, onihiwinik. 
Anahwe arotakan Malchus icinikasopan. 

11Aci Cecoc itew Piena: “Pitaha anihe kimicta kimokoman kimokomaniwocik. Kit 
iteriten ia aka kitci nekatcitaian, kotc ka ki miritc Notawi kitci iciwepasiwak?” 

E iciwirakaniwitc Cecoc kitci makatekorek 

12Cimakanicak acitc anihi ka tiperimikotcik kaie anahweriw iriniwa ka 
nanakatcitaritci kitci aiamihe mikiwamiriw ka ki pe iciticohokoritci cota 
okimawa ki makonewok Cecoca, e takopitatcik. 

13Tapan iriniw, Hanne e icinikasotc, Caïphe anihi ociceca. Ekota nta ka 
iciwirakaniwitc Cecoc, makatekorek Hanne. Ani apitc Caïphe kitci 
makatewokorewipan. 



312 

 

 
Canadian Bible Society, 2014. 

Kice Manito Ocki Omirwatcimowin 
 

 
 

 

14Wir Caïphe ka ki itaspan anahweriw cota okimawa: “Kirawe miroparin 
kirawaw otci, peikw iriniw kitci nipotc, kaskina iriniwok otci.” 

Pien e itetc aka e kiskerimatc Cecoca 
(Natawapata kaie Matio 26.69-70; Mark 14.66-68; Luc 22.55-57) 

15Simo Pien kirika peikw kotakihi owitcewakana Cecoc nosanehwepanak Cecoca. 
Anahwe kotak Cecoc owitcewakana kiskerimikopan kitci makatewokorewa. 
Tapickotc tca ki pitakew kirika Cecoc, neta pitakamik miniskanatikok, kitci 
makatewokorewa omikiwamirik e ici takonik. 

16Aric Pien orowitimik pa tacikew, pecotcik ickwatemik. Anahwe kotak Cecoc 
owitcewakana ka kiskerimikospan kitci makatewokorewa ki orowiw e nta 
aimihatc iskwewa ka nanakatcitaritci ickwatemiriw. Minawatc ki pitakahew 
Piena. 

17Anahwe iskwew ka nanakatcitatc ickwatemiriw itew Piena: “Nama ia ni kaie kir 
peikw owitcewakana anahwe iriniw?” “Namaiew ni nin,” itew Pien. 

18Ani apitc kisinakopan. Ekoni wetci ki kotowetcik neta ka atoskectaketcik kirika 
cimakanicak, aka kitci sikatcitcik. Waska ickotek nanipowiwakopan e tca 
awasotcik. Pien kaie wir awasopan. 

Kice makatewokorew e kokwetcimatc Cecoca 
(Natawapata kaie Matio 26.59-66; Mark 14.55-64; Luc 22.66-71) 

19Ekoni e ici kokwetcimatc Cecoca anahwe kitci makatewokorew Hanne, e itatc: 
“Awin aniki kiwitcewakanak?” kirika “Tan mia e ici kiskinohamakein?” 

20Itew Cecoc: “Ni ki arimwan kaskina awik kitci petak kirika mocak ni ki 
kiskinohamakan cota aiamihe mikiwamik kaie kitci aiamihe mikiwamik, neta ka 
ici mawotcihitotcik kaskina cota iriniwok. Nama kekocic ni ki otci kimotc itan. 

21Kekwan wetci kokwetcimiin? Aniki ka ki petawitcik e arimweian, kokwetcimik 
ka ki itewak. Kiskeritamok wirawaw aniheriw ka ki arimotaman.” 

22Kotc aniheriw ka itetc Cecoc, pasakwehiko peikw iriniwa ka nanakatcitaritci 
kitci aiamihe mikiwamiriw, opimera ka nanipowiritci, e tca itikotc: “Enko ani e ici 
naskamowotc kitci makatewokorew?” 

23Aci Cecoc itew: “Kecpin arotc ka itewanen, wapatahicinan tan anihe mia ka ki 
ici matci arimweian. Kecpin aric ki miro itewanen, kekwan wetci pe 
otamohwiin?” 

24Aci anahwe Hanne ki iciticahwew Cecoca kiapatc e takopisoritci neta kitci 
makatekorek Caïphe ka icinikasoritci. 

Pien kiapatc e itetc aka e kiskerimatc Cecoca 
(Natawapata kaie Matio 26.71-75; Mark 14.69-72; Luc 22.58-62) 

25Kiapatc Pien neta tacikepan e pa awasotc. Kokwetcimakaniwiw: “Namaiew ani 
kaie kir peikw Cecoc owitcewakana?” Pien kiapatc itew: “Nama. Namaiew ni nin.” 

26Peikw neta ka atoskectawatc kitci makatewokorewa tcirowemekopan anihi 
iriniwa ka ki kickitokewepowatc Pien. Aci kokwetcimew: “Nama ia ni kir ka ki 
wapamitan e witcewatc Cecoc neta kitikan askik?” 

27Kiapatc Pien itew: “Nama!” Mia nte kitoriwa nape pakahakwana. 

Cecoc e iciwirakaniwitc kice okimak, Pilate ka icinikasoritci 
(Natawapata kaie Matio 27.1-2,11-14; Mark 15.1-5; Luc 23.1-5) 

28Minawatc kecepawonik, Caïphe omikiwamirik otci matcewirakaniwiw Cecoc, 
kice okimaw omicta omikiwamirik e iciwirakaniwitc. Aric cota okimawok nama 
ki otci pitakewok kice okimaw omikiwamirik, aka kitci ometciwohakaniwitcik, 
aka tca kitci otcinehwakaniwitcik kitci aiamihe makocetcik Pâque otci. 

29Ekoni wetci orowitc anahwe kice okimaw Pilate e nta nakickowatc, e itatc: 
“Kekwariw ka itactahorekw anahwe iriniw?” 

30Itewok: “Kecpin aka ki otci matci totak, nama ni ta ki otci pecowanan.” 

31Itikowok Pilate: “Kirawaw tipirawe ki ta ocitanawaw kitci tipaskonekw, 
kirawaw kitirakonikewiniwaw kitci apatcitaiekw.” Aci itewok cota iriniwok: 
“Nama ni pakitinikowinan kitci atamerimakitc awik kitci nipahakaniwitc.” 

32Ekotca ni e iti icinakonik Cecoc ka ki itespan kitci iciwepanik ke ici 
nipahakaniwitc. 

33Aci Pilate pitakew omicta omikiwamik. Itew kitci pe iciwirakaniwiritci, e tca 
kokwetcimatc: “Kir ia ni cota iriniwok okimamiwawa?” 

34Cecoc itew: “Kir ia ka ki iteritaman anihe ka itein, kekotc ma kotakihik ka ki 
witamaskik?” 

35 Pilate itew: “Ni cota iriniwin ia ni nin? Tipirawe kiwitci cota iriniwok kirika 
cota makatewokorewok ka tiperitakik ki ki pe iciwirikok ota. Aric kir, witamaci 
tan ka ki totaman.” 

36Cecoc itew: “Nama ota askik otciparin nokimawin. Kecpin tapwe ki otciparik 
ota askik, aniki ka atoskectawitcik kata ki natowi totamopanak aka kitci 
makonitcik aniki cota okimawok. Tapwe, nokimawin nama otciparin ota askik.” 

37Aci itew Pilate: “Ka! Kir ia ni okimaw?” Cecoc itew: “Kir ni ka itein: ni okimawin. 
Ni ki nitawikin kaie ni ki pe ican ota askik, tapwewin kitci pe nta tipataman. 
Kaskina awik ka nosanetatc tapwewiniw, natotam aniheriw ka itewak.” 

38Aci kokwetcimew Pilate: “Kekwan ni tapwewin?” 

Cecoc e atamerimakaniwitc kitci nipotc 
(Natawapata kaie Matio 27.15-31; Mark 15.6-20; Luc 23.13-25) 

Ka ickwa itetc aniheriw Pilate, kiapatc ki orowiw e natawapamatc cota iriniwa, e 
tca itatc: “Nama ni misken kekocic kitci ki otci atamerimak anahwe iriniw. 

39Aric ki kiskeritenawaw anihe mocak peikwaw tato pipona ka pe totamekw, 
mekwata e aiamihe makocaniwok Pâque otci, mocak peikw iriniw e pakitinak 
kitci orowitc kipohotowikamikok, kirawaw otci. Ki nataweritenawaw ia kitci 
pakitinimak anihi okimamiwawa cota iriniwok?” 

40Aci tepitepwewok: “Nama! Kirawe anahwe Barabbas ka natawerimakitc kitci 
pakitinakaniwitc!” Anahwe Barabbas kimoti iriniwikopan. 

 Jean 19 

1Aci Pilate itew kitci pe iciwirakaniwiritci Cecoca, kitci tca 
pasakactehwakaniwiritci. 

2Cimakanicak ki apikatamok minesikaciriw, Cecoca octikwanirik e ki actawatcik. 
Kapotowaniw e mikwekicinik ki piskamotarewok. 

3Ki natcikapowictawewok, e tca itatcik: “Kwei, cota iriniwok okimamiwawa!” 
kirika e pasakwehwatcik. 

4Kiapatc orowiw Pilate, e itatc anihi iriniwa e mitcetiritci: “Natotamokw! Ni ka pe 
orowitahaw anahwe iriniw kitci kiskeritamekw aka e ki otci miskamowak ke ki 
otci atamerimak.” 

5Aci pe orowiw Cecoc. Apatcitaw aniheriw minesikaciriw ka ki actakaniwonik 
octikwanik kaie ka mikwekicinik kapotowaniw. Itikowok: “Enko anahwe iriniw!” 

6Aric kotc ka wapamatcik Cecoca cota makatewokorewok ka tiperitakik acitc 
kotakihik cota iriniwok ka nanakatcitatcik kitci aiamihe mikiwamiriw, ki 
tepitepwewok e itetcik: “Tcictaskowaci tcipaiatikok! Tcictaskowaci tcipaiatikok!” 
Itikowok Pilate: “Kirawaw tipirawe nta tcictaskowatakw tcipaiatikok! Nama 
kekociciriw ni ki otci miskamwan ke ki otci atamerimak.” 

7Aci itewok cota iriniwok: “Takon ninan nitirakonikewinan. Itactew neta kitci 
nipotc, osam e ki itekasotc: ‘Nin Kice Manito Okosa.’” 

8Ka petak aniheriw Pilate, kirawe ki sekisiw. 

9Ki pitakew omicta omikiwamik, e nta kokwetcimatc Cecoca, e itatc: “Tante 
wetciin?” Nama aric ki otci kito Cecoc. 

10 Pilate minawatc itew: “Nama ia ni ki wi naskamowin? Nama ia ki kiskeriten 
matci kitci ki iteian kitci pakitinikoin kekotc ma matci kitci tcictaskowatikoin 
tcipaiatikok?” 

11Itew Cecoc: “Tekaci nama takon kitiperitamowin nin kitci tiperimiin, tepirak 
aniheriw ka ki mirisk Kice Manito. Ekoni wetci iteian, anahwe iriniw ka ki pe 
pakiterimitc kitci iciwirikoian ota, wir kirawe anweritakosiw patok kir.” 

12Aci anotc natowi totamokopan anahwe Pilate kitci ki pakitinatc Cecoca. Aric 
cota iriniwok neta ki iti tepwewok: “Kecpin pakitinate anahwe iriniw, nama ki 
okwimesimaw Kice Okimaw! Kaskina meka awik ka itekasotc ‘ni okimawin’ wi 
cakotcihew anihi Kice Okimawa!” 

13Ka petak aniheriw Pilate, ki itew kitci pe orowitirakaniwiritci Cecoca, neta wiec 
e ici asinikanikiterik. —“Place pavée” icinikateriw, acitc Gabbatha, hébreu e ici 
arimwaniwok.— Neta tipaskonike tetapiwakanik ki apiw anahwe Pilate. 

14Anahwe e kicikak peikwo kickwa epwamoci aiamihe makocaniwonik Pâque, 
wiec e apita kicikak. Aci Pilate ki itew cota iriniwa: “Enko ohwe kokimamiwaw!” 

15Tepitepwewok e aitetcik: “Kitci nipotc! Kitci nipotc! Tcictaskowaci 
tcipaiatikok!” Pilate itew: “Actew ia kitci tcictaskowatak kokimamiwaw 
tcipaiatikok?” Itewok aniki cota makatewokorewok ka tiperitakik: “Nama taw 
kotak nokimaminan, enko tepirak Kice Okimaw!” 

16Aci Pilate pakitinew anahweriw iriniwa kitci matcewiraritci Cecoca, kitci 
tcictaskowatakaniwiritci tcipaiatikok. 

Cecoc e tcictaskowatakaniwitc tcipaiatikok 

(Natawapata kaie Matio 27.32-44; Mark 15.21-32; Luc 23.26-43) 

Minawatc ki matcewirakaniwiw Cecoc. 

17Wir tipirawe ki pimitinikamew otcipaiatikoma e orowitc otenak, nete tca e 
icatc Octikwanikekan Matinacic ka icinikaterik. —Golgotha icinikateriw hébreu e 
ici arimwaniwonik.— 

18Ekota neta ka ici tcictaskowatakaniwitc Cecoc tcipaiatikok, cimakanica e 
tcictaskowatikotc. Nicipanak iriniwok mekwata kaie wirawaw e 
tcictaskowatakaniwiwakopanen otcipaiatikomiwak. Nictowitc ki 
tcimorakaniwiriw Cecoc otcipaiatikoma, aniki tca iriniwok waopimera. 

19Ki itew kaie Pilate kitci masinahikaniwonik napakitikwatikocik, okitc Cecoca 
octikwanik otcipaiatikomirik kitci actakaniwonik, kitci tca itacterik: 
“Cecoc, Nazareth ka otcitc, cota iriniwok okimamiwawa.” 

20Mitcet cota iriniwok ki tapwatamok aniheriw ka ki masinahikaterik. Neta meka 
Cecoc ka ki ici tcictaskowatakaniwitc pecotcik ni otenak. Nicto arimwewin ki 
apatan e masinahikatek: hébreu, latin kaie grec arimwewina. 

21Aci Pilate ki itiko anahweriw cota makatewokorewa ka tiperitamiritci: “Nama 
ki ta pakitinen kitci masinatek: ‘Cota iriniwok okimamiwawa.’ Aric ma kitci 
itactek: ‘Iriniw anahwe ka ki itekasotc: Nin cota iriniwok okimamiwawa.’” 

22Itew Pilate: “Ka ki masinahaman, enko ni ke masinatek.” 

23Ka ickwa tcictaskowatatcik Cecoca tcipaiatikok aniki cimakanicak, ki 
otapinamok owikasimiriw. Newaw ki tetawonamok, papeikw e kanaweritakik. 
Otakopiriw kaie ki otapinamok aka e kicikwaterik e misiwekanik. 

24Aititowok aniki cimakanicak: “Akawir pakickipitetan ohwe akop. Ekoci 
metowetan kitci kiskeritamokw anahwe nta e taciikw ke kanaweritak.” Ekoni 
tapwe ka iti otcitciparik anihe ka masinatekipan Kice Manito Omasinahikanik: 
“Ki tetawonamok niwikasimiriw kirika metowakatamok 
nititaspisowiniw.” Psaumes 22.19(18) Ekoni mia ka ki totakik cimakanicak. 

25Pecotcik Cecoc otcipaiatikomik icikapowiwakopan okawiwa, Mari, acitc otosa, 
acitc Clopas okoma, Mari kaie wir e icinikasoritci, acitc kotak anahwe Mari, neta 
otenak Magdala ka otcitc. 

26Cecoc ki wapamew okawiwa, kirika pecotcik e witcikapowictakoritci anihi 
owitcewakana ka sakihatc. Aci itew anihi okawiwa: “Nikawi, enko ohwa kikosis.” 

27Minawatc itew anihi owitcewakana: “Enko ohwe kikawi.” Kotc ka ickwa itatc 
anihi owitcewakana, mocak ki kanawerimeriw omikiwamirik Cecoc okawiriw. 

Ka nipotc Cecoc 

(Natawapata kaie Matio 27.45-56; Mark 15.33-41; Luc 23.44-49) 

28Ka ickwa itetc aniheriw Cecoc, aci kiskeritam kaskina e ickwaparinik. Mamitcitc 
ohweriw itew: “Ni pakatamon,” kiapatc kitci ki iciwepanik aniheriw ka ki 
masinaterik Kice Manito Omasinahikanik. 

29Takonokopan neta micta opotai e mockinepek pinekinapo. Cimakanicak ki 
akotitawok pakiwaniciriw pinekinapok. Minawatc ki takopitamok mictikok, eko 
tca e ici itaskohamowatcik Cecoca kitci minikweritci. 

30Ka ickwa minikwetc Cecoc, ki itew: “Aci kaskina ickwaparin.” Ekoni ka 
atcitaskweparitc e nipotc. 

Cecoc e pataskohwakaniwitc opimera 

31Tcipaiatiko kicikakopan. Nama nataweritamwakopan aniki cota okimawok 
kiapatc kitci itakokeritci otcipaiatikomirik awiriw ka ki tcictaskowatakaniwiritci 
e mekwa arwepi kicikarik. Anihe e arwepi kicikak micta kicteritakonokopan cota 
aiamihewinik itekera. Ki tca nataweritamawewok anihi Pilata kitci iteritci kitci 
natwakatehakaniwiritci iriniwa ka ki tcictaskowatakaniwiritci 
tcipaiatikok, minawatc acitc kitci nitanakaniwiritci owiawiwariw. 

32Aci aniki cimakanicak ki pe nta natwakatehewok anihi nictam iriniwa, 
minawatc anihi kotakihi, tapickotc Cecoc ka ki tcictaskowatakaniwitcik. 

33E iti otitickwatcik neta Cecoca otcipaiatikomirik, wapamewok aci e niporitci. 
Ekoni wetci aka ki otci natwakatehatcik. 

34Aric peikw cimakanic ki pataskahwew opimera, ospakarik itekera, ocimakan e 
apatcitatc. Tecikotc orowi acokowiniw omikoriw acitc nipiriw. 

35Iriniw ka tipatcimotc, wir tipirawe ki wapatam aniheriw ka ki iciwepanik. 
Tapwe aniheriw ka ici tipatatak. Wir tipirawe kiskeritam e tapwetc. Tipatatam 
aniheriw kitci ki kaie kirawaw tapwetamekw. 

36Tapwe kaskina ohwe ki iciwepan kitci ki otcitciparik anihe ka masinatek Kice 
Manito Omasinahikanik: “Nama otci peikw kata pikotakaniwoniw oskan.” Exode 

12.46; Nombres 9.12; Psaumes 34.21(20) 

37Ohwe kiapatc masinatew: “Kata kanawapamewok anihi ka ki 
pataskohwatcik.” Zacharie 12.10 

Cecoc ka nta nahikowakaniwitc 

(Natawapata kaie Matio 27.57-61; Mark 15.42-47; Luc 23.50-56) 

38Ka ickwa nipotc Cecoc, peikw iriniw, Sosep e icinikasotc, neta 
otenak Arimathée ka otcitc, ki nataweritamawew Pilata kitci matcewitwatc 
Cecoca owiawiriw. —Anahwe Sosep ki nosanehwepan Cecoca, aric kimotc ni ki 
totamokopan, osam e koctakopanen anahweriw cota okimawa.— Pilate ki ici 
naheritam. Ekoni ka ici matcewitwatc anahwe Sosep Cecoca owiawiriw. 

39Nicodème kaie wir ki pe icaw, anahwe weckatc peikwaw ka ki 
natawapamaspan Cecoca e mekwa tipiskarik. Wiec mitato mitana 
tatawatcikan pimiteriw ka miromakonik ki petaw, mictikocik e ki otinikaterik 
aniheriw pimiteriw, “la myrrhe” acitc “l'aloès” e icinikaterik. 

40E nicitcik ki matcewirewok Cecoca e tca wikwekinatcik pakiwaniciwapiriw e 
totakik, kirika e actawatcik aniheriw pimiteriw. Ekoni ko e totamwakopanen cota 
iriniwok e nahikowatcik awiriw. 

41Neta ka ki ici tcictaskowatakaniwitc Cecoc, takonokopan kitikan aski. Neta 
kitikan askik ocki matikowoc takonokopan, asinik e ki ici ocitakaniwok, aka 
wiskat moci awik e ki otci nahikowakaniwitc neta. 

42Ekota tca ka ici nahikowatcik Cecoca, kirawe e peconakonikopanen anihe 
matikowoc, osam meka anihe e kicikak, peikwo kickwa ni epwamoci arwepiw 
kicikarik. 

 Jean 20 

E pacicikwak matikowoc 
(Natawapata kaie Matio 28.1-8; Mark 16.1-8; Luc 24.1-12) 

1Ka manactakaniwok, aci e petapak epwamoci pe nokositc pisimw, matikowocik 
ki icaw Mari, anahwe Magdala ka otcitc. Tekocik nta, aci wapamew e ki 
tetipinakaniwiritci micta asiniwa, neta matikowocik ka ki ici 
nahikowakaniwiritci Cecoca. 

2Tecikotc matcepataw e nantowapamatc Simo Piena kaie anihi kotakihi Cecoc 
owitcewakana, anihi Cecoc ka sakihaspan. Itew Mari anahweriw iriniwa: “Ki 
matcewirakaniwiw Cecoc neta omatikowocik! Nama ni kiskeritenan minawatc ka 
ki ici arakaniwitc.” 

3Aci matcawok Pien kirika anaha kotak owitcewakana Cecoc, nte matikowocik e 
icatcik. 

4Mipatawok e nicitcik, kirawe aric ki kicipataw anahwe kotak iriniw patok Pien. 
Wirctam takocipataw neta matikowocik. 

5Cinicikiw kitci sakiwapatak matikowociriw, asinik ka ki otci ocitakaniwonik. 
Wapatam aniheriw pakiwaniciapiriw motcik e taci mekitanik. Nama aric pitakew. 

6Tekocik anahwe Pien, e ki pe nosanehwatc, pitakew neta matikowocik. Kaie wir 
ki wapatam aniheriw pakiwaniciapiriw motcik e taci mekitanik, 

7kaie kotakeriw pakiwaniciapiriw, Cecoca octikwanirik ka ki actakaniwonikipan. 
Nama tapickotc actepana. Tipan ki ici actew anihe pakiwanic e ki 
notamekinikatek. 

8Aci pitakew anahwe kotak owitcewakana, wirctam ka ki takocik. Wapatam kaie 
tapweritam. 

9Tapwe wirata misawatc e ki wapatakik aniheriw, nama moci nisitotamwakopan 
aniheriw ka masinaterik Kice Manito Omasinahikanik, e acterik Cecoca kitci 
apitciparitci. 

10Minawatc ki kiwewok aniki e nicitcik Cecoc owitcewakana. 

Cecoc e wapamikotc Mariwa, Magdala ka otciritci 
(Natawapata kaie Matio 28.9-10; Mark 16.9-11) 

11Orowitimik taci nanipowikopan pecotcik matikowocik anahwe Mari. 
Matokopan. Mekwata e taci matospan ki cinicikiw kitci sakiwapatak 
matikowociriw. 

12Kek wapamew nicw aceriwa tekaci e wapaspisoritci e taci apiritci neta ka ici 
acterikipan Cecoca owiawiriw. Peikw nete ici apiw Cecoca ka ki ici 
icictikwaneciniritci, kotak tca ka ki ici icicteciniritci. 

13Aci kokwetcimiko aceriwa: “Kekwan wetci matoin?” Aci itew: “Ki 
matcewirakaniwiw anahwe Ka Tiperimitc. Nama ni kiskeriten nte ka ki ici 
arakaniwitc.” 

14Ka ickwa itetc aniheriw, kiweskweriw. Aci wapamew neta Cecoca e taci 
nanipowiritci. Nama aric ni moci nisitowinawew. 

15Aci kokwetcimiko: “Kekwan wetci matoin? Awin na ka nantowapamatc?” 
Iteritamokopan anahwe Mari: “Iriniw kitikan askiriw ka mitatc ka aimihitc.” 
Ekoni wetci ki itatc: “Kecpin kir ka ki matcewiratc, witamaci nte ka ki ici aratc. Ni 
ka tca natcipahaw.” 

16Itiko Cecoca: “Mari!” Aci itactimikapowictawew anahwe Mari, e 
itatc, hébreu arimwewiniw e ici arimwetc: “Rabbouni!” —“Kiskinohamake 
iriniw” itwaniwon anihe.— 

17Itew Cecoc: “Akawir matcikonici. Nama sa moci ni ki otci kiwan icpimik kitci 
natawapamak Notawi. Matca aric nta witamawik niwitcicanak aci kitci 

natawapamak Notawi icpimik, kaie kirawaw Kotawiwaw, Nikice Manitom kitci 
natawapamak, kaie kirawaw Kikice Manitomiwaw.” 

18Ekoni e ici matcatc anahwe Mari, Magdala ka otcitc, e nta witamawatc 
anahweriw Cecoca owitcewakaniriw, e tca itatc: “Ni ki wapamaw Teperitciketc!” 
Kaskina tca ki witamawew owitcewakaniw aniheriw ka ki itikotc Cecoca. 

Cecoc e natawapamatc owitcewakana ka ickwa apitcipatc 
(Natawapata kaie Matio 28.16-20; Mark 16.14-18; Luc 24.36-49) 

19Minawatc peikon aniheriw e manactakaniwonik e otakocinik, anahweriw Cecoc 
owitcewakana mawotcihitowakopan mikiwamik. Kaskina ickwatemiriw ki 
kipaskohamowakopan, e koctatcik cota okimawa. Kek pe nokosiriw Cecoca, 
tetawitc neta ka ici taciketcik, e tca itikotcik: “Pekateritamokw!” 

20Minawatc ki wapatarew Cecoc aniheriw otcitcia ka ki ici tcictaskowatakaniwitc, 
kaie ka ki ici pataskohwakaniwitc opimera. Ki micta mireritamiriwa anahweriw 
owitcewakana e wapamikotc. 

21Kiapatc ki itew Cecoc: “Pekateritamokw! Mia peikon mitowi Notawi ka ki pe 
iciticohwitc ota askik, anotc kaie nin kit iciticohotinawaw.” 

22Minawatc ki potatew owitcewakana, e itatc: “Miro Manito kitci pe otitikoiekw! 

23Iriniwok ke ponerimekok opactatowiniwaw ota askik kata kasihamakowok 
Kice Manitowa. Aric aniki aka ke wi ponerimekok, nama kata 
kasihamawakaniwiwok.” 

Cecoc kirika Toma 

24Peikw Cecoc owitcewakana, Toma —“Nicocan” e icinikatakaniwikopanen, arica 
e icinikatakaniwitc— nama tacikekopan neta, mia ka pe icaritci Cecoca. 

25Ki witamako anahweriw kotakihi Cecoc owitcewakana: “Ni ki wapamanan 
Teperitciketc!” Aric ki itew anahwe Toma: “Kecpin aka wapatamowake kaie aka 
takinamowake ka ki ici namehikotc tcictaskowakaniw otcitcik, kaie aka 
takinamowake ka ki ici namehwakaniwitc ospakak cimakana, nama ni ka 
tapweten.” 

26Ka ickwa peikwo manactakanikarik, aci minawatc Cecoc owitcewakana 
mawotcihitowakopan mikiwamik. Kaie wir Toma nete tacikekopan. Kiapatc ki 
kipaskohikateriw ickwatemiriw. Peikon ki otci pe nokosiw Cecoc neta e ici 
taciketcik, e itatc: “Pekateritamokw!” 

27Minawatc ki itew anihi Tomawa: “Pe nta takina ota. Kanawapata nitcitcia. Pe 
nta itina kitcitci kitci tca takinaman ota nispakak. Ponita ka anwetaman. 
Tapweta!” 

28Aci itew Toma: “Kir Ka Tiperimiin kaie Nikice Manitom.” 

29Itew Cecoc: “Osam pitama e ki wapamiin, ekoni ia wetci tapwetaman? 
Caweritakosiwok aniki ka tapwetakik misawatc aka e wapamitcik.” 

Wetci ki masinahikatek ohwe masinahikan 

30Mitcetwaw awocamec ki ici mata kackitaw Cecoc e wapamikotc owitcewakana, 
aka e ki otci masinaterik ota masinahikanik. 

31Aric kaskina ota ka takok, ki masinatew kitci ki otci tapwetamekw ohwe: Cecoc, 
tapwe wir anihi ka ki itespan Kice Manito kitci pe iciticohwatc ota askik kitci 
akwacimiweritci, enko na Kice Manito Okosa. Kecpin tca tapwerimekwe, ki ka 
otci mirikowinawaw pimatisiwin wir otci. 

 Jean 21 

Cecoc e wapamikotc nicowaso owitcewakana 

1Minawatc kiapatc Cecoc ki wapamiko owitcewakana neta rarewak 
sakihikanik, Tibériade ka icinikaterik. Ekoni e iciwepanikopanen ani apitc ka pe 
nokositc: 

2Tapickotc taci tacikewakopan anahwe Simo Pien kirika Toma —Nicocan ka 
icinikatakaniwitc—, kirika Nathanaël —Cana otenak ka otcitc, Galilée askik 
itekera—, kaie okosa Zébédée, acitc nicw kotakihi owitcewakana Cecoc. 

3Aci itew Simo Pien: “Ni ka nta pakitohwan.” 

Aci kaie wirawaw itewok: “Kaie ninan, ki ka witcewitinan.” Ekoni e ici matcatcik 
e nta positcimetcik. Kape tipiskwa ki itanahowok. Nama otci peikw namesa 
patahorewok. 

4E iti wapanik, aci Cecoc pe icikapowiw rarewak, nama aric nisitowinako 
anahweriw owitcewakana. 

5Aci itew Cecoc: “Ninitcanicak, nama ia ki ki otci patahorawaw names?” 

“Nama otci peikw!” itewok. 

6Minawatc itikowok: “Nte iciwepinakw kitaripiwaw, kinihiwiniwak itekera! Ki ka 
patahorawaw!” 

Ekoni e ici iciwepinatcik otaripiwawa. E apitc mitcetiritci namesa, nama wawatc 
kackapitewok otaripiwawa e akwasapitatcik. 

7Anahwe tca owitcewakana Cecoc ka sakihaspan, itew anihi Piena: “Teperitciketc 
na!” 

Simo Pien ka petak ani e itwaniwonik “Teperitciketc na,” ki piskam owikasim, e 
ki maninamokopanen e pakitohwatc, e tca pakope kwackotitc. 

8Kotakihik owitcewakana petcimickawok e petahoratcik otaripiwawa. Nama 
meka micta tetawokam ki otci icitcimewakopan, wiec mitato mitana 
tipaskonikan irikik. 

9Ka macakatcik wapatamok neta kotowaniw acitc namesa e kisiswakaniwiritci 
kirika pakwecikana. 

10Aci itikowok Cecoca: “Pecowakok ote atita namesak ka ki patahorekok.” 

11Simo Pien positcimew e akwapitatc aripiwa e mockineritci mitcet micta 
namesa. Mitato mitana acitc niarano mitana acitc nicto namesa ki 
patahorewakopan. Misawatc e mitcetiritci, nama pikopitewok aripiwa. 

12Minawatc itikowok kiapatc Cecoca: “Pe nta mitcisokw.” Nama otci peikw itew: 
“Awin ni kir,” kaskina e kiskeritakik, enko anihi Teperitcikeritci. 

13Aci Cecoc pe natcikapowictawew. Otapinew pakwecikana e matinamowatc. 
Kaie anahweriw namesa mamirew. 

14Ekoni aci nictowaw e nokohitisotc owitcewakana otci, esko ka apitcipatc. 

Cecoc kirika Pien 

15Ka ickwa mitcisotcik, Cecoc itew anihi Simo Piena: “Simo, Jean okosa, kirawe ia 
ki sakihin patok aniki wirawaw?” 

“Ehe, Teperitcikein, ki kiskeriten e sakihitan,” itew Simo Pien. 

Itiko tca Cecoca: “Nakatawerimik nimaritcenicicimak.” 

16Kiapatc kokwetcimew Cecoc: “Simo, Jean okosa, ki sakihin ia?” 

“Ehe, Teperitcikein, ki kiskeriten e sakihitan,” itew Simo Pien. 

Itiko tca kiapatc Cecoca: “Nakatawerimik nimaritcenicimak.” 

17Nac nictowaw, ekoni ka ki kokwetcimikotc Pien: “Simo, Jean okosa, ki sakihin 
ia?” 

Aci iti kackeritamokopan Pien, nictowaw e ki kokwetcimikotc Cecoca: “Ki sakihin 
ia?” Kiapatc itew: “Teperitcikein, kir kaskina kekocic ka kiskeritaman. Ki 
kiskeriten e sakihitan.” 

Kiapatc itiko: “Nakatawerimik nimaritcenicimak. 

18Ohwe ka witamatan, tapwe ni icinakon: mekwata e ockinikiwiipan kir tipirawe 
ki wespititisotai, kaie kit icatai ite wa icaipan. Aric kice iriniwiine, arimatc ki ka 
tcipaiatikoniskerin, kotak awik ki ka wespitikw, kaie ki ka iciwirikw ite aka wa 
icain.” 

19Ani e itetc Cecoc, wapatahew anihi Piena tan ke ici niporitci, kitci tca otci 
icperimakaniwiritci Kice Manitowa. Minawatc ki itew: “Nosanehoci!” 

Cecoc owitcewakana ka sakihaspan 

20Pien kiwekapowiw. Wapamew e petcimoteritci otananik anihi owitcewakana 
Cecoc ka sakihaspan, —anahwe ka ki icictakopanen nte Cecoca e ici apirikopanen 
mekwata e mitcisowakopanen, e tca kokwetcimakopanen: “Teperitcikein, awin 
na ke pakiterimisk.”— 

21Wapamew tca anihi iriniwa ka petcimoteritci Pien, minawatc e itatc Cecoca: 
“Teperitcikein, anahwe tca, tan ni ke iciwepasitc?” 

22Cecoc itew: “Kecpin nin e nataweritaman kitci pimatisitc nac minawatc kitci 
takocinian, nama wiec iteritakon kir otci. Kir tca, nosanehici.” 

23Ekoni kaskina awik e petaketc aka kitci niporitci anihi Cecoc owitcewakana ka 
sakihaspan. Aric Cecoc nama ki otci itepan Piena: “Nama wiskat kata nipo,” aric ki 
itepan: “Kecpin nin e nataweritaman kitci pimatisitc nac minawatc kitci 
takocinian, nama wiec iteritakon kir otci.” 

24Enko anahwe peikon Cecoc owitcewakana ka taci tipatcimotc, e tipatatak ka ki 
iciwepanik, kirika ka ki masinahak. Ki kiskeritenano tca e tapwemakanik 
otipatcimowin. 

Mamitcitc witamakewin 

25Kirawe kiapatc micta mitceniw ka ki aitotak Cecoc. Kecpin kaskina papeikw ki 
atisokaniwonik e masinaterik, nit iteriten, nama kata tipiparinopan e 
irikokoskamikak kitci ki actakaniwokipan ke tatikipan masinahikana kitci ki 
masinahikatekipan. 

Ka ki aitotiskeritci Cecoc otarotakana 

Ka ki aitotiskeritci Cecoc otarotakana 1 

E witamawakaniwitcik Cecoc otarotakana kitci pe iciticahamowakaniwitcik Miro 

Manitowa 

1Nikwimes Théophile, nictam ka masinahikeian, ni ki tipatcimon kaskina ka ki 
aitotak Cecoc kaie ka ki ici kiskinohamaketc kotc ka kitciparitc, 

2nac aniheriw e kicikarik ka ocpickatc, wakwek ka icatc. Aric epwamoci 
ocpickatc, ki witamawew otarotakana ka ki orapamatc e ici nataweritak ke 
totamiritci. Miro Manitowa meka sokiteheckakopan mekwata e kiskinohamaketc. 

3Tapwe wirata, ka ickwa nipotc, enko anahweriw otarotakana ka ki wapatahatc 
tapwe e pimatisitc, kaskina wiec e ki aitotisketc kitci wapatahatc. Nemitana tato 
kickwa irikik ki natawapamew e nta arimotamawatc Kice Manitowa 
Okimawiniw. 

4Peikwaw e kicikarik, mekwata e witci mitcisomatc Cecoc, ki itew: “Akawir 
matcakw neta Jérusalem. Petakw aniheriw ka ki itetc Kotawino kitci miritakw, 
anihe aci ka ki witamatakok kitci ici cawerimitakw. 

5Capatis meka ki sikahatakew, nipiriw e ki apatcitatc. Aric nanake ki ka 
sikahatasonawaw, Miro Manito kitci mirikoiekw.” 

Ka ocpickatc Cecoc 

6Minawatc kiapatc peikwaw Cecoc e mawotcihitotcik kirika owitcewakana, ki 
kokwetcimiko: “Teperitcikein, aci ia kekatc ki ka kiwe mirawok Israël iriniwok 
kitci tiperitakik okimawiniwaw?” 

7Ki itikowok Cecoca: “Nama actew kitci nikan nanto kiskeritamekw apitc mia ke 
iti aisparik. Wircike meka Kotawino takoniw tiperitamowiniw kitci itactatc apitc 
ke isparinik kekociciriw. 

8Aric ki ka pe otitikonawaw mackawisiwin, apitc Miro Manito nitcirete kitci witci 
tacikemitakw. Kaskina wiec tca ki ka tipatciminawaw Jérusalem otenak, kaie 
kaskina wiec Judée askik acitc Samarie askik, nac kaskina e irikokoskamikak.” 

9Ka ickwa aitetc aniheriw Cecoc, mekwata e kanawapamikotc owitcewakana, ki 
ocpickaw, wakwek e icatc, nac aka e nokositc, oskoriw e nakeckakotc. 

10Mekwata kiapatc e taci itapitcik icpimik anahweriw owitcewakana nte Cecoca 
ka ki ici ocpickaritci, kek nicw iriniwa e wapaspisoritci pe nta 
witcikapowictakowok, 

11e itikotcik: “Kirawaw Galilée iriniwok, kekwan wetci nanipowiekw neta, 
icpimik e itapiekw? Anahwe iriniw Cecoc ka ki matcatc, wakwek e ki iciwirikotc, 

minawatc kecko kata pe takociniw, mia ka ki ici wapamekw e matcatc, ekoni 
peikon ke ici wapamakaniwitc minawatc takocike.” 

Ka orapamakaniwitc Matthias kitci tapickowatc Judawa 

12Aci Jérusalem otenak kiwepanak Cecoc otarotakana, nte e otci matcatcik 
matinacik Mont des Oliviers ka icinikaterik. Anihe matinacic pecotcik otenak ici 
takon, wiec apita tipahikan asitcaw neta e pimotaniwok. 

13Tekocikik Jérusalem otenak, icpimitakok mikiwamik ki iskwatowiwok, aricapik 
e icatcik, neta ko e ici mawotcihitowakopanen. Aniki ka ki taciketcik neta: 
Pien, Jean, Cak acitc Atre, Pirip, Toma, Barthélémy acitc Matio, Cak 
(Alphée okosa), Simo (“Anahwe aka ka naheritak kitci tiperimikotc kice 
okimawa” ka icinikatakaniwikopanen), kirika Jude (Cak okosa). 

14Kaskina ko mawotcihitowakopan tapickotc kitci ki aiamihatcik, iskwewok kaie 
wirawaw, kaie Mari (Cecoc okawiwa) acitc Cecoc ocima. 

15Peikwaw aniheriw e kicikarik, mekwata e taci mawotcihitotcik aniki ka 
tapwerimatcik Cecoca, wiec mitato mitana acitc nicitana e tacitcik, Pien ki pasiko. 
Tetawitc ki nanipowiw e tacikerispana anahweriw iriniwa, e itatc: 

16“Niwitcicanak, patoc otcitakotc kata isparin ohwe, Judas kitci keskinowewiratc 
anihi ke wi makonaritci Cecoca. Enkweriw weckatc ka ki masinahakipan Okimaw 
Tapit kitci pe isparinik, Miro Manitowa e ki mirikospan kitci masinahak Kice 
Manito Omasinahikanik. 

17Anahwe Judas ki pa witcewikotano. Kaie wir otamiropan e atoskectawokw Kice 
Manito.” 

18—Aniheriw coriariw ka ki kicikowakaniwitc anahwe Judas e ki matci totak e ki 
pakiterimatc Cecoca, ki otapinamakopan kitikan askiriw. Ki pakicin neta, 
warawik ki otcipariw. Tekaci ki pokotcecin kaie orowitakicepariw. 

19Kaskina neta ka taciketcik Jérusalem otenak ki petakewok aniheriw ka 
ispariritci. Ekoni wetci ki icinikatakik aniheriw kitikan askiriw, wirawaw e ici 
arimwetcik “Hakeldama.” Itwaniwon anihe: “Miko Kitikan Aski.”— 

20“Enko tca ohwe ka masinatek Mirwatatamo Nakamowin Masinahikanik: ‘Kitci 
nakatcikaterik omikiwam, kaie aka awik kitci taciketc.’ Psaumes 69.26(25) Kaie 
kiapatc masinatew: ‘Acteriw kotakihi awiriw kitci tapickakotc.’ ” Psaumes 109.5 

21-22“Acteriw tca kotak iriniw kitci orapamakaniwitc kitci witcewitokw, kaie wir 
kitci tipatcimotc wir tipirawe e ki wapamatc Teperitcikeritci Cecoca e ki 
apitciparitci. Aric anahwe iriniw ke orapamokw, patoc ni anahwe peikw neta e 
tacitcik iriniwok mocak ka ki pa nosanehitokok mekwata Teperitciketc Cecoc ka 
pa pimatisispan askik kirika kirano, esko apitc Capatisa ka sikahatakospan Cecoc, 
nac tca aniheriw e kicikarik ka ocpickatc, wakwek e icatc.” 

23Nicw iriniwok ki wirakaniwiwok: anahwe peikw icinikasopan Sosep, kaie 
ko Barsabbas icinikatakaniwipan, arica e icinikatakaniwispan Justus. Minawatc 
anahwe kotak, Matthias icinikasopan. 

24Minawatc kaskina tapickotc ki aiamihawok e itetcik: “Teperitciketc, kir ka 
kiskeritamwotcik kaskina iriniwok e icinakositcik otehiwak, wapatahicinan mia 
neta e nicitcik ka ki orapamatc, 

25kitci tapickowatc Judawa neta ka ki ici otamirorispana e atoskectaskipan, ka ki 
tca nakatamiritci kitci icaritci neta ka ki ici kackitamatisoritci kitci icaritci.” 

26Ekoni tca ka ici tawinakik mictikociriw kitci kiskeritakik anihi mia ke 
orapamakaniwiritci, Cecoc otarotakana kitci irapatisiritci. Matthias ki tawopitam, 
aci wirctam kitci witcewatc anihi kotakihi mitato acitc peikw e tacirispana. 

 Ka ki aitotiskeritci Cecoc otarotakana 2 

Miro Manito ka pe nta pitciteheckowatc iriniwa ka tapwerimaritci Cecoca 

1Apitc ka takociparik e mirwatcitcikatek cota makocan, Pentecôte e icinikatek, 
aci kaskina tapickotc mawotcihitowakopan iriniwok ka tapwerimatcik Cecoca 
neta peikw mikiwamik. 

2Keskat kekociciriw ki petamok, icpimik e otcitakonik, mia e micta rotinik, e 
pitakeroweparinik neta mikiwamik e ici apiwakopanen. 

3Ki wapatamok kekociciriw e pe nokonik, mia ickoteriw e icinakonik. Ki 
tatipanipariniw, papeikw okitc octikwaniwak ki ispariniw aniki iriniwok ka 
taciketcik. 

4Kaskina ki mockineckakowok Miro Manitowa otehiwak, kaie kotakeriw 
arimwewiniw ki iti arimwewok, kotc ka ki ici mirikotcik Miro Manitowa kitci 
kackitatcik e arimwetcik. 

5Neta Jérusalem otenak mitcetiwakopan cota iriniwok mocak ka 
aiamihawakopanen, mitcet pitoc askik e ototewakopanen. 

6Ka petakik aniheriw, kaskina ki pe nta mawotcihitowok. Ki micta kockopariwok 
e petawatcik anihi iriniwa ka tapwerimaritci Cecoca e kackitaritci e arimweritci 
kaskina otarimwewiniwaw wirawaw tipirawe, misawatc papitoc e ici 
arimwetcik. 

7Ki micta kockowapamohikowok kaie ki kicterimewok, e itetcik: “Aniki iriniwok 
ka aiarimwetcik, kaskina Galilée askik otciwok, taina? 

8Kekwariw wetci kackitatcik e ici arimwetcik kaskina kirano papeikw ota e 
taciikw e ici arimweikw? 



326 

 

 
Canadian Bible Society, 2014. 

Kice Manito Ocki Omirwatcimowin 
 

 
 

 

9Atita nta e taciikw ototewok askik ‘des Parthes’ ka icinikatcikatek, atita kaie 
nta Médie, Élam acitc Mésopotamie. Kotakihik ototewok Judée askik 
kaie Cappadoce, Pont acitc nte Asie askik. 

10Kiapatc kotakihik otciwok Phrygie, Pamphylie, acitc Égypte, Libye itekera 
pecotcik otenak Cyrène. Kaie tawok otenak Rome e ototetcik, 

11kaie Crète e otcitcik acitc Arabie askik. Atita nta e taciikw cota iriniwiwok esko 
ka nitawikitcik. Kotakihik kaie ki kweski aiamihawok kitci cota iriniwitcik. 
Peikon kaskina ki petawananowok e ici arimwetcik kirano tipirawe papitoc e ici 
arimweikw, e atisokatakik Kice Manitowa otamirowiniw e kice mirwacinik!” 

12Kaskina tca micta mamiskateritamwakopan. Nama tca kiskeritamwakopan ke 
ki iteritakik. Atita aititowakopan: “Kekwan anihe wetci isparik?” 

13Aric kotakihik papirotawewakopan anahweriw ka tapwerimaritci Cecoca, e 
itatcik: “Micta kiwockwepiwok.” 

Pien e aiarimwetc 

14Aci pasiko Pien kirika anihi kotakihi mitato acitc peikw e taciritci Cecoc 
otarotakana. Ki aiarimwew e micta kiciwetc, e itetc: “Kirawaw, niwitci cota 
iriniwok, kaie kirawaw kaskina Jérusalem otenak ka tacikeiekw, wewerita 
natotamokw ohwe ke ititakok, kirika kokwetcitakw kitci kokwe nisitotamekw 
ohwe ka pe iciwepak. 

15Ka iterimekok aniki iriniwok ‘kiwockwepiwok,’ nama ni ata kiwockwepiwok. 
Pitcerak meka tepirak cakitato tipahikaneaw e kicepawok. 

16Aric enko ni aci e isparik weckatc ka tipatatakipan peikw ka nikan 
tipatcimospan, Joël ka icinikasospan, 

17‘Enko ohwe ke iti aisparik mamitcitc kicikake, ki itew Kice Manito. Ni ka pe 
iciticohwaw Nimiro Manitom, kaskina iriniwok otci. Kikosiwawok kaie 
kitanisiwawok kata iti nikan tipatcimowok. Aniki nta e taciekw ka ocki 
pimatisitcik ni ka mirawok ke icinakik, kitci ki tca aimihakik; Aniki nta e taciekw 
ka kiceatisitcik ni ka mirawok kitci wecipatatakik. Ekota neta ke otci 
witamawakik wa itakik. 

18Tapwe, kaskina iriniwok kaie iskwewok ke atoskectawitcik ani apitc, ni ka 
mirawok Nimiro Manitoma, kaie kata nikan tipatcimowok. 

19Ni ka itotiskan kitci micta mamiskasinakok icpimik wakwek, kaie ni ka mata 
kackitan ota askik. Miko kata nokon, kaie ickote, kirika akwapite. 

20Nama kata wasikew kicikaw pisimw, kirika tipiskaw pisimw kata mikosiw, mia 
miko kitci icinakositc. Kaskina anihe kata otcitciparin ni kitci isparik epwamoci 
otcitciparinik okicikom Teperitciketc, aniheriw ke kicikarik ke micta 
kicteritakonik kaie e icperitakonik. 

21Aci tca nta, kaskina awik ke pakoserimatc Teperitcikeritci kitci witcihikotc kata 
akwacimakaniwiw.’” Joël 3.1-5 (2.28-32) 

22“Kirawaw Israël iriniwok, natotamokw ohwe ke ititakok: 
Cecoc, Nazareth otenak ka ki otcitc, ki pe miriko Kice Manitowa tiperitamowiniw, 
kaskina wiec kitci ki mata kackitatc wir otci kaie kitci matawi aitotisketc 
mekwata ka witci tacikemitakw, mia e ici kiskeritamekw kirawaw tipirawe. 

23Anaha iriniw, Cecoc, ki ki mirikowinawaw mia ka ki ici oreritakipan Kice 
Manito kaie ka ki ici nikan itactaspan kitci pe iciwepanik. Ki ki nipahawaw, e ki 
totamekw tcipaiatikok kitci tciskaskowatikotc iriniwa aka ka kiskerimaritci Kice 
Manitowa. 

24Aric Kice Manito ki apitcipahew. Nipowinik ki otci wikotcihew, neta ka ici micta 
nekateritakaniwonik. Nama meka ki cakotcihiko nipowiniw. 

25Weckatc meka Tapit ki arimomepan Cecoca, e ki itatc: ‘Aspinikotc ni wapamatai 
Teperitciketc e nikanickowitc. Ni witcewikw, aka kitci nikiparian e koctatcian. 

26Ekoni wetci micta mireritaman nitehik, kaie e micta mirwatcimak. Ni ka 
arwepin e asperimototawak. 

27Nama meka ki ka pakiterimin, Teperitcikein, neta ka ici taciketcik ka nipotcik. 
Nama ki ka pakitinin, nin mocak ka ki nosanehitan, kitci pakickiritian 
matikowocik. 

28Ki ki wapatahin meskanaw, pimatisiwinik ka iticimok. Ni micta mireriten e 
witci tacikemitan.’” Psaumes 16.8-11 

29“Niwitcicanak, ni ki mirikoin wewerita kitci arimotamatakok kitaniskotape 
kimocomino Tapit: ki nipo, kaie ki rikwaskatakaniwiw. Omatikowoc kiapatc 
anotc takoniw ota ka ici tacikeikw. 

30Aric nikan tipatcimo iriniwipan, kaie kiskeritamopan Kice Manitowa e ki nespi 
tapweritci kitci miraritci peikw otaniskotape osima kitci okimawiritci, mia wir 
tipirawe ka ki okimawitc. 

31Ki nikan wapatam anahwe Tapit ke iti isparinik. Ki tca arimotam kitci 
apitciparitci anihi ka ki pehokopan kitci pe iciticohwakaniwiritci ota askik kitci 
akwacimimitokw. Ki itew meka anahwe Tapit: ‘Nama ki otci pakiterimakaniwiw 
nipowinik neta ka ici tacikeritci ka niporitci, kirika owiaw nama ki otci onataniw 
matikowocik.’ Psaumes 16.10 

32Anahwe Cecoc ka arimomak ki apitcipahiko Kice Manitowa. Kaskina kaie e 
taciak ni ki wapamanan. 

33Ki ici opickowakaniwiw Kice Manitowa onihiwinik, kaie Kotawinowa ki miriko 
Miro Manitowa, kotc ka ki ici nespi tapweritci. Kaie kirano ki ki mirikowinano 
anahwe Miro Manito. Enko anihe ka ici wapatamekw kaie ka petamekw anotc. 

34Nama meka wir tipirawe ki otci ocpickaw anahwe Tapit, aric ki itew: 
‘Teperitciketc Kice Manito ki itew anihi Ka Tiperimimitc: Pe nta api ninihiwinik, 

35nac kitci tepahakik ka cikerimiskik, tekaci kir kitci tiperimatcik.’ Psaumes 110.1 

36Enko tca ohweriw ke ketcinaweritakik kaskina iriniwok Israël askik ka 
taciketcik: anahwe Cecoc ka ki tcictaskatekw tcipaiatikok, enko anihi Kice Manito 
ka ki okimawihatc kitci tiperimimitokw, kaie ka ki itespan kitci pe iciticohwatc 
ota askik kitci akwacimimitokw!” 

37Ka petakik aniheriw, ki micta cakotaskahowok. Ki kokwetcimewok Piena kirika 
anihi kotakihi Cecoca otarotakaniw: “Niwitcewakananak, tan tca e actek kitci 
itotiskeiak?” 

38Ki itikowok Piena: “Kweskatisikw kirika kaskina papeikw e taciekw 
sikahatasokw, Cecoc Krist oticinikasowin e apatcitaiekw, kitci ki tca 
kasihamakoiekw kipactatowiniwawa. Ekoni tca ke mirikoiekw Miro Manitowa, 
Kice Manito ocaweritcikan. 

39Kice Manito ki nespi tapwew kitci totak aniheriw kirawaw otci kirika 
kinitcaniciwawa otci, matci kaie kaskina anihi otci kecko ke pe 
pimatisiritci, kaskina ke wicamatc Teperitciketc Kikice Manitomino.” 

40Kinowec kiapatc ki aimihew Pien anahweriw iriniwa e wi cakosimatc kirika 
wikosimatc kitci tapwerimaritci Cecoca, e itetc: “Otapinamokw ohwe ka 
mirikoiekw kitci akwacimikoiekw, aka tca kitci oniciniekw mia kotakihik ota 
iriniwok.” 

41Mitcet ki natotawewok e arimweritci Piena, kaie ki sikahatasowok. Aniheriw e 
kicikarik wiec nictowaw kice mitato mitana taciwakopan ka ki pe tapwerimatcik 
Cecoca. 

E ici pimatisiwaspan aniki ka tapwerimatcik Cecoca 

42Wewerita natotamwakopan e ici kiskinohamakeritci Cecoca otarotakaniw, kaie 
mocak witcewitowakopan, tapickotc e witci mitcisomitowakopan, kaie mamowi 
aiamihawakopan. 

43Kaskina aniki iriniwok ka tapwerimatcik Cecoca mamiskateritamwakopan, 
osam meka anahweriw Cecoc otarotakana mitcet kekociciriw e totamirispana e 
mata kackitaritci. 

44Kaskina aniki ka tapwerimatcik Cecoca mamowi tacikewakopan kaie mamowi 
tetawonamatowakopan kaskina e ici tatakik. 

45Atawewakopan e ici tatakik kaie e irapatcitatcik. Aniheriw tca coriariw ki 
tetawonamatowok, e witcihitotcik kotc wa ici apatcitatcik kekociciriw. 

46Tato kickwa mocak mawotcihitowakopan kitci aiamihe mikiwamik, kaie witci 
mitcisomitowakopan omikiwamiwak. Mireritamwakopan kirika 
mirotehewakopan. 

47Mirwatcimewakopan ko Kice Manitowa kaie kaskina awiriwa 
kicterimikowakopan. Tato kickwa, Teperitciketc eckam ki rikihew iriniwa kitci 
akwacimakaniwiritci. 

 Ka ki aitotiskeritci Cecoc otarotakana 3 

Iriniw ka maskisitc e kikehakaniwitc 

1Peikwaw e ickwa apita kicikarik, Pien kirika Jean icawakopan kitci aiamihe 
mikiwamik kitci aiamihatcik e nicto tipahikanearik e ickwa apita kicikarik. 

2Peikw nta iriniw taci apikopan pecotcik ickwatemik neta kitci aiamihe 
mikiwamik. Anihe ickwatem icinikatcikatepan “Ka mirwinakok ickwatem.” 
Maskisikopan anahwe iriniw. Ekoni ka ki icinakositc ka nitawikitc. Tato kickwa 
iciwirakaniwikopan neta, kitci ki natotamowatc iriniwa ka pitakeritci neta kitci 
aiamihe mikiwamik ocoriamiriw. 

3Kek ki wapamew Piena kirika Jeanwa e iti pitakeritci. Ki nataweritamawew 
coriariw. 

4Pien kirika Jean micta kanawapamewok. Aci itew Pien: “Kanawapamicinan.” 

5Wewerita kanawapamikowok anihi iriniwa. Iteritamokopan anahwe iriniw: “Ni 
ka mirikok kekociciriw.” 

6Aci Pien itew: “Nama takon coria, nama kaie osawo coria. Aric kotak kekocic ki 
ka miritin. Pasiko! Pimote tca anahwe otci, Cecoc Krist, Nazareth ka otcitc!” 

7Minawatc ki otapiniskenew onihiwinirik, e witcihatc kitci pasikoritci. Tecikotc ki 
iti mackawisiw nte ositik kaie okonik anahwe ka maskisitc. 

8Ki pasikopataw e nanipowitc, nac e iti pimotetc. Ekoni e ici pitaketc neta kitci 
aiamihe mikiwamik, e witcewatc Piena kirika Jeanwa, e pimotetc, e 
kwackwackotitc, kirika e mirwatcimatc Kice Manitowa. 

9Kaskina nta iriniwok e mitcetitcik ki wapamewok e pimoteritci kirika e 
mirwatcimaritci Kice Manitowa. 

10Ka nisitowinawatcik anihi iriniwa, neta ko kitci aiamihe mikiwamik ka 
apirispana, ickwatemik itekera, “Ka mirwinakok ickwatem” ka icinikaterik, e 
natotamarispana, ki micta sekamowok kaie ki kockowapamowok aniheriw ka ki 
ispariritci. 

Pien e aiarimwetc kitci aiamihe mikiwamik 

11Pien kirika Jean nama ki otci nakatikowok anihi ka ki kikehakaniwiritci iriniwa. 
Aci kaskina iriniwa e mitcetiritci pe mowinitikowok neta micta aricapiriw kitci 
aiamihe mikiwamik, “Galerie de Salomon” ka icinikatcikaterik, e micta 
mamiskateritamiritci. 

12Pien ka wapamatc anihi iriniwa e mitcetiritci, ki itew: “Israël iriniwok, kekwan 
wetci kockowapamoekw e ki kikehakaniwitc anahwe iriniw? Kekwan wetci pe 
itapiekw e kanawapamiak, mia mitowi ninan tipirawe e ki tipi mackawisiak kitci 
pimotehakitc anahwe iriniw, kekotc ma osam e ki tipi miro nosanehwakitc Kice 
Manito kitci ki ici kackitaiak! 

16Wetci ki mirakaniwitc mackawisiwiniw kitci kikehakaniwitc anahwe iriniw ka 
wapamekw kaie ka kiskerimekw, osam e asperimototawakaniwitc Cecoc, mictahi 
e mackawisimakanik oticinikasowin. Ekoni wetci tekaci ki kikehakaniwitc 
anahwe iriniw, mia ka ici wapatamekw kaie kirawaw. 

13Kice Manito, anahwe ka ki kicterimikotc Abrahama, Isaka, Cakopa kaie kaskina 
kotakihi kitaniskotape kimocominawa, wir ka ki totak kitci kiskeritakonik 
oticperitakosiwiniw Cecoca, anihi ka ki atoskectakotc. Aric kirawaw, ki ki 
pakiterimawaw kitci ki nipahikotc cota okimawa, kaie ki ki wepakonawaw nete 
kice okimak, Pilate ka icinikasoritci, misawatc wir Pilata e iteritamirispana kitci 
pakitinaritci. 

14Ki ki wepakonawaw anahwe Ka Kitcitwawisitc, kaie mocak icikowisk ka 
itatisitc. Meckotc tca ki ki nataweritamawawaw Pilate, kirawaw otci, kitci 
pakitinatc iriniwa ka ki manohoritci, kipohotowikamikok e tacikerispana. 

15Ekoni ka ki totamekw. Ki ki nipahawaw anaha ka miriwetc pimatisiwiniw. Aric 
Kice Manito ki apitcipahew. Ni ki wapamanan ninan tipirawe!” 

17“Aci aric ni kiskeriten, niwitcicanak, aka e ki otci nisitotamekopanen anihe ka ki 
totamekw ka wepakonekw Cecoc, kaie wirawaw kokimamiwawok aka e ki otci 
nisitotakik. 

18Aric ekoni wetci ki totak Kice Manito tapwe kitci otcitciparinik aniheriw 
weckatc ka ki itespan kitci ici tipatatamiritci kaskina iriniwa ka nikan 
tipatcimoritci ka ki pe iciticohwatc. Ki meka itepan, acteriw kitci nekatcitaritci 
anihi ke pe iciticohwatc ota askik kitci akwacimiweritci. 

19Kweskatisikw tca, kaie natcikapowictawakw Kice Manito kitci nosanehwekw, 
kitci ki tca kasihamatakw ka ki ici pactatiekw. 

20Ki ka tca mirikowaw Teperitciketc kitci arwepiekw kitehiwak, kirika ki ka pe 
iciticahamakowaw Cecoca, anihi aci weckatc ka ki nikan orapamaspan kitci pe 
iciticohwatc ota askik kitci akwacimitakw. 

21Aric anotc, pitama ni, wakwek tacikew anaha Cecoc Krist, nac kitci 
otcitciparinik aniheriw e kicikarik Kice Manito kitci wecitatc kaskina kekociciriw, 
mia ocki kitci iteritakonik. Enkweriw meka mia aci weckatc ka ki ici 

witamakerispana anahweriw onikan tipatcimo irinima e kitcitwawisiritci, 
weckatc ka ki pe iciticohwatc kitci tipatcimoritci wir otci. 

22Moïse meka ki itepan: ‘Teperitciketc Kikice Manitomiwaw ki ka pe 
iciticahamakowaw peikw ke nikan tipatcimoritci mitowi nin. Ekota neta ke otcitc, 
ka otciekw. Ki ka natotawawaw kaskina ke ititakw. 

23Kaskina awik aka ke natotawatcik anihi ke nikan tipatcimoritci, nama 
awocamec kata iteritakosiwok Kice Manito otirinima, kaie kata 
nipahakaniwiwok.’ Deutéronome 18.15-16,18-19 

24Kaskina ka ki pe nikan tipatcimotcik, esko Samuer, nac kaskina kotakihik ka iti 
pe nikan tipatcimotcik, kaskina aiackotc kaie wirawaw ki pe tipatatamok 
ohweriw anotc mekwata e isparinik. 

25Kaie kirawaw aci ki pe mirikowinawaw aniheriw ka ki ici nespi tapwetc Kice 
Manito, ka ki miratc anihi ka ki pe nikan tipatcimoritci kitci witamakeritci. 
Peikon kaie kirawaw otci aniheriw acotamakewiniw Kice Manito ka ki itactatc 
kirika kitaniskotape kimocomiwariw, e ki itatc Abrahama: ‘Ke totak 
kotaniskotape kosimak, ni ka otci cawerimawok kaskina iriniwok e otenwesitcik 
ota askik.’ Genèse 22.18; 26.4 

26Ekoni wetci kirctamiwaw ki ki pe iciticahamatakw Kice Manito 
otarotakana kitci natawapamitakw. Ki ki pe iciticahamakowaw kitci 
cawerimitakw, e wi witcihitakw kitci wepinamekw kipactatowiniwawa, tato neta 
e taciekw.” 

 Ka ki aitotiskeritci Cecoc otarotakana 4 

Pien kirika Jean e kokwetcimikotcik cota iriniwa Ka Kitci Tipaskonikeritci 

1Pien kirika Jean kiapatc taci aimihewakopan iriniwa e mitcetiritci. Aci ki pe 
takociniwok makatewokorewok acitc anahwe ka tiperimatc iriniwa ka 
nanakatcitaritci kitci aiamihe mikiwamiriw, kirika Sadducéen iriniwok. 

2Nama mireritamwakopan osam anahweriw Piena kirika Jeanwa e taci 
kiskinohamakeritci kirika e tipatcimoritci e ki apitciparitci Cecoca, minawatc tca 
kitci ki tapweritcikaterik tapwe kitci apitcipaniwonik. 

3Ki makonewok kaie ki arewok kipohotowikamikok nac e iti kicepawonik. Aci 
meka osam otakocinipan. 

4Aci aric mitcetiwakopan iriniwok neta e tacitcik ka ki petakik aniheriw 
tipatcimowiniw e tapwerimatcik Cecoca. Wiec niaranwaw kice mitato mitana 
iriniwok aci taciwakopan ka tapwerimatcik. 

5Minawatc kecikarik, aci cota okimawok kirika cota aiamihe okimawok kaie ka 
kiskinohamaketcik cota aiamihe irakonikewiniw ki mawotcihitowok 
neta Jérusalem otenak. 

6Enko anahwe kaie ka ki pe icatc, kitci makatewokorew, Hanne ka icinikasotc, 
acitc Caïphe, Jean, Arikisan, kaie kaskina iriniwok ka tcirowematcik anihi kitci 
makatewokorewa. 

7Ki itewok kitci pe iciwirakaniwiritci anahweriw Piena kirika Jeanwa, kitci tca 
kokwetcimatcik: “Tante wetciparik anihe mackawisiwin ka ki apatcitaiekw kitci 
ki kikehekw awik, kekotc awin ka ki miritakw aniheriw ka ici kackitaiekw?” 

8Aci Pien, e mockineckakotc Miro Manitowa, itew: “Okimawok kirika aiamihe 
okimawok: 

9anotc ki kokwetciminan osam e ki miro totawakitc iriniw e maskisispan kirika e 
kokwetcimiak tan wetci ki kiketc anahwe iriniw. 

10Aci actew kitci kiskeritamekw ohwe, kirawaw kaskina e taciekw, kaskina 
kaie Israël iriniwok kitci kiskeritakik: wetci miro pimatisitc anahwe iriniw ka 
witcikapowictatakw, osam e ki apatanik oticinikasowiniw e mackawisimakanik, 
Cecoc Krist, Nazareth ka otcitc. Enko anahwe ka ki tcictaskowatekw tcipaiatikok, 
minawatc Kice Manito ka ki apitcipahatc. 

11Anaha Cecoc, enko anahwe asini ka arimomakaniwitc Kice Manito 
Omasinahikanik: ‘Anaha asini, kirawaw manike iriniwok ka ki wepinekw, enko 
anaha aci ka mawotci kictapatisitc.’ Psaumes 118.22 

12Wir tepirak Cecoc kata ki akwacimew awiriwa. Nama meka taw kotak awik ota 
askik ka ki pe iciticohikotc Kice Manitowa ke ki akwacimitokw.” 

13Aniki iriniwok ka tipaskoniketcik cota iriniwok otci, Ka Kitci Tipaskoniketcik e 
icinikatakaniwitcik, micta mamiskaterimewakopan anihi Piena kirika Jeanwa. 
Wapamewakopan meka e sokeritamiritci, kirika e kiskerimatcik aka e ki otci 
kiskinohamasoritci, aka kaie e kitci iriniwiritci. Kiskerimewakopan kaie e ki pa 
witcewaritci Cecoca. 

14Aric kaie wapamewakopan anihi iriniwa ka ki kikehakaniwiritci pecotcik e pa 
nanipowiritci. Nama tca miskamwakopan kekociciriw ke ki itetcik. 

15Ki itewok Piena kirika Jeanwa kitci orowiritci neta ka ici mawotcihitoritci 
niheriw Ka Kitci Tipaskonikeritci, wirawaw tepirak kitci aimihitotcik. 

16Ki ititowok: “Tan ke totawikok aniki iriniwok? Kaskina meka Jérusalem otenak 
ka taciketcik wewerita kiskeritamok anahweriw iriniwa ka ki ici mata 
kackitaritci. Nama tca ki ka ki itanano kiraskinaniwon. 

17Nama aric actew awocamec kitci petakaniwok e aiarimotcikatek anihe ka ki 
isparik. Ki ka tca kokwectasomanowok. Ki ka itananowok aka awocamec kitci 
arimomatcik Cecoca oticinikasowinik.” 

18Minawatc ki wicamewok Piena kirika Jeanwa, kaketin e itatcik tekaci kitci 
ponitaritci e arimomaritci kekotc e kiskinohamakeritci Cecoca oticinikasowiniw 
otci. 

19Aric Pien kirika Jean ki naskamawewok, e itatcik: “Kirawaw tipirawe 
orakonamokw e apitc nataweritamokwen Kice Manito wir kitci sapitowakaniwitc 
kekotc ma kirawaw kitci sapitatak! 

20Aric ninan nama ni ka ki ponitanan e arimotamak anihe ka ki ici wapatamak 
kaie ka ki ici petamak.” 

21Aniki iriniwok ka kitci tipaskoniketcik kiapatc ki kokwectasomewok, minawatc 
ki pakitinewok. Nama ki otci miskamawewok kekociciriw ke ki otci kicakonatcik. 
Kaskina meka iriniwok mirwatcimepanak Kice Manitowa aniheriw otci ka ki 
isparinik. 

22Anahwe iriniw ka ki kikehakaniwitc awocamec nemitana tato piponesikopan. 

E ici aiamihatcik ka tapwerimatcik Cecoca 

23Kotc e ickwa pakitinakaniwitcik Pien kirika Jean, ki natawapamewok 
okwimesiwawa kirika ki atisokowewok kaskina ka ki aiteritci anahweriw cota 
makatewokorewa ka tiperitamiritci kirika cota aiamihe okimawa. 

24Ka ickwa petakik ka itatisokwakaniwitcik, kaskina aniki ka tapwerimatcik 
Cecoca tapickotc ki aiamihawok ohweriw: “Teperitcikein, kir ka ki kiceritaman 
wakwek, aski, kaie kitcikami, kirika kaskina neta ka ici takok. 

25Kir ka ki miratc nitaniskotape nimocominan, kitarotakan Okimaw Tapit, ke 
itespan, Miro Manitowa e ki miratc, kitci tca aitetc: ‘Kekwariw wetci micta 
kiciwasitcik iriniwok kaskina wiec ota askik? Kekwariw wetci natowi totakik 
kitci matci totakik, aka tca wiec e irapatanik? Ceckwat nte totamokw! 

26Kice okimawok ota askik nisawiwok kitci natoparitcik, okimawok mamo 
witcihitowok e wi cakotcihatcik Teperitcikeritci kirika anihi okimawa ka ki 
orapamaritci.’ Psaumes 2.1-2 

27Tapwe ni okimawok Hérode kirika Ponce Pilate ki mawotcihitowok ota otenak 
kirika iriniwok aka ka cota iriniwitcik acitc Israël iriniwok, e wi witcihitotcik kitci 
cakotcihatcik anihi kitarotakana ka kitcitwawisiritci, Cecoca, anihi ka ki 
orapamimatc. 

28Ani e ki itotisketcik aniki okimawok, ki kictawok kaskina kir ka ki ici 
nataweritamopan acitc nikan ka ki oreritamopan kitci pe iciwepak, e micta 
mackawisiin. 

29Anotc tca, Teperitcikein, ki petawawok e kokwectatcihiwetcik, kirika miricinan 
ninan ka atoskectatak tekaci kitci sokerimoak e tipatatamak kititewin. 

30Wapatahiwe kimackawisiwin kitci ki kikehakaniwitcik iriniwok, kitci mata 
kackitakaniwok kirika kitci matawi aitotiskaniwok, Cecoc oticinikasowin otci, 
kitarotakan e kitcitwawisitc.” 

31Ka ickwa aiamihatcik, neta ka tacikewaspan ka ki ici mawotcihitowaspan ki 
aiatcipariniw. Kaskina e tacitcik ki mockineckakowok Miro Manitowa, kirika ki 
pa tipatcimowok Kice Manitowa otitewiniw e sokeritakik. 

E wawitcihitotcik aniki ka tapwerimatcik Cecoca 

32Kaskina neta e tacitcik iriniwok ka tapwerimatcik Cecoca tekaci 
mamweritakosiwakopan, tapickotc e iteritakik kirika e ici nataweritakik, nama 
otci peikw neta e tacitcik kitci itetc e ici tatak wircike e tiperitak. Aric kaskina e 
tacitcik itewakopan: “Kaskina e ici tataman, kaskina e taciikw tapickotc ki 
tiperitenano.” 

33Cecoc otarotakana micta mackawerimowakopan e tipatcimowaspan e ki 
wapamatcik Teperitcikeritci Cecoca e ki apitciparitci. Kaskina tca mictahi ki 
cawerimikowok Kice Manitowa. 

34Nama awik neta e tacitcik noteparikopan e ici kictapatcitatc. Kaskina meka 
aniki ka tatakik kitikan askiriw kekotc mikiwamiriw ki atawewok. Ki tca petawok 
aniheriw coriariw irikik ka ki isparinik e atawetcik, 

35e miratcik Cecoca otarotakaniw. Minawatc papeikw matinamatowok aniheriw 
coriariw irikik wa apatcitatcik. 

36Enko ohweriw towiriw e totamwakopanen: tapan neta peikw iriniw, Sosep e 
icinikasotc. Arica kaie ki icinikatakaniwiw Barnabas, Cecoca otarotakana e ki 
icinikatikotc. —Aniheriw oticinikasowin wi itemakaniw “Anahwe ka 
sokimiwetc.”— Anahwe Sosep cota iriniwipan, Lévite itekera ka ici apitcik aniki 
cota iriniwok, kirika neta otcikopan minictikok Chypre ka icinikaterik. 

37Ki atawew okitikan aski e tatakipan. Minawatc ki petaw aniheriw coriariw, e 
miratc anahweriw Cecoca otarotakaniw. 

 Ka ki aitotiskeritci Cecoc otarotakana 5 

Ananias kirika Saphira 

1Tapan neta iriniw, Ananias icinikasopan. Anihi okoma, Saphira icinikasoripana. 
Ki ici orictowatowok Ananias kirika anihi okoma kitci atawetcik otaskiwaw e 
tatamowaspan. 

2Irikik ka isparinik e atawetc otaski anahwe Ananias, aniheriw coriariw ki 
pakwenam, memantcic e kanaweritamatisotc. Aniheriw tca e ickonak ki mirew 
anahweriw Cecoca otarotakaniw, e itetc: “Enko ohwe kaskina ka ki isparik.” Anihi 
okoma kiskeritamiripana kimotc e ki kanaweritamatisotc memantcic aniheriw 
coriariw. 

3Aci Pien itew: “Ananias, kekwan wetci ki pakitinatc Matci Manito kitci 
cakotcihisk kitehik kitci kiraskimatc Miro Manito, e itein anihe coria ekoni irikik 
ka ki isparik ka atawein anihe kitaski. 

4Anihe aski, epwamoci atawein, kir ki tiperitetai, kaie e ickwa atawein, anihe 
coria kir anihe, taina? Kekwan tca wetci kir tipirawe ki ici oreritaman ani kitci 
totaman? Namaiew ni iriniwok ka ki kiraskimatcik, aric Kice Manito ni.” 

5Ka petak aniheriw e itakaniwitc Ananias, ki pakicin e nipotc. Kaskina iriniwok ka 
petaketcik ki micta sekisiwok. 

6Ockinikiwok ki pe takociniwok, pakiwanicik e wikwekinakik aniheriw 
owiawiriw. Minawatc ki matcewitawok e nta rikwasketcik. 

7Wiec e ickwa nicto tipahikan irikik, aci anahwe iskwew, Ananias okoma, pe 
pitakew, aka aric e kiskeritakipan aniheriw ka ki ispariritci onapema. 

8Piena kokwetcimiko: “Witamaci, ekoni ia irikik anihe coria ka ki isparik e 
ataweiekw anihe kitaskiwaw?” Naskamo anahwe iskwew: “Ehe, ekoni irikik 
anihe coria.” 

9Aci itiko Piena: “Kekwan wetci ki oreritamekw tapickotc kir kirika kinapem kitci 
kokwetcihimekw Teperitciketc Omiro Manitoma? Natota! Aniki ka ki nta 
rikwaskatatcik kinapema aci kotc pe takociniwok. Kaie kir tca ni, ki ka 
matcewirikok.” 

10Tecikotc anahwe iskwew ki ici pakicin ositirik Piena e nipotc. Ockinikiwok ki pe 
pitakewok. Ki wapamewok e niporitci. Ki matcewirewok, e nta rikwaskatatcik 
opimera onapema e ici miciniritci. 

11Kaskina ka tapwerimatcik Cecoca kaie kotakihik iriniwok ki micta sekisiwok ka 
petaketcik aniheriw ka ki isparinik. 

Mitcet iriniwok e kikehakaniwitcik 

12Mitcetwaw ki mata kackitawok kaie ki matawi aitotiskewok aniki Cecoc 
otarotakana, neta ka ici tacikeritci iriniwa. Aniki ka tapwerimatcik Cecoca mocak 
ko mawotcihitopanak kitci aiamihe mikiwamik, neta mia micta aricapiriw 
weckatc ka ki ocitakaniwonik Okimaw Salomon otci kitci aiamihe mikiwamik, 
“Galerie de Salomon” ka icinikatcikaterik. 

13Aniki tca aka ka tapwerimatcik Cecoca nama ko wirawaw wi icapanak neta 
kitci mawotcihitotcik tapickotc, misawatc ata peikon kaskina awiriwa e micta 
kicterimarispana anihi ka icaritci. 

14Eckam iti mitcetinaniwonipan. Mitcet iriniwok kaie iskwewok tapwerimepanak 
Teperitcikeritci, kirika pe nta aiamihapanak kaie wirawaw. 

15Iriniwok pe iciwirepanak meskanak ka akosiritci, nipakanatikok kekotc 
tetaskonikanik e micimakaniwiritci, apitc tca e pimotetc neta Pien karikec tca 
kitci mi akwacteckowatc atita anihi e taciritci kitci kikehatc. 

16Mitcet iriniwok ki pe takociniwok nte e pe ototetcik kotakihik tacikewinik nte e 
ici takoki nakewara Jérusalem otenak. Pecowepanak ka akosiritci kaie iriniwa ka 
arimihikoritci matci manitowa. Kaskina ki kikehakaniwiwok. 

Cecoc e nekatcihakaniwiritci otarotakana 

17Aci kitci makatewokorew kirika anihi kaskina ka 
witcihikospan, Sadducéen iriniwa, micta otcinawekerimewakopan anahweriw 
Cecoc otarotakana. Ki oreritamok ke totakik. 

18Ki makonewok, kipohotowikamikok e aratcik. 

19Aric e mekwa tipiskarik, aceriw ki pe iciticohoko Teperitcikeritci. Ki pe nta 
cenam ickwatemiriw kipohotowikamikok. Ki orowitarew anahweriw Cecoc 
otarotakana, kirika e itatc: 

20“Matca icakw nete kitci aiamihe mikiwamik kirika ki ka tipatcimoctawawok 
iriniwok kaskina e icinakok ocki pimatisiwin.” 

21Ki tca itotiskewok. Wipatc e kicepawonik ki icawok kitci aiamihe mikiwamik e 
nta kiskinohamaketcik. Kice makatewokorew kirika kaskina anahweriw ka 
witcihikotc ki mawotcihewok kaskina cota aiamihe okimawa, kaskina Ka Kitci 
Tipaskonikeritci e icinikatakaniwiritci kitci mawotcihitoritci. Minawatc ki 
iciticohwewok iriniwa kitci pe natcipaharitci Cecoc otarotakana nete 
kipohotowikamikok. 

22Nama aric ki otci miskawewok ka takocikik aniki iriniwok nete 
kipohotowikamikok. Ki kiwe natawapamewok anahweriw cota 
makatewokorewa ka kitci tipaskonikeritci, e nta witamawatcik ohweriw: 

23“Ni ki icanan kipohotowikamikok. Ni ki wapatenan wewerita e kipaskohikatek. 
Aniki ka kanaweritakik kipohotowikamikoriw taci nanipowipanak nikanik 
ickwatemik. Aric ka cenamak ickwatema, nama awik ni ki otci miskawanan neta 
pitakamik.” 

24Aci anahwe ka tiperimatc iriniwa ka nanakatcitaritci kitci aiamihe 
mikiwamiriw kirika aniki cota makatewokorewok ka tiperitakik ka ickwa petakik 
aniheriw, nama ki otci kiskeritamok tan ke iteritakik aniheriw otci, aka e 
miskawakaniwiritci anihi Cecoc otarotakana, kirika kokwetcimitowakopan tan 
ke iti aisparinik. 

25Minawatc awiriw ki pe takociniriw, e itikotcik: “Natotamokw! Aniki iriniwok ka 
ki arekok kipohotowikamikok, nete ni kitci aiamihe mikiwamik taci tacikewok! 
Ekota nta e taci kiskinohamawatcik iriniwa!” 

26Aci anahwe ka tiperimatc iriniwa ka nanakatcitaritci kitci aiamihe 
mikiwamiriw ki matcaw kirika otirinima. Ki pecowewok anahweriw Piena 
kaie Jeanwa. Nama aric ki otci kisiskapitewok, osam meka e koctewakopanen 
iriniwa kitci pemosinihikotcik. 

27Ka ickwa pecowatcik, ki nanipowihewok neta ke ici tipaskonikoritci anahweriw 
Ka Kitci Tipaskonikeritci. Minawatc kitci makatewokorew ki iti itactahorew. 

28Ki itew: “Kaketin ki ki otcinehotinan aka kitci kiskinohamakeiekw anahwe 
iriniw otci Cecoc. Aric peikon kaskina Jérusalem otenak ki ki pe 
kiskinohamakanawaw kirika ki nataweritenawaw kitci atameritakosiak ninan ka 
ki nipahakitc anaha iriniw.” 

29Pien kirika aniki kotakihik Cecoc otarotakana itewok: “Actew kirawe kitci 
sapitowakitc Kice Manito patok iriniwok kitci sapitowakitcik. 

30Ki ki tcictaskowatawaw tcipaiatikok anahwe Cecoc kitci nipotc, aric ki 
apitcipahiko Kice Manitowa, anihi mocak ka ki pakoserimatcik kitaniskotape 
kimocominapanak. 

31Minawatc Kice Manito ki arew neta apiwinik onihiwinik ka ici micta 
kicteritakonik, kirika ki itarew kitci okimawiritci kaie kitci akwacimiweritci, kitci 
ki tca otci mirakaniwitcik Israël iriniwok kitci kweskatisitcik kaie kitci 
kasihamawakaniwitcik opactatowiniwawa. 

32Ninan, aci ni ki ickwa wapatenan kaskina anihe ka ki isparik, kaie wir Miro 
Manito ki wapatam aniheriw, anihi Miro Manitowa ka ki pakitinatc Kice Manito, 
kaskina iriniwa otci ka sapitakotc.” 

33Aniki cota makatewokorewok Ka Kitci Tipaskoniketcik ka petakik aniheriw ka 
ki iteritci Piena, ki micta kiciwasiwok, kaie nataweritamwakopan kitci nipahatcik 
anahweriw Cecoca otarotakaniw. 

34Aric neta e tacitcik tapan neta peikw Pharisien iriniw, Gamaliel e icinikasotc. 
Kiskinohamakepan cota aiamihe irakonikewiniw. Kaskina iriniwok 
kicterimepanak. Ki otci pasiko anahwe Gamaliel neta ka ici Kitci 
Tipaskonikaniwonik, e itetc: “Orowitarakok memacic aniki iriniwok, Cecoc 
otarotakana.” 

35Ka ickwa orowiritci, minawatc ki itew anihi owitci makatewokorewa: 
“Israël iriniwok, aiekwamisikw ka wi totawekok aniki iriniwok. 

36Nama weckatc ki tapan peikw iriniw Theudas e icinikasospan, ka kitci 
iriniwikasospan. Wiec newaw mitato mitana iriniwa ki nosanehiko. Aric ki 
nipahakaniwiw. Kaskina tca ka ki nosanehikotc ki tatipanickariwa, kaie nama 
awocamec ki otci takoniw ka ki ici kiskinohamaketc. 

37Minawatc ki tapan Galilée iriniw, Judas e icinikasospan. Ki pe takociniw, ekoni 
apitc mekwata ka masinahotisonaniwonik kice okimawa otci. Ki cakosimew 
mitcet iriniwa kitci nosanehikotc. Aric kaie wir ki nipahakaniwiw. Kaskina anihi 
ka ki nosanehikotc ki tatipanickariwa. 

38Anotc kit ititinawaw, aka aci pamerimakok aniki iriniwok, kaie pakitinakok 
kitci matcatcik. Kecpin meka aniheriw ka ici nataweritakik kitci totakik anotc 

kaie ka nta aitotisketcik, kecpin tepirak iriniwok ka ki kitciparitawakwen, kata 
ickwapariniw. 

39Aric kecpin tapwe Kice Manitok wetciparinikwen kaskina aniheriw, nama ki ka 
kackitanawaw kitci nakackowekok aniki iriniwok. Aiekwamisikw tca aka kitci wi 
cakotcihekw Kice Manito!” Aniki cota makatewokorewok Ka Kitci 
Tipaskoniketcik ki natotawewok anihi Gamaliel. 

40Ki wicamewok Cecoc otarotakana, ki itewok kitci otatamohwakaniwiritci kirika 
ki otcinehwewok aka awocamec kitci aiarimweritci Cecoca oticinikasowiniriw 
otci. Minawatc ki pakitinewok. 

41Aci Pien kirika Jean ki matcawok neta ka ici Kitci Tipaskonikaniwonik, e micta 
tca mireritakik, osam e ki tipi iterimikotcik Kice Manitowa kitci 
nekatcihakaniwitcik Cecoca oticinikasowiniw otci. 

42Kaie tato kickwa nama ki otci ponitawok e pa icatcik kitci aiamihe mikiwamik 
kirika mikiwamiskak. Ki pa kiskinohamakewok kirika ki tipatatamok 
Mirwatcimowiniw Cecoca otci, anihi ka ki pe iciticohwatc Kice Manito ota askik 
kitci pe nta akwacimitokw. 

 Ka ki aitotiskeritci Cecoc otarotakana 6 

Nicowaso iriniwok e orapamakaniwitcik kitci witcihatcik Cecoc otarotakana 

1Ani apitc, aci e iti mitcetiwaspan ka tapwerimatcik Cecoca, aniki cota 
iriniwok grec arimwewiniw ka ici arimwewaspan nama wi mirerimewakopan 
anihi kotakihi cota iriniwa hébreu arimwewiniw ka ici arimweritci. Itewakopan 
wirawaw nte itekera iskwewa ka cikawiritci aka e tipi 
nakatawerimakaniwirispana aniheriw otci tato kickwa ka matiniwaniwonik 
mitcimiriw. 

2Aci aniki e mitato acitc nicitcik Cecoc owitcewakana ki mawotcihewok anihi 
kotakihi ka tapwerimaritci Cecoca, kirika e itatcik: “Nama mia kata icinakonopan 
kecpin ponitaiake e tipatatamak Kice Manito otitewin, pitama kitci mitaiak 
mitcim. 

3Ekoni wetci actek, niwitcicanak, neta e taciekw, kitci orapamekok 
nicowaso iriniwok e kicterimakaniwitcik, e omiro omitoneritcikanitcik kirika e 
mockineckakotcik Miro Manitowa. Ki ka tca miranowok aci wirawaw kitci 
mitatcik e acakaniwonik. 

4Matci tca ninan ni ka ki miro aiamihanan kirika ni ka ki pa tipatcimonan Kice 
Manito otitewin.” 

5Kaskina iriniwok ki ici mireritamok aniheriw ka ki ici orictatotcik. Aci anihi ki 
orapamewok peikw iriniwa, Étienne ka icinikasoritci. Nohwe iriniw micta 
asperimototawepan Kice Manitowa kirika mockineckakopan Miro Manitowa. 
Acitc aniki kaie wirawaw ki orapamakaniwiwok: 

Pirip, Procore, Nicanor, Timon, Parménas kirika Nicolas. 
Anahwe Nicolas Antioche otenak otcipan. Weckatc ki kweskatisipan, cota iriniwa 
e ici aiamiharitci kitci nosanetatc. 

6Minawatc ki pe iciwirakaniwiwok aniki ka ki orapamakaniwitcik, Cecoc 
otarotakana kitci natawapamatcik. Ki aiamihectamakowok e takinamakotcik kaie 
e cawerimikotcik. 

7Awocamec kirawe ki iti petakaniwoniw Kice Manito otitewin. Mictahi aci kirawe 
iti mitcetipanak ka tapwerimatcik Cecoca neta Jérusalem, kirika mitcet cota 
makatewokorewok kaie wirawaw ki otapinamok kitci tapwerimatcik Cecoca. 

E makonakaniwitc Étienne 

8 Étienne micta mackawisipan otcitcakocik itekera, e ki cawerimikospan Kice 
Manitowa. Mitcetwaw matawi aitotamopan kaie mata kackitapan e micta 
mamiskasinakonik neta e ici tacikaniwonik. 

9Aric atita cota iriniwok nama naherimewakopan anihi Étienna. Neta ko ici 
mawotcihitowakopan peikw cota aiamihe mikiwamik ka icinikaterik “Aiamihe 
mikiwam cota iriniwok otci ka ki tiperitakosiwakopanen minawatc ka ki 
pakitinakaniwitcik.” Nte pe ototewakopan Cyrène otenak 
kirika Alexandrie otenak. Kotakihik kiapatc cota iriniwok tapanak neta aka ka 
natawerimawakopanen Étienna, nte itekera Cilicie askik kirika kotakihik 
nte Asie askik e pe ototewaspan. Kikamepanak. 

10Aric nama miskamopanak ke ici acitematcik. Miro Manitowa meka mirikopan 
miro mitoneritcikaniw anahwe Étienne kitci miro aitetc. 

11Aci aniki cota iriniwok ki kicikowewok iriniwa kitci kiraskiritci, kitci iteritci: 
“Ni ki petawanan Étienne e marerimatc kimocominowa Moïsa kirika Kice 
Manitowa!” 

12Ki cikimewok kitci kiciwasiritci iriniwa, kaie cota aiamihe okimawa kirika ka 
kiskinohamakeritci cota aiamihe irakonikewiniw. Minawatc ki pe 
natawapamewok Étienna. Ki makonewok e iciwiratcik neta ka ici 
tipaskonikaniwonik cota iriniwok otci, Ka Kitci Tipaskoniketcik e 
icinikatakaniwitcik aniki cota makatewokorewok ka tiperitakik ka apitcik neta. 

13Kaie ki pe iciwirewok iriniwa kiapatc kitci kiraskiritci kitci 
itactahorakaniwiritci anihi Étienna. Itewakopan: “Anahwe iriniw nama ponitaw 
arotc e itetc e arimotak aniheriw kitci aiamihe mikiwamiriw ka 
kitcitwaweritakonik kirika Moïse otaiamihe irakonikewiniw! 

14Ni ki petawanan e itetc: ‘Anaha Cecoc Nazareth ka otcitc, kata oraham ohweriw 
kitci aiamihe mikiwamiriw kirika kata meckotcitaw aiamihe 
irakonikewiniw Moïse ka ki miritokopanen kitci nosanetaikw!’” 

15Kaskina aniki ka apiwaspan neta pitakamik ka ici Kitci Tipaskonikaniwonik 
kanawapamepanak anihi Étienna. Ki wapamewok e wasikwesoritci, mia aceriw 
otactamikw e icinakonik. 

 Ka ki aitotiskeritci Cecoc otarotakana 7 

Étienne e aiarimwetc 

1Kice makatewokorew kokwetcimew Étienna: “Tapwe ia aniheriw ka itiskik 
iriniwok?” 

2Ekoni e ici naskamotc Étienne, e aitetc: “Niwitcicanak kirika otawiwok, 
natotacikw. Weckatc Kice Manito e icperitakositc ki totam kitci wapamikotc 
kitaniskotape kimocominowa Abraham, mekwata e 
tacikerispana Mésopotamie askik itekera, epwamoci nta tacikerispana 
nete Haran otenak. 

3Ki itew: ‘Nakata kitaski kirika kitcirowemakanak. Nete ica askik ke 
wapatahitan.’ Genèse 12.1 

4Aci Abraham ki nakatam Mésopotamie askiriw ka ici tacikeritci Chaldée iriniwa, 
nete e nta taciketc otenak Haran ka icinikaterik. Minawatc ka ickwa niporitci 
otawiwa Abraham, Kice Manitowa ki itiko kitci atoketc kiapatc, kitci 
nakatak Haran otenariw, ota kitci pe nta taciketc, ohwe aski anotc ka ici 
tacikeiekw. 

5Nama kekociciriw ki otci miriko neta Kice Manitowa, nama wawatc askiriw e 
asitci arikickisitetc peikwaw e askositetc irikik kitci irikokwarik. Aric ma ki itiko 
Kice Manitowa e nespi tapweritci, nikotin kitci mirikotc aniheriw askiriw, nac 
onitcanica kitci iti tiperitamiritci ickwa nipote, misawatc aka moci e tarispana 
onitcanica! 

6Enko ohweriw ka ki itikospan Kice Manitowa: ‘Kitaniskotape kosimiwawok ke 
pe tatcik kata tacikewok pitoc askik. Ekota neta ke ici otamirohakaniwitcik kirika 
ke ici nekatcihakaniwitcik newaw mitato mitana tato pipona irikik. 

7Aric ni ka anwerimawok aniki iriniwok neta askik ka ici taciketcik ke ici 
otamirohatcik kitaniskotape kosimiwawa. Minawatc kata matcawok neta, kitci pe 
nta pakoserimitcik ota.’ Genèse 15.13-14; Exode 3.12 

8Ka ickwa itetc aniheriw Kice Manito, minawatc ki orictawew Abrahama. Ki itew 
kitci kicawatocwakaniwiritci kaskina ockinikicica ka tcirowemaritci, kitci 
wapatahiweritci e otapinamiritci aniheriw orictatowiniw. Ekoni ka ki 
totak Abraham. Ki kicawatocwew okosa, Isak ka icinikasorispana ka ickwa 
nicwaso kickokarik ka ickwa nitawikiritci. Peikon kaie wir Isak ka okositc, ki 
kicawatocwew okosa Cakopa. Kaie wir Cakop ki kicawatocwew kaskina e ki 
mitato acitc niciritci okosa, enko aniki kitaniskotape kimocominook. 

9Neta e taciritci Cakop okosa, mekwata e ockinikiwirispana, 
otcinawekerimewakopan ocimiwawa, Sosep e icinikasorispana. Ki tca atawewok. 
Ki iciwirakaniwiriw nete Égypte askik kitci otamirohakaniwiritci. Aric mocak 
Kice Manitowa witci tacikemikopan. 

10Ki witcihiko kaskina e ici arimisispan. Ki miriko Sosep kitci omiro 
omitoneritcikanitc, kaie kitci mirerimikotc kice okimawa 
neta Égypte askik, Pharaon ka icinikasoritci. Anahwe kice okimaw ki mirew 
Sosepa kitci tiperitamiritci Égypte askiriw acitc kaskina okimawikiwamiriw. 

11Ki iti natciparin kitci pakataniwok kaskina wiec Égypte kirika Canaan askik. 
Micta nekatcitakaniwonikopan, kaie anihi kotakihi okosa Cakop, kitaniskotape 
kimocominapanak, nama kekociciriw miskamopanak ke mitcikik. 

12Cakop ka petaketc e taritci mirominockwa Égypte askik, nictam ki iciticahwew 
okosa, anihi kitaniskotape kimocominowa, kitci nta natcipatwaritci. 

13Minawatc kiapatc ki iciticahwew, ekoni nicwaw e icarispana. Aci Sosep ki 
witamawew anahweriw octesa, wir tapwe aniheriw ocimiwawa. Ekoni tca ka otci 
kiskerimatc anahwe kice okimaw Pharaon Sosepa otcirowemakaniw. 

14Aci Sosep ki iciticahwew octesa kitci natcipaharitci anihi otawiwawa, Cakopa, 
kirika kaskina otcirowemakana, neta Égypte askik kitci pe nta tacikeritci. 
Nicowaso mitana acitc niaran tacirikopan mamo okomiwawa kirika 
onitcaniciwawa aniki Cakop kirika anahweriw okosa ka pe icaritci. 

15Cakop tca ki icaw neta Égypte askik e nta taciketc. Ki poni pimatisiw 
neta Égypte askik. Okosa kaie wirawaw ki poni pimatisiriwa neta. 

16Tato ka ickwa nipotc, ki iciwitakaniwoniw owiaw neta Sichem otenak, e nta 
rikwaskatakaniwitc neta atamapisk, Abraham ka ki 
atamikospan Hamor okosiriw.” 

17“Minawatc ka iti otcitciparinik aniheriw apitc kitci itotisketc Kice Manito ka ki 
ici nespi tapwespan kitci totak Abrahama otci, aci eckam iti mitcetipanak cota 
iriniwok nete Égypte askik. 

18Minawatc ocki okimaw ki iti tapan kitci tiperitak Égypte askiriw. Tekaci nama 
ki otci kiskerimew Sosepa. 

19Anaha okimaw ki wecimew kitaniskotape kimocominowa kirika ki matci 
totawew, e ki itatc otcitakotc kitci wepinaritci onitcaniciriw e ocki nitawikiritci 
kitci niporitci. 

20Ani apitc ki nitawikipan Moïse. Mackinakocicikopan anahwe awacic kaie 
mirerimikopan Kice Manitowa. Kimotc ki kanawerimiko onikihikwa 
omikiwamirik nac nicto pisimwa. 

21Kek anihi onikihikwa arimatc otcitakotc orowitimik wiec ki kariko. Anahwe 
kice okimaw Pharaon, anihi otanisa ki miskawew anihi awaca. Ki kanawerimew 
anaha iskwew, kirika ki nitawikihew mia wir tipirawe okosa. 

22Ekoni wetci wewerita ki kiskinohamawakaniwitc Moïse. Ki iterimakaniwiw 
kitci kiskeritak kaskina ka ici kiskeritakik aniki Égypte iriniwok, nac ki kackitaw. 
Mackawisipan e ici arimwetc kaie e aitotisketc.” 

23“Minawatc ka iti nemitana tato piponesitc, Moïse ki iteritam kitci 
natawapamatc owitci cota iriniwa, Israël iriniwok. 

24Ki wapamew peikw Égypte iriniwa e nekatciharitci peikw cota iriniwa. Ki 
kispiwatew anihi iriniwa ka nekatcihakaniwiritci. Ki nipahew 
anihi Égypte iriniwa, e koski miratc ka ki totamiritci. 

25Ki iterimepan anihi owitci Israël iriniwa kitci nisitotamiritci, Kice Manitowa e 
ki pe iciticohikotc kitci pe nta wikotcihatc. Nama aric ki otci nisitotamiriwa. 

26Minawatc kecikarik, Moïse ki mekwackawew nicw Israël iriniwa e taci 
macikotatoritci. Wi witcihepan kitci miroparihitoritci. Ki itew: ‘Nikwimesak, ki 
owitcicanitonawaw! Kekwan wetci macikotatoekw?’ 

27Aric anahwe ka macikowatc owitci cota iriniwa, acewepinew Moïsa, e itatc: 
‘Awin ka ki itarisk kitci tiperimiak kirika kitci tipaskoniak? 

28Kaie nin ia ki wi nipahin mia ka ki nipahatc otakocik Égypte iriniw?’ 

29Moïse ka petak aniheriw, ki ocimo. Nete ki nta tacikew kotakihi 
askik, Madian ka icinikaterik. Mekwata neta ka taciketc, nicwaw ki okosiw.” 

30“Ka ickwa nemitana tato piponakarik, neta ka ici cipewatawokarik, 
pecotcik Sinaï matinak, peikwaw e kicikarik Moïse ki pe natawapamiko aceriwa, 
e ickotewonik e minictikwaskwearik. 

31Moïse micta mamiskateritamokopan ani e ici wapatak. Aric apitc ka 
natcikapowictak kirawe kitci pecowapatak, ki petawew Teperitcikeritci e iteritci: 

32‘Nin Kice Manito ka kanawerimakwapan kitaniskotape kimocomak. 
Nin Abraham Okice Manitoma, kaie Isak, acitc Cakop.’ Exode 3.6 Micta iti 
ninikiparipan Moïse e sekisitc. Nama kackitapan kitci itapitc. 

33Minawatc ki itiko Teperitcikeritci: ‘Manina kimaskisin, kitcitwaweritakon meka 
aniheriw askiriw neta ka ici nanipowiin. 

34Ni ki wapamawok nitirinimak e apitc nekatcihakaniwitcik nete Égypte askik. Ni 
ki petawawok e nekatewotakik. Ni pe ican kitci wikotcihakik. Petcimote aci, ki ka 
iciticohotin nete Égypte askik.’” Exode 3.5-10 

35“Enko anahwe Moïse ka ki wepakonikotc Israël iriniwa, e itikotc: ‘Awin ka ki 
itarisk kitci tiperimiak kirika kitci tipaskoniak?’ Ki pe iciticohoko Kice Manitowa 

kitci tiperimatc anahweriw Israël iriniwa kirika kitci wikotcihatc, e ki itikotc 
aceriwa ka ki wapamaspan nete e minictikwaskwearik. 

36Wir Moïse ka ki otci orowitahatc Israël iriniwa neta Égypte askik. Mitcetwaw ki 
mata kackitaw neta Égypte askik, kaie ki micta mamiskateritakoniw aniheriw ka 
ki totak. Kaie ekoni ka ki totak nete itekera rarewak kitcikamik, Ka Mikwakamik 
ka icinikaterik, kaie nete ka ici cipewatawokarik ka ki ici pa taciketcik nemitana 
tato pipona irikik. 

37Wir kiapatc Moïse ka ki itaspan Israël iriniwa: ‘Kice Manito ki ka pe 
iciticahamakowaw peikw ke nikan tipatcimoritci mitowi nin. Ekota neta ke otcitc, 
ka otciekw.’ Deutéronome 18.15 

38Enko na peikon Moïse ka ki witci tacikematc Israël iriniwa kitaniskotape 
kimocominowa, ka mawotcihitorispana nete askik ka ici cipewatawokarik. Witci 
tacikemepan kirika anihi aceriwa, ka ki aimihikotc nete Sinaï matinak. Moïse ki 
miriko Kice Manitowa otitewiniw aka wiskat ke ickwaparinik, kitci 
witamakoikw.” 

39“Aric kitaniskotape kimocominook nama wi sapitawewakopan Moïsa. 
Wepakonewakopan kirika nataweritamwakopan kitci kiwetcik Égypte askik. 

40Ki itewok Aaronwa, Moïse anihi octesa: ‘Ocitamacinan manitokanak, nikanik 
kitci miwirakitcik. Nama meka ni kiskerimanan tan e isparikwen Moïse, anahwe 
ka ki pe otci orowitahimitc nete Égypte askik.’ 

41Aci ki ocihewok motcewotikokana kirika ki ickwaswewok awesisa e aiamihe 
pakitiniketcik anihi motcewotikokana otci, kirika ki mirwatatamok aniheriw otci 
wirawaw tipirawe ka ki ocitatcik. 

42Aric ki atimikapowictakowok Kice Manitowa, marotc kitci pakitinikotcik kitci 
kicterimatcik atcikoca e aiamihatcik, mia ka itasinaterik Kice Manito 
Omasinahikanik, neta ka ki pe nikan tipatcimotcik omasinahikaniwak: 
‘Israël iriniwok, nin ia ni otci, ka aiamihe pakitinikeiekw wetci ickwaswekok 
awesisak kirika kotakihi kekocica e ki ickwasamekw nete nemitana tato pipona 
irikik ka tacikeiekw askik ka ici cipewatawokak? 

43Ki ki aric miwotanawaw rakasimonikiwam anahwe otci manitokan, Molok ka 
icinikatakaniwitc. Kaie ki ki miwirawaw atcikocikan Réphan, e itekeiekw Kice 
Manito. Ki ki ocihawawok aniki manitokanak kitci pakoserimekok. Ekoni ke otci 
iciticahamatakok awocamec kirawe warawik patok nete Babylone otenak kitci 
nta tacikeiekw.’” Amos 5.25-27 

44“Mekwata ka tacikewaspan ka ici cipewatawokarik aniki kitaniskotape 
kimocominook, kanaweritamwakopan ko peikw aiamihe 
rakasimonikiwamiriw. Ekota neta ka ici kanaweritcikatekopanen asinik e otci 
masinaterik aniheriw acotamakewiniw kirika Kice Manitowa, weckatc ka ki 
ocitakaniwonik. Anihe aiamihe rakasimonikiwam, Kice Manito ki 

witamawepan Moïsa mia ke ici totamiritci kitci rakasimonikeritci. Ki tca 
rakasimonikeriw, kotc ka ki ici wapatahatc kitci icinakonik. 

45Minawatc aniki kitaniskotape kimocominowok ki iti mirewok onitcaniciwawa 
aniheriw aiamihe rakasimonikiwamiriw. Ani apitc Josué mekwata tiperimekopan 
anihi Israël iriniwa. Ki matcewitawok aniheriw aiamihe rakasimonikiwamiriw ka 
pitaketcik nta askik ka cakotcihatcik iriniwa papitoc e ototenwesiritci, Kice 
Manitowa e ki witcihikotcik ka nta natopariwaspan. Ekota tca nta askik ka ki 
acterik, nac apitc ka iti kice okimawitc Tapit. 

46Anahwe Tapit ki mirerimiko Kice Manitowa kirika ki nataweritamawew kitci ki 
ocitamowatc aiamihe mikiwamiriw peikonok kitci ki acterik, ka 
kitcitwaweritakonik, mocak ke ki ici pakoserimaritci Kice Manitowa 
otaniskotape osima Cakop. 

47Aric anihi ni okosa Tapit, Salomon ka ki icinikasoritci, wir ka ki ocitaritci 
aiamihe mikiwamiriw.” 

48“Aric Kice Manito, anahwe ka mawotci icperitakositc, nama tacikew mikiwamik 
iriniwa e ki ocitaritci. Mia ka ki itetc peikw ka ki pe nikan tipatcimotc: 

49‘Wakwek, enko anihe mitowi nitetapiwakan, neta ka ici apian e okimawian. 
Minawatc aski, enko anihe mitowi apiwin, neta ka ici actaian nisita. Tan ke 
icinakokipan mikiwam ke ki manikowiekw? Tante ke ki ici tacikeian? 

50Nin meka tipirawe ka ki kiceritaman kaskina kekocic.’” Ésaïe 66.1-2 

51“Kirawaw iriniwok ka mackawictikwaneiekw, nama ki wepakonawaw Kice 
Manito kitehiwak. Nama ki ki pakitinawaw Kice Manito kitci aimihitakw, nama ki 
wi natotawawaw. Mocak ki nanakaskohwawaw Miro Manito! Mia kitaniskotape 
kimocomiwawok, ekoni e itotiskeiekw! 

52Kitaniskotape kimocomiwawok ki nekatcihewok kaskina ka ki pe nikan 
tipatcimoritci Kice Manitowa otci. Wawatc ki nipahewok anahweriw ka ki pe 
nikan tipatatamiritci kitci pe takocik anahwe e peikocitc wircike tepirak 
icikowisk ka ki pe totak, Cecoc. Anotc tca enko anahwe kirawaw ka ki 
pakiterimekw kirika ka ki nipahekw. 

53Kirawaw ka ki pe otitikoiekw Kice Manito otirakonikewin, Moïse ka ki 
mirikospan aceriwa, nama ki ki otci sapitenawaw anihe irakonikewin!” 

Ka nipahakaniwitc Étienne 

54Ka petakik aniheriw Étienna ka ki iteritci aniki Ka Kitci Tipaskoniketcik neta ka 
tacikewaspan, micta kiciwasipanak. Irinikotc micta kakiceapitecinopanak e apitc 
kicimikotcik. 

55Aric wir Étienne mockineckakopan Miro Manitowa. Itapipan wakwek. Ki 
wapatam Kice Manitowa oticperitakosiwiniw, kaie ki wapamew Cecoca e 
nanipowiritci onihiwinik Kice Manitowa. 

56Aci itew: “Natotamokw! Ni wapaten wakwek e ceparik, kirika anahwe Ka ki pe 
iriniwihitisotc ni wapamaw e nanipowitc Kice Manitowa onihiwinik.” 

57E petawatcik aniheriw e iteritci, aci micta nanotakosiwok kirika e 
kipitenitisotcik, aka awocamec kitci petawatcik. Kaskina e tacitcik tapickotc ki 
mowinitewok. 

58Ki orowitapatewok nac nte asko otenawonik. Ekotca e ici mosinihatcik kitci 
nipahatcik. Iriniwok ka wapikewaspan ki maninamawewok okapotowaniwaw, 
nte e actatcik e icisiteciniritci peikw ockinikiwa, Saul e icinikasorispana. 

59Mekwata e mosinihakaniwitc Étienne, ohweriw ici aiamihapan: “Teperitcikein 
Cecoc, ki pakitickatamatin nitcitcakoc!” 

60Minawatc ki pakicin e iti nipiskoparitc kirika e micta tepwetc: “Teperitcikein, 
akawir atamerimik ohki iriniwok ka pe mosinihitcik ohweriw opactatowiniwaw 
otci!” Ka ickwa itetc niheriw, ki poni pimatisiw. 

 Ka ki aitotiskeritci Cecoc otarotakana 8 

1Anahwe Saul ici naheritamokopan e nipahakaniwiritci Étienna. 

Saul e nekatcihatc iriniwa ka tapwerimaritci Cecoca 

Ekoni apitc aniheriw e kicikarik ka nipahakaniwitc Étienne ka kitciparinik kitci 
micta nekatcihakaniwitcik aniki iriniwok ka tapwerimawaspan Cecoca 
neta Jérusalem otenak. Kaskina ki orackawok nte e ici matcatcik 
itekera Judée kaie nte Samarie askik. Tepirak aniki Cecoc otarotakana nama ki 
otci matcawok wirawaw. 

2Iriniwok ka kicterimatcik Kice Manitowa ki rikwaskatewok Étienna kirika ki 
moskwatewok e micta mitatatcik e ki niporitci. 

3Anahwe wir Saul, micta natowi totamopan kitci pikotatc e tapwerimakaniwiritci 
Cecoca. Ki pa icaw mikiwamiskak e orowipitatc anihi ka tapwerimaritci Cecoca, 
iriniwa kaie iskwewa, e nta tca pitake wepinatc kipohotowikamikok. 

Pirip e pa tipatcimotc Mirwatcimowiniw Samarie askik 

4Aniki ka ki orackawaspan pa pimatisiwakopan askik e pa tipatatakik 
Mirwatcimowiniw. 

5Pirip nte ki icaw otenak ka ici takonik Samarie askik, e pa tipatcimatc anihi ka ki 
pe iciticohokoritci Kice Manitowa ota askik kitci akwacimiweritci. Enkweriw ka 
pa witamawaspan iriniwa neta ka tacikeritci. 

6Kaskina iriniwok neta ka taciketcik micta wewerita natotawewakopan Piripa, e 
petawatcik e aiteritci, kaie e wapamatcik e ici mata kackitaritci. 

7Pirip meka ki orowiticohwew matci manitowa mitcet iriniwok e 
akohikowaspan. Aniki matci manitowok micta notakosiwakopan ko e orowitcik. 
Kaie mitcet ka niponesitcik acitc ka maskisitcik kaie wirawaw 
kikehakaniwipanak. 

8Ki tca micta mireritamok aniki iriniwok neta otenak. 

9Tapan neta otenak peikw iriniw, Simo icinikasopan. Aci weckatc e mata 
kackitakopanen. Micta kockowapamohekopan iriniwa neta Samarie askik, kirika 
kitci iriniwikasopan. 

10Kaskina ka kicteritakositcik kaie kotakihik iriniwok kicterimewakopan kaie ko 
nta natawapamewakopan. Itwaniwonikopan: “Anahwe Kice Manito ka 
icinikatakaniwitc ‘ka mawotci mackawisitc’ ki pe icaw, enko anahwe iriniw.” 

11Micta natotawewakopan, aci meka weckatc esko kockowapamohikowaspan e 
ici mata kackitaritci. 

12Aric Pirip ka tipatatakipan Mirwatcimowiniw, Kice Manitowa Okimawiniw ka 
otci kiskeritcikaterik, kaie Cecoca e arimomaspan, ki tapweritamok 
aniki Samarie iriniwok. Ki tca sikahatasowok, iriniwok kaie iskwewok. 

13Simo wir tipirawe ki tapwerimew Cecoca kaie ki sikahataso. Kaskina wiec pa 
nosanehwepan Piripa, kirika micta mamiskaterimekopan ka wapamatc e micta 
mata kackitaritci kaie ka matawi aitotiskeritci. 

14Cecoc otarotakana, Jérusalem otenak ka tacikewaspan, ki petakewok, 
anahweriw iriniwa Samarie askik ka tacikeritci aci e ki tapweritamiritci Kice 
Manitowa otitewiniw. Aci ki iciticohwewok Piena kirika Jeanwa kitci 
natawapamaritci anahweriw Samarie iriniwa. 

15Ka takocikik nete Samarie askik Pien kirika Jean, ki aiamihectamowewok 
anahweriw ka tapwerimaritci Cecoca kitci mirakaniwiritci Miro Manitowa. 

16Nama meka moci ki otci pitciteheckakoriwa wirawaw Miro Manitowa. Tepirak 
ki sikahatasoripana oticinikasowinik Teperitciketc Cecoc. 

17Pien kirika Jean ki takinewok anahweriw iriniwa octikwaniwarik, ekoni ka ici 
pitciteheckakoritci Miro Manitowa. 

18Anaha Simo ka mata kackitatc ki wapamew Cecoc otarotakana e totamiritci, e 
takinaritci anahweriw ka tapwerimaritci Cecoca kitci ki otci mirakaniwiritci Miro 
Manitowa. Ki kotci mirew coriariw Piena kirika Jeanwa, 

19e itatc: “Miricikw kaie nin anihe matawosiwin kitci ici kackitaian, kaie nin kitci 
takinakik iriniwok kitci ki mirakaniwitcik Miro Manitowa.” 

20Aric Pien itew: “Kitci oniciniin, kir kirika kicoriam, osam e iteritaman Kice 
Manito ocaweritcikan matci otapinikateriw, coria e apatcitakaniwok! 

21Tekaci nama actew kitci iteritaman kaie kir kitci ici atoskectawotc Kice Manito. 
Kiskeritam meka tekaci aka e mirotehewotc. 

22Ponita tca arotc e aiteritaman kirika pakoserim Teperitciketc kitci ki otci 
kwecan kasihamask aniheriw e ki iteritaman. 

23Ni wapaten meka e icitehein, tekaci e otameritcikein kaie e kipohokoin 
pactatowin.” 

24Aci Simo itew Piena kirika Jeanwa: “Kirawaw tipirawe aiamihectamacikw, 
nataweritamawakw Teperitciketc aka kitci iciwepasian anihe ka ki iciekw.” 

25Minawatc Pien kirika Jean kiapatc ki pa tipatcimowok ka ki ici wapamatcik 
Cecoca e itotiskeritci kaie ka ki aiteritci, kirika ki tipatatamok otitewiniw. 
Minawatc ki matcawok, Jérusalem otenak e iti kiwetcik. Mekwata e iti 
pimotetcik Samarie askik ki iti tipatatamok Mirwatcimowiniw mitcet otenaskak. 

Pirip kirika iriniwa Éthiopie askik ka otciritci 

26Minawatc aceriw, Teperitciketc e ki pe iciticohwatc, itew Piripa: “Ki ka ici 
matcan cawonok itekera. Ki ka mitiman anihe meskanaw Jérusalem otenak ka 
otci matcecimok nac Gaza otenak. Nte ici takon anihe meskanaw ka ici 
cipewatawokak.” 

27Pirip tecikotc ki matcaw. Mekwata e iti pimotetc, ki nakickawew iriniwa nte e 
otciritci askik Éthiopie ka icinikaterik. Anahwe iriniw micta kictapatisipan, 
okimaskwewa otarotakana. Wir mitawepan kaskina ocoriamiriw kaie kaskina e 
ici tatamiritci anihi okimaskwewa Candace ka icinikasorispana, Éthiopie askik ka 
tacikeritci. Ki pe icapan Jérusalem otenak anahwe iriniw, e pe nta kicterimatc 
Kice Manitowa. 

28Mekwata aci kiwepan otaskik. Taci apipan awotatiko otapanik e taci tapwatak 
Kice Manito Omasinahikaniw, neta ka ki masinahakipan peikw ka pe nikan 
tipatcimospan, Ésaïe ka icinikasospan. 

29Pirip ki itiko Miro Manitowa: “Natcikapowicta anihe atiko otapan.” 

30Pirip ki ispataw neta pecotcik. Petawew anihi Éthiopie iriniwa e tapwatamiritci 
aniheriw ka ki pe nikan tipatcimoritci Ésaïe ka ki ici masinahamiritci. Aci 
kokwetcimew: “Ki nisitoten ia anihe ka tapwataman?” 

31Anahwe iriniw itew: “Tan ke ki ici nisitotaman, kecpin aka awik e witamawitc 
wa itemakanik?” Aci wicamew Piripa kitci pe posiritci kitci apiritci opimera e ici 
apitc. 

32Enko ohweriw ka tapwatakipan neta Kice Manito Omasinahikanik: “Ki 
iciwirakaniwiw ke ici nipahakaniwitc, mia maritcenica e iciwirakaniwiritci kitci 



348 

 

 
Canadian Bible Society, 2014. 

Kice Manito Ocki Omirwatcimowin 
 

 
 

 

nta nipahakaniwiritci, mia maritcenicicica aka ka kitoritci e iciwirakaniwiritci 
kitci nta packwecwakaniwiritci. Nama wiec ki otci itew. 

33Ki tipaterimakaniwiw, nama kaie ki otci otitiko icikowisk totakewiniw. Awin ke 
ki arimomatc otaniskotape osimiriw? Ki meka maninamowakaniwiw 
opimatisiwin.” Ésaïe 53.7-8 

34Aci anahwe Éthiopie iriniw kokwetcimew Piripa: “Ki pakoserimitin kitci pe 
witamawiin, awiriw anihi ka ici arimomatc anahwe ka ki pe nikan tipatcimotc? 
Wir ia ni tipirawe, kekotc ma kotakihi awiriw?” 

35Aci Pirip iti witamawew Mirwatcimowiniw, Cecoca e arimomakaniwiritci, 
aniheriw e apatcitatc ka ki ici tapwatakik neta ka masinaterik Kice Manito 
Omasinahikanik. 

36Mekwata e iti aiarimwewaspan meskanak e pimitapasotcik, kek ki iti 
takociniwok nte e takonik nipiriw. Aci anahwe Éthiopie iriniw itew: “Enko ohwe 
nipi. Takon ia kekocic ke nakackakoapan kitci sikahatakoian?” 

37[Itiko Piripa: “Kecpin e irikokotehein e tapwerimatc Cecoc, matci ki ka ki 
sikahatason.” Aci itew anahwe iriniw: “Ni tapweriten, Cecoc Krist, wir Kice 
Manito Okosa.”] 

38Minawatc ki itew anahweriw ka mitaritci atiko otapaniw kitci nokickaritci. E 
nicitcik ki pakopeckawok. Minawatc Pirip ki sikahatawew anihi iriniwa. 

39Ka ickwa natakasitcik neta nipik, micta keskat Miro Manitowa ki matcewiriko 
Pirip. Anaha Éthiopie iriniw nama aci wapamew. Aric ki posiw otatiko otapanik, 
minawatc e matcetapasotc e micta mireritak. 

40Nete minawatc Pirip ki ici wapamakaniwiw Azot otenak. Minawatc ki pa icaw 
otenaskak, kaskina wiec e pa tipatcimotc Mirwatcimowiniw, nac apitc ka takocik 
neta Césarée otenak. 

 Ka ki aitotiskeritci Cecoc otarotakana 9 

E kweskatisitc Saul 
(Natawapata kaie Ka ki aitotiskeritci Cecoc otarotakana 22.6-16; 26.12-18) 

1Mekwata ani apitc, Saul nama ponitapan, aspinikotc kiapatc kokwectasomepan 
anihi ka tapwerimaritci Teperitcikeritci, e wi nipahatc. Ki natawapamew kitci 
makatewokorewa. 

2Ki nataweritamawew kitci mirikotc masinahikaniw kitci wapatahatc ka 
nikaniwiritci cota aiamihe mikiwamik nete Damas otenak, kitci ki otci 
kiskerimikoritci. Nataweritamopan kitci pakitinakaniwitc kitci ki matci makonatc 
iriniwa kekotc ma iskwewa ka nosanetawaritci Teperitcikeritci Omeskanamiriw, 
kitci tca iciwiratc Jérusalem otenak, miskawate. 

3Minawatc ki matcaw Saul, Damas otenak e iti icatc. Aci e iti pecowapatak 
aniheriw otenariw, kek keskat ki pe wacteriw, wakwek e otacterik e micta 
sokacterik, wir e waskackakotc. 

4Ki pakicin kaie ki petam e itakaniwitc: “Saul, Saul, kekwan wetci nekatcihiin?” 

5Ki kokwetcikemo, e itetc: “Awin ni kir, Teperitcikein?” Aci itakaniwiw: “Nin ni, 
Cecoc, ka nekatcihiin. 

6Pasiko, pitake neta otenak. Ekota neta ke witamakoin tan ke aitotiskein.” 

7Aniki iriniwok ka witcewikospan Saul ki nokickapanak. Nama ki otci kackitawok 
kitci arimwetcik. Ki petamok e arimwaniwonik, nama aric awiriw ki otci 
wapamewok. 

8Saul ki pasiko neta motcik. Itapiw, tekaci aric nama wapiw. Ki 
takoniskenakaniwiw e iciwirakaniwitc Damas otenak. 

9Nicto kickwa irikik nama ki otci wapiw. Nama mitcisopan, nama kaie 
minikwepan. 

10Neta Damas otenak tapan peikw iriniw e tapwerimaspan 
Cecoca. Ananias icinikasopan. Ki icinam e pe natawapamikotc Teperitcikeritci, e 
itikotc: “Ananias!” Ki naskamawew, e itatc: “Nin ni, Teperitcikein.” 

11Teperitcikeritci itiko: “Matca tecikotc, nete kitci icain Ka Kweskicimok 
Meskanaw ka icinikatek, anahwe iriniw Judas ka icinikasotc omikiwamik. 
Natawerim iriniw, Tarse otenak e otcitc, Saul e icinikasotc. Mekwata ni, ni pe 
pakoserimikw e aiamihatc. 

12Ni ki tca miraw Saul ohweriw kitci icinak, kitci wapamisk e pe natawapamatc 
kirika e takinatc kitci ki koski wapitc.” 

13 Ananias itew: “Teperitcikein, mitcet kekociciriw ni ki petakewan wir otci 
anahwe iriniw Saul, kaskina ka ki ici nekatcihatc kitirinima aniki ka 
nosanehwiskik neta Jérusalem otenak. 

14Ki miriko cota makatewokorewa ka tiperitamiritci kitci makonatc kaskina anihi 
iriniwa ota Damas otenak ka tacikeritci ka pakoseritamiritci kiticinikasowiniw.” 

15Aric Teperitcikeritci itiko: “Matca! Ni ki meka orapamaw anahwe iriniw. Wir 
kata itotiskew kitci ki kiskerimitcik iriniwok nete papitoc askik ka taciketcik, 
acitc okimamiwawa kaie aniki Israël iriniwok. 

16Nin tipirawe ni ka wapatahaw anahwe Saul kaskina ke ici nekatcitatc nin otci.” 

17Aci Ananias matcaw. Ka takocik neta mikiwamik, ki takinew anihi Saula, kirika 
e itatc: “Saul, niwitcican, Teperitciketc Cecoc ka ki pe wapamatc meskanak ka pe 
pimotein ni pe iciticohokw kitci ki minawatc wapiin kirika kitci ki mockineckask 
Miro Manito.” 

18Tecikotc kekociciriw kekatc mitowiriw names ocakai e icinakonik otci 
papakitiniw Saul ockicikok. Ekoni tca minawatc e iti koski wapatak. Ki pasiko 
kirika ki sikahataso. 

19Minawatc ki mitciso, ekoni minawatc e iti mackawisitc. 

Saul e kakeskwetc Damas otenak 

Memacic anahwe Saul ki witci tacikemew anihi iriniwa kaie wirawaw ka 
tapwerimaritci Cecoca neta Damas otenak ka tacikeritci. 

20Tecikotc ki kitcipariw e pa kakeskwetc cota aiamihe mikiwamiskak e 
tipatcimotc: “Cecoc, enko anihi Kice Manito Okosa.” 

21Kaskina ka petawawaspan kockopariwakopan kirika kokwetcimitowakopan: 
“Enko ni anahwe iriniw ka ki micta nekatcihatc anihi ka pakoseritamiritci Cecoca 
oticinikasowiniw nete Jérusalem otenak! Ekoni ketcinatc wetci ki pe icatc ota, 
kitci pe nta makonatc iriniwa ka tapwerimaritci Cecoca, kitci tca iciwitowatc 
anahweriw cota makatewokorewa ka tiperitamiritci!” 

22Aric Saul awocamec kirawe mocak iti mackawerimospan e tipatcimotc. Cota 
iriniwok Damas otenak ka tacikewaspan nama kiskeritamwakopan ke itatcik e 
acitematcik, wewerita e wapatahikotcik ohweriw: Cecoc, enko anihi Kice Manito 
ka ki itespan kitci pe iciticohwatc ota askik kitci akwacimitokw. 

23E ickwa mitceto kickokarik, cota iriniwok tapickotc ki oreritamok kitci 
nipahatcik anihi Saula. 

24Aric ki witamawakaniwiw Saul aniheriw e wi totawakaniwitc. Aniki cota 
iriniwok nanakatcitawakopan ickwatemiriw otenak, e kicikarik kaie e tipiskarik, 
kitci ki tca nipahatcik. 

25Aci peikwaw e tipiskarik owitcewakana Saul ki iciwiriko nte e opimetakarik 
waska otenak ka ici takonik. Ki posihakaniwiw micta mackoci orakanik e 
nitapikenakaniwitc orowitimik otenak. 

Jérusalem otenak e icatc Saul 

26Ekoni e ici kiwetc Saul Jérusalem otenak. Tekocik nta, ki kotci witcewew 
anahweriw ka tapwerimaritci Cecoca e wi pa witcewatc. Aric kaskina 
sekisirikopan. Nama meka tapwetamiripana tapwe e ki otapinak kitci 
nosanehwatc Cecoca. 

27Aric Barnabas wir ki witcihekopan. Ki iciwirew nte e ici tacikeritci Cecoc 
otarotakana. Ekoni e ici kaskina witamawatc Barnabas, e tipatcimatc anihi Saula 
e ki wapamaritci Teperitcikeritci mekwata e pimoterispana meskanak, kirika e ki 
aimihikoritci. Kaie aniheriw ki witam Barnabas e ki micta sokeritamiritci Saula, 
kaketin e ki kakeskweritci Cecoc oticinikasowin otci nete Damas otenak. 

28Aci ki mireritcikateriw Saul kitci pa witcewatc anahweriw kotakihi ka 
tapwerimaritci Cecoca. Aci pa icapan kaskina wiec neta Jérusalem otenak, kaie 
sokeritamopan e pa kakeskwetc Teperitcikeritci oticinikasowin otci. 

29Peikon kaie wirawaw aimihepan atita cota iriniwa, grec arimwewiniw ka ici 
arimweritci. Aric aniki wirawaw natowi totamwakopan kitci ki nipahatcik. 

30Aniki ka tapwerimatcik Cecoca ka petaketcik aniheriw Saula e wi 
nipahakaniwiritci, pitama ki iciwirewok Saula nete Césarée otenak. Minawatc ki 
positcimehewok, Tarse otenak kitci itatohoritci. 

31Nama aci nekatcihakaniwipanak aniki ka tapwerimatcik Cecoca, kaskina wiec 
nte itekera Judée, Galilée kaie Samarie askik. Eckam kirawe awocamec iti 
mackawisipanak e asperimotcik kaie mocak kicterimepanak Teperitcikeritci. 
Kirika Miro Manitowa witcihikopanak eckam kirawe awocamec kitci iti 
mitcetiritci ka tapwerimaritci Cecoca. 

E kikehakaniwitc iriniw, Énée ka icinikasotc 

32Ani apitc Pien pa icakopan kaskina wiec neta askik. Kek peikwaw e kicikarik ki 
natawapamew anahweriw iriniwa ka tapwerimaritci Cecoca nete Lydda otenak 
ka tacikeritci. 

33Tapan neta iriniw, Énée icinikasopan. Aci nicwaso pipona esko mackocikipan 
nipakanatikok e niponesispan. 

34Ka wapamatc nte Pien, ki itew: “Énée, Cecoc Krist ki kikehikw! Pasiko kirika 
ocita kinipakanatikw!” Tecikotc ki pasiko Énée. 

35Kaskina iriniwok Lydda otenak kaie Saron askik itekera ka ici titakowarik ka 
taciketcik ki wapamewok kirika ki kweskatisiwok kitci nosanehwatcik 
Teperitcikeritci. 

Tabitha e apitcipahakaniwitc 

36Neta Jaffa otenacik tapan peikw iskwew e tapwerimaspan 
Cecoca, Tabitha icinikasopan. —Grec e ici arimwaniwok, anihe 
icinikasowin, Dorcas itwaniwon, wackeciw e wi itemakak.— Anahwe iskwew 
aspinikotc otamikepan e otamirotc e miro totak kirika e witcihatc ka 
kitimakisiritci. 

37Ani apitc ki iti akosiw, nac e iti poni pimatisitc. E ickwa kisisipatakaniwonik 
owiaw, nte ki actakaniwoniw aricapik, icpimitakok mikiwamik. 

38Iriniwok neta Jaffa otenacik ka taciketcik ka tapwerimatcik Cecoca, ki 
petakewok Piena e tacikeritci Lydda otenak. Pecotcik neta Lydda otenak ici 
takonopan anihe Jaffa otenacic. Ki tca iciticohwewok nicw iriniwa kitci nta itaritci 
Piena ohweriw: “Otcitakotc ki pakoserimitinan, pe natawapamicinan tecikotc!” 

39Tecikotc Pien ki matcaw, kirika ki nosanehwew. Ka takocik neta, ki 
iciwirakaniwiw neta aricapik icpimitakok ka ici takonik, Tabitha ka ici miciniritci. 
Kaskina iskwewok ka cikawitcik pe waskakapowictawewok Piena e matotcik. 
Wapatahewok kapotowaniw kirika kotakeriw wikasiriw Tabitha e ki 
ocitakopanen mekwata kiapatc e pimatisispan. 

40Pien kaskina ki itew kitci orowiritci. Ki nipisko kirika ki aiamihaw. Minawatc ki 
kiwekapowiw e ici mackociniritci iskwewa ka niporitci, e itatc: “Tabitha, onicka, 
pasiko tca!” Ki itapiw anaha iskwew, kirika ka wapamatc Piena e tca iti apitc. 

41Pien ki otapiniskenew acitc e witcihatc e pasikoritci. Ki wicamew anihi cikawa 
kirika anihi kotakihi ka tapwerimaritci Cecoca. Ki wapatahiwew minawatc e 
pimatisiritci anahweriw ka ki niporispana iskwewa. 

42Anihe ka ki isparik ki pamatisokaniwon kaskina neta Jaffa otenak. Mitcet ki 
tapwerimewok Teperitcikeritci. 

43Pien kinowec ki tacikew neta Jaffa otenak. Simo icinikasoriw anihi iriniwa 
omikiwamirik ka ki taciketc. Anahwe Simo otamiropan, pakekina e 
otamirohaketc. 

 Ka ki aitotiskeritci Cecoc otarotakana 10 

Pien e wicamikotc kitci cimakanica Corneille kitci natawapamatc 

1Tapan Césarée otenak peikw iriniw, Corneille e icinikasotc. 
Anahwe Corneille kitci cimakanicipan. Tiperimepan mitato mitana owitci 
cimakanica, Italie askik ka otciritci. 

2Kicterimepan Kice Manitowa. Aiamihatisipan, kirika kaskina omikiwamik ka 
tacikeritci. Micta ko witcihepan cota iriniwa ka kitimakisiritci, mocak kaie 
aiamihakopan e pakoserimatc Kice Manitowa. 

3Peikwaw e kicikarik e ickwa apita kicikarik wiec nicto tipahikan, ki itapatamaw, 
ohweriw e icinak: ki wapamew Kice Manito otacerima e pe pitakeritci 
omikiwamik, e tca itikotc: “Corneille!” 

4Kanawapamew aceriwa e koctatc, e itatc: “Kekwan ni, Teperitcikein?” Aci itiko 
anihi aceriwa: “Kice Manito natotam kaskina ka ki ici aiamihain kaie ka ki ici 
witcihatcik ka kitimakisitcik. Nama ki onikatikw. 

5Iciticohwik tca aci kitirinimak Jaffa otenak kitci ki natcipahatcik peikw iriniwa, 
Simo ka icinikasoritci, arica Pien ka icinikatakaniwiritci. 

6Simo icinikasoriw kaie wir anihi iriniwa omikiwamirik ka taciketc anahwe Pien. 
Anahwe kotak Simo ka otamirohaketc pakekina. Aniheriw omikiwam rarewak 
kitcikamik ka ici takonik.” 

7Ka ickwa nakatikotc anihi aceriwa ka ki aimihikotc, Corneille wicamew nicw 
otarotakana kirika peikw ocimakanicima aci weckatc ka ki atoskectakotc, kaie 
wir ka kicterimaritci Kice Manitowa. 

8Kaskina ki atisokawew aniheriw ka ki isparitc. Minawatc tca ki 
iciticahwew Jaffa otenak. 

9Minawatc kecikarik, mekwata e pimotetcik, wiec aci e iti apita kicikarik, aci e 
tepinakonik Jaffa otenariw, ani apitc Pien ki iskwatowiw okitc mikiwamik kitci 
nta aiamihatc. 

10Ki pakatew. Wi tca mitcisopan. Mekwata e ocitamowakaniwitc ke mitcik, ki 
itapatamaw, ohweriw e icinak: 

11Ki wapatam wakwek e ceparinik, kekociciriw e pe raciparinik, mitowi micta 
mitcisowakanekin e matcikonikatek neta e ici kikiekak e pe raciparik askik. 

12Neta mitcisowakanekinik tapanak mitcet awesisak, nakowi e aicinakositcik: ka 
newokatetcik kirika kinepikok acitc mitcet pirecicak, papitoc e aicinakositcik. 

13Aci petam e itakaniwitc: “Pasiko Pien! Nipahik aniki awesisak! Mowik tca!” 

14Aric Pien itew: “Teperitcikein, nama ni ka ki mowawok! Nama meka wiskat ni 
ki otci mitcin kekocic aka ka actek kitci mitcinaniwok, cota aiamihewinik itekera, 
kekotc ka iteritakok maratan otcitcakocinak itekera!” 

15Kiapatc anahwe neta petam e itakaniwitc: “Akawir iterita maratan kekocic Kice 
Manito aci ka itetc mirwacin.” 

16Nictowaw aniheriw ki isparin. Minawatc tecikotc ki kiwe icpiparin wakwek 
anihe mitcisowakanekin. 

17Pien mamitoneritamopan e wi kiskeritakipan tan ni wa itemakanik aniheriw ka 
ki icinak. Aniki iriniwok ka ki pe iciticohikotcik Corneille mekwata pa nanto 
kiskeritamwakopan e ici takonik Simo omikiwamiriw, e ickwa miskakik. Aci 
ickwatemik pa nanipowiwok. 

18Tepwewok kirika kokwetcikemowok: “Ekota ia ota e taciketc Simo, arica ka 
icinikatakaniwitc Pien?” 

19Kiapatc Pien taci mamitoneritamopan e nanto kiskeritak tan ni wa itemakanik 
aniheriw ka ki icinak. Kek itiko Miro Manitowa: “Natota! Nictiwok ota iriniwok ka 
nantowapamiskik. 

20Pasiko. Nitatowi. Ekoci nosanehwik aniki iriniwok akawir kaie wiec iterita. Nin 
meka ni, ka ki pe iciticohwakik.” 

21Aci Pien nitatowiw e natawapamatc anahweriw iriniwa, e itatc: “Nin ni, ka 
nantowapamiekw. Kekwan wetci pe icaiekw?” 

22Aci itewok: “Anahwe ni ki pe iciticohokonan, ka atoskectawakitc kitci 
cimakanic, Corneille ka icinikasotc. Anahwe iriniw icikowisk itatisiw kirika 
kicterimew Kice Manitowa. Micta mirerimiko kaskina cota iriniwa. Kice Manito 
otacerima ki itiko kitci pe iciticohwimitc, kitci pe natcipahitak kitci iciwiritak 
omikiwamik, e wi natotak ke itewotc.” 

23Ki pitakewirew Pien anihi iriniwa kitci niparitci neta peikwo tipiskwa. 
Minawatc kecikarik, aci witcewew e matcaritci anihi ka ki pe natcipahikotc. Atita 
kaie iti witcewikowok kotakihi iriniwa kaie wirawaw ka tapwerimaritci 
Cecoca, Jaffa otenak ka otciritci. 

24Minawatc kecikarik aci takociniwok Césarée otenak. Corneille kirika atita 
otcirowemakana kaie omiro okwimesa ka ki wicamaspan, pehepanak Piena acitc 
anahweriw iriniwa ka witcewaritci kitci takociniritci omikiwamik. 

25Apitc ka pitakeritci Piena omikiwamik, Corneille ki pe nta nakickawew e 
nipiskoctawatc e micta kicterimatc. 

26Aric Pien ki pasikopitew, e itatc: “Pasiko, nit iriniwin tepirak kaie nin.” 

27Kiapatc Pien aimihew Corneilla e tca iti pitaketcik mikiwamik. Wapamew e 
micta mitcetiritci neta iriniwa e ki mawotcihitoritci. 

28Pien itew: “Ki kiskeritenawaw e itemakak cota aiamihe irakonikewin, cota 
iriniw aka matci kitci pa witcewatc kaie aka kitci kiwotamatc awiriwa aka ka cota 
iriniwiritci. Aric Kice Manito ni ki kiskinohamakw aka aci kitci iterimak awik aka 
ka cota iriniwitc mia e ometciwitc otcitcakocik itekera, kaie aka kitci iterimak 
‘nama tipi iteritakosiw kitci witcewakaniwitc.’ 

29Ekoni wetci tecikotc ki pe icaian kotc ka pe wicamewok. Ni ta mireriten tca kitci 
kiskeritaman kekwan wetci ki pe wicamewok.” 

30 Corneille itew: “Aci anotc nicto kickwa nit aiamihatai nimikiwamik, nicto 
tipahikan ko ka aiamihaniwok e ickwa apita kicikak. Kek ni ki wapamaw iriniw e 
micta wasiterik owikasim, 

31e pe nanipowitc, e icitc: ‘Corneille, Kice Manito ki petam ka pakoserimatc, 
kirika nama onikew ka ki ici witcihatcik ka kitimakisitcik. 

32Iciticohwik iriniwok Jaffa otenak kitci pecowatcik Simowa, Pien arica ka 
icinikatakaniwiritci. Neta tacikew omikiwamirik iriniwa, Simo ka icinikasoritci 
kaie wir. Anahwe kotak Simo ka otamirohaketc pakekina. Rarewak kitcikamik 
takoniw omikiwam.’ 

33Tecikotc ni ki itawok iriniwok kitci natcipahiskik. Ni mireriten tca e ki pe icain. 
Anotc kaskina tapickotc ni tacikanan, kaie wir Kice Manito e witci tacikemitokw, 
kitci natotawokw kaskina ka ki itisk Teperitciketc kitci itewotc.” 

Pien e arimwetc Corneille omikiwamirik 

34Aci Pien aiarimwew, e itetc: “Aci ni miro nisitoten ohwe e tapwemakak: Kice 
Manito nama kirawe kicterimew atita iriniwa patok kotakihi. 

35Mirerimew kaskina iriniwa e aicinakosiritci, kotc nte wetciritci, kecpin e 
kicterimikotc kaie e itotiskeritci ka mirwacinik. 

36Ki iciticahamawew otipatcimowin Israël iriniwa, kitci witamawakaniwiritci 
Mirwatcimowiniw e arimotcikaterik aniheriw pekateritamowiniw Cecoc Krist ka 
ki petatc, wir kaskina ka tiperimatc iriniwa. 

37Ki kiskeritenawatake ka ki pe iciwepak nictam Galilée askik, minawatc 
kaskina Judée askik, ka ickwa kakeskwetc Capatis, kaie ka sikahataketc. 

38Kaie ki kiskeritenawatake Kice Manito ka ki ici cawerimatc Cecoca, Nazareth ka 
otcirispana, e ki miratc Miro Manitowa omackawisiwiniw. Acitc kiapatc kaie ki 
kiskeritenawaw e pa pimatisispan Cecoc e pa miro totakipan kirika e kikehaspan 
kaskina iriniwa ka tiperimikowaspan Matci Manitowa. Kice Manitowa meka 
aspinikotc witci tacikemikopan Cecoc. 

39Ninan ni ki wapamanan kaskina ka ki aitotak cota askik 
kirika Jérusalem otenak. Minawatc ki nipahakaniwiw e tcictaskowatakaniwitc 
tcipaiatikok. 

40Aric Kice Manito ki apitcipahew ka ickwa nicto kickokarik, kaie ki nokohew 
kitci wapamakaniwiritci. 

41Nama kaskina awik ki otci wapamew, tepirak aniki aci ka ki ickwa 
orapamikotcik Kice Manitowa. Ninan ni ki wapamanan, ni ki witci mitcisomanan 
acitc tapickotc ni ki minikwanan, ka ickwa apitcipahikotc Kice Manitowa. 

42Ni ki itikonan kitci pa kakeskweiak iriniwok otci, kirika kitci pa tipatcimoak, 
kitci iteiak enko anahwe tapwe ke tipaskonatc ka pimatisiritci kaie ka niporitci, 
kotc ka orapamikotc Kice Manitowa. 

43Weckatc kaskina ka ki pe tipatcimotcik Kice Manitowa otci kaie wirawaw ki 
arimomewok Cecoca, e itetcik: Kaskina ka tapwerimatc, kasihamawakaniwiw 
opactatowina, e apitc mackawisimakanik oticinikasowin.” 

Aka ka cota iriniwitcik e pe pitciteheckakotcik Miro Manitowa 

44Mekwata kiapatc e taci arimwespan Pien, Miro Manitowa ki pe nta 
pitciteheckakowok kaskina aniki ka natotawawaspan Piena. 

45Aniki ka tapwerimatcik Cecoca ka cota iriniwitcik ka ki pe witcewawaspan 
Piena micta mamiskateritamwakopan e ki mirakaniwiritci kaie wirawaw aka ka 
cota iriniwiritci kitci pitciteheckakoritci Miro Manitowa. 

46Petowepanak meka kotakeriw arimwewiniw e ici arimweritci, kaie e 
mirwatcimaritci Kice Manitowa. Aci Pien itew: 

47“Nama ki ka ki otcinehwanowok aniki iriniwok kitci sikahatasotcik nipik, aci e 
ki ickwa pe pitciteheckakotcik Miro Manitowa kaie wirawaw mia kirano!” 

48Minawatc Pien ki itew kitci sikahatowaritci, Cecoc Krist oticinikasowinik. 
Minawatc ki nataweritamako kitci witci tacikematc neta kiapatc memacic. 

 Ka ki aitotiskeritci Cecoc otarotakana 11 

Pien e icatc Jérusalem otenak, e nta aimihatc anahweriw iriniwa ka tapwerimaritci 

Cecoca 

1Cecoc otarotakana kirika kotakihik ka tapwerimatcik Cecoca neta Judée askik ka 
tacikewaspan ki petakewok kaie wirawaw anahweriw aka ka cota iriniwiritci e ki 
otapinamiritci Kice Manitowa otitewiniw. 

2Ka takocik tca Pien neta Jérusalem otenak, aci aniki ka tapwerimatcik Cecoca ka 
cota iriniwitcik ki itactahorewok, 

3e itatcik: “Ki ki pitakewan omikiwamiwak iriniwok aka ka ki otci 
kicawatocwakaniwitcik kirika ki ki witci mitcisomawok!” 

4Aci Pien wewerita atisokawew kaskina ka ki isparinik. Ki itew: 

5“Nete ni tacikatai Jaffa otenak. Mekwata ni taci aiamihatai. Kek ohwe ni ki icinen, 
kekocic e pe raciparik, mitowi micta mitcisowakanekin e matcikonikatek nte e ici 
kikiekak, wakwek e pe otci raciparik, neta ka ici tacikeiapan. 

6Wewerita tca ni ki kanawapaten neta micta mitcisowakanekinik. Ni ki 
wapamawok mitcet awesisak, nakowi e icinakositcik: ka newokatetcik, kaie 
notcimik ka taciketcik, kinepikok acitc pirecicak, papitoc e aicinakositcik. 

7Aci ni ki peten e pe itikoian: ‘Pasiko, Pien! Nipahik aniki awesisak! Mowik tca!’ 

8Aric ni ki itwan: ‘Teperitcikein, nama ni ka ki mowawok! Nama wiskat meka ni 
ki otci mitcin kekocic aka ka actek kitci mitcinaniwok, cota aiamihewinik itekera, 
kekotc ka iteritakok maratan otcitcakocinak itekera!’ 

9Kiapatc ohwe ni ki peten e itikoian, wakwek e pe otewetak: ‘Akawir iterita 
maratan kekocic Kice Manito aci ka itetc mirwacin.’ 

10Nictowaw anihe ekoni ka ki isparik. Minawatc kaskina ki kiwe icpiparin 
wakwek. 

11Mia ani apitc, nicto iriniwok ki pe takocinipanak neta mikiwamik ka ici 
tacikeiakipan. Césarée otenak pe ototepanak aniki iriniwok e ki pe 
iciticohwakaniwitcik kitci pe natawapamitcik. 

12Miro Manito ni ki itikw kitci nosanehwakik, aka kitci cakwerimoan. Aniki 
niwitcicanak e nikotwatcitcik kaie wirawaw ka ki pe icatcik ni ki witcewikok 
nete Césarée otenak. Kaskina e taciak ni ki pitakanan neta Corneille omikiwamik. 

13Anahwe Corneille ni ki atisokakonan e ki wapamatc aceriwa pitakamik 
omikiwamik, kirika e ki itikotc: ‘Iciticohik kitirinimak nete Jaffa otenak kitci 
natcipahatcik Simowa, Pien arica ka icinikatakaniwiritci. 

14Ki ka witamakw kekociciriw ke otci akwacimikoin, peikon kaskina kaie 
wirawaw aniki kimikiwamik ka taciketcik.’ Ekoni ka ki itikotc anihi aceriwa. 

15Minawatc ka iti aiarimweian, Miro Manitowa ki pe pitciteheckakowok iriniwok, 
mitowi kaie kirano nictam ka ki pitciteheckatokopanen. 

16Aci ni ki mikawin aniheriw Teperitciketc ka ki itespan: ‘Capatis ki sikahatakew, 
nipiriw e apatcitatc. Aric nanake ki ka sikahatasonawaw, Miro Manito kitci 
mirikoiekw.’ 

17Kaie wirawaw aka ka cota iriniwitcik ki cawerimikowok Kice Manitowa, kaie 
peikon kirano, kotc ka tapwerimokw Teperitciketc Cecoc Krist! Tan tca ni nin e 
asiteritakosian kitci wikokwe nakackowak Kice Manito tan wa totak?” 

18Ka ickwa petakik aniheriw aniki cota iriniwok ka tapwerimatcik Cecoca, aci 
nama wiec ki otci iteritamok, kirika ki mirwatcimewok Kice Manitowa, e itetcik: 
“Tapwe Kice Manito ki mirew anahweriw aka ka cota iriniwiritci kitci ki matci 
kaie wirawaw kweskatisiritci kaie kitci mirakaniwiritci kakike pimatisiwiniw.” 

Iriniwok Antioche otenak ka taciketcik 

19Ka ickwa nipahakaniwispan Étienne, mitcet iriniwok ka tapwerimatcik Cecoca 
ki nekatcihakaniwiwok. Ekoni wetci ki orackatcik papitoc otenaskak acitc askik e 
icatcik. Atita neta e tacitcik warawik ki ici matcawok, nte Phénicie askik, 
kotakihik Chypre minictikok kaie kotakihik Antioche otenak. Aric tepirak ni cota 
iriniwa arimotamowepanak Kice Manitowa otitewiniw e kakeskwetcik. 

20Mekwata atita ka tapwerimatcik Cecoca nete ka otciwaspan Chypre minictikok 
kirika Cyrène otenak, ki icawok Antioche otenak. Aci aimihepanak iriniwa aka ka 
cota iriniwiritci e witamawatcik Mirwatcimowiniw Teperitcikeritci Cecoca otci. 

21Mirikopanak Teperitcikeritci kitci mackawisitcik. Mitcet tca iriniwok ki iti 
tapwerimewok Teperitcikeritci, kaie ki kweskatisiwok kitci nosanehwatcik. 

22Aniki ka tapwerimatcik Cecoca Jérusalem otenak ka tacikewaspan ki 
petakepanak aniheriw kaskina ka ki isparinik. Aci ki iciticohwewok Barnabasa 
nete Antioche otenak kitci icaritci. 

23Barnabas ka takocik nete kirika ka wapatak Kice Manitowa e ki cawerimikotcik 
aniki ka tapwerimatcik Cecoca, ki micta mireritam kirika kaskina ki wikosimew e 
irikokotehetcik mocak kitci nosanehwatcik Teperitcikeritci. 

24Tapwe ni wirata miro iriniwipan Barnabas. Mockineckakopan Miro Manitowa 
kaie asperimototawepan Kice Manitowa. Mitcet tca iriniwok ki oreritamok kitci 
tapwerimatcik Teperitcikeritci. 

25Minawatc ki matcaw Barnabas, Tarse otenak e icatc, e nta nantowapamatc 
anihi Saula. 

26Ka ickwa miskawatc, ki pecowew nete Antioche otenak. Tapickotc e nicitcik ki 
tacikewok neta, tekaci peikwo pipona irikik e witci tacikematcik neta ka 
tapwerimaritci Cecoca. Kirika ki kiskinohamawewok mitcet iriniwa kitci 
asperimototawaritci Kice Manitowa. Ekote nete Antioche otenak ickotok “Cecoc 
Krist otirinima” ka ki icinikatakaniwitcik aniki ka tapwerimatcik Cecoca. 

27Ani apitc atita ka nikan tipatcimotcik Jérusalem otenak otci matcapanak, nete e 
icatcik Antioche otenak. 

28Peikwaw kotc e kicikak, peikw neta iriniw e tacitcik, Agabus e icinikasotc, ki 
pasiko. E keskinowirikotc Miro Manitowa, ki tipatcimo aci kekatc kitci micta 
kokataniwonik kaskina wiec askik. —Tapwe tca ekoni ka pe iciwepanik, 
mekwata ka Kice Okimawispan Claude ka icinikasospan.— 

29Aniki tca ka tapwerimatcik Cecoca ki oreritamok papeikw e tacitcik e ici 
kackitatcik kitci pakitinakik kekociciriw kitci iciticahamowatcik e witcihatcik 
anihi ka tapwerimaritci Cecoca nete Judée askik ka tacikeritci. 

30Ekoni ka ki totakik. Ki mawotcitawok kekwariw. Kaskina ki mirewok 
aniheriw Barnabasa kirika Saula kitci nta miraritci anahweriw e taciritci ka 
nikaniwiritci iriniwa otci ka tapwerimaritci Cecoca nete Judée askik kitci 
matinamakeritci. 

 Ka ki aitotiskeritci Cecoc otarotakana 12 

Cak e nipahakaniwitc, minawatc Pien e kipohwakaniwitc 

1Ani apitc okimaw Hérode ki irakonikew kitci nekatcihakaniwiritci atita anihi ka 
nosanehwaritci Cecoca. 

2Ki irakonikew kitci nipahakaniwiritci Caka, Jean anihi owitcicana, micta 
mokomaniw kitci apatanik. 

3Minawatc ka ickwa wapatak aniheriw Hérode e mireritamiritci cota iriniwa e ki 
totcikaterik, ki itew ocimakanicima kitci makonaritci kiapatc Piena. Mekwata 
makocaniwonikopan, “Pakwecikan aka ka opisotc” e icinikatekopanen anihe 
makocan. 

4Ka ickwa makonakaniwiritci Piena, Hérode ki itew kitci kipohwakaniwiritci, 
mitato acitc nikotwaso cimakanicak kitci nanakatcihatcik, kitci tca nanewo 
taciketcik e kanawerimatcik Piena. Iteritamokopan Hérode kitci 
tipaskonakaniwiritci anihi Piena miparinike ke mirwatcikaterik, Pâque ka 
icinikaterik, kaskina awik kitci wapatak. 

5Kipohotowikamikok taci kanaweritakosipan Pien. Aric kaskina aniki ka 
tapwerimatcik Cecoca micta aiamihectamowepanak, e pakoserimatcik Kice 
Manitowa kitci nanakatcihikoritci. 

Pien e wikotcihakaniwitc kipohotowikamikok 

6Tepiskarik, aci aniheriw ke kicikarik Pien kitci tipaskonikotc Héroda, kaskina 
awiriwa kitci wapamikotc, taci nipapan nictowitc nicw cimakanica e 
nanakatcihikotc. Nicw piwapiskwapiriw takopisopan, kirika cimakanica 
nanakatcihikopan pecotcik ickwatemik kipohotowikamikok e nanipowiritci. 

7Kek keskat otci pe nokosiriw peikw otacerima Teperitciketc, e micta wasiterik 
neta aricapik ka ici kipohwakaniwitc Pien. Ki takiniko opimera anihi aceriwa e 
kockonikotc, e itikotc: “Tactapi, pasiko!” Piwapiskwapiriw ka takopisospan 
otcitcik ki paskipariniw. 

8Kiapatc itiko anihi aceriwa: “Piska kiwikasim kaie takopita kimaskisin!” Ekoni 
ka totak Pien. Minawatc itiko aceriwa: “Kikapotowan piska! Pe nosanehici tca!” 

9Pien ki orowiw nta kipohotowikamikok e iti nosanehwatc aceriwa. 
Iteritamokopan: “Aniheriw ka totak aceriw, nama ni tapwe isparin, nit 
itapataman,” iteritamokopan. 

10Ki pimotewok nictam nta ka ici tacikeritci cimakanica ka nanakatcitaritci 
kipohotowikamiriw, minawatc kotakihi ka tacikeritci cimakanica kiapatc nta ki 
pimotewok, nac nte iti takociniwok micta piwapisko ickwatemik ka otci 
pitakaniwok otenak. Wircike ceparin anihe piwapisko ickwatem, ekoni e ici 
orowitcik. Meskanak iti pimotewok. Kek keskat nakatiko Pien anihi aceriwa. 

11Aci kiskeritam Pien tapwe aniheriw ka ki isparinik. Itew: “Anotc ni wapaten 
tapwe anihe ka ki isparik! Teperitciketc ki pe iciticahwew otacerima. Ni ki 
wikotcihikw aka awocamec kitci tiperimitc Hérode kaie ni ki witcihikw aka kitci 
matci totawitcik cota iriniwok kotc ka ici iteritamwakopanen.” 

12Ka ickwa nisitotak ka ki iciwepasitc, nete Mariwa omikiwamirik ki 
icaw, Jean anihi okawiwa. Mark arica icinikatakaniwipan anahwe Jean. 
Mitcetiwakopan nta iriniwok e ki mawotcihitowakopanen e aiamihatcik. 

13Pien ki papawoham ickwatemiriw. Peikw nta ka atoskectaketc 
iskwew, Rhode icinikatakaniwiw, ki pe nta cenamawew. 

14Ki nisitotawew e arimweritci Piena. E apitc mireritak, nama wawatc pitama 
cenam ickwatemiriw. Ki ispataw nte pitakamik ka ici mawotcihitonaniwonik e 
nta tipatcimotc e tacikeritci Piena nta orowitimik. 

15Aci itakaniwiw: “Ki pisinateriten ni!” Aric itew anahwe iskwew: “Tapwe ni! 
Pien ka ki pe takocik!” Aci itewok: “Namaiew na Pien! Otacerima ni!” 

16Kiapatc aric mate papawoham Pien. Kek e nta cenakik ickwatemiriw, ki 
kockowapamowok apitc ka wapamatcik. 

17Nakahactahamawew Pien aka kitci kitoritci. Ki atisokawew ka ki totamiritci 
Teperitcikeritci ka orowitihikotc kipohotowikamikok. Kiapatc itew: “Nta 
witamawakok Cak kirika kotakihik kiwitcicaninowok.” Minawatc ki orowiw, e tca 
matcatc, wiec e icatc. 

18Kecikarik aniki cimakanicak ka ki nanakatcihatcik Piena nta 
kipohotowikamikok arimeritamwakopan e kowetowi aiteritakik ka ki isparitci 
Piena. 

19Okimaw Hérode ki itew kitci nantowapamakaniwiritci. Nama aric ki otci 
miskawakaniwiriw. Minawatc ki itew kitci kokwetcimakaniwiritci anihi 
cimakanica ka ki nanakatciharitci Piena tan ka ki isparinik. Minawatc ki itew kitci 
nipahakaniwiritci kaskina e taciritci. Ekoni ka ici matcatc anahwe 
okimaw Hérode nete Judée askik, nete Césarée otenak e icatc. Ekota nta kinowec 
ka taciketc. 

Ka poni pimatisitc Hérode 

20 Hérode micta kiciwahikokopan iriniwa nta ka tacikeritci 
otenak Tyr kirika Sidon ka icinikaterik. Aniki iriniwok tapickotc ki iteritamok 
kitci natawapamatcik anihi okimamiwawa. Pitama peikw kotakihi iriniwa ki 
cikimewok kitci witcihikotcik. Blastus icinikasopan anahwe iriniw, wir tipirawe 
mihepan okimawa omikiwamirik. Ekoni ka ici natawapamatcik Héroda e 
nataweritamawatcik aka awocamec kitci kiciwasiritci aci kitci 
miroparihitonaniwonik, osam e otinamasotcik omitcimimiwaw nta 
okimawa Hérode otaskirik. 

21Aci aniheriw kecikarik Hérode piskam okimaw okapotowan. Ki nta apiw 
okimaw otetapiwakanik e aiarimwetc, e aimihatc kaskina e taciritci. 

22Ka ickwa arimwetc, aci tepitepwewok kaskina aniki iriniwok, e itetcik: 
“Namaiew na tepirak iriniw anahwe ka aiarimwetc! Kice manitowiw!” 

23Aric mekwata e taci tepitepwetcik, peikw Teperitciketc otacerima, keskat ki 
mirew anihi Héroda kitci akosiritci, osam e ki kanaweritamatisoritci kitci 
kicterimakaniwiritci, aka tca e ki otci iteritci wir Kice Manito kitci 
kicterimakaniwitc. Mantcoca ki mowiko, ekoni ka iti poni pimatisitc. 

24Kirawe kiapatc iti tipatcitcikateripan Kice Manito otitewin, kirawe e iti 
mitcetiwaspan ka asperimotcik. 

25Ka ickwa aiketcik aniheriw ka ki nta itotiskewaspan aniki Barnabas kirika Saul, 
nete ki iti kiwewok Jérusalem otenak. Aniheriw ki iti matcewirewok Jeanwa. 
Enko anahwe Jean, Mark arica ka icinikatakaniwispan. 

 Ka ki aitotiskeritci Cecoc otarotakana 13 

Barnabas kirika Saul e orapamakaniwitcik kitci pa nta tipatcimotcik 

1Aniki ka tapwerimatcik Cecoca neta Antioche otenak ka tacikewaspan tapanak 
neta atita ka tipatcimotcik Kice Manitowa otci kirika atita ka 
kiskinohamaketcik: Barnabas, Simion —arica icinikatakaniwipan anahwe Makate 
Iriniw—, Lucius —Cyrène otenak otcipan—, kaie kotak iriniw, Manaën ka 
icinikasotc, —enko anahwe tapickotc ka ki nitawikihakaniwitcik acitc anihi 
okimawa Hérode, Galilée askik e tiperitamirispana—, kirika Saul. 

2Peikwaw e kicikarik, mekwata e roskosowaspan kirika e karotamowaspan 
Teperitcikeritci, Miro Manitowa ki itikowok: “Tipan arakok 
aniki Barnabas kirika Saul, kitci ki tca totakik otamirowiniw ke mirakik, wetci ki 
wicamakik kitci nosanehwitcik.” 

3Ka ickwa roskosotcik kirika ka ickwa aiamihatcik, kaskina ki takinewok 
anihi Barnabasa kirika Saula e aiamihectamowatcik. Minawatc ki pakitinewok 
kitci matcaritci. 

Barnabas kirika Saul e icatcik Chypre minictikok 

4Minawatc Barnabas kirika Saul, Miro Manitowa e ki iciticohikotcik, nete ki 
icawok Séleucie ka icinikaterik otenariw. Ekota neta ka otci matcehotcik, nete tca 
e icitcimetcik minictikok Chypre ka icinikaterik. 

5Ka ickwa takocikik nete otenak, Salamine ka icinikaterik, ki pa icawok cota 
aiamihe mikiwamiskak, Kice Manito otitewiniw e tipatatakik. Peikw iriniwa kaie 
witcewikopanak e witcihikotcik. Jean-Mark icinikasoripan. 

6Ki capotoweckamok aniheriw minictikoriw, nac Paphos otenak e ici takocikik. 
Ekota neta ka ki mekwackowatcik peikw iriniwa ka matci mata kackitaritci, Bar-
Jésus ka icinikasoritci. Cota iriniwipan kaie ititisokopan e nikan tipatcimotc. 

7Atoskectawekopan anihi ka kice okimawiritci neta minictikok, Sergius Paulus ka 
icinikasoritci, ka kakitaweritamiritci. Anahwe okimaw ki wicamew Barnabasa 
kirika Saula kitci pe natawapamikotc, e nataweritamokopanen kaie wir kitci 
petak Kice Manitowa otitewiniw. 

8Aric anahwe ka mata kackitatc —matci ni kaie 
ko Élymas icinikatakaniwipan grec e ici arimwaniwok— wikokwe 
nakackowekopan Barnabasa kirika Saula, kaie natowi totamokopan anihi kice 
okimawa aka kitci tapwerimaritci Cecoca. 

9Aci Saul, —peikon Pwar e icinikasospan— e sokiteheckakotc Miro Manitowa, ki 
kanawapamew anihi Élymas, 

10kirika e itatc: “Kir ka micta wi wecikein, kaie ka wi matciparitain! Kir ka wi 
cakotcitain kaskina e ici mirwacik, kaie mia Matci Manito ka totak e totaman! 

Nama ani wiskat ki ka ponitan e wi matci totaman ka ici nataweritak 
Teperitciketc? 

11Aci anotc, ki ka kiskeriten! Ki ka cakotcihikowan omackawisiwin Teperitciketc, 
aka kitci wapiin. Nama ki ka wapaten e waseak e kicikak, nac asko irikik wir 
Teperitciketc ke iteritamokwen.” Mia tecikotc e kockowonik e iti 
itapatamatc Élymas, nac memacic tekaci aka e wapitc, mia tekaci e kiski 
tipiskarik. Pa kakiwekapwiw, e nantonowatc awiriwa ke witcihikotc kitci 
takoniskenikotc. 

12Anahwe kice okimaw ka wapatak aniheriw ka ki isparinik, ki tapwerimew 
Teperitcikeritci. Ki micta meka mamiskateritam aniheriw okiskinohamakewiniw. 

Pwar kirika Barnabas e icatcik Antioche otenak, Pisidie askik itekera 

13Pwar kirika owitcewakana ki positcimewok neta Paphos otenak, 
neta Perge otenak e icitcimetcik, rarewak kitcikamik e ici takonipanen aniheriw 
otenariw nte Pamphylie askik itekera. Ka ickwa takocikik nete, ekota neta ka otci 
nakatikotcik anihi Jean-Mark, aci e kiweritci nete Jérusalem otenak. 

14Kiapatc minawatc ki matcawok, nete e ki otci matcatcik Perge otenak. Nete ici 
takociniwok Antioche ka icinikaterik otenariw, Pisidie askik itekera. Apitc e 
arwepi kicikarik, cota aiamihe mikiwamik ki pitakewok kirika ki apiwok. 

15Ka ickwa tapwatcikaterik aiamihe irakonikewin masinahikaniw kirika ka ki pe 
nikan tipatcimotcik omasinahikaniwariw, ka tiperitakik cota aiamihe 
mikiwamiriw ki iciticohwewok iriniwa kitci nta itaritci Pwara acitc Barnabasa: 
“Niwitcicananak, kecpin kekociciriw wa itewekwen ohki iriniwok ota ka ki 
mawotcihitotcik kitci ki sokimekok, matci aci ki ka ki arimwanawaw.” 

16Pwar ki pasiko. Ki icpiniskeriw kirika e itetc: “Israël iriniwok, kaie kirawaw 
kotakihik ka kicterimekw Kice Manito, natotacikw! 

17Kice Manito, Israël iriniwok Okice Manitomiwawa, ki orapamew kitaniskotape 
kimocominowa kitci otirinimitc. Ki witcihew kitci rikihoritci mekwata nete 
warawik ka tacikerispana Égypte askik. Minawatc ki witcihew kitci orowiritci 
neta askik, omackawisiwin e apatcitatc. 

18Nemitana tato pipona irikik ki ciciperitam, nete ka ici cipewatawokarik ka ici 
tacikerispana, misawatc aka mocak e ki otci natotakospan. 

19Minawatc ki cakotcihew iriniwa nicowasowik tacikewinik e 
tacikerispana Canaan askik itekera. Minawatc ki mirew aniheriw askiriw wir 
tipirawe otirinima kitci tiperitamiritci. 

20Kaskina anihe ka ki pe iciwepak, wiec newaw mitato mitana acitc niarano 
mitana tato pipona irikik ki tacikikatew.” “Minawatc Kice Manito ki orapamew 
atita kitaniskotape kimocominowa, tipaskonike iriniwok kitci irapatisiritci kaie 

kitci nikaniwiritci, nac ka pe nikaniwitc peikw ka nikan tipatcimospan, 
Samuer ka icinikasospan. 

21Minawatc aniki Israël iriniwok ki nataweritamok kitci okimamitcik kitci 
tiperimikotcik. Aci Kice Manito ki orapamew peikw iriniwa, Saül ka icinikasoritci, 
kitci okimawiritci, Quich anihi okosa, Benjamin tca otaniskotape osima. 
Anahwe Saül nemitana tato pipona irikik ki okimawiw neta. 

22Minawatc Kice Manito ki wepakonew anihi Saüla. Minawatc Tapita ki mirew 
kitci okimawiritci. Arimomepan anihi Tapit, e itetc: ‘Aci ni ki miskawaw 
Tapit, Jessé anihi okosa, ka micta mirerimak. Kata itotiskew kaskina ke ici 
nataweritamawak kitci itotisketc.’ 1 Samuel 13.14; 16.12; Psaumes 89.21(20) 

23Enko anihi peikw otaniskotape osima anahwe Tapit, Cecoca, anihi Kice Manito 
ka ki itaratc kitci akwacimaritci Israël iriniwa, kotc ka ki ici nespi tapwespan. 

24Epwamoci Cecoc pe takocik, Capatis ki kakeskwepan e cikimaspan 
kaskina Israël iriniwa kitci kweskatisiritci kaie kitci sikahatasoritci. 

25Apitc Capatis aci kekatc kitci ki iti kictatc otamirowin, kakeskwepan, e itetc: 
‘Awin ni nin e iterimiekw? Namaiew ni nin anahwe ka pehekw. Aric natotamokw! 
Kata takociniw, ickwa kicitaiane notamirowin, kaie nama ni tipi miro iriniwin 
wawatc tepirak kitci ki apikonamowak omaskisin.’ ” 

26Itew kiapatc Pwar: “Niwitcicanak, ki witamatinawaw 
kirawaw Abraham otaniskotape osima, kirika kirawaw aka ka cota iriniwiekw ka 
kicterimekw Kice Manito kaie kirawaw: kirano ni kaskina ka ki pe 
iciticahamakoikw ohwe tipatcimowin, e witamakoikw kitci akwacimikoikw. 

27Tapwe wirata, aniki Jérusalem otenak ka taciketcik kirika okimamiwawa nama 
ki otci nisitotamok awiriwa anihi Cecoca, kaie nama ki otci nisitotamok aniheriw 
ka ki masinahamiritci ka ki pe nikan tipatcimoritci, tatwaw e arwepiw kickarik 
ka tapwatcikaterik. Apitc tca ka anwerimatcik Cecoca, tapwe ki otci 
otcitcipariniw ka ki masinahikaterik wir otci. 

28Kaie misawatc aka e ki otci miskamowatcik kekociciriw kitci ki otci 
anwerimakaniwiritci Cecoca kitci nipahakaniwiritci, ki 
nataweritamawewok Pilata kitci totamiritci kitci nipahakaniwiritci anihi Cecoca. 

29Ka ickwa isparinik kaskina ka itasinaterik neta Kice Manito Omasinahikanik 
Cecoc otci, aniki Cecoc owitcewakana ki nitirewok otcipaiatikomirik. Ki tca 
nahikowewok matikowocik. 

30Aric Kice Manito ki apitcipahew. 

31Mitceto kickwa irikik Cecoc ki wapamiko anahweriw iriniwa ka ki pe 
witcewikospan ka pe matcatc Galilée askik nac Jérusalem otenak e ki pe icatc. 
Enko anahweriw ni anotc ka atoskectakotc kitci arimomikotc e 
aimiharitci Israël iriniwa. 



364 

 

 
Canadian Bible Society, 2014. 

Kice Manito Ocki Omirwatcimowin 
 

 
 

 

32Ninan tipirawe ki pe witamatinan ohwe Mirwatcimowin: aniheriw Kice 
Manitowa ka ki itikowaspan kitci itotiskeritci wirawaw otci aniki kitaniskotape 
kimocominowok, 

33aci anotc ickwa itotiskew kirano otci, otaniskotape osimiwawa. Ki itotiskew ka 
apitcipahatc Cecoca. Itasinatew meka neta Mirwatatamo Nakamowin 
Masinahikanik, nicw ka masinatek: ‘Kir ni Nikosis. Aci anotc nin Kotawi.’ Psaumes 

2.7 

34Ki tipatcimopan kitci apitcipahatc aka minawatc kitci ki niporitci, aka kitci 
pakickaritinik owiawiriw. Enko ohweriw ka ki itespan: ‘Otcitakotc ki ka 
cawerimitinawaw anihi caweritcikewina ka kitcitwaweritakoki, ka ki itak Tapit 
kitci pakitinaman.’ Ésaïe 55.3 

35Ekoni wetci kaie kiapatc ohweriw ki itasinatek: ‘Nama ki ka pakitinaw anahwe 
mocak ka ki nosanehwisk owiaw kitci pakickaritinik matikowocik.’ Psaumes 16.10 

36Kaie wir meka Tapit ki atoskectawew Kice Manitowa mekwata e pe 
pimatisispan, minawatc ki poni pimatisiw. Ki nahikowakaniwiw neta ka ki ici 
rikwaskatakaniwiritci otaniskotape omocoma. Ki tca pakickaritiniw owiaw. 

37Aric anihi Kice Manito ka ki apitcipahatc, Cecoca, owiawiriw nama ki otci 
pakickaritiniw. 

38Aci tca, niwitcicanak, ki ta kiskeritenawaw ohwe: ki tipatcimoctakowinawaw e 
kasihikateki kaskina pactatowina osam wir Cecoc ka ki totak! 

39Wir meka Cecoc ka ki itotisketc icikowisk kitci iteritakosiritci kaskina awiriw 
ka tapwerimikotc, aka tca kitci anwerimikoritci kaskina pactatowiniw, kaskina 
aniheriw ke ki otci anwerimikoritci Moïsa otirakonikewiniw. 

40Aiekwamisikw tca aka kitci iciwepasiekw aniheriw ka ki ici masinahakik aniki 
ka ki pe nikan tipatcimotcik, e itemakanik: 

41‘Kanawapatamokw, kirawaw iriniwok ka matcatikosiekw! Ki ka micta 
mamiskateritenawaw, minawatc ki ka onicininawaw. Ni ka meka toten kekocic 
mekwata ke pimatisiekw, ke apitc mamiskateritakok, nama ki ka tapwetenawaw 
kecpin awik atisokatakwe.’” Habacuc 1.5 

42Ka iti orowitcik neta Pwar kirika Barnabas cota aiamihe mikiwamik, ki 
kokwetcimakaniwiwok kiapatc kitci pe icatcik, minawatc arwepi kicikarike, 
kiapatc kitci pe nta arimotakik aniheriw. 

43Ka ickwa mawotcihitonaniwonik, mitcet cota iriniwok kaie iriniwok ka ki ici 
kweskatisiwaspan cota aiamihewinik itekera mi nosanehwepanak Pwara 
kaie Barnabasa. Wirawaw tca aniki Pwar kirika Barnabas aimihepanak kirika 
wikosimepanak mocak kitci nosanetawaritci omirotehewiniw Kice Manitowa. 

44Minawatc e iti arwepi kicikarik, kekatc kaskina e tacitcik iriniwok neta otenak 
ki mawotcihitowok cota aiamihe mikiwamik kitci petakik otitewiniw 
Teperitcikeritci. 

45Aniki cota iriniwok ka nikaniwitcik ka wapamatcik e mitcetiritci iriniwa, ki 
micta otcinawekeritamok. Ki kikamewok anihi Pwara, e marerimatcik. 

46Aci Pwar kirika Barnabas ki itewok, tekaci e sokeritakik: “Actepan nictam 
kirawaw ka cota iriniwiekw kitci witamakoiekw Kice Manito otitewin. Aric ki ki 
wepakonenawaw kirika kit iteritenawaw aka e tipi iteritakosiekw kitci 
mirikoiekw kakike pimatisiwin. Aci tca ni ka natawapamananak aniki aka ka cota 
iriniwitcik. 

47Ohweriw meka ni ki itikonan Teperitciketc: ‘Kit itaritin mia wactenamakan 
kitci irapatisiin aka ka cota iriniwitcik otci, kitci ki pe natawapamatcik iriniwok 
kaskina e irikokoskamikak ka taciketcik kitci witamawotcik kitci 
akwacimakik.’” Ésaïe 49.6 

48Ka petakik aniheriw e itwaniwonik aniki aka ka cota iriniwitcik, ki micta 
mireritamok. Ki mirwatatamok Teperitcikeritci otitewiniw. Kaie kaskina ka ki 
orapamakaniwitcik kitci mirakaniwitcik kakike pimatisiwiniw ki tapwerimewok 
Cecoca. 

49Eckam kirawe ki iti mitcetiwok iriniwok ka ki tipatcimoctawakaniwitcik Kice 
Manitowa otitewiniw neta kaskina wiec askik. 

50Aric cota iriniwok ki matciparitawok e cikimatcik atita iskwewa ka 
kicteritakosiritci kirika ka aiamihewatisiritci, peikon kaie iriniwa ka 
kicteritakosiritci neta otenak, kitci cikerimaritci Pwara kaie Barnabasa. Ki 
kackihewok iriniwa kitci nekatciharitci anahweriw Pwara kirika Barnabasa, 
kirika ki matceticohwewok neta otaskiwarik. 

51Pwar kirika Barnabas ki powititawok omaskisiniwaw e mirikosiwonik. Aci 
nete Iconium otenak ki icawok. 

52Aniki ka tapwerimatcik Cecoca neta Antioche otenak ka taciketcik micta 
mireritamopanak kirika mockineckakopanak Miro Manitowa. 

 Ka ki aitotiskeritci Cecoc otarotakana 14 

Pwar kirika Barnabas Iconium otenak 

1Pwar kirika Barnabas ka takocikik nete Iconium otenak, minawatc ki pitakewok 
neta cota aiamihe mikiwamik, kirika ki micta mirotakosiwok e aiarimwetcik. 
Mitcet tca cota iriniwa kirika aka ka cota iriniwiritci ki cakosimewok kitci 
tapwerimaritci Cecoca. 

2Aric aniki cota iriniwok aka ka wi tapwetakik ki matciparihewok anahweriw aka 
ka cota iriniwiritci kirika ki cikimewok kitci matcerimaritci Cecoca otirinimiriw. 

3Pwar kirika Barnabas kinowec ki tacikewok neta Iconium otenak. 
Sokerimopanak e arimwetcik, e micta asperimototawewaspan Teperitcikeritci. 
Kakeskwepanak mocak e arimotakik Kice Manitowa omirotehewiniw. Ki tca 
mirikowok Kice Manitowa mackawisiwiniw kitci mata kackitatcik kaie kitci 
matawi aitotisketcik, kitci otci wapatahiwetcik tapwe aniheriw ka ici 
tipatcimotcik. 

4Iriniwok neta ka taciketcik otenak, ki nicwo tipanitisowok. Atita cota iriniwa ki 
nosanehwewok, minawatc kotakihik ki nosanehwewok Cecoca otarotakaniw. 

5Atita cota iriniwok kirika atita aka ka cota iriniwitcik, kaie ka tiperimikotcik, ki 
irakonikewok kitci nekatcihatcik anahweriw Pwara kirika Barnabasa, kirika kitci 
nipahatcik e pe mosinihatcik. 

6Aric aniki e nicitcik iriniwok, ka kiskeritakik, ki ocimowok, nete e wi icatcik 
otenak Lystre kirika Derbe ka icinikaterik, nete ka ici takonik, Lycaonie askik 
itekera, kaie neta waska ka takonik. 

7Ki tca iti tipatitamowok nete Mirwatcimowiniw. 

Pwar kirika Barnabas Lystre otenak 

8Nete Lystre otenak, tapan neta peikw iriniw mocak e apispan. Niponesipan 
meka nte ositik. Ka nitawikitc ekoni ka icinakosikopanen. Nama wiskat otci 
kackitakopan kitci pimotetc. 

9Natotawepan e aiteritci anihi Pwara. Kek Pwar ki kanawapamew. Ki wapamew e 
asperimoritci kitci ki kikehakaniwiritci. 

10Aci itew e micta kiciwetc: “Pasiko! Wewerita nanipowi.” Aci anahwe iriniw 
pasikopataw kirika e iti pimotetc. 

11Mitcetipanak iriniwok neta. Ka wapatakik aniheriw Pwara ka ki totamiritci, 
tepitepwewok e ici arimwetcik aniheriw ka ici arimwetcik, Lycaonie arimwewin, 
e itetcik: “Kice manitowok ni, ki icinakohitisowok mia irinik, icpimik wakwek ki 
pe ototewok e pe natawapamitokok!” 

12Anihi Barnabas ki icinikatewok “Zeus.” Minawatc anihi Pwar, “Hermès” ki 
icinikatewok, mocak meka arimwepan Pwar, mia Hermès. 

13Tapan neta otenak makatewokorew ani e ici aiamihatc, e atoskectawaspan 
anihi Zeus. Kaie takonipan aiamihe mikiwamiriw anahwe otci Zeus, nte e pe 
pitakaniwonik otenak. Aci anahwe makatewokorew ki pecowew mitcet 
motcewotikwa e ki wecitcikanikatowatc acitc wapikoniriw e ki akopitamowatc 
okowiarik. Ki pecowew nte micta ickwatemik ka otci pitakaniwonik 
otenak. Nataweritamopanak kirika aniki iriniwok e mitcetitcik kitci ickwaswatcik 
motcewotikwa kitci aiamihe pakitiniketcik anihi otci Pwar kirika Barnabas. 

14Aric ka kiskeritakik aniheriw, Pwar kirika Barnabas ki pikopitamok 
owikasimiwaw, e wapatahiwetcik e apitc arimeritakik. Ki ispatawok nte e 
mitcetinaniwonik, e itetcik e ici tepwetcik: 

15“Nikwimesinanak, kekwan wetci totamekw anihe? Tepirak nit iriniwinan kaie 
ninan, mitowi kirawaw. Ki petatinan Mirwatcimowin, kaie e ititak kitci 
ponitaiekw e kicteritamekw arotc kekocic aka wiec ka irapatak, kirika kit ititinan 
kitci itactimikapowictawekw Kice Manito tapwe ka pimatisitc, anahwe ka ki 
kiceritak wakwek, askiriw, kitcikamiriw kirika kaskina e ici takonik neta, kaskina 
kaie e ici taritci. 

16Weckatc ki pakitinew kaskina iriniwa, kaskina wiec askik, kitci nosanetaritci 
wirawaw tipirawe omeskanamiwariw. 

17Aric peikon mocak ki totam kitci kiskerimakaniwitc ka ki ici miro totak: 
wakwek e ki otciparinik ki ki otci pe mirikowaw kitci kimiwonik, kaie kitci 
mirokinik kitikaniw, kitci mawotcitaiekw e ickwa nipinik e ickwa kicinitawikinik, 
kotc e asitakonik. Ki mirikowaw mitcimiriw kaie kitci micta mireritamekw 
kitehiwak.” 

18Misawatc ani e aitewaspan Pwar kirika Barnabas, micta arimisipanak kitci ki 
cakosimatcik anahweriw e mitcetiritci iriniwa aka kitci ickwaswaritci awesisa 
kitci aiamihe pakitinikeritci wirawaw otci. 

19Minawatc cota iriniwok ki pe ototewok Antioche otenak Pisidie askik itekera, 
kaie kotakihik Iconium otenak e pe ototetcik. Tekocikik neta Lystre otenak, ki 
cakosimewok iriniwa kitci nosanehikotcik. Ki pe mosinihewok anihi Pwara e wi 
nipahatcik, minawatc ki orowitapatewok neta otenak. Ki nakatewok neta, e 
iterimatcik “nipo.” 

20Aric kotc aniki iriniwok ka tapwerimatcik Cecoca ka waskakapowictawatcik 
Pwara, ki pasikoriw. Ki koski pitakeriw neta otenak. Minawatc kecepawonik, ki 
matcawok Pwar kirika Barnabas, Derbe otenak e icatcik. 

E kiwetcik Antioche otenak, Syrie askik itekera 

21Pwar kirika Barnabas ki tipatatamok Mirwatcimowiniw neta Derbe otenak. 
Mitcet iriniwa ki witcihewok neta kitci tapwerimaritci Cecoca. Minawatc ki 
kiwewok nete Lystre otenak, Iconium otenak kaie 
nete Antioche otenak, Pisidie askik itekera. 

22Ki witcihewok kotakihi ka tapwerimaritci Cecoca kitci sokiteheritci, kaie ki 
wikosimewok mocak kitci sokikapowitcik e asperimototawaritci Kice Manitowa, 
kirika e itatcik: “Mictahi arimisiwinik ki ka ici pimotanano kitci ki pitakeikw Kice 
Manito Okimawinik.” 

23Papeikw ka ici mawotcihitoritci ka tapwerimaritci Cecoca, ki orapamewok ke 
nikaniwiritci. Minawatc ko e ickwa aiamihatcik kirika e ki roskosotcik, ki 

aiamihectamowewok, mocak kitci nanakatcihikoritci Teperitcikeritci, anihi ka ki 
asperimototawaritci. 

24Minawatc ki capotoweckamok aniheriw Pisidie askiriw. Nte ki ici 
takociniwok Pamphylie askik itekera. 

25Ki tipatcimoctawewok Kice Manitowa otitewiniw iriniwa neta ka 
tacikeritci Perge otenak, minawatc nete ki icawok Attalie otenak. 

26Ekota neta ka otci matcehotcik, nete e icitcimetcik Antioche otenak, Syrie askik 
e ici takonik. Ekota ka ki otci matcawaspan weckatc, neta ka ki ici 
acotamawakaniwitcik Kice Manitowa omirotehewinik kitci nakatawerimikotcik 
aniheriw otci, kitci tca itotisketcik aci ka ki kictatcik. 

27Ka ickwa takocikik neta Antioche otenak, ki mawotcihewok iriniwa ka 
tapwerimaritci Cecoca. Ki witamawewok kaskina ka ki aitotamiritci Kice 
Manitowa wirawaw otci, kaie tan ka ki aitotiskeritci kitci meskanakowaritci anihi 
aka ka cota iriniwiritci, ekoni kaie wirawaw kitci ki asperimototakotc. 

28Kinowec ki witci tacikemewok neta anahweriw ka tapwerimaritci Cecoca. 

 Ka ki aitotiskeritci Cecoc otarotakana 15 

Ka mawotcihitonaniwok Jérusalem otenak 

1Atita iriniwok nte ki pe ototewok Judée askik itekera, e pe 
icatcik Antioche otenak. Ohweriw iti ici kiskinohamawewakopan anahweriw 
iriniwa ka tapwerimaritci Cecoca: “Nama ki ka ki akwacimikowinawaw kecpin 
aka kaie kirawaw kicawatacokoiekwe, aniheriw Moïse otirakonikewin ka 
itacterik kitci totcikaterik.” 

2Pwar kirika Barnabas nama ici mireritamopanak. Ki tca micta kikatowok kirika 
aniki iriniwok aniheriw otci. Aci Pwar kaie Barnabas kirika 
atita Antioche iriniwok ki orapamakaniwiwok kitci icatcik nete Jérusalem otenak, 
kitci nta arimotamawatcik Cecoca otarotakaniw kaie kotakihi ka nikaniwiritci 
neta ka tapwerimatcik Cecoca. 

3Aci ki witcihikowok anihi ka tapwerimaritci Cecoca Antioche otenak kitci miro 
matcatcik. Ki capotoweckamok Phénicie kaie Samarie askiriw. Ki iti 
nanokickawok otenaskak e iti tipatcimotcik ohweriw: aci kaie wirawaw aka ka 
cota iriniwiritci e ki kweskatisiritci, aci e nosanehwaritci Cecoca. Kaskina aniki ka 
tapwerimatcik Cecoca ki micta mireritamok aniheriw otci. 

4Ka takocikik Pwar kaie Barnabas kirika anihi ka witcewikotcik neta Jérusalemik, 
ki miro mihikowok anahweriw ka tapwerimaritci Cecoca kaie otarotakana kirika 
ka nikaniwiritci neta ka tacikeritci, acitc ki witamawewok kaskina ka ki ici 
mirikotcik Kice Manitowa kitci ici kackitatcik e atoskectawatcik. 

5Aric atita Pharisien iriniwok, nta e tacitcik aci ka tapwerimatcik Cecoca, ki 
pasikowok e itetcik: “Acteriw kaie wirawaw kitci kicawatocwakaniwitcik aniki ka 
tapwerimatcik Cecoca aka ka cota iriniwitcik, kaie kitci itakaniwitcik kitci 
sapitakik Moïse otirakonikewiniw.” 

6Cecoc otarotakana kirika ka nikaniwitcik ki mawotcihitowok wewerita kitci 
mamitoneritakik acitc kitci arimotakik aniheriw ka ki itwaniwonik. 

7Kinowec ka ickwa aimihitotcik, aci Pien pasiko, e itetc: “Niwitcicanak, ki 
kiskeritenawaw aci weckatc Kice Manito e ki orapamitc ota e taciikw, kitci 
witamawimaki Mirwatcimowiniw anihi aka ka cota iriniwiritci, kitci ki otci 
petakik acitc kitci tapweritakik. 

8Kice Manito tca, e miro kiskerimatc kaskina iriniwa tan mia e iteritamiritci, ki 
wapatahiwew aci e otapinatc anahweriw aka ka cota iriniwiritci kitci otirinimitc, 
e ki miratc Miro Manitowa mia kirano. 

9Nama pitoc ki otci iterimew aka e cota iriniwiritci kaie kirano e cota iriniwiikw. 
Ki meka mirwinakotaw otehiwariw, osam e ki tapwerimikotc. 

10Anotc tca, kekwan wetci wi kokwetcihekw Kice Manito, e wi mirekok aniki ka 
tapwerimatcik Cecoca kekociciriw ka micta kosikonik kitci miwotatcik, kitci 
nosanetatcik cota aiamihe irakonikewiniw, aka tca wawatc kaie kirano e ki otci 
kackitaikw kitci nosanetaikw? Wawatc kaie wirawaw kitaniskotape 
kimocominapanak nama ki otci kackitawok! 

11Ni tapweritenan pitoc e otci akwacimikoikw, tepirak Teperitciketc Cecoc 
omirotehewin wetci akwacimikoikw, peikon tca kaie wirawaw aka ka cota 
iriniwitcik ka otci akwacimakaniwitcik.” 

12Aci kaskina ka ki mawotcihitotcik neta nama kitowok, kirika natotawewok 
anahweriw Barnabas kirika Pwara e tipatcimoritci kaskina ka ki ici mata 
kackitaritci, e ki mirikoritci Kice Manitowa kitci ici kackitaritci, nete ka ici 
tacikeritci anahweriw aka ka cota iriniwiritci. 

13Ka ickwa arimwetcik, aci Cak itew: “Niwitcicanak, natotacikw! 

14Simo ki tipatatam ohweriw: tan ka ki totak Kice Manito, ickotok ka kitciparitc e 
mihatc anihi iriniwa aka ka cota iriniwiritci kitci ki orapamatc neta e taciritci ke 
otirinimitc. 

15Enkweriw tca ni mia ka ki itewaspan weckatc ka ki pe nikan tipatcimotcik. 
Masinatew meka Kice Manito Omasinahikanik: 

16‘Teperitciketc itew, “Kecko nanake minawatc ni ka koski takocinin, kitci koski 
orekahikiwamaneian Tapit orakasimonikiwam ka ki pakitinik. Ni ka koski 
orekahikewan kaskina ka ki oraparinik, kaie minawatc kiapatc ni ka tcimatawan. 

17Aci tca kaskina kotakihik iriniwok kata nantowapamewok Teperitcikeritci, 
kaskina kotc e aicinakositcik ota askik ka ki orapamakik kitci nosanehwitcik!” 
Ekoni ka itetc Teperitciketc, 

18aci weckatc ka kiskeritamihiwetc aniheriw!’ ” Amos 9.11-12 

19Kiapatc itew Cak: “Ekoni wetci actek, nin e iteritaman, aka kitci 
arimihikok aniki aka ka cota iriniwitcik aci ka itactimikapowictawatcik Kice 
Manitowa kitci nosanehwatcik. 

20Aric ki ta masihamowanowok kitci witamawikok aka kitci mitcikik aniheriw 
wiasiriw awesisa ka ki ickwaswakaniwiritci e pakitinikaniwonik manitokana 
otci. Kaie ki ta itananowok aka kitci pacikwatisitcik, kaie aka kitci mitcikik 
wiasiriw awesisa ka ki nakwatakaniwiritci, kaie aka kitci mitcikik awesisa 
omikoriw. 

21Aci meka micta weckatc otci kakeskwewok iriniwok otenaskak, e arimotakik 
aiamihe irakonikewiniw, Moïse ka ki mirakaniwispan. Tapwatcikatew kaie 
kaskina cota aiamihe mikiwamiskak tatwaw e arwepi kicikak.” 

E masinahamowakaniwitcik iriniwok ka tapwerimatcik Cecoca aka ka cota 

iriniwitcik 

22Aci aniki Cecoc otarotakana kirika ka nikaniwitcik kaie kaskina kotakihik ka 
tapwerimatcik Cecoca ki oreritamok kitci orapamatcik atita neta e tacitcik ke 
iciticohwatcik nete Antioche otenak, kitci witcewaritci anahweriw Pwara 
kirika Barnabasa. Nicw iriniwa ki orapamewok: Jude —peikon kaie Barsabbas ka 
icinikatakaniwitc—, acitc Silas. E nicitcik aniki iriniwok kicterimikopanak 
kotakihi ka tapwerimaritci Cecoca. 

23Ki tca mirakaniwiwok kitci miwotatcik masinahikaniw, ohweriw e itasinaterik: 
“Ninan Cecoc otarotakana kirika ka nikaniwiak, kiwitcicaniwawok e 
iteritakosiak, tapickotc e nosanehwokw Cecoc, kit arimikatinan, kirawaw 
niwitcicananak aka ka cota iriniwiekw, nete ka tacikeiekw Antioche otenak, 
kirika Syrie kaie Cilicie askik itekera. 

24Ni ki petakanan iriniwok e ki icatcik kititacikewiniwak e ki natawapamitakok, 
nitacikewininak e ototetcik, e ki nta matcipititakok kirika e ki arimeritamihitakok 
ka ki ici aimihitakok. Namaiew aric ninan ka ki itakitcik aniheriw kitci totakik. 

25Ekoni wetci ki oreritamak kaskina kitci ici naheritamak kitci orapamakitcik 
iriniwok kitci natawapamitakok. Kata witcewewok nimiro nikwimesinana, 
Pwara acitc Barnabasa, 

26kekatc ka ki nipahakaniwiritci e atoskectawaritci anihi Ka Tiperimitokw Cecoc 
Krist. 

27Kit iciticahamatinan tca ohki Jude kirika Silas wirawaw tipirawe kitci 
witamatakok aniheriw ota ka ki ici masinahamak. 

28Miro Manito meka kirika ninan tipirawe ka ki ici oreritamak aka kitci miritak 
kekocic e kosikok kitci miwotaiekw, tepirak anihi otcitakotc ka itacteki kitci 
totcikatek: 

29Aka kitci mitciekw wias, anihe wias awesisak ka ickwaswakaniwitcik e aiamihe 
pakitinikaniwonik manitokanak otci; aka kitci mitciekw miko; aka kitci mitciekw 
wias awesis ka ki nakwatakaniwitc; kirika aka kitci pacikwatisiekw. Ki ka miro 
totenawaw kecpin kaskina ohwe ekwamictomiekwe. Ekosani, matcacikw! 
Ninan.” 

30Aniki ka ki orapamakaniwitcik ki iciticohwakaniwiwok nete kitci 
icatcik Antioche otenak. Tekocikik, ki mawotcihewok e taciritci neta ka 
tapwerimaritci Cecoca. Minawatc ki mirewok aniheriw masinahikaniw. 

31Ki tapwatamok kirika kaskina ki mireritamok e ki ici sosokimikotcik. 

32Jude kirika Silas, wirawaw tipirawe e nikan tipatcimo iriniwitcik, kinowec 
aimihepanak iriniwa neta ka tapwerimaritci Cecoca kitci sosokimatcik kaie kitci 
witcihatcik kitci sokiteheritci acitc kitci sokikapowiritci. 

33Memacic ki tacikewok neta, minawatc ki matcacikakowok anahweriw 
owitciriniwa neta ka tapwerimaritci Cecoca, kitci miro pimotetcik aci e kiwe 
natawapamatcik anahweriw ka ki pe iciticohikotcik.  

[34Aric Silas ki oreritam aka kitci matcatc, kitci tca taciketc neta.] 

35Pwar acitc Barnabas kiapatc ki tacikewok neta Antioche otenak. Ki 
kiskinohamakewok kirika ki kakeskwewok Teperitcikeritci otitewiniw, mitcet 
kotakihi iriniwa e witcihikotcik. 

Pwar acitc Barnabas e tatipan cakatcik 

36E ickwa mitcet kickokarik, Pwar itew Barnabasa: “Kiwe natawapamatanak 
kiwitcicanowok otenaskak ka aitaciketcik, kitci pa kiwotamokok, nte kaskina 
otenak ka ki pe ici tipatcimoikw Teperitciketc otitewin, kitci nta kiskerimawikok 
tan e ici pimatisitcik.” 

37Barnabas wi matcewirepan anihi Jean kitci witcewikotcik, —Mark kaie arica ka 
icinikatakaniwiritci—. 

38Aric Pwar nama ki otci ici naheritam kitci matcewirakaniwiritci, osam e ki 
nakatikowaspan nete Pamphylie askik, aka kaie awocamec e ki otci pa 
witcewikotcik nac kitci kicitatcik ka wi itotiskewaspan. 

39Ki micta kikamitowok Pwar kaie Barnabas, e tca tatipan cakatcik. Barnabas ki 
matcewirew anihi Mark. Ki positcimewok micta napikwan 
tcimaniw, Chypre minictikok e icatcik. 

40Minawatc Pwar anihi ki orapamew Silas kitci witcewikotc. Ki matcawok, e 
ickwa aiamihectamakotcik anahweriw owitciriniwa neta ka tapwerimaritci 
Cecoca, e acotamawakaniwitcik Teperitcikeritci omirotehewinik kitci 
nakatawerimikotcik aniheriw otci. 

41Ki capotoweckamok Syrie kirika Cilicie askiriw, kaskina wiec e witcihatcik 
iriniwa ka mawotcihitoritci kitci aiamiharitci e tapwerimaritci Cecoca kitci 
sokiteheritci otcitcakociwarik itekera kaie kitci sokikapowiritci. 

 Ka ki aitotiskeritci Cecoc otarotakana 16 

Timothée e witcewatc Pwara kirika Silasa 

1Pwar ki pe takociniw Derbe otenak, minawatc Lystre otenak. Tapan neta iriniw 
e tapwerimaspan Cecoca. Timothée icinikasopan. Okawiwa cota iskweripana aci 
e tapwerimaritci Cecoca, minawatc otawiwa grec iriniwiripana. 

2Kotakihik ka tapwerimatcik Cecoca neta ka 
taciketcik Lystre kirika Iconium otenak mirwatcimepanak anihi Timothéewa. 

3Pwar natawerimepan kitci pa witcewikotc. Ki tca matcewirew. Ki itew kitci 
kicawatocwakaniwiritci kotc e itemakanik cota aiamihe irakonikewinik kitci 
totcikaterik, kitci kicterimaritci e ici pimatisitcik niheriw cota iriniwa neta ka 
tacikeritci. Kaskina meka kiskeritamwakopan aka e cota iriniwiritci otawiwa. 

4E iti pimotewaspan otenaskak, iti witamawepanak anahweriw ka 
tapwerimaritci Cecoca, aniheriw ka ki ici oreritakwaspan aniki Cecoc 
otarotakana kirika ka nikaniwitcik nete Jérusalem otenak, kaie 
nataweritamawepanak kitci sapitamiritci aniheriw ka ki ici oreritcikaterik. 

5Aci aniki ka mawotcihitotcik kitci aiamihatcik e tapwerimatcik Cecoca eckam 
kirawe iti sokitehepanak e asperimotcik kaie eckam kirawe iti mitcetipanak tato 
kickwa. 

Pwar e icinak kekociciriw nete Troas otenak 

6Pwar kirika ka witcewikotc ki iti capotoweckamok kaskina Phrygie kaie 
nte Galatie askik itekera. Wi nta tipatcimowakopan Kice Manitowa otitewiniw 
nte Asie askik, aric Miro Manitowa ki otcinehokowok aka kitci icatcik. 

7Ka takocikik neta pecotcik askik Mysie ka icinikaterik, ki kokwetcitawok kitci 
icatcik nete Bithynie askik, aric Cecoc Omiro Manitoma nama ki otci 
pakitinikowok. 

8Ki tca capotoweckamok aniheriw Mysie askiriw, nete e icatcik otenak, Troas ka 
icinikaterik, rarewak kitcikamik ka ici takonik. 

9E mekwa tipiskarik, Pwar kekociciriw ki icinam. Ki wapamew peikw iriniwa, 
nte Macédoine askik e otciritci, e pe nanipowiritci e ici pakoserimikotc, e iteritci: 
“Pe ica ota Macédoine askik kitci pe nta witcihiak!” 

10Tecikotc e ickwa icinak ohweriw Pwar, ni ki nisawinan kitci 
matcaiak, nete Macédoine askik kitci icaiak. Ni ketcinaweritetan meka Kice 
Manito e ki icimitc kitci nta tipatcimoctawakitcik Mirwatcimowiniw ka taciketcik 
neta askik. 

Iskwew, Lydie ka icinikasospan, ka otapinak kitci tapwerimatc Teperitcikeritci 

11Ni ki positcimanan neta Troas, nete tca tecikotc e icaiak minictikok Samothrace. 
Minawatc kecepawanik ni ki acohenan, e icaiak Néapolis otenak. 

12Ekota neta ka otci kapaiak, e icaiak nete otenak Pirip ka icinikatek. Nte ici takon 
anihe otenaw Macédoine askik itekera, Romain iriniwok e ki ocitatcik, wirawaw e 
mitatcik. Mitceto kickwa ni ki tacikanan neta otenak. 

13Minawatc e arwepi kicikak, ni ki orowinan neta otenak, nte e icaiak rarewak 
sipik, e iteritamakipan kitci miskamak nte wiec ko e ici nta aiamihatcik cota 
iriniwok. Ni ki apinan kitci aimihakitcik iskwewok ka ki mawotcihitotcik neta. 

14Peikw neta iskwew, Lydie icinikasopan, nte otcipan Thyatire otenak. Atawepan 
ko ka micta mirwekanik pakiwaniciriw e mikwekacinik, kirika tca micta 
sakihepan Kice Manitowa. Ni ki natotakonan anahwe Lydie. Teperitcikeritci tca 
ki witcihiko kitci miro nisitotak e aiteritci anihi Pwara, kitci tca tapweritak. 

15Ki sikahataso, kaie anihi kaskina ka tacikeritci omikiwamik. Minawatc ni ki 
wicamikonan, e itetc: “Kecpin tapwetowiekwe, tapwe e tapwerimak 
Teperitciketc, pe nta tacikekw nimikiwamik.” Otcitakotc ni ki wicamikonan. Ni ki 
tca icanan. 

Pwar kirika Silas e kipohwakaniwitcik neta Pirip otenak 

16Peikwaw e kicikak nte nit icatan ka ici aiamihaniwok, peikw arotakan ickwecic 
ni ki mekwackowanan. Matci manitowa ki pitciteheckakopan. Witcihikopan kitci 
ki nikan witak ke iti aisparinik. Micta tca coriakowekopan ka tiperimikotc, e 
nikan witakipan ke isparinik. 

17Minawatc ni ki pa witcewokonan, Pwar acitc tca ninan, e tca tepitepwetc: 
“Aniki iriniwok atoskectawewok Kice Manitowa ka mawotci icperitakosiritci! Ki 
ka witamakowawok aniheriw meskanariw ke nosanetaiekw kitci ki 
akwacimikoiekw.” 

18Mitceto kickwa ni ki pa witcewokotan kiapatc e pa tepitepwetc. Kek Pwar 
cakaterimew. Ki kiwekapowiw e itatc anihi matci manitowa: “Cecoc Krist 
oticinikasowinik otci, kit ititin kitci orowiin neta!” Tecikotc ki orowiriwa anihi 
matci manitowa. 

19Aci aniki ka tiperimatcik anihi arotakan ickweca ka wapatakik aka aci 
awocamec kitci ki coriakakotcik, ki makonewok Pwara kirika Silasa, kaie ki 
otcipitewok, e iciwiratcik nte e ici tacikeritci anahweriw ka nikaniwiritci 
otenacik, neta ko e ici mitcetinaniwonik. 

20Ki iciwitowewok anahweriw Romain okimawa, e itetcik: “Ohki iriniwok 
matciparitawok ota kotenaminak. Cota iriniwok ni, 

21kirika kiskinohamakewok kekociciriw kirano e Romain iriniwiikw aka ka 
itactek kitirakonikewininak kitci otapinamokw kaie aka kitci itotiskeikw.” 

22Ekoni kaie wirawaw e mitcetitcik neta kotakihik iriniwok e ici kitciparitcik e 
nekatcihatcik anahweriw Pwara kirika Silasa. Ka tiperitakik itewok kitci 
kectasipisonepitakaniwiritci kaie kitci pasakactehwakaniwiritci. 

23E ickwa micta mitcetwaw otatamohwakaniwitcik, kipohotowikamikok ki 
iciwepinakaniwiwok, kirika ki itakaniwiriwa anihi ka kanaweritamiritci 
kipohotowikamiriw wewerita kitci nanakatcihakaniwitcik. 

24Kotc ka ickwa itakaniwitc aniheriw, anahwe ka kanaweritak 
kipohotowikamiriw, tekaci kikitak e askotakarik kipohotowikamiriw ki ici arew 
kirika e ki acitapikatamowatc micta notimitokoriw ositirik. 

25Wiec e iti apita tipiskarik, Pwar kaie Silas aiamihapanak kirika nakamopanak e 
mirwatcimatcik Kice Manitowa. Kotakihik ka kipohwakaniwitcik natotawepanak. 

26Kek keskat ki micta kowikoniw. Ki aiatcipariniw askiriw neta ka ici acterik 
aniheriw kipohotokiwamiriw. Tecikotc kaskina ickwatema ceparino kirika 
apikopariniw opiwapiskwapimiwawa kaskina aniki ka kipohwakaniwitcik. 

27Anahwe ka kanaweritak kipohotowikamiriw ki kockosiw. Ka wapatak tca 
ickwatemiriw kipohotokiwamik e cetinik, ki korokopitam omicta omokoman 
kitci nipahitisotc. Iteritamokopan meka e ki ocimoritci anahweriw ka 
kipohwakaniwiritci. 

28Aric Pwar kaketin e asitewetc tepwew: “Akawir akohitiso! Kaskina ota ni 
tacikanan!” 

29Aci anaha ka kanaweritak kipohotowikamiriw ki nataweritam 
wactenamakaniw kitci pitakaniwonik neta. Ki ispataw neta aricapicicik, neta ko 
ka ici kipaskohwakaniwiritci ka kipohwakaniwiritci. E tca ninikiparitc e micta 
sekisitc, ki otcipariho ositiwarik Pwara kirika Silasa. 

30Minawatc ki orowitirew, kirika e kokwetcimatc: “Nokimamak, tan e actek kitci 
totaman kitci ki akwacimikoian?” 

31Ki itewok: “Tapwerim Teperitciketc Cecoc, ki ka tca akwacimikowin, kir kirika 
kaskina ka witci tacikemiskik kimikiwamik.” 

32Minawatc ki witamawewok Teperitcikeritci otitewiniw, wir kirika kaskina ka 
witci tacikemikotc omikiwamik. 

33Anahwe ka kanaweritak kipohotowikamiriw ki matcewirew Pwara 
kirika Silasa, enko aniheriw peikon tepiskarik, kirika ki kisisipatawew ka ki ici 
namehwakaniwiritci. Minawatc tecikotc ki sikahataso, kaie anihi kaskina ka witci 
tacikemikotc omikiwamik. 

34Ki pitakahew omikiwamik Pwara kirika Silasa, kaie ki acamew. Anaha iriniw 
kirika kaskina ka witci tacikemikotc omikiwamik ki micta mireritamok, aci e ki 
tapwerimatcik Kice Manitowa. 

35Minawatc e kicepawonik, aniki ka tiperitakik Romain iriniwok iciticohwepanak 
otirinimiwawa kitci nta itaritci anihi ka kanaweritamiritci kipohotowikamiriw: 
“Pakitinik aniki iriniwok.” 

36Aci anahwe ka kanaweritak kipohotowikamiriw pe nta witamawew anihi 
Pwara, e itatc: “Ka tiperitakik ki pe itewok kitci pakitinikoiekw. Matci tca ki ka ki 
matcanawaw. Nama wiec ki ka totakowinawaw.” 

37Aric Pwar itew ka tiperitamiritci otirinimiwawa: “Ki itewok kitci 
pasakactehikoiak nte e mitcetinaniwonik, aka tca wawatc e ki otci tipaskonikoiak 
wewerita, ninan e Romain iriniwiak! Minawatc kipohotowikamikok ni ki 
iciwepinikonanak. Anotc tca aci nataweritamok kimotc kitci orowitiramitcik? 
Nama! Wirawaw tipirawe ni ta pe nta orowitarikonanak!” 

38Aniki ka tiperitakik ki pe nta witamakowok anahweriw otirinimiwawa. Aci ki 
sekisiwok e petaketcik e Romain iriniwiritci anahweriw Pwara kirika Silasa. 

39Ka tiperitakik ki pe natawapamewok, e pe nta witamawatcik e cikeritakik e ki 
kipohwatcik. Minawatc ki orowitarewok kipohotowikamik kirika e 
nataweritamawatcik kitci matcaritci neta otenak. 

40E ickwa orowitcik kipohotowikamik Pwar kirika Silas, nte ki 
icawok Lydie omikiwamirik. Ka ickwa wapamatcik anahweriw kotakihi ka 
tapwerimaritci Cecoca, kirika e ki sosokimatcik, ki matcawok. 

 Ka ki aitotiskeritci Cecoc otarotakana 17 

Pwar kirika Silas Thessalonique otenak e icatcik 

1Minawatc Pwar kirika Silas nte ki iti 
capotoweckamok Amphipolis kaie Apollonie otenak. Nte 
tca Thessalonique otenak ki ici takociniwok. Takonipan neta peikw cota aiamihe 
mikiwamiriw. 

2Ekoni mocak e totakipan Pwar kaskina tato otenak e icatc. Ki pitakew neta cota 
aiamihe mikiwamik, nac nictowaw e arwepi kicikarik irikik. Ki arimotam Kice 
Manito Omasinahikaniw kirika anihi iriniwa neta ka tacikeritci. 

3Ki wawitamawew kaie ki wapatahew kaskina nte e ici masinaterik otcitakotc e 
itacterik anihi Kice Manito ka ki itespan kitci pe iciticohwatc, kitci nekatcitaritci, 
kitci niporitci, kaie kitci apitciparitci. Kirika ki itew: “Anahwe Cecoc ka 
arimomak, enko anahwe weckatc ka pehokw kitci pe iciticohikotc Kice Manitowa 
ota askik kitci akwacimitokw.” 

4Atita neta e tacitcik cota iriniwok ki tapweritamok. Ki tca nosanehwewok Pwara 
kirika Silasa, peikon kaie wirawaw mitcet Grec iriniwok ka kicterimawaspan Kice 
Manitowa kirika kaie wirawaw mitcet iskwewok ka kicteritakositcik. 

5Aric kotakihik cota iriniwok ki otcinawekeritamok. Ki mawotcihewok atita 
iriniwa ka matcatikosiritci, meskanak ka ki miskawatcik. Ki tca micta 
matciparitawok aniki matci iriniwok neta e mitcetinaniwonik, kaie ki totamok 
neta otenak kitci micta matciparinik. Ki ispatawok nte peikw 
mikiwamik, Jason icinikasopan anahwe iriniw aniheriw omikiwam, e 
nantowapamatcik Pwara kirika Silasa, e wi iciwiratcik nte e ici mitcetinaniwonik. 

6Aric aka e miskawatcik, ki otcipitewok anihi Jasona kirika kotakihi atita iriniwa 
ka tapwerimaritci Cecoca e iciwiratcik nte e ici tacikeritci ka nikaniwiritci neta 
otenak, kaie e tepitepwetcik, e itetcik: “Ohki iriniwok ki matciparitawok kaskina 
wiec askik! Aci tca anotc ota ki pe takociniwok! 

7Jason tca ki pitakewirew omikiwamik! Kaskina aniki iriniwok nama 
nosanetawok Kice Okimawa César otirakonikewiniw. Itewok meka e taritci kotak 
Kice Okimaw, Cecoc e icinikasoritci.” 

8Ka petakik aniheriw aniki ka nikaniwitcik neta otenak kaie aniki kotakihik 
iriniwok e mitcetitcik, orina ki arimeritamohikok. 

9Ki itakaniwiwok anahwe Jason kirika aniki kotakihik iriniwok ka ki 
makonakaniwiwaspan kitci kicikasotcik coriariw, kitci miratcik anihi ka 
nikaniwiritci, minawatc tca kitci pakitinakaniwitcik. 

Pwar kirika Silas Bérée otenak e icatcik 

10Kotc e iti tipiskarik, iriniwok ka tapwerimatcik Cecoca ki witcihewok Pwara 
kirika Silasa kitci matcaritci, nete kitci icaritci Bérée otenak. Ka takociniritci neta, 
ki pitakeriwa cota aiamihe mikiwamik. 

11Aniki wirawaw Bérée iriniwok kirawe kicteritamwakopan Kice Manitowa 
otitewiniw patok aniki Thessalonique otenak ka taciketcik. Wewerita 
natotamopanak e micta mamitoneritakik. Tato kickwa wewerita 
tapwatamopanak Kice Manito Omasinahikaniw kitci ki nta kiskeritakik e apitc 
ma tapwe aniheriw Pwara ka aiteritci. 

12Aci mitcet neta ka tacitcik ki iti tapweritamok. Kirika e tacitcik 
neta Grec iriniwok mitcetipanak neta iskwewok ka kicterimakaniwitcik kaie 
mitcet iriniwok kaie wirawaw ki iti tapweritamok. 

13Aric aniki cota iriniwok nete Thessalonique otenak ka taciketcik, ka petaketcik 
kaie nete Bérée otenak Pwara e tipatcimoritci Kice Manito otitewiniw, ki pe 
icawok. Ki pe nta matciparihewok anahweriw Bérée iriniwa e mitcetiritci. 

14Aric aniki ka tapwerimatcik Cecoca neta ka taciketcik ki itewok Pwara tecikotc 
kitci matcaritci, nte kitci icaritci kitcikamik itekera. 
Aric Silas kirika Timothée kiapatc ki tacikewok neta Bérée otenak. 

15Atita iriniwok ki witcewewok Pwara. Nte asko ki iciwirewok Athènes otenak. 
Minawatc tca ki pe kiwewok Bérée otenak, e witamawatcik anahweriw Silasa 
acitc Timothéewa, Pwar e ici nataweritak wipatc kitci pe natawapamikotc nete. 

Pwar Athènes otenak 

16Mekwata Pwar e pehaspan Timothéewa kirika Silasa neta Athènes otenak, ki 
micta cikeritam e wapatak neta otenak e apitc mitcetiritci manitokana. 

17Ki icaw cota aiamihe mikiwamik e nta arimotakik aniheriw kirika aniki cota 
iriniwok kaie aka ka cota iriniwitcik ka kicterimatcik Kice Manitowa. Tato kickwa 
kaie ki icaw Pwar neta e ici mitcetinaniwonik, e aimihaspan iriniwa neta ka 
tacikeritci. 

18Atita kiskinohamake iriniwok aka ka cota iriniwitcik ki iti kikamiko Pwara. 
Atita neta e tacitcik Épicuriens kaie kotakihik icinikatakaniwiwok Stoïciens. Atita 
kokwetcikemopanak: “Tan wa itetc anahwe ka arawotcimotc?” Minawatc 
kotakihik itepanak: “Kotakihi ni icka kice manitowa ka tipatcimatc.” Ki meka 
petawewakopan Pwara e kakeskweritci e arimomaritci Cecoca kaie kitci 
apitciparitci ka ki poni pimatisiritci. 

19Aci ki matcewirewok anihi Pwara, nete e iciwiratcik Aréopage matinacik, neta 
ka ici mawotcihitoritci ka nikaniwiritci otenamiwak, kitci kokwetcimikoritci. 
Aniki ka nikaniwitcik ki itewok: “Ni wi kiskeritenan kekw ocki 
kiskinohamakewin ka aiarimotaman. 

20Ni mamiskasitenan meka anihe ka aitein kirika tca ni wi kiskeritenan tan wa 
itemakak.” 

21—Tapwe wirata, kaskina Athènes iriniwok kirika mantewa ka witci 
tacikemikowaspan aspinikotc ko tepirak wi natotamwakopan kirika wi 
arimotamwakopan ocki ko ka iti tipatcimonaniwonik.— 

22Pwar taci nanipowiw tetawitc neta ko ka nikaniwiritci ka ici 
tacikeritci, Aréopage ka icinikaterik, kirika ki itew: “Athènes iriniwok, ni 
kiskeriten mocak e micta aiamihatisiekw. 

23Tapwe wirata, ka pa aicaian kotenamiwak kirika ka pa kanawapataman nte ko 
e ici tatcik kimanitomiwawok, wawatc ni ki misken peikw nte e masinatek: 
‘Anahwe otci manito aka ka kiskerimakaniwitc.’ Aric anahwe ka kicterimekw aka 
e kiskerimekw, nin ni ki pe ican kitci pe nta arimotamatakok! 

24Enko anahwe Kice Manito ka ki kiceritak askiriw kirika kaskina e ici takonik 
neta, wir Ka Tiperitak wakwek kaie askik, kaie nama tacikew aiamihe mikiwamik 
wiec iriniwok e ki ocitatcik. 

25Kecpin e atoskectakotc iriniwa, nama ni osam e noteparitc kekociciriw. Wir 
meka tipirawe mirew pimatisiwiniw kaskina iriniwa, kaie kitci rereritci, kirika 
kaskina wa ici miriwetc. 

26Kaskina iriniwa ki kicerimew, kotc e aicinakosiritci, tepirak peikw iriniwa e ki 
otci pe kitciparitc, kaie ki mirew kitci tacikeritci kaskina wiec ota askik. 
Epwamoci tatcik iriniwok aci kotc ki ickwa itactapan apitc mia ke pimatisiritci 
kirika nte mia ke ici aitacikeritci. 

27Wetci ki totak aniheriw, kitci ni nanto kiskerimikotc kirika matci kitci 
nantowapamikotc, pot matci nikotin kitci natcikapowictakotc, kitci tca miskakotc 
kaie kitci ki kiskerimikotc. Aric ma tapwe, Kice Manito nama warawik tacikew 
papeikw e taciikw e ici tacikeikw. 

28Itwaniwon meka: ‘Wir ka ki kicerimitokw, ka ki miritokw kitci pimatisiikw, 
kaie kitci taikw.’ Peikon kaie atita kiwitc iriniwawok ka nakamotcik ki itewok: 
‘Kaie kirano onitcanica.’ 

29Kirano tca onitcanica, nama ki ta iterimano Kice Manito mia manitokan e 
osawo coriawapiskowitc, kekotc ma e coriawapiskowitc kekotc ma e asiniwitc, 
iriniw e ki iteritak ke icinakohatc. 

30Kice Manito nama aci pameritam weckatc iriniwa aka kekociciriw e ki otci 
kiskeritamirispana. Aric anotc itew kaskina iriniwa kaskina wiec ota askik tekaci 
kitci kweskatisiritci. 

31Tapwe wirata, aci ki ickwa itactaw peikwaw e kicikarik apitc ke tipaskonatc 
kaskina iriniwa e irikokoskamikarik, icikowisk iteritamowiniw kitci apatcitatc. 
Aci ki ickwa orapamew anihi peikw iriniwa ke tipaskoniweritci wir otci. Aci kaie 
ickwa wapatahew kaskina awiriwa tapwe kitci icinakonik, e ki apitcipahatc anihi 
iriniwa!” 

32Iriniwok ka petawatcik Pwara e arimotamiritci apitcipawiniw, atita 
papirotowepanak, kotakihik tca itepanak: “Kecko minawatc ki ka natotatinan 
anihe ka arimotaman.” 

33Ekoni Pwar e iti nakatatc. 

34Aric atita aci iti nosanehwepanak anihi Pwara, kirika tapwerimepanak Cecoca. 
Neta e taciwaspan, tapan neta peikw iriniw, Teni icinikasopan. Kaie wir apipan 
neta ka ici apitcik ka nikaniwitcik, Aréopage ka icinikaterik. Kirika peikw 
iskwew, Damaris e icinikasospan, kaie wir ki tapwetawew, kirika kotakihik 
kiapatc. 

 Ka ki aitotiskeritci Cecoc otarotakana 18 

Pwar ka iciwepasitc Corinthe otenak 

1Minawatc Pwar ki matcaw neta Athènes otenak, nete e icatc Corinthe otenak. 

2Tapan neta peikw cota iriniw, Aquilas icinikasopan. Nte Pont askik otcikopan. 
Nama weckatc ki pe takocinikopan, Italie askik e ki pe ototetc acitc 
owiwa, Priscille icinikasoripana. Anahwe meka Kice Okimaw Claude ki itekopan 
kaskina cota iriniwa kitci nakatamiritci aniheriw otenariw Rome. Pwar ka 
takocik neta, ki natawapamew anihi Aquilas kaie owiwa. 

3Ki tacikew omikiwamiwarik kirika ki witci otamiromewok, tapickotc meka ici 
otamiropanak kaie wirawaw. Ocitapanak rakasimoniw. 

4Tatwaw e arwepi kicikarik, Pwar nta aiarimwepan cota aiamihe mikiwamik 
kirika kotcitapan kitci cakosimatc cota iriniwa kaie Grec iriniwa kitci 
tapwerimaritci Cecoca. 

5Tekocikik neta Silas kirika Timothée, Macédoine askik e ki pe ototetcik, Pwar 
aspinikotc kakeskwepan, e witamawatc cota iriniwa: Cecoc, tapwe wir anihi ka ki 
itespan Kice Manito kitci pe iciticohwatc ota askik kitci akwacimiweritci. 

6Aric cota iriniwok nama ici naheritamopanak kirika marerimepanak. Aci Pwar 
ki powititaw e mirikosiwonik owikasim, e itatc: “Kecpin oniciniekwe, kirawaw 
tipirawe kitotamowiniwaw! Namaiew ni nin ka totaman. Aci ni ka 
natawapamawok aka ka cota iriniwitcik kitci witamawakik ohweriw 
tipatcimowiniw.” 

7Ekoni tca ka ici matcatc neta cota aiamihe mikiwamik. Nte ki icaw mikiwamik, 
opimera cota aiamihe mikiwamik e acterikipan. Iriniw ka omikiwamitc 
icinikasopan Titius Justus. Kicterimepan Kice Manitowa. 

8Tapan kotak iriniw, Crispus icinikasopan. Tiperitamopan neta cota aiamihe 
mikiwamik. Ki tapwerimew Teperitcikeritci, kaie kaskina ka witci tacikemikotc 
omikiwamik. Mitcet Corinthe iriniwok ka petawawaspan Pwara e kakeskweritci, 
kaie wirawaw ki tapwerimewok Cecoca kirika ki sikahatasowok. 

9Peikwaw e tipiskarik, Pwar ki miriko Teperitcikeritci kitci icinak, neta e itikotc: 
“Aka sekisi! Kiapatc mocak tipatcimo. Aka ponita e tipatcimowin. 

10Ki witci tacikemitin meka. Nama awik ki ka ki matci totakw. Mitcetiwok meka 
nitirinimak neta otenak.” 

11Peikwo pipona acitc apita ki tacikew Pwar neta Corinthe otenak, e 
kiskinohamawatc kaskina iriniwa Kice Manitowa otitewiniw. 

12Ani apitc peikw iriniw kice okimawipan Romain iriniwa otci 
neta Achaïe askik, Gallion ka icinikasospan. Cota iriniwok ki mamo witcihitowok 
e wi cakotcihatcik Pwara. Ki makonewok kirika ki iciwirewok neta e ici 
tipaskoniwaniwonik, 

13e itetcik: “Anahwe iriniw natowi totam kitci cakosimatc iriniwa pitoc kitci ici 
kicterimaritci Kice Manitowa, aka e itacterik irakonikewiniw kitci totcikaterik.” 

14Aci Pwar wi nta arimwepan. Aric anahwe kice okimaw Gallion ki itew cota 
iriniwa: “Kecpin tapwe ki pikotatc irakonikewiniw anahwe iriniw, kecpin ki 
micta matci totak, ki ta natotatinawaw, kirawaw ka cota iriniwiekw. 

15Aric tepirak e aiarimotamekw kirawaw tipirawe kitaiamihe irakonikewiniwaw, 
kekocic e aicinikatamekw kekotc awik e icinikatakaniwitc, kirawaw tipirawe ki ta 
oreritenawaw ke totcikatek. Nama nin ni ka tipaskoniwan anihe otci!” 

16Ki tca matceticahwew neta arimitakosiwikiwamik. 

17Aci kaskina ki makonewok peikw iriniwa, Sosthène icinikasoripana. Anahwe 
iriniw tiperitamopan cota aiamihe mikiwamik. Ekotca e ici macikowatcik neta 
nikanik arimitakosiwikiwamik. Aric Gallion nama ki otci pamerimew. 

Pwar e kiwetc Antioche otenak 

18Kinowec kiapatc ki tacikew Pwar neta Corinthe otenak. Minawatc ki nakatew 
iriniwa neta ka tapwerimaritci Cecoca, kirika ki positcimew, Syrie askik e 
icitcimetc, anahweriw Priscille kaie Aquilas e witcewikotc. Aric epwamoci 
positcimetc ki itepan kitci kackipatcikaterik octikwan nete Cenchrées otenak, 
kekociciriw meka e ki nespi tapwetc kitci itotisketc Kice Manitowa otci, ekoni 
wetci ki totak. 

19Ki macakawok neta Éphèse otenak. Ekota neta Pwar ka nakatatc 
anahweriw Priscille kirika Aquilas. Nte ki icaw cota aiamihe mikiwamik kirika ki 
aimihew cota iriniwa. 

20Nataweritamawepanak Pwara aniki cota iriniwok kirawe kinowec kitci 
tacikeritci, nama aric ki otci ici naheritam Pwar. 

21Ki nakatew, e itatc: “Nikotin ki ka pe kiwe natawapamitinawaw, kecpin Kice 
Manito ici nataweritake.” Minawatc ki matceho neta Éphèse otenak. 

22Ka takocatohotc nete Césarée otenak, nte ki icaw Jérusalem otenak e nta 
arimikowatc neta ka mawotcihitoritci kitci aiamiharitci ka tapwerimaritci 
Cecoca. Minawatc Antioche otenak ki icaw. 

23Memacic ki tacikew neta. Minawatc ki matcaw. Ki 
capotoweckam Galatie askiriw, minawatc Phrygie askiriw, e witcihatc kitci 
mackawisiritci e asperimoritci kaie kitci sokiteheritci kaskina anihi ka 
tapwerimaritci Cecoca. 

Ka ki iciwepasitc Apollos neta Éphèse kirika Corinthe otenak 

24Ani apitc, peikw cota iriniw, Apollos e icinikasospan, ki takocinipan 
neta Éphèse otenak. Nte otcipan Alexandrie otenak. Anahwe iriniw 

mirotakosipan e aiarimwetc kirika wewerita miro kiskeritamopan Kice 
Manitowa Omasinahikaniw. 

25Ki miro kiskinohamasopan Teperitcikeritci Omeskanamiriw. E irikokotehespan 
tipatcimopan kaie wewerita kiskinohamakepan, Cecoca e tipatcimatc. Aric 
tepirak aniheriw kiskeritamopan ka ki ici sikahatakeritci Capatisa. 

26Aci sokeritamopan e aiarimwespan neta cota aiamihe mikiwamik. Ka ickwa 
petawatcik Priscille kirika Aquilas, ki wicamewok kitci pe icaritci omikiwamiwak 
kirika tca kirawe wewerita ki witamawewok Kice Manitowa omeskanamiriw e 
icinakonik. 

27Minawatc anahwe Apollos wi icapan Achaïe askik. Ka tapwerimatcik Cecoca ki 
wikosimewok kitci icaritci. Kirika ki masinahamawewok neta ka tacikeritci ka 
tapwerimaritci Cecoca kitci miro miharitci anihi Apollos. Tekocik neta Apollos, ki 
micta witcihew kaskina anihi iriniwa aci e ki mirakaniwiritci Kice Manitowa 
omirotehewiniw kitci otci tapwerimaritci. 

28Kaketin meka ki aimihew cota iriniwa, neta e ici mitcetinaniwonik, wewerita e 
naskamowatc e wapatahatc e ici onipariritci. Ki wapatahew neta e ici masinaterik 
Kice Manito Omasinahikanik, aniheriw ka itemakanik, Cecoc tapwe wir anihi ka 
ki itespan Kice Manito kitci pe iciticohwatc ota askik kitci akwacimiweritci. 

 Ka ki aitotiskeritci Cecoc otarotakana 19 

Pwar Éphèse otenak 

1Mekwata Apollos e tacikespan Corinthe otenak, Pwar ki capotoweckam 
aniheriw askiriw ka matinawonik Asie Mineure askik itekera. Nte ki ici 
takociniw Éphèse otenak. Ki miskawew neta atita iriniwa ka tapwerimaritci 
Cecoca. 

2Ki kokwetcimew, e itatc: “Apitc ka tapwerimekw Cecoc, ki ki mirikowinawaw ia 
Miro Manito?” Ki itewok: “Nama wirawatc ni ki otci petakanan e takopanen Miro 
Manito.” 

3Aci Pwar kokwetcimew: “Kekw sikahatakewin ka ki pe otitikoiekw?” Aci itewok: 
“Capatis osikahatakewin.” 

4Pwar itew: “Capatis sikahatowepan iriniwa ka wi kweskatisiritci, kirika 
itepan Israël iriniwa kitci tapwerimaritci anihi minawatc ke pe takociniritci 
ickwa pimotete wir, Cecoca ni ka wi arimomaspan.” 

5Ka ickwa petakik aniheriw, ki sikahatasowok Teperitcikeritci Cecoca 
oticinikasowiniw e apatcitatcik. 

6Pwar ki takinew e aiamihectamowatc. Ki tca mirakaniwiwok Miro Manitowa. Aci 
ki kackitawok ocki arimwewiniw kitci arimwetcik aka ka kiskeritakonik, acitc 
kitci witakik ka ki ici mirikotcik Kice Manitowa kitci itetcik. 

7Wiec mitato acitc nicw taciwakopan aniki iriniwok. 

8Mekwata nete ka tacikespan Éphèse otenak Pwar, icapan ko cota aiamihe 
mikiwamik. Nicto pisimwa irikik e tacikespan, mocak aiarimwepan tekaci e 
sokerimotc. Arimotamopan ko Kice Manito Okimawiniw, kirika natowi 
cakosimepan anahweriw ka natotakotc. 

9Aric mitcet mackoctikwanewakopan. Nama wi tapwetamwakopan kirika e 
mitcetinaniwonik papirotamwakopan Omeskanamiriw Teperitcikeritci. Aci Pwar 
ki nakatew. Ki matcewirew anahweriw ka tapwerimaritci Cecoca kirika tato 
kickwa ki nta aimihew neta okiskinohamatowikamikok, Tyrannus ka 
icinikasokopanen okiskinohamatokiwam. 

10Ekoni ka totak nicwo pipona irikik, nac kaskina neta ka 
tacikewaspan Asie askik, cota iriniwok kaie aka ka cota iriniwitcik, ki 
petamwakopan Teperitcikeritci otitewiniw. 

Scéva okosa 

11Kice Manito ki mirew Pwara kitci mata kackitaritci wir otci e 
mamiskateritakonik. 

12Ekoni wetci iciwitowakaniwiwakopanen ka akositcik mocweriw kekotc 
owikasimiriw, Pwara e ki apatcitaritci, e ki takickakoritci. Kikehikowakopan tca 
aniheriw e ici akositcik, kaie aniki ka ki pitciteheckakotcik matci manitowa 
orowirikopan. 

13Tapanak kaie neta ani apitc atita cota iriniwok ka pa icawakopanen wiec kitci 
matceticahamowatcik matci manitowa ka ki pitciteheckowaritci ka akosiritci. 
Kakotcitawakopan kaie kitci apatcitawatcik oticinikasowiniw Teperitcikeritci 
Cecoca e orowiticohwatcik matci manitowa. Itewakopan anahweriw matci 
manitowa: “Kit ititinawaw kitci orowiekw, Cecoc oticinikasowin otci, anihi ka 
tipatcimatc Pwar.” 

14Ekoni e itotiskerispana anahweriw e nicowatciritci okosa kitci 
makatewokorew Scéva e icinikasospan. 

15Aric peikwaw e kicikarik matci manitowa ki itikowok: “Ni kiskerimaw Cecoc 
kaie ni ki petakan e arimomakaniwitc anaha Pwar. Aric kirawaw, awin ni 
kirawaw?” 

16Anihi iriniwa ka ki pitciteheckakoritci matci manitowa, ekoni e ici 
kwackototakotcik, kirawe kaie mackawisiriw patok kaskina wirawaw. Ki micta 
nekatcihikowok. Ki kisiskapitikowok, kirika ki kectasipisonepitakaniwok. Ki tca 
ocimowok, tekaci e cacakarikatepatatcik kaie e apinehwakaniwitcik. 

17Kaskina Éphèse otenak ka taciketcik, cota iriniwok kaie aka ka cota iriniwitcik, 
ki petakewok ka ki isparinik. Kaskina ki sekisiwok kirika ki micta kicteritamok 
oticinikasowiniw Teperitcikeritci Cecoca. 

18Mitcet neta ka ki iti tapwerimatcik Cecoca ki pe nta witamok ka ki ici matci 
totakik, kitci petawakaniwitcik e mitcetinaniwonik. 

19Mitcet neta e tacitcik ka ki matci apatcitatcik matawosiwiniw e ki 
opimitemihatcik owitc iriniwawa ki petawok omasinahikaniwawa neta ka ki otci 
kiskinohamasowaketcik aniheriw kitci ici kackitatcik. Ki tca ickwasamok 
aniheriw omasinahikaniwawa, e wapamakaniwitcik e mitcetinaniwonik. Ki 
akitcikateriw irikik ka ki itakitakonik aniheriw masinahikaniw: niarano mitana 
tatwaw kice mitato mitana tatowapiskw ki itakitakoniw. 

20Ekotca ni wetci eckam iti mitcetipanak iriniwok ka ki petakik Teperitcikeritci 
otitewiniw kirika eckam kirawe mitcetipanak ka ki tapweritakik. 

E matciparik Éphèse otenak 

21E ickwa aniheriw aiciwepanik, Pwar ki oreritam kitci 
capotoweckak Macédoine kirika Achaïe askiriw, nete tca kitci 
icatc Jérusalem otenak. Ki itew: “Ickwa icaiane nete, kaie actew kitci icaian 
nete Rome otenak.” 

22Aci ki iciticahwew nicw iriniwa ka witcihikospan, Timothée kirika Éraste, nete 
kitci icaritci Macédoine askik. Aric wir tacikepan kiapatc memacic 
neta Asie askik. 

23Ani apitc micta iti arimipariwakopan aniki ka nosanetawaspan Teperitcikeritci 
Omeskanamiriw. 

24Tapan neta peikw iriniw, e ocitaspan ko kekociciriw ka mirwacinik, 
coriawapiskoriw e apatcitaspan. Démétrius icinikasopan. Mikiwamikaniciciriw 
ocitapan e keskinowapatak otaiamihe mikiwamiriw anihi manitokana 
iskwewa Artémis ka icinikatawaspan. Micta coriakewakopan 
anahwe Démétrius kirika otamiro irinima, aniheriw e ocitatcik. 

25Ki mawotcihew anahweriw otamiro irinima kirika kotakihi iriniwa aniheriw 
mitowiriw ka ici otamiroritci, e itatc: “Niwitc iriniwok, ki kiskeritenawaw nipara 
e kanewiikw ohwe ka ici otamiroikw. 

26Aric ki petakanawaw kaie ki wapatenawaw e isparik: anahwe iriniw Pwar ki 
cakosimew iriniwa aka kitci kicterimaritci manitokana iriniwok ka ki ocihatcik. 
Ki tca paskewirew mitcet iriniwa, nama kaie tepirak ota Éphèse otenak, aric 
kekatc kaskina wiec neta Asie askik itekera. 

27Kata mareritcikatew tca kotamirowinino. Nama kaie tepirak anihe, kaie kata 
mareritcikateriw otaiamihe mikiwam anaha ka micta kicteritakositc 
manitokan Artémis. Nama tca aci wewerita kata kicterimakaniwiw, misawatc ata 
e micta kicterimatcik kaskina aniki ka taciketcik neta Asie askik, kaie nte kaskina 
e irikokoskamikarik!” 

28Iriniwok ka ickwa petawatcik ani e iteritci anahweriw Démétrius, ki micta 
kiciwasiwok kirika ki tepitepwewok, e itetcik: “Micta kicteritakosiw 
anahwe Artémis, Éphèse iriniwok ka kicterimatcik!” 

29Aci iti matciparin neta kaskina otenak. Kek iriniwok ki makonewok Gaïusa 
kirika Aristarqua, Macédoine iriniwok aniki e nicitcik, enko anihi Pwar ka 
witcewikotc e pa pimatisitc. Nte ki iciwirewok wiec ko ka nta ici 
mawotcihitonaniwonik. 

30Pwar wi icapan neta e mitcetinaniwonik. Aric aniki kotakihik ka tapwerimatcik 
Cecoca otcinehwepanak Pwara aka neta kitci icaritci. 

31Atita ka nikaniwitcik neta Asie askik ka okwimesimikospan Pwar, irin kotc ki 
pe iciticahamako masinahikaniw e pe otcihikotc aka kitci icatc neta ka ici 
mawotcihitonaniwonik. 

32Mekwata aniki ka ki mawotcihitotcik taci micta matciparitawakopan. Atita 
nanotakosiwakopan kekociciriw otci, peikon kaie kotakihik enkoni kaie wirawaw 
e totakik, kirika mitcet neta e tacitcik nama wirawatc ki otci kiskeritamwakopan 
kekwariw wetci ki mawotcihitonaniwonik. 

33Tapan neta peikw cota iriniw, Arikisan icinikasopan. Cota iriniwok nikanik ici 
okonewok anihi Arikisana kitci nta aiarimweritci. Atita neta ka tacikewaspan 
tepitepwewok e witamawatcik tan e isparinik. Aci Arikisan icpitcitceriw, e wi 
arimwetc neta e mitcetinaniwonik, kitci itetc aka kekociciriw e ki matci 
totamiritci cota iriniwa. 

34Aric aniki ka taciketcik e mitcetinaniwonik ka kiskerimatcik anihi Arikisana e 
cota iriniwiritci, kaskina tapickotc ki tepitepwewok, peikonok e itetcik, wiec nac 
nicwo tipahikan irikik e tepitepwetcik: “Kicteritakosiw Artémis, Éphèse iriniwok 
ka kicterimatcik!” 

35Kek peikw iriniw, mocak ko ka masinahak e ici orakonikaniwonik e 
mawotcihitonaniwonik e irapatisitc, ki kackihew iriniwa kitci natotamiritci, e 
itatc: “Éphèse iriniwok, kaskina awik kiskeritam kirano ka mitawokw aniheriw 
otaiamihe mikiwam anaha ka kicteritakositc Artémis kirika anihi asiniwa ka 
kicteritakosiritci, icpimik ka ki otcipariritci, neta e ici masinasotc Artémis. 

36Tapwe ni anihe, kaskina awik kiskeritam. Ke iti totamekopanen tca, ki ta 
pekatisinawaw kaie aka totamokw kekocic ke ki otci cikeritamekw nanake. 

37Ki ki pe iciwirawawok aniki iriniwok kitci itactahorakaniwitcik, misawatc aka e 
ki otci pa kimotitcik aiamihe mikiwamiskak, kaie aka e ki otci marerimatcik anihi 
kikice kimanitomino Artémis. 

38Kecpin Démétrius kirika otamiro irinima wi itactahoratawe awiriwa, takoniw 
ke ki icatcik kitci tipaskonikaniwonik, kaie tariwa tipaskonike iriniwa. Ekote ke 
ici nta mamicikemotcik! 

39Kecpin e takonokwen kotak kekocic e wi arimotamekw, ki ka orictanano kitci 
mawotcihitonaniwok, mia e itactek irakonikewin kitci totcikatek. 

40Matci pot ki ka itactahorikowinano e ki kokwe cakotcihokw kice okimaw anihe 
otci ka ki isparik okacikak. Ceckwat meka kata iteritakon wetci ki 
mawotcihitoikw kitci tca matciparihitonaniwok. Kaie nama ki ka kackitanano 
kitci nanakaskotamokw wetci ki ici mawotcihitoikw.” 

41Ka ickwa aitetc aniheriw, minawatc ki itew iriniwa kitci matcaritci. 

 Ka ki aitotiskeritci Cecoc otarotakana 20 

Pwar e icatc Macédoine kaie Grèce askik 

1Ka ickwa matciparinik neta Éphèse otenak, Pwar ki mawotcihew ka 
tapwerimaritci Cecoca. Ki aimihew, e sosokimatc. Minawatc ki matcacikawew, 
nete e icatc Macédoine askik. 

2Ki capotoweckam aniheriw askiriw, kirika ki aimihew iriniwa neta ka 
tapwerimaritci Cecoca, mictahi e sosokimatc. Minawatc nete Grèce askik ki icaw. 

3Ekota ka ki taciketc nicto pisimwa irikik. Minawatc wi positcimepan, Syrie askik 
e wi icitcimetc, aric ki petakew cota iriniwa e natowi totamiritci e wi nipahikotc. 
Ki oreritam nitowatc nte kitci ici pimotetc Macédoine askik. 

4Anahweriw iriniwa witcewikopan: Sopater ka icinikasospan (Pyrrhus anihi 
okosa, nte otcipan Bérée otenak), kaie Aristarque kirika Secundus (aniki nte 
otcipanak Thessalonique otenak), minawatc Gaïus (nte Derbe otenak otcipan), 
minawatc Timothée, acitc Tychique kirika Trophime (nte Asie askik otcipanak). 

5Kaskina aniki wirawaw ki nikan matcawok, nete e nta pehiamitcik Troas otenak. 

6Ninan tca, nte ni ki otci posinan Pirip otenak, ka ickwa miparik anihe cota 
aiamihe makocan, “Pakwecikan aka ka opisotc” ka icinikaterik. Minawatc e ickwa 
niarano kickokarik, aci ni ki nakickowananak nete Troas otenak. Ekota ka ki 
tacikeiak peikorakanan irikik. 

Mamitcitc Pwar e kiwotetc neta Troas otenak 

7E mari kicikak e otakocik ni mawotcihitotan, tapickotc kitci mitcisoiak, kirika 
Pwar aiarimwepan neta e ici mawotcihitonaniwonik. Kicepawonike tca, nte aci e 
wi matcaspan, nac e apita tipiskarik irikik ki kakeskwew. 

8Mitcenopan wactenamakana neta aricapik ka ici mawotcihitoiakipan 
icpimitakok mikiwamik. 

9Tapan neta ockinikiw, Eutyche e icinikasotc. Osapiwakanatikok taci apipan. Kek 
ki notekociw, tekaci e capokocitc, mekwata Pwara kinowec e taci kakeskweritci. 
E apitc capokocitc, kek keskat ki nitcipariw neta osapiwakanik, nictowaw e 
icpimitakowonik e otci nitciparitc. Ki pasikopitakaniwiw, aric ki nipo. 

10Pwar ki nitatowiw. Ki nowectaw neta e taci mackociniritci anihi ockinikiwa. Ki 
wakinew, kirika e itetc: “Aka sekisikw! Pimatisiw ni!” 

11Minawatc ki iskwatowiw Pwar. Ki pakwepitew pakwecikana, ki mowew kaie. 
Kinowec kiapatc ki aiarimwew, nac e sakasikeritci pisimwa. Minawatc ki matcaw. 

12Anaha ockinikiw, aci e koski pimatisitc, ki iciwirakaniwiw omikiwamik, ki 
micta mireritamok kaskina aniheriw otci. 

Troas otenak e otci matcatc, nete e icatc Milet otenak 

13Ni ki nikan matcanan e ki nta positcimeak micta tciman, nete kitci 
itahorikoiak Assos otenak. Pwar wir ki oreritamopan kitci motci pimotetc. Ni ki 
tca itatan nete Assos otenak kitci otci posihakitc. 

14Ka ickwa mekwackowakitc neta Assos otenak, ni ki posihanan. Nete tca ni ki 
icanan Mitylène otenak. 

15Minawatc ni ki otci matcanan neta. Nete tipickotc minictikok Chio ni ki ici 
takocininan kecepawok. Minawatc wiapak aci ni ki 
takocininan Samos minictikok. Minawatc kiapatc e kecepawok aci ni 
macakanan Milet otenak. 

16Pwar aci ki oreritamopan kitci capotoweckak Éphèse otenariw. Nama wi 
nokickapan. Wepitapan. Nama kinowec wi iti aitacikepan neta Asie askik. Wi 
kokwe takocinipan nete Jérusalem otenak mia aniheriw e kicikarik cota iriniwok 
ko ka mawotcihitowaspan tato pipona kitci aiamihe makocetcik, Pentecôte ka 
icinikaterik. 

Pwar e aimihatc ka nikaniwiritci neta Éphèse otenak 

17Ka ickwa takociniak Milet otenak, Pwar ki iciticahwew iriniwa Éphèse otenak 
kitci nta wicamaritci anahweriw ka nikaniwiritci neta ka tapwerimatcik Cecoca 
ote kitci pe icaritci Milet otenak. 

18Ka ickwa pe takociniritci, aci itew: “Ki kiskeritenawaw tan e ici pimatisiapan ko 
ka witci tacikemitakokipan, esko e kicikak apitc ka pe icaian ota Asie askik. 

19Ni ki atoskectawaw Teperitciketc, tekaci e tipaterimitisoapan, kaie mitcetwaw 
ni ki kackeriten kirika ni ki maton, kaskina wiec e natowi totamwaspan cota 
iriniwok kitci arimihitcik. 

20Ki kiskeritenawaw nama kekocic ni ki otci katan ke ki ici witcihikoekw. Kaskina 
kekocic ki ki witamatinawaw kaie ki kiskinohamatinawaw, nte e ici 
mitcetinaniwok, peikon kaie nte kimikiwamiwak. 

21Ni ki wicamawok cota iriniwok kaie aniki aka ka cota iriniwitcik kitci 
kweskatisitcik kitci nosanehwatcik Kice Manitowa, kirika kitci tapwerimatcik 
anihi Ka Tiperimitokw Cecoca. 

22Aci anotc ni ka ican Jérusalem otenak, kotc ka ki icitc Miro Manito otcitakotc 
kitci totamwak, aka e kiskeritaman tan ke isparian neta. 

23Ni kiskeriten tepirak, kaskina wiec otenak e icaian, Miro Manito ni 
nanakasomikw kitci nekatcitaian kaie kipohotowikamikok kitci arikoian. 

24Nama aric wiec nit iteriten ohwe nin tipirawe nipimatisiwin, karikec kotc 
kictaiane ohwe otamirowin ka ki miritc Teperitciketc Cecoc kitci itotiskewak: 
kitci tipatcimoctawakik iriniwok Mirwatcimowiniw, Kice Manitowa 
omirotehewiniw e arimotamowakaniwitcik.” 

25“Ni pa icatai neta e ici tacikeiekw, e aiarimotamapan Kice Manito Okimawin. 
Aric aci anotc ni kiskeriten nama otci peikw neta ka taciekw minawatc ki ka 
wapaminawaw. 

26Ekoni wetci ititakok anotc: kecpin peikw onicike neta e taciekw, namaiew ni 
nin ka totaman. 

27Ki ki meka witamatinawaw kaskina ka ki itactatc Kice Manito kitci totak. Nama 
kekocic ki ki otci katatinawaw. 

28Nakatawerimitisokw kirawaw tipirawe, kaie nakatawerimakok kaskina iriniwa 
Miro Manito ka ki miritakw kitci mihimekw. Mia maritcenici iriniw ka miro 
nakatawerimatc omaritcenicima, nanakatcihakok kaskina ka tapwerimatcik 
Cecoca. Enko meka ka otapinawatc Kice Manito, osam e ki niporitci tipirawe 
Okosa, e macikowinik omikoriw. 

29Ni kiskeriten, ickwa matcaiane, matci iriniwok ki ka pe natawapamikowawok 
kirika kata wi arimihewok anahweriw ka tapwerimaritci Cecoca, mia mahikan e 
pe nta nipahatc maritcenica kitci itotisketcik. 

30Wawatc kirawaw neta e taciekw, kata tawok atita iriniwok ke pe kiraskitcik 
kitci paskewiratcik kitci nosanehikotcik iriniwa ka tapwerimaritci Cecoca. 

31Nanakatisikw tca, kirika aka wiskat onikekw: nicto pipona irikik, e kicikak 
peikon kaie e tipiskak, tato neta e taciekw aspinikotc e ki nanakasomitakok. 
Wawatc kaie ni matotai e nekateritamapan e nanakasomitakokipan.” 

32“Anotc tca aci, ni pakoserimaw Kice Manito kitci kanawerimitakw, kirika kitci 
miritakw omirotehewin, mia ka ki itetc otitewinik. Kackitaw kitci 
mackawisihitakw e asperimototawekw, kaie kitci miritakw kaskina ka ici 
kanaweritamawatc otirinima. 

33Nama ni ki otci nataweriten coria, osawo coria, kekotc awik owikasim. 

34Kirawaw tipirawe ki kiskeritenawaw e ki otamiroian nin tipirawe kitci ki 
kanewian ke otci pimatisiak, nin kaie aniki iriniwok ka pa witcewitcik. 

35Kaskina ka ki totaman, ki ki wapatahitinawaw kitci otamironaniwok kitci ki 
witcihakaniwitcik ka kitimakisitcik. Ni mikawin meka ka ki itetc wir tipirawe 

Teperitciketc Cecoc: ‘Kirawe caweritakon e miriwaniwok patok e 
mirikosinaniwok.’” 

36Ka ickwa aniheriw aitetc, Pwar acitc kaskina tapickotc ki nipiskowok, kaie ki 
aiamihawok. 

37Kaskina matopanak e wakinatcik Pwara kirika ki otcemewok e 
matcacikowatcik. 

38Kackeritamwakopan e ki itikotcik aka awocamec kitci wapamatcik. Minawatc 
kaskina ki witcewewok asko rarewak e nta positcimeritci micta tcimanik. 

 Ka ki aitotiskeritci Cecoc otarotakana 21 

Pwar e icatc Jérusalem otenak 

1Ka ickwa nakatitoak e micta kackeritamakipan, ni ki matcehonan, nete tca 
icikowiskw ni ki icitcimanan minictikok Cos ka icinikatek. Kecepawok minawatc 
nete ni ki ici takocatohonan kotak minictikok, Rhodes ka icinikatek. Minawatc 
neta e otci matcaiak, nte ni ki itahorikowinan Patara otenak. 

2Minawatc ni ki petakanan e takonokopanen neta micta tciman, nete e 
icitcimemakak Phénicie askik. Ni ki positcimanan e matcehoak. 

3Pecotcik Chypre minictikok ni ki iti takocatohonan, e miro wapatamak. 
Cawonok tca itekeanakak ni ki icitcimaninan, nete Syrie askik itekera e 
icaiak. Tyr otenak ni ki ici macakanan, ekota e ici kapanasonaniwok. 

4Ni ki miskawananak neta ka tapwerimatcik Cecoca. Peikorakanan tca irikik ni ki 
witci tacikemananak. Miro Manitowa ki itikopanak aniki iriniwok kitci 
witamawatcik Pwara aka kitci icaritci Jérusalem otenak. 

5Aric ka ickwa peikwo manactakanakak, aci minawatc ni ki matcanan. Kaskina e 
tacitcik acitc owiwawa kaie onitcaniciwawa ni ki nosanehikonanak, nac esko 
otenawonik. Neta rarewak kitcikamik ni ki nipiskonan e aiamihaiak. 

6Minawatc ka ickwa kaskina mamitcitc matcacikatoak, ni ki positcimanan micta 
tcimanik. Wirawaw tca ki kiwewok omikiwamiwak. 

7 Tyr otenak ni ki otci matcehonan, nete Ptolémaïs otenak e ici takocatohoak. Ni 
ki arimikowananak neta ka taciketcik ka tapwerimatcik Cecoca, kirika peikwo 
kickwa ni ki witci tacikemananak. 

8Minawatc kecepawok ni ki matcanan. Nte ni ki ici takocininan Césarée otenak. 
Ni ki pitakewanan neta Pirip omikiwamik. Enko anahwe ka pa tipatcimospan ko 
Cecoca otci. Ekota ka ki tacikewakitc omikiwamik. Anahwe Pirip, enko kaie 
peikw neta e nicowatciritci ka ki orapamakaniwaspan iriniwok 
neta Jérusalem otenak, aniheriw kitci irapatisitcik kitci mitatcik mitcimiriw, 
kirawe kitci witcihakaniwiritci cikawa. 

9Newiripana otanisa aka e nipowiritci ka nikan tipatcimorispana ko Kice 
Manitowa otci. 

10Aci mitceto kickwa ni tacikatan neta. Kek ki pe takociniw neta peikw iriniw ka 
nikan tipatcimotc ko, Judée e pe ototetc, Agabus icinikasopan. 

11Ni ki pe natawapamikonan. Ki maninamawew Pwara opokotehoniw. Ekoni ka 
ici takopititisotc, ositik kaie otcitcik, aniheriw pokotehona e ki apatcihatc, kirika 
ki itew: “Enko ohweriw ka ki itetc Miro Manito: ‘Anahwe iriniw ka opokotehonitc 
ohweriw, ekoni ke itapikatikotc cota iriniwa nete Jérusalem otenak, minawatc 
kata iciwiriko nte wiec aka ka cota iriniwiritci kitci tipaskonikotc.’” 

12Ka ickwa petawakitc ni e itetc, ninan kirika aniki ka tapwerimatcik Cecoca 
neta Césarée ka taciketcik, kaketin ni ki itanan Pwar aka kitci icatc 
nete Jérusalem otenak. 

13Aric ki itew: “Kekwan wetci matoiekw kirika tca wetci natowi totamekw kitci 
atweritcikeian? Aci meka nit ickwa aikan aka tepirak kitci takopitikoian, aric kaie 
matci kitci nipoian nete Jérusalem otenak, anihe otci e atoskectawak 
Teperitciketc Cecoc.” 

14Aric aka e ki otci cakosimakitc, ni ki ponimanan kaie ni ki itanan: “Teperitciketc 
otiteritamowin kitci icinakonik!” 

15Ka ickwa tacikeiak neta memacic, ni ki nisawinan kirika ni ki 
matcanan, Jérusalem otenak kitci icaiak. 

16Atita ka tapwerimatcik Cecoca neta ka tacikewaspan Césarée otenak ni ki 
witcewikonanak. Ni ki iciwirikonanak nte ke tacikehikoiak, anahwe 
omikiwamik Mnason ka icinikasotc. Anahwe iriniw nte 
otcipan Chypre minictikok. Aci weckatc tapwerimepan Cecoca. 

Pwar e nta kiwotamatc Caka 

17Ka takociniak neta Jérusalem otenak, aniki ka tapwerimatcik Cecoca ki micta 
mireritamok e wapamimitcik. 

18Minawatc kecepawonik ni ki witcewikonan Pwar e nta kiwotamatc Caka. Ekota 
e ici mawotcihitowaspan kaskina ka nikaniwitcik aniki otci ka tapwerimatcik 
Cecoca. 

19Pwar ki arimikawew kirika wewerita ki tipatcimoctawew kaskina ka ki 
aitotamiritci Kice Manitowa e ki iciticohikotc kitci natawapamatc aka ka cota 
iriniwiritci. 

20Ka ickwa petawatcik, ki mirwatcimewok Kice Manitowa. Minawatc ki itewok 
Pwara: “Niwitcicanan, ki wapaten ia tca, mictahi mitcetiwok cota iriniwok aci 
anotc ka tapwerimatcik Cecoca, aric kiapatc kaketin nosanetawok aiamihe 
irakonikewiniw. 

21Ki itakaniwiwok e kiskinohamawotcik kaskina cota iriniwok nte ka taciketcik 
ka ici tacikeritci aka ka cota iriniwiritci, kitci wepakonakik Moïse otaiamihe 
irakonikewiniw, kirika aka kitci kicawatocwakaniwiritci okosiwawa, kaie aka 
kitci nosanetatcik ka ki ici pimatisiritci weckatc otaniskotape omocomiwawa ka 
cota iriniwirispana. 

22Tan tca ke ki totamokw? Kata meka ketcinatc petakewok e ki pe takociniin. 

23Ninan nit iteritenan ohwe kitci totamopan. Tawok ota new iriniwok e ki nespi 
tapwetcik kitci itotisketcik kekociciriw Kice Manitowa otci. 

24Ki ka matcewirawok aniki iriniwok. Nta aiamihe kisisipasotawe, ekoni kaie kir 
ke totaman. Acitc kicikamowik irikik ke itakitakonik. Ekoni kitci ki kackipatakik 
octikwaniwaw kitci kiskeritakositcik tapwe e ki itotisketcik ka ki itetcik Kice 
Manitowa otci. Ekota tca kaskina ke otci kiskeritakik aka e tapwaniwonik 
aniheriw ka ki ici arimomikoin, aric tca kaie kir e sapitaman 
otirakonikewin Moïse. 

25Minawatc aniki aka ka cota iriniwitcik ka ki iti nosanehwatcik Cecoca, ni ki 
masinahamowananak e ki witamawakitcik tan ka ki ici oreritamak: aka kitci 
mitcikik aniheriw wiasiriw awesisa ka ki ickwaswakaniwiritci e 
pakitinikaniwonik manitokana otci, kirika aniheriw wiasiriw awesisa ka ki 
nakwatakaniwiritci, kaie aka kitci mitcikik awesisa omikoriw, kaie aka kitci 
pacikwatisitcik.” 

26Aci Pwar ki witcewew anihi e newiritci iriniwa, kirika minawatc kecepawonik 
kaskina ki aiamihe kisisipasowok, kotc ka itacterik kitci totcikaterik aka kitci 
iteritakositcik ometciwok cota aiamihewinik itekera. Minawatc ki icaw kitci 
aiamihe mikiwamik kitci tipatcimotc tan apitc mia kecikarik ke ickwaparinik 
kiapatc kitci iteritakositcik ometciwiwok, aci tca kitci ki aiamihe 
pakitinikaniwonik wirawaw otci, tato neta e tacitcik. 

Pwar e makonakaniwitc kitci aiamihe mikiwamik 

27E iti ickwa nicowaso kicikokarik, cota iriniwok Asie askik ka otcitcik ka 
wapamatcik Pwara neta kitci aiamihe mikiwamik, ki cikimewok kaskina iriniwa 
neta kitci kiciwasiritci. Ki makonewok anihi Pwara, 

28e tepitepwetcik e itetcik: “Israël iriniwok, pe nta witcihicinan! Enko ohwe 
iriniw kaskina wiec ka pa kakeskwetc, kaskina kaie awiriwa e witamawatc aka 
kitci kicterimaritci Israël iriniwa, aka kaie kitci kicteritcikaterik Moïse otaiamihe 
irakonikewiniw kaie ohweriw kitci aiamihe mikiwamiriw. Aci tca anotc, wawatc 
ki pitakewirew aka ka cota iriniwiritci ota kitci aiamihe mikiwamik. Aniheriw tca 
e ki totak, ki ometciwotaw ohweriw kitci aiamihe mikiwamiriw ka 
kitcitwaweritakonik!” 

29Wetci itewakopanen aniheriw, osam e ki wapamawaspan Pwara e pa 
witcewaritci peikw iriniwa, Trophime icinikasoripana. Nama cota iriniwiripan. 

Nte otciripan Éphèse otenak. Iteritamwakopan tca, Pwar ki pitakewirew neta 
kitci aiamihe mikiwamik. 

30Kek kaskina wiec neta otenak micta matciparin. Kaskina wiec pe otcipatawok 
iriniwok. Makonewok Pwara e orowipitatcik kitci aiamihe mikiwamik. Ekotca 
tecikotc e ici kipahakik micta ickwatemiriw. 

31Natowi totamopanak kitci nipahatcik Pwara, nac ki pe witamawakaniwiw 
anahwe ka tiperimatc Romain cimakanica e micta matciparinik kaskina wiec 
neta Jérusalem otenak. 

32Tecikotc ki matcewirew anahweriw cimakanica ka nikaniwiritci kirika 
otirinima, kaie ki ispatawok neta e ici mitcetinaniwonik. Iriniwok ka wapamatcik 
anihi cimakanica ka nikaniwiritci kirika kotakihi cimakanica ki ponihewok e 
macikowatcik Pwara. 

33Aci naha ka nikaniwitc pecotcik ki natawapamew Pwara. Ki itew kitci 
makonakaniwiritci kirika kitci takopitakaniwiritci, nicw piwapiskwapiriw kitci 
totcikaterik. Minawatc ki kokwetcimew, awiriwa ni anihi kirika tan ka ki 
totamiritci. 

34Aric neta e mitcetinaniwonik, papitoc aitewok e tepitepwetcik, atita peikw 
kekociciriw e aitetcik, kotakihik kotakeriw kekociciriw aitewok. Anaha ka 
nikaniwitc nama nisitotam, osam papitoc e aiteritci iriniwa. Nitowatc ki itew kitci 
iciwirakaniwiritci Pwara nete cimakaniciwikiwamik. 

35E iti takocikik iskwatowakanik neta cimakaniciwikiwamik, cimakanicak 
arimatc ki iti miwirewok, osam e apitc kiciwasitcik iriniwok. Kaketin 
kokwepickowewok. 

36Kaskina meka nosanehwepanak, e tepitepwetcik e tca aitetcik: “Kitci 
nipahakaniwiritci!” 

Pwar e arimitakositc 

37Apitc ka iti pitakahakaniwitc Pwar neta cimakaniciwikiwamik, aci itew anihi ka 
nikaniwiritci: “Matci ia ki witamatin kekocic?” Ka nikaniwiritci itiko: 
“Ka! Grec arimwewin iani kit arimwan! 

38Namaiew tca kir anahwe Égypte iriniw, aka weckatc ote ka ki micta 
matciparitwatc kirika ka ki matcewiratc newaw kice mitato mitana tato iriniwa, 
nte e ki iciwiratc neta askik ka ici cipewatawokarik?” 

39Pwar itew: “Nin, ni cota iriniwin. Nete ni ki taci nitawikin Tarse otenak. Anihe 
otenaw micta kicteritakon, nete Cilicie askik itekera. Ki pakoserimitin kitci 
pakitiniin kitci aimihakik iriniwok.” 

40Ki pakitiniko anihi ka nikaniwiritci kitci arimwetc. Aci Pwar iskwatowakanik 
taci nanipowiw kirika icpitcitceriw aka kitci kitoritci iriniwa. Tekaci nama 
kitonaniwoniw. Aci arimwew Pwar, araméen arimwewiniw e ici aiarimwetc: 

 Ka ki aitotiskeritci Cecoc otarotakana 22 

1“Niwitcicanak kirika otawiwok, natotacikw ohwe anotc ka wi iteian e wi 
nanakaskohikeian.” 

2Ka petawatcik araméen e ici arimweritci, aci kirawe iti pekatisiwok. Aci Pwar 
itew: 

3“Ni cota iriniwin ni. Nete ni ki taci nitawikin Tarse otenak, Cilicie askik itekera. 
Aric ota ni ki taci matcekin Jérusalem otenak. Gamaliel ka ki kiskinohamawitc. 
Wewerita ni ki kiskinohamakw kitci nosanetawak aniheriw cota aiamihe 
irakonikewiniw tapickotc kitaniskotape kimocominowok ka nosanetawaspan. Ni 
ki mantokason kitci atoskectawak Kice Manito, mitowi kaskina kirawaw anotc. 

4Ni ki itotiskan kitci nekatcihakaniwitcik mitcet iriniwok kaie iskwewok ka 
nosanetawaspan Teperitcikeritci Omeskanamiriw, mitcet tca kitci 
nipahakaniwitcik. 

5Kice makatewokorew kirika aiamihe okimawok neta ka ici Kitci 
Tipaskonikaniwok kata ki witamok tapwe anihe ka iteian. Wirawaw tipirawe ki 
masinahamowepanak owitci cota makatewokorewawa nete ka 
tacikerispana Damas otenak e witamawatcik awin nin. Ni ki iciwitan anihi 
masinahikana nete Damas otenak, e ki icaian nete kitci makonakik iriniwok ka 
nosanehwawaspan Cecoca nete, kitci iciwirakik Jérusalem otenak kitci 
kicakonakaniwitcik.” 

Pwar e tipatcimotc ka isparitc ka kweskatisitc 

(Natawapata kaie Ka ki aitotiskeritci Cecoc otarotakana 9.1-19; 26.12-18) 

6“Mekwata meskanak e pimoteiapan kirika aci e iti 
pecowapataman Damas otenaw, aci wiec iti apita kicikapan. Kek keskat ki pe 
wactew e micta sokactek, wakwek e pe otactek, e waskackakoan. 

7Ni ki pakicinin motcik kirika ni ki peten e itikoian: ‘Saul, Saul, kekwan wetci 
nekatcihiin?’ 

8Ni ki itan: ‘Awin ni kir, Teperitcikein?’ Ni ki itikw: ‘Nin Cecoc, Nazareth ka otcitc, 
ka nekatcihiin.’ 

9Aniki ka pe witcewiwaspan wapatamopanak e pe wacterik, nama aric ki otci 
petamok e aimihikoiwak. 

10Aci ni ki kokwetcikemon: ‘Tan ke totaman, Teperitcikein?’ Aci Teperitciketc nit 
itikw: ‘Pasiko. Ica nete Damas. Ekota neta ke witamakoin kaskina ka ici 
nataweritak Kice Manito kitci totaman.’ 

11Nama ni wapitai, e apitc osam sokactek anihe e wactek. Niwitcewakanak ni ki 
otapiniskenikok kirika ni ki iciwirikok neta Damas otenak.” 

12“Tapan neta peikw iriniw, Ananias icinikasopan. Miro aiamihawatisipan kaie 
nosanetapan kitirakonikewininariw, kirika kaskina cota iriniwok 
nete Damas otenak kicterimepanak. 

13Ni ki pe natawapamikw. Pecotcik pe nanipowiw, kirika ni ki itikw: ‘Saul, 
niwitcican, ki witamatin kitci koski wapiin.’ Tecikotc ni ki mirwatisin. Ni ki tca 
wapamaw. 

14Kiapatc Ananias ki itew: ‘Kice Manito, anihi kitaniskotape kimocominowok ka 
nosanehwawaspan, ki ki nikan orapamikw kitci kiskeritamowotc otiteritamowin, 
kitci wapamatc anahwe wircike icikowisk ka iteritakositc, kirika kitci petawotc e 
arimwetc wir tipirawe. 

15Ki ka tipatcimon meka wir otci, kitci witamawotcik kaskina iriniwok anihe ka ki 
ici wapataman kirika ka ki ici petaman. 

16Anotc tca, kekwan wetci pehoin kiapatc? Pasiko. Sikahataso kirika pakoserim 
Teperitciketc kitci nataweritamawotc kitci kisisiparisk, kitci tca kasihikatek 
kipactatowin.’” 

Pwar e tipatcimotc e ki iciticohwakaniwitc kitci nta tipatcimoctawatc aka ka cota 
iriniwiritci 

17“Minawatc ni ki kiwan Jérusalem otenak. Mekwata e taci aiamihaiapan neta 
kitci aiamihe mikiwamik, kekocic ni ki itapataman. 

18Ni ki wapamaw Teperitciketc kirika e icitc: ‘Tactapi, wipatc orowi 
neta Jérusalem otenak. Aniki meka neta ka taciketcik nama ni kata tapwetamok 
ke itein, nin ke ici tipatcimiin.’ 

19Ni ki itwan: ‘Teperitcikein, kiskeritamok e icaiapan ko cota aiamihe 
mikiwamiskak kitci makonakwapan kirika e totamapan kitci 
macikowakaniwitcik aniki ka tapwerimiskik. 

20Kaie ka nipahakaniwitc Étienne, anahwe ka tipatcimospan kir otci, kaie nin ni 
tacikatai neta. Kaie nin ni ki ici naherimawok aniki ka ki nipahatcik, kaie ni ki 
kanaweritamawawok okapotowaniwawa wirawaw otci.’ 

21Aric ni ki itikw Teperitciketc: ‘Matca! Warawik meka ki ka iciticohotin, kitci 
natawapamatcik aniki aka ka cota iriniwitcik.’” 

Pwar acitc ka tiperimatc Romain cimakanica 

22Aniki iriniwok e mitcetitcik natotawepanak Pwara, nac aniheriw ka ickwa 
iteritci kitci iciticohwakaniwitc kitci natawapamatc aka ka cota iriniwiritci. Aci 
nta micta tepitepwewok, e tca itetcik: “Matca nipahakw anaha iriniw, aka kitci 
nokositc! Nipahakw! Nama wawatc tipi asiteritakosiw kitci pimatisitc ota askik!” 

23Nanotakosipanak. Manipatamopanak okapotowaniwaw, kirika icpimik 
iciwepinamopanak mirikosiriw. 

24Aci ka tiperimatc Romain cimakanica ki itew kitci pitakahakaniwiritci Pwara 
neta cimakaniciwikiwamik, kirika kitci pasakactehwakaniwiritci, nac kitci 
witamiritci kekwariw wetci nanotakosinaniwanik. 

25Aric ka ickwa takopitakaniwitc aci kitci pasakactehwakaniwitc, Pwar itew anihi 
cimakanica ka nikaniwiritci neta: “Actew ia ni kitci pasakactehwekw awik 
e Romain iriniwitc, aka moci wewerita e ki otci tipaskonakaniwitc?” 

26Ka ickwa petak aniheriw, anaha cimakanic ka nikaniwitc ki nta witamawew 
anihi ka tiperimikotc, e nta itatc: “Tan ke totaman? Romain iriniwiw anahwe!” 

27Anaha ka tiperimatc cimakanica pe natawapamew Pwara e kokwetcimatc: 
“Witamaci, tapwe ia kir ki Romain iriniwin?” Pwar itew: “Ehe.” 

28Aci itew anaha ka tiperimatc cimakanica: “Ni ki kicikason micta nipara coria 
kitci ki Romain iriniwian.” “Nin tca,” itew Pwar, “ni Romain iriniwin esko ka 
nitawikian.” 

29Tecikotc aikatekapowiwok aniki ka wi pasakactehwawaspan kitci arimweritci. 
Kaie wir sekisiw anaha ka tiperimatc cimakanica, aci e kiskerimatc Pwara 
e Romain iriniwiritci, wir e ki itespan kitci takopitakaniwiritci, piwapiskwapiriw 
kitci totcikaterik. 

Pwar e iciwirakaniwitc neta ka ici mawotcihitoritci cota iriniwa Ka Kitci 
Tipaskonikeritci 

30Ka tiperimatc cimakanica wi nanto kiskeritamopan kekwariw mia cota 
iriniwok ka ici itactahoratcik Pwara. Ekoni wetci kecepawonik ki itetc kitci 
maninamowakaniwiritci opiwapiskwapimiriw, kirika ki itew anahweriw cota 
makatewokorewa ka tiperitamiritci kaie anihi kaskina cota iriniwa Ka Kitci 
Tipaskonikeritci kitci mawotcihitoritci. Minawatc ki iciwirew neta Pwara. Ki 
nanipowihew nikanik. 

 Ka ki aitotiskeritci Cecoc otarotakana 23 

1Pwar tipickotc ki kanawapamew anahweriw cota iriniwa Ka Kitci 
Tipaskonikeritci, e itatc: “Niwitcicanak, ni kiskeriten nitehik mocak icikowisk e ki 
icinakok ka totaman, Kice Manito e atoskectawak, nac ohweriw e kicikarik.” 

2Ka ickwa itetc aniheriw, Kice makatewokorew Ananias ki itew anahweriw 
iriniwa neta pecotcik ka tacikeritci Pwara e ici nanipowiritci kitci 
otamitonehwakaniwiritci. 

3Minawatc Pwar ki itew: “Kice Manito ki ka otamohokw, kir ka micta 
kiskeritamikasoin! E icinakosiin, mia mitowi ka opimetakak ka ki wapekahikatek 
aka kitci nokok e ometciwok! Kit apin neta kitci tipaskoniin, e iterimitisoin, ‘ni 

nosanetan aiamihe irakonikewin,’ aric ki pikotan anihe irakonikewin e ki itein 
kitci otamohokoian.” 

4Aniki ka witcikapowictawatcik Pwara itewok: “Ki papirotowaw kitci 
makatewokorew, Kice Manitowa ka atoskectawatc!” 

5Pwar itew: “Niwitcicanak, nama ni kiskerimatai e kitci makatewokorewitc. 
Tapwe wirata itemakan Kice Manito Omasinahikanik: ‘Nama ki ka papirotowaw 
ka nikaniwitc kitaskiwak.’” 

6Pwar kiskerimepan anahweriw cota iriniwa ka apiritci neta, Ka Kitci 
Tipaskonikeritci ka icinikatakaniwiritci, atita neta e taciritci 
e Sadducéen iriniwiritci, kaie anahweriw kotakihi e taciritci 
e Pharisien iriniwiritci. Ekoni wetci tepwetc Pwar, e sokitakositc, kaskina neta ka 
tacikeritci e itatc: “Niwitcicanak, kaie nin ni Pharisien iriniwin. Peikon kaie wir 
notawi Pharisien iriniwiw. Wetci tca ki pe iciwiriekw kitci tipaskoniekw, osam 
tepirak e asperimoan ka nipotcik kitci apitcipatcik.” 

7Ka ickwa itetc aniheriw, Pharisien iriniwok kaie aniki Sadducéen iriniwok ki 
aimihitowok. Ki iti kikatowok. 

8Pharisien iriniwok meka tapwetamok ka niporitci kitci apitciparitci. 
Tapwetamok kaie e taritci aceriwa kaie matci manitowa. Minawatc 
aniki Sadducéen iriniwok nama otci peikw aniheriw tapwetamok. 

9Ki micta kakiciwewok e aimihitotcik, eckam mocak e iti kiciwekitatotcik. Atita 
ka kiskinohamaketcik aiamihe irakonikewiniw ka Pharisien iriniwitcik ki 
pasikowok aka e mirotowatcik, e itetcik e micta kiciwetcik: “Nama kekocic ni 
miskenan e ici maratanik anahwe iriniw Pwar ka itactahorakaniwitc. Manitowa 
kekotc aceriwa pot ki aimihikotake!” 

10Nac ki iti micta matcipariwok e kikatotcik. Anahwe ka tiperimatc cimakanica ki 
koctam kitci tetipanirakaniwiritci anihi Pwara. Ekoni wetci ki itatc 
ocimakanicima kitci icaritci nte e ici taciketcik makatewokorewok, kitci tca 
maskamakaniwiritci anihi Pwara, kitci iciwirakaniwiritci neta 
cimakaniciwikiwamik. 

11Minawatc e tipiskak, Pwar ki pe natawapamiko Teperitcikeritci, e itikotc: 
“Sokitehe! Ki ki tipatcimin ota Jérusalem otenak, ekoni kaie e actek kitci nta 
totaman Rome otenak.” 

Cota iriniwok e natowi totakik kitci nipahakaniwiritci Pwara 

12Kecepawonik atita cota iriniwok ki oreritamok ke totcikaterik kitci 
nipahakaniwiritci Pwara. Kaie kaskina tapickotc ki nespi tapwewok aka kitci 
mitcisotcik, aka kaie kitci minikwetcik, nac kitci ickwa nipahakaniwiritci Pwara. 

13Aniki ka ki itetcik, nemitana awocamec taciwakopan. 

14Ki natawapamewok cota makatewokorewa ka tiperitamiritci kaie cota aiamihe 
okimawa, e nta itatcik: “Ni ki nespi tapwanan aka kekocic kitci mitciak nac kitci 
ickwa nipahakaniwitc Pwar. 

15Kirawaw kaie kaskina aniki cota iriniwok Ka Kitci Tipaskoniketcik, 
nataweritamawakw anahwe cimakanic ka nikaniwitc kitci pe iciwirakaniwiritci 
Pwara ota e ici apiekw. Ki ta itekasonawaw kirawe e wi nta kiskeritamekw 
kekwariw e ici itactahorakaniwitc. Ninan tipirawe, aci nit ickwa werictanan kitci 
totamak kitci nipahakaniwitc epwamoci takocik ota.” 

16Aric peikw otawacima Pwar, omisa anihi okosiriw, ki petam e arimweritci 
anahweriw iriniwa aci e ki oreritamiritci ke totamiritci. Ki icaw neta 
cimakaniciwikiwamik neta e ici kanaweritakosiritci Pwara. E pitaketc, ki 
natawapamew, kaskina e ki witamawatc ka ki ici petak. 

17Minawatc Pwar ki wicamew peikw cimakanica ka mihikotc, e itatc: “Iciwiri 
ohwa ockinikiw kokimamik. Takoniw kekociciriw ke witamawatc.” 

18Cimakanic ki matcewirew anihi ockinikiwa, e iciwiratc kitci cimakanicik, e itatc: 
“Anaha iriniw ka kanawerimak, Pwar, ni ki wicamikw kaie ni ki itikw kitci pe 
iciwirak ohwa ockinikiw. Kekociciriw ki wi witamakw.” 

19Anahwe cimakanic ka nikaniwitc ki otapiniskenew anihi ockinikiwa, 
wircikewaw e iti matcekapowitcik, e kokwetcimatc: “Tan wa iciin?” 

20Aci itiko: “Cota iriniwok ki ici nahitatowok kitci nataweritamatakw kitci 
iciwirekw Pwar wapake neta ka ici mawotcihitoritci makatewokorewa Ka Kitci 
Tipaskonikeritci. Ki nahitatowok kitci itetcik: ‘Aniki Ka Kitci Tipaskoniketcik 
nataweritamok kirawe wewerita kitci nta kiskeritakik ka ki totamiritci.’ 

21Aka aric tapwetowik! Awocamec nemitana kata taciwok iriniwok ke kasotcik 
kitci makonatcik nimocomeca. Ki nespi tapwewok kaskina e tacitcik aka 
kekociciriw kitci mitcikik kaie aka kitci minikwetcik, nac kitci ickwa 
nipahakaniwiritci nimocomeca. Petawok tepirak kitci itein, ‘Ehe.’” 

22Aci anahwe ka nikaniwitc cimakanic ki itew anihi ockinikiwa aka awiriw kitci 
witamawaritci ka ki pe nta witamiritci. Ekoni ka ici itatc kitci kiweritci. 

Pwar e iciticohwakaniwitc kice okimak, Félix ka icinikatakaniwiritci 

23Minawatc anahwe cimakanic ka nikaniwitc ki wicamew nicw ocimakanicima, e 
itatc: “Mawotcihakok nicwaw mitato mitana cimakanicak, kaie nicowaso 
mitana kotakihik cimakanicak ka okitapitcik otitikomiwak, kaie nicwaw mitato 
mitana kotakihik cimakanicak ka takonatcik ocimakanimiwawa. Kaskina ickwa 
nisawikw kitci icaiekw nete otenak Césarée cakitato tipahikaneake ke otakocik. 

24Nisawihakok kaie atikok ke miwiratcik Pwara. Nete ki ka iciwirawaw kice 
okimak Félix, aka wiec kitci iti iciwepasitc.” 

25Ki tca masinaham masinahikaniw, ohweriw e itacterik: 

26“Kwei, kir kice okimaw ka kicteritakosiin, Félix. Nin Claude Lysias ka 
masinahamatan. 

27Cota iriniwok ki makonewok ohweriw iriniwa ka pe iciticohwamiki. Ki 
iteritamok kitci nipahatcik. Aric ka witamakoian Romain askik e ici masinasotc, 
ni ki icanan kirika nicimakanicimak neta ka ici kanawerimakaniwispan e ki 
wikotcihakitc. 

28Ni ki nta kiskeritenan tan e ici itactahoratcik cota iriniwok. Ni ki tca iciwiraw 
anahwe Pwar neta ka ici mawotcihitoritci ko cota makatewokorewa 
acitc Pharisien iriniwa, ka Kitci Tipaskoniketcik. 

29Ni ki itikok e itactahoratcik Pwara e ki pikotaritci otaiamihe irakonikewiniwaw. 
Aric nama kekociciriw ki otci matci totam kitci kackitamasotc kitci ki otci 
nipahakaniwitc kekotc kitci ki otci kipohwakaniwitc. 

30Minawatc ni ki witamakowin cota iriniwok e ki nikan werictatcik kitci 
nipahatcik. Tecikotc ni ki iteriten kitci pe iciticohwak kitci natawapamisk, kaie ni 
ki itawok aniki ka ki itactahoratcik kir tipirawe kitci pe natawapamiskik, kitci 
witamaskik e ici itactahoratcik.” 

31Minawatc aniki cimakanicak ki totamok ka ki itakaniwitcik kitci itotisketcik. 
Mekwata e tipiskarik ki matcewirewok anihi Pwara, nete e iciwiratcik 
otenak Antipatris ka icinikaterik. 

32Kecepawonik cimakanicak ka motci pimotetcik ki koski kiwewok nete 
cimakaniciwikiwamik. Ki pakitinewok kotakihi cimakanica ka okitapiritci 
otitikomiwarik kitci takociwiraritci nete e iciwiratcik Pwara. 

33Kotc e ickwa takocikik neta Césarée otenak, aniki cimakanicak ki mirewok 
masinahikaniw kice okimawa, kaie e itatcik: “Ohwa iriniw Pwar ka icinikasotc, 
aci kir ki tiperimaw.” 

34Ki tapwatam aniheriw masinahikaniw anahwe kice okimaw. Ki kokwetcimew 
Pwara kekw askik wetciritci. Ki itiko: “Cilicie askik.” 

35Minawatc anahwe kice okimaw ki itew: “Kecko nanake kiapatc ki ka 
kokwetcimitin, takocikawe ka itactahoriskik.” Ki itew ocimakanicima kitci 
kanawerimaritci Pwara neta kice okimawikiwamik Hérode. 

 Ka ki aitotiskeritci Cecoc otarotakana 24 

Pwar ka itactahorikotc cota iriniwa 

1Ka ickwa niarano kickokarik, aci kitci makatewokorew, Ananias ka 
icinikatakaniwitc, ki takociniw neta Césarée otenak, e pe witcewatc atita cota 
aiamihe okimawa kaie peikw arimitakosi iriniwa ka icinikasoritci Tertullus. Ki 
natawapamewok kice okimawa Félix, e nta witamawatcik e ici itactahoratcik 
Pwara. 

2Minawatc ki wicamewok Pwara. Anahwe arimitakosi iriniw Tertullus ki 
itactahorew Pwara, e itatc anihi Félix: “Nokimam, kir ota wewerita e mihiak, 
kinowec miroparihitonaniwon ota askik e irikokwak ka tiperitaman. E miro 
okimawiin, mitcetiwok kitirinimak pa pitoc e isparitcik kitaskik. 

3Mocak ki wi naskomitinan anihe otci. Micta mikwetc kit ititinan. 

4Nama aric kinowec ki wi otamihitin. Ekoni wetci pakoserimitan kimirotehewin 
memacic kitci natotawiin. 

5Ni ki nanakatcihanan anahwe iriniw Pwar e micta matciparitatc. Totam kitci ki 
matciparihitoritci kaskina cota iriniwa ota askik, kaie nikaniwiw aniki otci ka 
nosanehwatcik anihi Nazareth iriniwa. 

6Wawatc ki kotcitaw kitci matci aiamihaniwonik kitci aiamihe mikiwamik, aka 
awocamec kitci kitcitwaweritakonik kitci aiamihe mikiwamiriw. Ni ki tca 
makonanan. [Ni ki nataweritenan kitci tipaskonakitc e itactek aiamihe 
irakonikewinik cota iriniwok otaiamihewiniwak. 

7Aric anahwe ka nikaniwitc cimakanic ka icinikasotc Lysias ni ki pe nta 
maskamakonan, omackawisiwiniwaw e ki apatcitatc. Ni ki pe nta 
kaketcitcitcenamakonan. 

8Minawatc anahwe Lysias ni ki itikonan kitci pe natawapamitak, kitci pe nta 
witamatak e ici itactahorakitc anahwe Pwar.] Kecpin tca kokwetcimate anahwe 
iriniw, ki ka kiskeriten kir tipirawe e tapwemakanik kaskina aniheriw ka ici 
itactahorakitc.” 

9Cota iriniwok kaie wirawaw neta e tacitcik ki itewok kitci itactahorakaniwiritci 
anihi Pwara, e itetcik ekoni mia e icinakonik. 

Pwar e nanakaskohiketc 

10Anahwe kice okimaw ki itohwew Pwara wirctam kitci arimweritci. Aci Pwar 
itew: “Ni kiskeriten aci mitceto pipona e tipaskoniwein ota askik. Nama tca ni 
cakwerimon kitci pe nta nanakaskohikeian e ici itactahorikoian. 

11Kir tipirawe ki ka ki nta kiskeriten tapwe e icinakok ka iteian. Aci wiec mitato 
acitc nicwo kickwa ka takocinian neta Jérusalem otenak kitci pe nta kicterimak 
Kice Manito. 

12Nama wiskat awik ni ki otci miskakok e kikamakik niwitc iriniwok kitci 
aiamihe mikiwamik. Nama ni ki otci toten kitci otci matciparitcik iriniwok. Nama 
kaie ni ki otci itotiskan kotakihi cota aiamihe mikiwamiskak, nama kaie kotak 
wiec otenak. 

13Ohki iriniwok nama ki ka ki wapatahikowok e tapwemakanik aniheriw ka ici 
itactahoritcik. 

14Aric anotc ki witamatin ohwe ka iteian e tapweian: ni nosanetan anihe ocki 
kiskinohamakewin, Teperitciketc Omeskanam, aniheriw aka ka tapweritakik 
aniki iriniwok. Aric kaie nit atoskectawaw Kice Manito, weckatc nitaniskotape 
nimocominanak ka ki atoskectawatcik. Kaskina kaie ni tapweriten e itasinatek 
aiamihe irakonike masinahikanik kaie ni tapweritamawan aniheriw ka ki ici 
masinahakik ka ki pe nikan tipatcimotcik. 

15Nit asperimototawaw Kice Manito, mitowi kaie wirawaw ka ici 
asperimototawatcik: kaskina iriniwok, ka miro iriniwitcik kaie peikon ka matci 
iriniwitcik kitci apitcipahakaniwitcik. 

16Ekoni wetci mantokasoan icikowisk kitci itatisian, kitci tca kiskeritaman 
nitehik aka e ki otci akohak Kice Manito, aka kaie e ki otci akohakik niwitc 
iriniwok.” 

17“Ni ki pe kiwan Jérusalem otenak, weckatc e ki nakataman, mitceto pipona e ki 
itanahoan, kitci pe iciwitaian coria ka ki mawotcitakaniwok niwitc iriniwok otci, 
kitci witcihakaniwitcik, kaie kitci pe nta aiamihe pakitinikeian Kice Manito otci. 

18Ekoni e taci totamapan neta kitci aiamihe mikiwamik ka miskawitcik. Aci ni ki 
ickwa aiamihe kisisipasotai. Nama mitcetipanak neta iriniwok ka witci 
tacikemiwaspan, nama kaie matciparihitonaniwonopan. 

19Aric atita cota iriniwok Asie askik ka otcitcik tacikepanak kaie wirawaw ani 
apitc. Pot wirawaw ki ta pe natawapamikok kitci ki itactahoritcik, kecpin tapwe e 
takonik ka wi ici itactahoritcik. 

20Kekotc ma ki ta kokwetcimawok aniki iriniwok ota ka taciketcik, kekwariw mia 
ka ki ici anwerimitcik neta ka ici Kitci Tipaskonikaniwonik. 

21Pot ohweriw ni wi itactahorikok, e ki micta kiciwekitowakik, neta nikanik e 
icikapowictawakik: ‘Ki tipaskoninawaw anotc ka mi kicikak, osam e 
tapweritaman kitci apitcipatcik ka nipotcik!’” 

22Anahwe kice okimaw Félix wewerita miro kiskeritamokopan ka ici 
kiskinohamakaniwonik Teperitcikeritci Omeskanamiriw. Ki itew aka tecikotc 
kitci oreritak ke totawakaniwiritci anihi Pwara, e itatc anahweriw ka 
itactahoritci: “Takocike anahwe cimakanic ka nikaniwitc Lysias, ni ka oreriten ke 
totaman ka pe ici nta kokwetcimiekw.” 

23Ki itew anihi cimakanica ka nikaniwiritci kitci kanawerimaritci anihi Pwara, 
kiapatc kitci kipohwakaniwiritci, aka aric kitci takopitakaniwiritci, kaie kitci 
pakitinakaniwiritci okwimesa kitci natawapamikotc kitci atoskectakotc. 

Pwar e wicamikotc Félixa kirika Drusilla 

24Ani apitc wiskata kice okimaw Félix ki pe icaw kirika owiwa, Drusille ka 
icinikasoritci. Anahwe iskwew cota iskwewikopan. Félix ki iciticahwew kitci 

natcipahakaniwiritci Pwara, e wi natotawatc e iteritci e arimotamiritci e 
asperimototawakaniwiritci Cecoca. 

25Aric apitc Pwar ka iti aiarimotak mocak icikowisk kitci ici pimatisinaniwonik, 
kitci miro nanakatcihitisonaniwonik kaie kitci otcitciparinik e 
tipaskonikaniwonik, anahwe Félix ki kokwarisikitawew, e itatc: “Ekoni! Aci ki ta 
matcan! Nikotin ickwa aikeiane ki ka wicamitin minawatc.” 

26Asperimokopan kaie kitci mirikotc Pwara coriariw. Ekoni meka mocak wetci ki 
wicamatc kitci pe natawapamikotc. 

27Minawatc ka ickwa nicwo piponikarik peikw iriniw ka 
icinikatakaniwitc Porcius Festus ki tapickawew anihi Félix e kice okimawiritci. 
Anahwe Félix ki nakatew kipohotowikamikok Pwara, e wi mireritamihatc cota 
iriniwa. 

 Ka ki aitotiskeritci Cecoc otarotakana 25 

Pwar e nataweritak kitci tipaskonikotc Kice Okimawa 

1E ickwa nicto kickokarik ka ickwa takocik anahwe ocki kice okimaw Festus kitci 
tiperitak neta Judée askik, nete ki otci matcaw Césarée otenak, Jérusalem otenak 
e icatc. 

2Aci neta ki pe natawapamiko anahweriw cota makatewokorewa ka 
tiperitamiritci kaie kotakihi cota iriniwa ka kicteritakosiritci, kitci itactahoraritci 
Pwara. Ki nataweritamawewok aniki cota iriniwok 

3kitci pakitinakaniwitcik kitci pe iciwirakaniwiritci Pwara Jérusalem otenak. Aci 
meka ki ickwa nisawitawakopan kitci keskipitakaniwiritci Pwara meskanak, kitci 
nipahakaniwiritci keska e pe iciwirakaniwiritci. 

4Aric anahwe Festus ki itew: “Nete ici kipohwakaniwiw Pwar Césarée otenak. Nin 
tipirawe aci kekatc ni ka ican.” 

5Minawatc itew: “Kata miroparinopan atita kokimamiwawok kitci witcewitcik 
nete Césarée otenak kirika kitci itactahoratcik anihi iriniwa Pwar, kecpin tapwe 
ka matci totamokwen.” 

6Wiec nicwaso kekotc mitato kickwa ki tacikew 
anahwe Festus neta Jérusalem otenak, minawatc ki kiwew nete Césarée otenak. 
Minawatc kecikarik ki icaw tipaskonikewikamikok e nta tipaskoniketc. Ki itew 
kitci pe iciwirakaniwiritci Pwara. 

7Ka takociwirakaniwiritci, cota iriniwok nte ka ki pe ototetcik Jérusalem otenak 
ki waskakapowictawewok kitci itactahoratcik, e aitetcik mitcetwaw e ki matci 
totamiritci kaie e ki micta maratanik. Nama aric ki otci kackitawok kitci 
wapatahiwetcik tapwe e icinakonik ka ici itactahoratcik. 

8Aric Pwar ki nanakaskohikew, e aitetc: “Nama ni ki otci pikotawan cota iriniwok 
otaiamihe irakonikewiniwaw. Nama kaie ni ki otci matciparitan kitci aiamihe 
mikiwamik. Nama kaie wiec ni ki otci ici marerimaw Kice Okimaw César.” 

9 Festus wi mireritamihekopan anahweriw cota iriniwa. Ki tca itew Pwara: “Ki 
nataweriten ia kitci icain Jérusalem otenak kitci nta orakonitan, nin tipirawe kitci 
oreritaman ka totamowonen tapwe anihe ka itactahorikoin?” 

10Pwar ki naskamo, e itetc: “Aci nit icikapowin ota ke ki ici tipaskonimitc Kice 
Okimaw otarotakana. Ekota ota e actek kitci ici tipaskonikoian. Nama kekocic ni 
ki otci matci totawawok cota iriniwok. Aci ki miro kiskeritenatake kaie kir 
tipirawe. 

11Kecpin tapwe ka matci totamowanen ka ici itactahorikoian, kirika kecpin tapwe 
ka matci totamowanen kitci kackitamatisoan kitci ki otci nipahikoian, ni 
kiskeriten aci e iteritakosian kitci nipoan. Kecpin aric aka e icinakonokwen anihe 
ka ici itactahorikoian, nama acteriw awik kitci iciwiritc cota irinik kitci 
tipaskonikoian. Ni natawerimaw wir tipirawe Kice Okimaw César kitci 
tipaskonitc.” 

12Minawatc anahwe Festus ka ickwa aimihatc anihi otirinima, ka arimotamawatc 
ke isparinik, itew anihi Pwara: “Ki nataweriten kitci tipaskonisk Kice 
Okimaw César. Ekote tca nete ke icain.” 

Okimaw Agrippa acitc Bérénice e wi wapamatcik Pwara 

13Ani apitc wiskata, okimaw Agrippa kirika ocima Bérénice ka icinikasoritci ki 
takociniwok neta otenak Césarée e pe kiwotamatcik anihi Festus. 

14Mitceto kickwa ki tacikewok. Mekwata nete e taciketcik, Festus ki 
arimotamawew anihi okimawa e iciwepasiritci Pwara, e itatc: “Taw ota 
peikw Félix e ki nakatatc kipohotowikamikok. 

15Ka takocinian ota Jérusalem otenak, cota makatewokorewok ka tiperitakik kaie 
cota aiamihe okimawok ki pe takociniwok kitci itactahoratcik anihi iriniwa, e 
nataweritakik kitci anwerimakaniwiritci. 

16Ni ki itawok, aka wiskat e tipaskonakaniwitc 
awik, Romain tipaskonikewikamikok, kecpin aka moci e nakickakotc anahweriw 
iriniwa ka itactahorikotc kaie e mirakaniwitc kitci ki miro nanakaskohiketc. 

17Ni ki tca pe witcewikok ota aniki cota iriniwok ka itactahoriwetcik. Minawatc 
kecepawok tecikotc ni ki ican tipaskonikewikamikok e nta apian, e tca iteian kitci 
pe iciwirakaniwitc anahwe iriniw. 

18Ki pe nta witcikapowictako anahweriw ka ki itactahorikotc. Nama aric ki otci 
itactahorewok e ici maratanik ka totamiritci, e ici pehakwapan. 



402 

 

 
Canadian Bible Society, 2014. 

Kice Manito Ocki Omirwatcimowin 
 

 
 

 

19Nitowatc tepirak ki arimotamowewok aniheriw otaiamihewiniwaw, kirika 
anihi otci peikw iriniwa ka icinikasoritci Cecoc, aci ka ki poni pimatisiritci. Aric 
Pwar ki itew kiapatc e pimatisiritci. 

20Nin nama ni ki otci kiskeriten ke ki oreritaman. Ni ki tca nataweritamawaw 
anahwe Pwar kitci icatc Jérusalem otenak kitci nta tipaskonakaniwitc aniheriw 
otci. 

21Aric ki natawerimew Kice Okimawa César tipirawe kitci oreritamiritci ke 
iciwepasitc. Ni ki tca itawok cimakanicak kitci kanawerimatcik anihi Pwara 
kipohotowikamikok, nac kitci ki iciticohwak Kice Okimak.” 

22Minawatc Agrippa ki itew anihi Festus: “Ni ta mireriten nin tipirawe kitci 
petawak anahwe iriniw.” Aci itew Festus: “Wapake ki ka petawaw.” 

23Minawatc kecikarik okimaw Agrippa kaie Bérénice ki takociniwok e micta 
mirwaspisotcik, e mitcetinaniwonik neta e ici pimotetcik e ki pe nta 
kanawapamakaniwitcik. Ekoni e ici pitaketcik neta ka micarik 
arimwewikamikok, kaie cimakanicak ka tiperitakik acitc mitcet ka 
kicteritakositcik neta otenak kaie wirawaw. Aci Festus ki itew kitci 
natcipahakaniwiritci anihi Pwar. 

24Minawatc Festus itew: “Okimaw Agrippa kaie ota kaskina kirawaw ka 
tacikeiekw: enko ohwa iriniw, kaskina cota iriniwok ka ki pe icatcik kitci 
itactahoratcik. Ki icawok neta Jérusalem otenak e pe natawapamitcik. Peikon 
kaie ota ki pe icawok, e pe micta kakiciwetcik, e itetcik: ‘Nama acteriw kitci 
pimatisitc anahwe iriniw!’ 

25Nin tipirawe nama ni ki otci miskamwan ka ki ici matci totak kitci 
kackitamatisotc kitci otci nipahakaniwitc. Aric wir tipirawe ki natawerimew Kice 
Okimawa kitci tipaskonikotc. Ni ki tca oreriten kitci iciticahamowak neta. 

26Nama takoniw wewerita ke ki itasinamowak Kice Okimaw anihi iriniwa otci. 
Ekoni wetci ki wicamak kitci pe nta arimwetc ota e taciekw kirawaw kaskina. 
Kaie otcitakotc kir, okimaw Agrippa, kitci petawotc ke itetc, kitci kokwetcimatc 
ka ki ici matci totak, kitci ki kiskeritaman ke itasinahamowak Kice Okimaw. 

27Waneritakon, nit iteriten, Rome otenak kitci iciticohwakaniwitc iriniw ka ki 
kipohwakaniwitc, kecpin aka wewerita e witcikaterik ka ici itactahorakaniwitc.” 

 Ka ki aitotiskeritci Cecoc otarotakana 26 

Pwar e nanakaskohiketc, okimawa Agrippa e tipaskonikotc 

1Minawatc okimaw Agrippa itew Pwara: “Ki miritin kitci arimwein kitci aciteiein 
e nanakaskohikein.” Aci Pwar icpiniskeriw, e nanakaskohiketc, e itetc: 

2“Okimaw Agrippa, ni mireriten e ki mirikoian anotc e pe mi kicikak, kitci 
nanakaskohikeian ota e tacikein kitci petaman e ici itactahoritcik cota iriniwok. 

3Wewerita meka ki kiskeritam e ici pimatisitcik cota iriniwok acitc e ici 
arimotakik. Ki pakoserimitin tca kitci ciciperitaman e natotawiin.” 

4“Kaskina cota iriniwok kiskeritamok e ici pimatisiwak, esko ka ocki pimatisian, 
nte wetcian, kaie nete Jérusalem otenak ka pe pimatisian. 

5Aci weckatc ni otci kiskerimikok. Kecpin iteritakawe, matci ki ka witamakok, e ki 
mocak wewerita nosanetawak Pharisien iriniwok ka ici kicteritakik. Ki 
kiskeritenano Pharisien iriniwok kirawe wirawaw wewerita e nosanetatcik cota 
aiamihe irakonikewiniw patok kotakihik cota iriniwok. 

6Minawatc anotc ni taci tipaskonikowin, osam e asperimototaman aniheriw ka ki 
ici nespi tapwetak Kice Manito kitci totak nitaniskotape nimocominana otci. 

7Aniki e mitato acitc nicwo otenwesitcik niwitci cota iriniwok ici asperimowok 
kitci wapatakik e takociparinik Kice Manitowa ka ki ici nespi tapweritci kitci 
totamiritci, tato kickwa kaie tato tipiskwa e atoskectawatcik e irikokotehetcik. 
Ekoni tca wetci itactahoritcik cota iriniwok, Okimaw, aniheriw otci ka ici 
asperimotcik. 

8Aric kirawaw ka cota iriniwiekw, kekwan wetci aka tekaci kackitaiekw kitci 
tapwetamekw Kice Manito e kackitatc kitci apitcipahatc ka niporitci?” 

9“Nin tipirawe, ni ki iteritetai kitci natowi aitotaman kitci ki nakanaman e 
asperimototawakaniwitc Cecoc, Nazareth ka otcitc. 

10Ekoni ka totamapan Jérusalem otenak. Cota makatewokorewok ka tiperitakik 
ni ki mirikok tiperitamowiniw ani kitci ki totamwotc. Mitcet iriniwok ka 
tapwetowatcik Cecoca ni ki iciticohwawok kipohotowikamikok. Ka 
anwerimakaniwitcik kitci nipahakaniwitcik, kaie nin ni ki ici naheriten. 

11Mocak e pa icaiapan cota aiamihe mikiwamiskak ni totetai kitci 
kicakonakaniwitcik kaie ni wi cakosimataik kitci itetcik aka awocamec kitci 
tapwerimatcik Cecoca. E apitc nataweritamapan kitci ponitatcik e 
nosanehwatcik, ni nosanehwataik kotakihik askik e pa nekatcihakwapan.” 

Pwar e atisokatak ka ki isparitc ka kweskatisitc 
(Natawapata kaie Ka ki aitotiskeritci Cecoc otarotakana 9.1-19; 22.6-16) 

12“Okimaw Agrippa, ekoni kiapatc e pe totamapan, nte ka icaian Damas otenak, 
cota makatewokorewok ka tiperitakik ka ki acotamawispan kitci totamwak, 
otiperitamowiniwaw kaie e ki pe miritcik. 

13Mekwata e pimoteiapan, aci e apita kicikakipan, ka wapataman e pe wactek 
icpimik e otactek, kirawe e micta sokactek patok kicikaw pisimw e asitci 
sokasiketc, e waskackakoak kaie aniki ka ki pe witcewitcik. 

14Kaskina ni ki pakicininan motcik e taciak. Kek ni ki peten arimwewin e 
itikoian, araméen arimwewin e ici arimwaniwok: ‘Saul, Saul, kekwan wetci 

nekatcihiin? Kekwan wetci anweritaman kitci pakitinitisoin kitci mihitan? Mia 
awesis e totaman ka kokwetcitatc kitci takickatatc anihi ka wi mihikotc.’ 

15Ni ki kokwetcimaw: ‘Awin na kir, Teperitcikein?’ Ni ki itikw Teperitciketc: ‘Nin 
Cecoc ka nekatcihiin. 

16Pasiko! Nanipowi tca! Ni pe nokohitison kitci witamatan e orapamitan kitci 
atoskectawiin. Ki ka arimotamowawok kiwitc iriniwok anotc e ki wapamiin, kaie 
ki ka witamawawok ke miritan nanake kitci wapataman. 

17Ki ka pe nta wikotcihitin, aka wiec kitci totatakok kiwitci cota iriniwok kaie 
kotakihik iriniwok. 

18Ki ka iciticohotin kitci natawapamatcik, kitci ki nta witcihatcik kitci miro 
wapatakik, kitci ki witcihatcik iriniwok ka tipiskatisitcik kitci tca waseatisitcik, 
aka aci kitci tiperimikotcik Matci Manitowa, Kice Manitowa kitci tiperimikotcik. 
Tapwerimitawe, opactatowiniwaw kata kasihamawakaniwiwok, kaie ni ka 
mirawok kaie wirawaw nitirinimak kitci iteritakositcik.’” 

Pwar e arimotak otamirowin 

19Minawatc kiapatc Pwar ki witamawew anihi okimawa Agrippa, e ki itatc: 
“Nama ni ki otci anweriten ka ki icinaman, icpimik e ki otciparik. 

20Nictam ni ki nta kakeskwan nete Damas otenak kaie Jérusalem otenak e 
aimihakik, kaie nta kaskina e irikokwak Judée askik, kaie mitcet iriniwok ka 
papikan taciketcik, e ki wikosimakik kitci meckotatisitcik, kitci 
itactimikapowictawatcik Kice Manitowa kitci nosanehwatcik, kaie kitci 
wapatahiwetcik tapwe pitoc e itatisitcik. 

21Ekoni wetci ki makonitcik cota iriniwok, neta e tacikeiapan kitci aiamihe 
mikiwamik, ekoni kaie wetci ki kokwetcitatcik kitci nipahitcik. 

22Aric Kice Manito mocak ni ki nanakatcihikw, wawatc anotc ka pe kicikarik. 
Ekoni ota wetci tacikeian kaskina e witamatakok e ici kiskeritaman, kaskina awik 
e witamawak, iriniwok ka kicteritakositcik kitci petakik kaie aniki ka 
iterimakaniwitcik ‘nama kicteritakosiwok.’ Kaskina ka aiteian, ekoni peikon e ici 
witakik weckatc ka ki pe nikan tipatcimotcik kaie wir Moïse ka ki witak kitci pe 
iciwepanik: 

23kitci pe nekatcitatc anahwe ke pe iciticohwakaniwitc ota askik kitci 
akwacimitokw, kaie wirctam kitci apitcipatc, acitc kitci wactenamowatc cota 
iriniwa kaie kaskina kotakihi papitoc askik ka tacikeritci, kitci tca 
akwacimakaniwiritci.” 

Pwar e wicamatc okimawa kitci tapwetamiritci 

24Mekwata Pwar e taci arimwetc e itactahorakaniwitc e tca 
nanakaskohiketc, Festus ki itew kitci ponitaritci, e kakiciwekitowatc, e itatc: “Ki 

kiwockwatisin, Pwar! Osam ki ki micta kiskinohamason. Enko ni ka 
kiwockweritamihikowin!” 

25Pwar naskamawew, e itatc: “Nama ni kiwockweriten, Nokimam. Anahwe 
kaskina ka iteian, tapwe icinakon, mia kaie icinakon. 

26Okimaw Agrippa ki nta kiskeritam kaskina aniheriw e isparinik. Nama tca ni 
cakwerimon kitci arimotamowak aniheriw. Ni ketcinaweriten e kiskeritak 
kaskina aniheriw. Nama meka ki otci katakaniwoniw ka iciwepanik.” 

27Minawatc Pwar itew anihi okimawa: “Okimaw Agrippa, ki tapweten ia aniheriw 
ka ki ici tipatatakik ka ki pe nikan tipatcimowaspan? Ni kiskeriten e 
tapwetaman!” 

28Anahwe Agrippa itew Pwara: “Kit iteriten ia kitci cakosimiin tecikotc kitci 
tapwerimak Cecoc?” 

29Aci itew Pwar: “Misawatc tecikotc, matci kaie kinowec kitci tacikikatek, ni 
pakoserimaw Kice Manito kitci asperimototawotc Cecoc, mitowi nin. Nama aric 
tepirak kir, kaskina kaie kirawaw ka natotawiekw anotc ka mi kicikarik kitci 
asperimototawekw! Nama aric nit aiamihan kitci arikoiekw kipohotowikamikok 
mitowi nin!” 

30Aci anahwe okimaw kaie kice okimaw acitc anahwe iskwew Bérénice kirika 
kaskina ka tacikewakopanen tecikotc ki pasikowok. 

31E matcatcik, aititowok: “Anahwe iriniw nama kekociciriw ki otci totam ka 
maratanik kitci kackitamatisotc kitci otci nipahakaniwitc kekotc ma kitci otci 
kipohwakaniwitc.” 

32Aci Agrippa itew Festusa: “Kecpin aka ki otci itetc anahwe iriniw e nataweritak 
kitci tipaskonikotc Kice Okimawa Césara, matci kata ki pakitinakaniwipan.” 

 Ka ki aitotiskeritci Cecoc otarotakana 27 

Rome otenak e iciticohwakaniwitc Pwar 

1Ka ickwa oreritcikatek kitci nta positcimeak napikwan tcimanik, 
nete Italie askik kitci itahorikoiak, peikw cimakanic ka nikaniwitc ki 
mirakaniwiw kitci mihatc anihi Pwar kaie atita kotakihi ka kipohwakaniwiritci 
iriniwa. Julius icinikasopan anahwe cimakanic ka nikaniwitc. Tiperimepan 
cimakanica, “Romain Kice Okimaw ocimakanicima” ka icinikatakaniwiritci. 

2Ni ki positcimanan micta tciman, nte e pe otickak Adramytte otenak, nete e 
icitcimeiak otenak rarewak kitcikamik Asie askik. Peikw iriniw ka 
icinikatakaniwitc Aristarque ni ki pe witcewikonan. Nte Thessalonique otenak 
otcipan, nete askik Macédoine ka icinikaterik. 

3Minawatc kecepawok, ni ki takocatohonan neta Sidon otenak. Anahwe ka 
tiperimatc cimakanica, Julius, mocak e wi miro totawaspan anihi Pwara, ki 

pakitinew kitci natawapamaritci okwimesiriw neta ka tacikeritci, kitci ki 
mirikoritci ke irapatcitaritci. 

4Minawatc kiapatc ni ki nta positcimanan, nete e ki ici matcehoak, nac nete e ici 
macakaiak minictikok Chypre ka icinikatek, rarewak e ici tipinowak, osam e 
nanikepacihak. 

5Minawatc nete ni ki ici acohenan kitcikami pecotcik Cilicie askik, 
kaie Pamphylie. Ekota nete ka ici takocatohoak otenak Myra ka 
icinikatek, Lycie askik itekera. 

6Minawatc cimakanic ki miskam tcimaniw, nte e otactanik Alexandrie otenak. 
Anihe tciman nte ici matceactanopan Italie askik. Ni ki posihikowinan. 

7Mitceto kickwa pekatc ni ki macinan. Ni ki micta arimisinan kitci natakahamak 
pecotcik neta otenak, Cnide ka icinikatek. Mictahi rotinopan meka, ni 
nanikepacitan nte kitci ki ici matceaciakipan. Ekota nta ka iti itaciak 
matciteak, Salmoné ka icinikatek, nac nete e ki ici 
tipinowecimoroak Crète minictikok. 

8Mictahi ni ki arimisinan kitci takocatohoak e rarewaciak, nac nete e ici 
takocaciniak otenak ka icinikatek Bon-Ports, pecotcik neta Lasée otenak. 

9Mictahi ni ki otimikanan, osam kinowec e tacikeiak, kaie eckam iti 
koctatikonopan kitci ki awocamec matcehoak, aci meka takociparinopan ani e 
asitaiak kitci micta mamatci kicikak, aci meka e ki ickwa 
otcitciparinik Israël iriniwok e aiamihe roskosotcik e takwakinik otci. Ekoni 
wetci ki nakasomatc Pwar anahweriw kotakihi ka tacikeritci, e itatc: 

10“Nikwimesak, ni wapaten ohwe ke matcaikw kitci micta koctatikok. Ohwe 
tciman kaie kaskina ka ki positakaniwok ota kata pikotin. Kaie tca kata 
koctatikon kirano tipirawe kitci nipoikw!” 

11Aric anahwe cimakanic Romain nama ki otci pamotawew Pwara ka ki itikotc. 
Kirawe aniheriw ki asperimototawew anihi ka mitaritci micta tcimaniw ka ki 
iteritci kaie anihi ka tiperitamiritci. 

12Neta Bon-Ports ka tacikeiak nama mirwacinokopan kitci piponicinaniwok. 
Ekoni wetci mitcet iriniwok ka ki posiwaspan ki oreritamok tecikotc kitci 
matcehoak, e nataweritakwapan kitci kokwe macakaiak neta otenak Phénix ka 
icinikaterik, rarewak e ici takonik aniheriw otenariw neta minictikok Crète ka 
icinikaterik, nte e iciketinik itekera cawonok-wapanok, kaie tca kiwetinok-
nekapehonok. Ekota neta wa ici piponiciwakopanen. 

E micta matci kicikak kitcikamik 

13Minawatc pekatc ki iti opirawew, nte e otcirowek cawanok. Ki iti iteritamok 
wikockatc kitci takocikik nete Phénix otenak. Ki okitcipitamok 



407 

 

 
Canadian Bible Society, 2014. 

Kice Manito Ocki Omirwatcimowin 
 

 
 

 

matcikwapisoniwapiriw e tca matcehotcik, micta pecotcik e iti rarehotcik 
aniheriw minictikoriw Crète ka icinikaterik. 

14Ka iti matcehotcik, e acohakik, ki micta rotiniw, nte matinak minictikok e 
otcirowerik kiwetinok acitc wapanok. 

15Ki matceactan anihe tciman. Nama ki otci kackitawok kitci otcickwekitotatcik. 
Ekoni ka ici pakitinakik arotcikotc kitci ici matceacitcik. 

16Nte ni ki ici matceacinan cawanok nimictikocik Cauda ka icinikatek, memantcic 
e tipinowak. Takonopan tcimanicic e otapetakotatcik otananik micta tcimanik. Ni 
ki micta arimihikonan anihe tcimanicic kitci ki maminopitamak, peikwaw ka 
ickwa kackitaiak kitci minopitamak. 

17Ka mitatcik tcimaniw ki okitcipitamok e posipatakik micta tcimanik. Ekoni ka 
ici takopitakik anaheriw tcimaniciciriw e ki acotapikatakik neta okitc micta 
tcimanik. Ki meka koctamok micta tcimaniw kitci itapoterik e manawokarik e 
micta koctatikonik ote itekera askik Libye ka icinikaterik. Ekoni ka ici 
itapikenakik omatcikwapikasowiniwaw e ki pakitinakik arotcikotc kitci ici 
matceacitcik. 

18Nama ki otci acterawew e micta aiatackahawikoiak, nac minawatc 
kecepawonik ka mitatcik micta tcimaniw ki kapepinamok e ici mohotawaspan. 

19Minawatc kecikak wirawaw tipirawe ki kapepinamok e irapatanik neta micta 
tcimanik. 

20Mitceto kickwa nama ki otci nokosiw kicikaw pisimw, nama kaie wawatc 
atcikocak, kaie mocak kiapatc e micta rotikipan. Kek ni ki iteritenan, nama wiskat 
aci ki ka kackihonano. 

21Aci weckatc nama mitcisopanak neta tcimanik ka taciketcik. Ekoni ka ici 
pasikotc Pwar nikanik e icikapowitc neta e ici tacikeritci, e itatc: “Ki ta ki 
natotawinawaw, nikwimesak. Nama ki ta ki otci nakatenano ohwe 
minictikw Crète ka icinikatek. Nama ki ta ki otci onitano anahwe kaskina 
kekocica ka ki pakopepinikatek, nama kaie ki ta ki otci arimihikono. 

22Aric anotc ki wicamitinawaw kitci sokerimoekw. Nama meka peikw ani e 
taciekw kata nipo. Tepirak kitcimanino kata pikowahotew. 

23Tapwe wirata ka tipiskarik, Kice Manito, anahwe ka tiperimitc kaie ka 
atoskectawak, ki pe iciticahwew otacerima kitci pe natawapamimitc, 

24e pe iteritci: ‘Aka koctatci, Pwar! Otcitakotc ki ka natawapamaw Kice Okimaw 
tipaskonikewikiwamik. Kaie Kice Manito, e micta mirotehetc, ki mirikw aka kitci 
nipotcik kaskina iriniwok ka tcimiskik.’ 

25Sokitehekw tca, nikwimesak. Nit asperimototawaw meka Kice Manito tapwe 
kitci isparinik kaskina ka ki pe icitc. 

26Aric nte ki ka iciwepahikono rarewak peikw minictikocik.” 

27Aci mitato acitc new tipiskwa kiapatc e micta rotikipan ni ki 
matcactamihikonan Méditerranée kitcikamik. Wiec e iti apita tipiskak, iriniwok 
ka mitatcik tcimaniw iteritamopanak matci pot kekatc kitci pecowapatamak aski. 

28Ki iciwepinamok cectokwapiriw e akokiterik e kosikonik e nta kiskeritakik tan 
e asitatamarik. Ki kiskeritamok wiec mitato mitana acitc nicitana tato 
askositemakan. Minawatc nakewar kiapatc ki nta kiskeritamok, eckam iti 
pakwaw, cakitato mitana asitatimaw e ici tipahikaniwok ici askositemakan. 

29Ki koctamok kitci tawapiskahatcik, ekoni wetci ki pakopepinakik 
matcikwapisoniwapiriw e newonik otananik, kirika e nakasitcik e petatcik kitci 
pe sakasikeritci pisimwa. 

30Aric aniki ka mitatcik tcimaniw natowi totamwakopan kitci ocimotcik, e 
nitapikenakik tcimaniciciriw. Ki kiraskiwok, aniheriw e itetcik: “Ni ka nta 
pakitapikenenan matcikwapisoniwapi nikanik micta tcimanik.” Aric wi kimotci 
ocimowakopan. 

31Pwar ki itew anihi Romain cimakanica ka nikaniwiritci kaie ocimakanicimiriw: 
“Kecpin matcatawe aniki iriniwok, nama ki ka ki wikotcihikowinawaw.” 

32Aniki cimakanicak, ekoni ka ici kickicakik cectokwapiriw tcimaniciciriw ka 
matcikowapitcikaterik. Ekoni ka ici matceactanik. 

33Epwamoci pe sakasiketc pisimw, Pwar wicamihew kaskina kitci pe nta 
mitcisoritci, e itatc: “Aci anotc mitato acitc new kickwa esko pehoekw, aka 
kekocic e mitciekw, ota e tacikeiekw. 

34Ki wikosimitinawaw kitci mitcisoekw, aci e actek kitci mitcisoekw kirawe kitci 
mackawisiheiekw. Nama wawatc peikw nta e tatik kirisisiwaw ki ka 
onitanawaw.” 

35Ka ickwa itetc aniheriw Pwar, ki otapinew pakwecikana, mikwetc e itatc Kice 
Manitowa, kaskina nta e tacinaniwonik e wapamikotc. Minawatc ki pakwepitew 
anihi pakwecikana e tca mowatc. 

36Kaskina nta ka taciketcik ki sokerimowok, kaie wirawaw e mitcisotcik. 

37Nicwaw mitato mitana acitc nicowaso mitana acitc nikotwaso ni ki tacinan 
mamo ka positcimeak neta tcimanik. 

38Ka ickwa kaskina mitcisotcik e tipiparitcik, ekoni e iciwepinatcik 
mirominockwa kitcikamik, kirawe kitci rakacitcimetcik. 

Ka kosapehakotcik 

39E iti waseapanik iriniwok ka mitatcik tcimaniw wapatamok askiriw. Nama aric 
ki otci nisitowinamok neta mia e ititawokopanen. Ki wapatamok e wacakamarik 
e micta mirwanakarik rarewak. Ki iteritamok kitci natakahakik. 

40Ki apikonamok matcikwapisoniwapiriw e ki nakatakik neta kitcikamik. Ki 
apikonewok kaie apowia ka ki ominihikanatikotcik, kaie ki tcimatawok micta 
rakasimonekiniw nikanik otcimaniwak, kitci ki matceacitcik, rarewak e itacitcik. 

41Nte ni ki ici takocatohonan e manawokak nipik. Nictowitc e mitciwok, ekota 
neta ka ici nespitcihomakak tciman, e ki seskahokohak nictamitakok tciman, e ki 
kotcitawoparik rekak. Minawatc otananik micta tcimanik tekaci ki pikahotew e 
apitc ki soki mitcahak. 

42Cimakanicak wi nipahewakopan anahweriw iriniwa ka ki kipohwakaniwiritci, 
aka otci peikw e taciritci kitci ocimoritci kitci matcaiatakaritci. 

43Anahwe Romain cimakanic ka nikaniwitc nama nataweritamopan kitci 
nipahakaniwiritci Pwara. Ki otcihiwew aka kitci totamiritci e ici 
nataweritamirispana. Ki itew kaskina anahweriw ka kackitaritci e matakaritci 
kitci pakope kwackotiritci kitci itatakaritci askik. 

44Minawatc ki itew anihi kotakihi aka ka kackitaritci e matakaritci kitci 
matcikwaskoritci e pihowoterik tcimaniw. Ekoni kaskina ka totakik kitci ki 
takocikik askik. 

 Ka ki aitotiskeritci Cecoc otarotakana 28 

Pwar ka iciwepasitc Malte minictikok 

1Ka ickwa wikotcihoak neta, aka erowek wiec e ki otci ispariak, ni ki 
witamakowinan, Malte e icinikatek anihe minictikw. 

2Ni ki micta miro mihikonanak aniki neta ka taciketcik. E micarik kotowaniw ki 
ocitawok, osam aci e iti takaiarikipan, acitc e kitcipectanikipan. Kaskina ni ki 
wicamikonan kitci pe nta awasoak kaie ninan. 

3Pwar ki mawotcitaw nipara otikoniw e wi motcictewepinak. Kinepikwa ki pe 
sakapikeparihoriw osam e kiciterik. Ki makomiko otcitcik, aka e pakitimikotc. 

4Kaskina aniki neta ka taciketcik ka wapamatcik anihi kinepikwa, e akokeritci 
Pwar otcitcik, aititowakopan: “Anahwe iriniw ketcinatc ki manohotake. Nama 
meka iterimakaniwiw kitci pimatisitc, kotc e iteritamiritci anihi icpimik ka 
tacikeritci, icikowisk totamowiniw ka pakitinamiritci, misawatc anotcikwetc 
kitcikamik e ki otci ocimohitisotc.” 

5Pwar ki manapikeparihew kinepikwa neta ickotek. Tekaci nama kiskeritam kitci 
akositc. 

6Aniki kotakihik ka tacikewaspan iteritamwakopan: “Anotcikwetc kata pakicin, 
kekotc keskat kata nipo.” E ickwa kinowec pehotcik, wapamewakopan aka wiec e 
ispariritci. Ki meckotci iteritamok, acitc aitewok: “Manitowiw anahwe!” 

7Nakewar takonikopan otaski anahwe ka tiperitak neta 
minictikok. Publius icinikasopan. Mireritamopan e wapamimitc. Nicto kickwa ni 
ki tacikewanan omikiwamik. 

8Publius otawiwa mackociniripan e akosiritci, e kisiswapineritci kaie e 
sapisowapineritci. Pwar ki natawapamepan anihi iriniwa. Ki aiamihectamawew, 
e takinatc, acitc e kikehatc. 

9Ka ickwa iciwepak, kotakihik akosikanak neta ka tacikewaspan ki pe icawok 
kaie wirawaw acitc ki kikehakaniwiwok. 

10Kaskina ni ki wapatahikonan e ici kicterimimitc, acitc apitc ka otcitciparik kitci 
posiak kitci matcehoak, ni ki mirikonan kaskina kekocic ke apatcitaiak e mekwa 
maciak. 

Rome otenak e takocik Pwar 

11Nicto pisimwa nte ka ickwa tacikeiak neta minictikok, ni ki matcehonan micta 
tcimanik. Anihe micta tciman icinikatepan “Manitowok ka nicocaniwitcik.” Nte 
otactanopan Alexandrie otenak, nte e ki piponiciak Malte minictikok. 

12Ni ki takocatohonan Syracuse otenak. Ekota nta ka tacikeiak nicto kickwa irikik. 

13Minawatc kiapatc ni ki matcehonan, e iti rarewaciak nac nete e 
takocatowak Reggio otenak. Minawatc kecikak ki iti cawonorawew. Nicwo 
kickwa ni ki tacikenan kitci takocatohoak neta Pouzzoles otenak. 

14Neta otenak ni ki miskawananak kotakihik iriniwok ka tapwerimatcik Cecoca. 
Ni ki wicamikonanak kitci witci tacikemakitcik peikwo manactakana irikik. Ekoni 
ka iciwepasiak, nac ka takociniak Rome otenak. 

15Iriniwok ka tapwerimatcik Cecoca neta Rome otenak ka taciketcik ki 
petakewok aci e takociniak. Ki tca pe icawok e pe nta nakickowiamitc, atita neta 
otenacik Marché d'Appius ka icinikaterik e ki pe ototetcik. Kotakihik neta ki pe 
ototewok Trois-Auberges otenak. Kotc ka wapamatc Pwar, ki naskamew Kice 
Manitowa, e sosokerimotc. 

16Minawatc ka ickwa takociniak neta Rome otenak, ki pakitinakaniwiw Pwar 
tipan kitci taciketc. Peikw cimakanica nanakatcihikopan. 

Pwar e kakeskwetc Rome otenak 

17Ka ickwa nicto kickokarik, Pwar ki wicamew omikiwamik cota 
okimawa, Rome otenak ka nikaniwiritci. Ka ickwa mawotcihitotcik, ki itew: 
“Niwitcicanak! Nama wiec ni ki otci ici matci totawawok kiwitci cota irininiwok, 

acitc nama pitoc ni ki otci toten kitci iteritcikatek aka kitci kicteritcikatek e ici 
pimatisiwakopanen kitaniskotape kimocominowok acitc e ici 
kicteritamwakopanen. Aric ni ki makonikowin Jérusalem otenak, kaie ni ki 
iciwirikowin kitci kipohwitcik Romain iriniwok. 

18Ni ki kokwetcimikok, minawatc nataweritamopanak kitci pakitinitcik. Nama 
meka ki otci miskamopanak ke ki otci anwerimitcik kitci nipahikoian. 

19Aric cota iriniwok nama ki otci nahitatowok kitci pakitinikowian. Otcitakotc tca 
ni ki nataweriten kitci icaian Kice Okimak César kitci nta aciteian e wi 
nanakaskohitisoan. Nama aric ni ki otci wi itactahorawok niwitci cota iriniwok. 

20Ekoni wetci ki wicamitakok kitci pe natawapamiekw kaie kitci aimihitakok. E 
acotapikasowan piwapiskwapiw, osam meka e ki aiarimomimak anihi ka 
asperimotcik Israël iriniwok.” 

21Aci naskamawewok Pwara aniki cota okimawok: “Nama ni ki otci otitikonan 
masinahikan Judée askik kitci otciparik kir e arimomikoin. Nama otci peikw 
kiwitci cota iriniminok neta e ototetc ki otci pe icaw kitci pe nta icimitc ka ici 
patakockorisk kekotc kitci marerimisk. 

22Aric ni ta mireritenan kitci petatak kitci witamawiak e aiteritaman. Ni 
kiskeritenan meka kaskina wiec e mareritcikatek anihe ka ici tapweritaman.” 

23Ki oreritamok kiapatc nikotin e kicikarik kitci nakickowatcik Pwara. Ani apitc 
ka otcitciparinik aniheriw e kicikarik kirawe ki mitcetiwok e pe natawapamatcik 
neta e ici tacikeritci. Kape kickwa nac e iti otakocinik Pwar wewerita 
arimotamowepan ohweriw. Kice Manitowa Okimawiniw tipatcimoctawepan, 
kaie natowi totamopan kitci cakosimatc kitci tapweritamiritci kaskina e 
tapwemakanik e ici tipatcimakaniwiritci Cecoca, e mikawasimatc e 
itasinaterik Moïsa otaiamihe irakonikewinik kaie weckatc ka ki pe nikan 
tipatcimoritci ka ki ici masinahamiritci. 

24Atita ki cakosimikowok e iteritci, aric aniki kotakihik nama ki otci wi 
tapwetawewok. 

25Nama ki otci kackitawok kitci nahitatoritci. Ekoni ka ici kitciparitcik e 
tetipanickatcik. Pwar ki itew ohweriw tepirak: “Miro Manito tapwekopan ka ici 
witamawaspan kitaniskotape kimocominowa, e ki miratc anihi ka nikan 
tipatcimoritci Ésaïe kitci witamawatc, tan ke itekw ka nikaniwitcik. 

26Tapwe wirata ki itepan: 

‘Matca nta witamawik aniki iriniwok: 

Ki ka miro petenawaw, nama aric ki ka nisitotenawaw. 

Ki ka miro kanawapatenawaw, nama aric ki ka wapatenawaw. 

27Otehiwaw meka aniki iriniwok mackawariw. 

Ki kipitokenitisowok, 

ki pasakwapiwok, 

aka tca kitci ki wapatakik, 

kaie aka kitci ki petakik, 

aka kitci ki nisitotakik kekociciriw otehiwak, 

kaie aka kitci ki pe itactimikapowictawitcik, kitci ki tca kikehakik,’ 

itew Kice Manito.” Ésaïe 6.9-10 

28Kiapatc itew Pwar: “Ni nataweriten tca kitci kiskeritamekw, aci Kice Manito ki 
iciticahamawew otipatcimowin iriniwa aka ka cota iriniwiritci kaie wirawaw 
kitci akwacimakaniwiritci. Kata natotamok!” 

[29Ka ickwa itetc aniheriw Pwar, cota iriniwok ki matcawok e micta kikawotakik 
wirawaw tipirawe.] 

30Minawatc Pwar tekaci nicwo pipona irikik ki tacikew neta mikiwamik ka ki ici 
awihasotc. Ki mireritam e pitakahatc omikiwamik kaskina ka pe 
natawapamikotc. 

31Ki pa tipatatam Kice Manitowa Okimawiniw, acitc ki kiskinohamakew kaskina 
ka ki aiciwiritci Teperitcikeritci Cecoc Krist. Mictahi sokerimopan, kaie nama 
awiriwa otcihikopan. 

Rome 

Rome 1 

Pwar e arimikowatc okwimesa 

1Nin Pwar ohwe ka masinahamatakok. Cecoc Krist ka atoskectawak, e ki 
wicamitc kitci iteritakosiwak otarotakana. Kice Manito ni ki orapamikw kitci 
witamawimiki iriniwa Omirwatcimowin. 

2Aci weckatc Kice Manito ki nespi tapwepan kitci pe iciticahak aniheriw 
Mirwatcimowiniw. Ki witamawepan otirinima ka nikan tipatcimoritci. Ki tca 
masinahamok aniki wirawaw, neta Kice Manito Omasinahikanik ka 
kitcitwaweritakonik. 

3Neta Mirwatcimowinik arimomakaniwiw Kice Manito Okosa, anahwe Ka 
Tiperimitokw Cecoc Krist. E ki pe nitawikitc, Okimaw Tapit e ki otaniskotape 
osimitc. 

4Apitc Kice Manito ka apitcipahatc Cecoca, Miro Manito ki wapatahiwew wir 
anihi Kice Manito Okosa ka micta mackawisiritci. 

5Osam aniheriw ka ki itotiskeritci Okosa, Kice Manito ni ki cawerimikw 
omirotehewin, kitci ki iteritakosiwak Krist otarotakan, wir kitci 
kicterimakaniwitc, kitci tca pa wicamimaki iriniwa ota askik kaskina wiec e pe 
otciritci kitci tapwerimikotc kaie kitci natotakotc. 

6Kaie kirawaw Kice Manito ka ki wicamitakw kitci tiperimitakw Cecoc Krist. 

7Ki masinahamatinawaw kirawaw Rome otenak ka tacikeiekw, kaskina e taciekw 
ka sakihitakw Kice Manito kaie ka ki wicamitakw kitci pimatisiekw wir otci. Ni 
pakoserimawok Kotawino Kice Manito kirika Cecoc Krist Teperitciketc kitci 
miritakok mirotehewiniw kaie pekateritamowiniw. 

Pwar e wi natawapamatc iriniwa Rome otenak ka tacikeritci 

8Nictam, mikwetc nit itaw Nikice Manitom e mamitonerimitakok, aniheriw wetci 
ki itotiskeritci Cecoc Krist. Kaskina meka e irikokoskamikak e petakaniwok e 
asperimototawekw Cecoc. 

9Kice Manito kiskeritam tapwe aniheriw ka ititakok, anahwe ka atoskectawak e 
irikokotehewak e tipatcimowak Mirwatcimowin, Okosa e arimomimaki. 
Kiskeritam mocak e mamitonerimitakok, 

10tatwaw e aiamihaian. Ni pakoserimaw kitci miritc wipatc kitci ki icaian e pe 
kiwotamitakok, kecpin ici nataweritake. 

11Mocak meka ki wi pe natawapamitinawaw, e wi miritakok kaie kirawaw 
aniheriw ka ki miritc Miro Manito, kirawe kitci ki sokikapowiekw. 

12Anihe ka wi iteian, ni nataweriten tapickotc kaskina kitci witcihitoikw kitci 
sokikapowiikw. E asperimototawekw Cecoc ki ka otci witcihinawaw, kaie nin ki 
ka otci witcihitinawaw e asperimototawak Cecoc. 

13Niwitcicanak, ni nataweriten kitci kiskeritamekw, mitcetwaw e ki 
kokwetcitaian kitci pe natawapamitakok, aric wiec ko ki isparin aka kitci 
miroparik kitci icaian. Mictahi meka ni nataweriten kitci icaian neta 
kitacikewiniwak kitci nta witcihakik aniki aka moci ka kiskerimatcik Cecoca kitci 
pe asperimototawatcik, mia ka ici witcihakik kotakihik iriniwok, wiec askik e 
taciketcik. 

14Ni ki mirikowin meka otcitakotc kitci natawapamakik kaskina iriniwok kitci 
tipatcimoctawakik Mirwatcimowiniw, iriniwok ka kicteritakositcik ota askik kaie 
aka ka kicteritakositcik, iriniwok ka ki kiskinohamasotcik kaie aka ka ki otci 
kiskinohamasotcik. 

15Ekoni wetci pasoweritaman kitci nta witamatakok Mirwatcimowin, kaie 
kirawaw Rome otenak ka tacikeiekw. 

E ici mackawisimakak Mirwatcimowin 

16Nama ni waneriten e pa tipatataman ohwe Mirwatcimowin. Enkweriw meka 
aniheriw omackawisiwin Kice Manito ka apatcitatc e akwacimatc kaskina iriniwa 
ka tapwerimaritci Cecoca, nictam cota iriniwok ki pe otitikowok, aric kaie 
anahweriw aka ka cota iriniwiritci. 

17Enkweriw Mirwatcimowiniw ka otci kiskeritakonik ka totak Kice Manito 
icikowisk kitci ki iterimatc iriniwa. Kitci ki tca icikowisk iteritakositc awik, 
tepirak kata asperimototawew Cecoca. Nama kotakeriw kekociciriw kata ki otci 
totcikateriw kitci icinakonik, kotc ka itasinatek Kice Manito Omasinahikanik: 
“Anahwe icikowisk ka iteritakositc osam e asperimototawatc Kice Manitowa, 
kata pimatisiw.” Habacuc 2.4 

Kaskina iriniwok patahamok 

18Wewerita ki wapatahikono Kice Manito e apitc kiciwasitc, kaskina e anweritak 
pactatowiniw acitc ka maratanik e itotiskeritci iriniwa, e matci totamiritci aka 
kitci nosanetakaniwonik tapwewiniw. 

19Mia meka e iteritakositc Kice Manito, miro nokoniw, kaskina awik kitci ki 
wapatak. Wir meka tipirawe Kice Manito wewerita ki wapatarew. 

20Esko ka kiceritak askiriw, kata ki kiskerimakaniwiw e iteritakositc Kice Manito, 
misawatc aka wiskat e ki otci wapamakaniwitc. Miro kiskeritakoniw tca wir 
nespitc kitci mawotci mackawisitc, acitc wircike tepirak e Kice Manitowitc, e 
wapatcikaterik kaskina kekocica ka ki kiceritak. Nama kata ki itewok iriniwok 
namaiew wirawaw ka totakik wetci aka ki otci kicterimatcik. 

21Kiskeritamotakenak e taritci Kice Manitowa, nama aric kicterimewok, nama 
kaie naskamewok, mia e itacterik kitci totcikaterik Kice Manito otci. Nitowatc 
nama wewerita ki mamitoneritamok, mia e kiski tipiskarik e taciketcik, e 
kiwockweritakik. 

22Iterimitisowok “ni omiro omitoneritcikanan,” nama aric kekociciriw 
kiskeritamok. 

23Nama kicterimewok Kice Manitowa aka wiskat ke ki niporitci, e ki 
kicterimatcik arotc manitokana e ki motci orikokotakaniwiritci e icinakosiritci 
mia irinik matci ke nipotc, kekotc mia pirecicak e icinakosiritci, kotakihik mia 
awesisa ka newokateritci, kaie kiapatc kotakihik mia kinepikok. 

24Ekoni wetci ki pakiterimikotcik Kice Manitowa kitci matci totakik aniki 
iriniwok, kitci totatotcik matci kekociciriw mia e ici nataweritakik. 
Waneritakoniw aniheriw ka aitotisketcik. 

25Ki wepakonamok Kice Manitowa otapwewiniw, kiraskiwiniw tca kitci 
nosanetatcik. Kicteritamok kekociciriw Kice Manitowa ka ki kiceritamiritci, kaie 
atoskectamok, nama aric kicterimewok anihi mia Ka Ki Kiceritamiritci kaskina 
kekociciriw. Enko na ka iteritakositc nespitc kitci mirwatcimakaniwitc! Kekora ki 
iki. 

26Ekoni wetci ki pakiterimikotcik Kice Manitowa kitci totakik matci kekociciriw 
ke ki waneritamihikowaspan, kotc e ici nataweritakik kitci itotisketcik. Wawatc 
iskwewok pakiterimewok iriniwa, kekociciriw e totakik kirika kotakihi iskwewa, 
aka e acterik kitci itotiskaniwonik. 

27Peikon kaie, iriniwok e totakik, pakiterimewok iskwewa, e tca moctenowatcik 
kotakihi iriniwa. Itotiskewok kekociciriw ke ki waneritamihikowaspan kirika 
kotakihi iriniwa. Matcipariwok, wirawaw tipirawe e ki kackitamatisotcik osam e 
ki patahakik. 

28Aniki iriniwok ki iteritamok: “Nama wiec irapatan kitci kiskerimokw Kice 
Manito.” Ki tca pakiterimikowok, aka mia icikowisk kitci iteritakik, aspinikotc 
kitci ki totakik ka maratanik, aka e acterikipan kitci totamowaspan. 

29Enko ohweriw kaskina matci kekociciriw e ici mockinerik otehiwak. Nama 
icikowisk ici mihewok owitc iriniwawa, micta matci totamok, wisakerimewok 
owitc iriniwawa e nataweritakik e ici tatamiritci, matcatikosiwok. 
Otcinawekerimitowok, manohowok, macikotatowok, wecimiwewok, 
mareritcikewok kaie itactahorehok. 

30Pokonimewok owitc iriniwawa, cikerimewok Kice Manitowa, papirotakewok, 
wi kicterimikosiwok, mirwatcimitisowok. Mocak natowi totamok kitci ki 
miskakik ke ki otci matci totakik, nama wi natotawewok onikihikowawa. 



416 

 

 
Canadian Bible Society, 2014. 

Kice Manito Ocki Omirwatcimowin 
 

 
 

 

31Tekaci nama mamitoneritamok e pactatitcik. Nama ki 
asperimototawakaniwiwok kitci totakik kekociciriw e itetcik. Nama ki sakihewok 
owitc iriniwawa, nama kaie kitimakerimewok e arimisiritci. 

32Aniki iriniwok ata miro kiskeritamok Kice Manitowa e ki itactaritci: kaskina ka 
itatisitcik kackitamatisowok kitci nipotcik. Misawatc e kiskeritakik aniheriw, 
ekoni peikon e itotisketcik, kaie wawatc naheritamok kotakihi iriniwa e 
wapamatcik e matci totamiritci. 

 Rome 2 

Kice Manito otipaskonikewin 

1Kecpin awik e iteritak kitci ki tipaskonatc iriniwa e ki matci totamiritci, acteriw 
kitci aiekwamisitc. Apitc meka e tipaskonatcik kiwitc iriniwok, kecpin tca peikon 
kaie kir ani e ici matci totaman, kit tipaskonitison. 

2Ki kiskeritenano icikowisk e tipaskonatc Kice Manito anihi kaskina ka ici matci 
totamiritci. 

3Kit iteriten ia, aka kir kitci tipaskonisk Kice Manito, kir ka tipaskonatcik kiwitc 
iriniwok e matci totakik mitowi kir kaie e ici aitotaman. 

4Micta mirwasiw Kice Manito, ciciperitam, nama kaie wewepitaw kitci 
kicakonatc awiriw. Kit anwerimaw ia e iteritakositc? Nama ia ki kiskeriten, 
kirawe ki ta nataweriten kitci kweskatisiin osam e wapataman Kice Manito 
omirwasiwin? 

5Nama aric ki wi nisitoten, nama kaie ki wikotcitan kitci kweskatisiin. Eckam tca 
ki ka anwerimikw Kice Manito, otcitciparinike kitci tipaskonatc kaskina iriniwa. 
Ani apitc takociparinike aniheriw kecikarik, kata wapatahiwew Kice Manito 
okiciwasiwin kirika icikowisk kaskina kata tipaskonew iriniwa. 

6Kata mamirew tato nta e taciritci iriniwa aniheriw ka ki ici kackitamatisoritci. 

7Kakike pimatisiwiniw kata mirew anahweriw mocak ka mantokasoritci kitci 
miro totamiritci kirika ka nataweritamiritci Kice Manitowa kitci mirikotcik 
icperitakosiwiniw, kicteritamowiniw kirika kakike pimatisiwiniw. 

8Aric ma kotakihik iriniwok aka ka wi natotawatcik Kice Manitowa, ka 
anweritakik tapwewiniw kitci tca nosanetatcik ka maratanik, enko aniki ke 
wapatahikotcik Kice Manitowa e kiciwasiritci kirika kata anwerimikowok. 

9Aniki kaskina ka matci totakik kata otitikowok kitci arimisitcik kirika kitci 
nekateritakik. Wirctamiwaw cota iriniwok kata otitikowok, minawatc kaie aka ka 
cota iriniwitcik. 

10Aric ma aniki ka miro aitotakik kata mirikowok Kice Manitowa 
icperitakosiwiniw, kicteritamowiniw kirika pekaterimowiniw. Wirctamiwaw 
cota iriniwok kata otitikowok, minawatc kaie aka ka cota iriniwitcik. 

11Nama meka kirawe miro totawew Kice Manito atita iriniwa patok kotakihi. 

12Aka ka cota iriniwitcik aka ka kiskeritakik Kice Manito otaiamihe 
irakonikewiniw, aniheriw Moïse ka ki mirakaniwispan, peikon kaie wirawaw 
pactatiwok. Kata tca oniciniwok aka e ki otci kiskeritakik aniheriw aiamihe 
irakonikewiniw. Aric cota iriniwok kiskeritamok aiamihe irakonikewiniw. 
Kaskina tca nta e tacitcik ka pactatitcik kata tipaskonakaniwiwok kotc e itacterik 
neta. 

13Nama meka awik icikowisk kata iterimiko Kice Manitowa tepirak e motci 
natotak aiamihe irakonikewiniw. Acteriw kitci itotisketc kotc e itacterik, patoc 
tca minawa icikowisk kata iterimiko Kice Manitowa. 

14Aniki aka ka cota iriniwitcik nama kiskeritamok aniheriw aiamihe 
irakonikewiniw. Kecpin e totakik aniheriw ka itasinaterik, ekoni e ici 
wapatahiwetcik e kiskeritakik e apitc miro itatisiwakwen kekotc e apitc 
pactatiwakwen, misawatc aka tapwe e tatakik aniheriw aiamihe irakonikewiniw. 

15Ekoni e ici wapatahiwetcik e tatakik otehiwak aniheriw itatisiwiniw ka 
itacterik irakonikewinik. Kiskeritamok kaie omitoneritcikaniwak e apitc miro 
totamwakwen. Nanikotino kiskeritamok e ki matci totakik, nanikotino ma 
sokeritamok miro meskanariw e nosanetatcik. 

16Kaskina ohwe ka arimotaman kata miro nokon kotc iteritake Kice Manito kitci 
pe iciticohwatc Cecoc Krist kitci pe nta tipaskonikeritci kaskina ka ki kataikw 
kitehinak. Ekoni mia e icinakok ohwe Mirwatcimowin ka tipatcimoan. 

Cota iriniwok kirika otaiamihe irakonikewiniwaw 

17Aric kir “ni cota iriniwin” kit itwan. Kit asperimototen cota aiamihe 
irakonikewin kirika ki micta kicteriten e tiperimisk Kikice Manitom. 

18Ki kiskeriten e nataweritak Kice Manito kitci itatisian, kirika ki ki 
kiskinohamakowin aiamihe irakonikewin kitci ki otapinaman ka mirwacik kitci 
totaman. 

19Ki tapweten e kackitain icikowisk kitci iciwiratcik aka ka wapitcik, kirika kitci 
wactenamowotcik iriniwok ka pimatisitcik e ici tipiskarik. 

20Kit iteriten kitci kackitain kitci kiskinohamawotcik iriniwok aka kekociciriw ka 
kiskeritakik kaie kitci miro kiskinohamawotcik awacak. Ki ketcinaweritan meka 
aiamihe irakonikewinik e takok kaskina e ici kiskeritakok kaie e ici tapweritakok. 

21Kir tca ka kiskinohamawotcik iriniwok, kekwan wetci aka kir tipirawe 
kiskinohamasoin? Kir ka kiskinohamakein aka kitci kimotinaniwok, kekwan 
wetci kimotiin? 

22Kir ka itein aka kitci pacikwatisinaniwok, kekwan wetci pacikwatisiin? Kir ka 
itein “ni cikerimawok manitokanak,” kekwan wetci kimotiin kekocic neta ka ici 
kicterimakaniwitcik? 

23Ki mirwataten Kice Manito otirakonikewin, nama aric wir ki kicterimawaw, 
osam aka e nosanetain aniheriw ka ici nataweritak. 

24Ekoni meka e itasinatek Omasinahikanik: “Iriniwok aka ka cota iriniwitcik 
papirotawewok Kice Manitowa osam e wapatakik kirawaw e itatisiekw.” Ésaïe 

52.5 

25Kir e cota iriniwiin, ki ki kicawatacokowin kitci ki wapatahiwein Kice Manito 
otirinima e iteritakosiin. Mirwapatan anihe e totcikatek, kecpin tapwe e 
nosanetain aiamihe irakonikewin. Kecpin aric aka nosanetawonen, mia aka e ki 
otci kicawatacokoin e iteritakosiin. 

26Kecpin awik aka ka ki otci kicawatocwakaniwitc e nosanetatc aiamihe 
irakonikewiniw, iterimiko Kice Manitowa mia peikon e ki kicawatocwakaniwitc. 

27Kir ka cota iriniwiin, ki ki pe otitikon aiamihe irakonikewin ka masinatek kirika 
ki ki kicawatacokowin, nama aric wirawata ki nosanetawan anihe irakonikewin. 
Aric awik aka ka cota iriniwitc, aka ka ki otci kicawatocwakaniwitc, aric tca ka 
nosanetatc aniheriw irakonikewiniw, wapatahiwew e pimotein pactatowinik. 

28Kecpin awik tapwe e cota iriniwikwen, nama tepirak onoskotc e icinakositc 
nisitowinakosiw, nama kaie tepirak e ki kicawatocwakaniwitc kitci nokonik 
owiawik. 

29Anahwe tapwe ka cota iriniwitc, enko na atamik otehik e iteritakositc. Tarasak 
otehik ki kicawatocwakaniwiw e iterimakaniwitc. Tapwe kicawatacowewin, 
enkweriw Miro Manito ka totak iriniwa otehirik, namaiew aiamihe irakonikewin 
ka ki masinahikatek ka itotiskemakak. Enko ni tapwe cota iriniwok ka otitikotc 
mirwatcimowiniw Kice Manitok itekera, nama nte irinik e otciparinik. 

 Rome 3 

1Pot awik ni ka kokwetcimikw, kitci icitc: “Kicteritakon ia e cota 
iriniwinaniwok?” Pot kaie ni ka itikw: “Tapwe kirawe ia mirwapatan e 
kicawatocwakaniwitcik cota ockinikiwok?” 

2Nin ni ta itaw, kaskina wiec kirawe mirwapatan! Nictam e kanawapatcikatek, 
enko aniki cota iriniwok ka ki mirikotcik Kice Manitowa onespi tapwewiniw. 

3Tapwe atita nta e tacitcik nama wewerita ki otci nosanetawok ka ki 
itakaniwiwaspan kitci totakik. Aric Kice Manito, kaie wir ia peikon kata totam? 
Kata ponitaw ia kaie wir kitci itotisketc aniheriw ka ki ici nespi tapwetc? 

4Nama ketcinatc kata totamopan! Misawatc kaskina iriniwok e kiraskitcik, wir 
tipirawe Kice Manito nama wiskat kiraskiw, kotc e itemakanik Omasinahikan: 

“Tatwaw e arimwein, kaskina awik kiskeritam e tapwein, kirika e itactahorikoin, 
wewerita ki wapatahiwan mocak e icinakok e iteritaman.” Psaumes 51.6(4) 

5Aric kecpin kirawe e miro nokonik Kice Manito icikowisk e totak, osam kirano e 
ki patahamokw, tan ke ki iteikw? Ki ka ki itwanano ia nama icikowisk totam Kice 
Manito, apitc e kicakonitokw? (Ekoni meka e iteritakik atita iriniwok ota askik.) 

6Nama nte icinakon! Kecpin meka Kice Manito e matci totak, nama kata kackitaw 
kitci tipaskonatc iriniwa ota askik! 

7Pot awik kata itepan: “Kecpin nin e nosanetaian meskanaw ka icinikatamekw 
kiraskiwin, kirawe wewerita otci miro nokon Kice Manito e apitc tapwetc kirika 
kirawe otci kiskeritakoniw wir e apitc icperitakositc. Nama tca ni ta iterimikowin 
pactati iriniw, nama kaie ni ta anwerimikowin anihe otci.” 

8Pot kaie ohweriw peikon kata itepan: “Matci totetan, otcit kitci totamokw, 
tepirak kitci orowiparik ka mirwacik.” Atita iriniwok nit itactahorikok e itetcik 
nin tipirawe ohwe e ki iteiak, e wi marerimitcik. Kata anweritakosiwok, e ici 
kackitamatisotcik. 

Nama mocak awik icikowisk itatisiw 

9Kekwan tca wa itemakak anihe? Kirano e cota iriniwiikw, kirawe ia ki 
kicteritakosinano kaie tca kotakihik iriniwok? Nama nte icinakon! Aci nit ickwa 
wapatahiwan kaskina awik e tiperimikotc pactatowiniw, misawatc e cota 
iriniwitc kaie aka e cota iriniwitc. 

10Itemakan Kice Manito Omasinahikanik: “Nama taw iriniw icikowisk ka 
iterimikotc Kice Manitowa, nama wawatc peikociw. 

11Nama taw awik e nisitotak, nama taw e nanto kiskerimatc Kice Manitowa. 

12Kaskina iriniwok ki nakatamok miro meskanariw, kaskina tapickotc ki 
oniciniwok. Nama taw awik e miro totak, nama wawatc peikociw. Psaumes 14.1-3; 

53.2-4(1-3) 

13Kecpin witakik iriniwok e arimwetcik, wapatahiwewok e ici maratanik 
otehiwak ka katcicterik, mitowi e cehikatek matikowoc e wapatcikaterik awik 
owiaw e taci pakickaritinik. Kaskina wiec aitewok, tepirak kitci oniwiratcik owitc 
iriniwawa. Psaumes 5.10(9) Aniheriw ka itetcik, mia peikon kinepikw, awiriw e ki 
makomatc e matci mackikiwoparinik omakotcikan. Psaumes 140.4(3) 

14Aspinikotc matci arimwewok kirika atameritcikewok. Psaumes 10.7 

15Wewepitawok kitci macihiwetcik kirika kitci manohotcik. 

16Kaskina wiec e ici pimotetcik arimeritamihewok owitc iriniwawa kirika 
totamok kitci arimiparitcik. 

17Nama kiskeritamok aniheriw meskanariw pekaterimowinik ka iticimonik. Ésaïe 

59.7-8 

18Tekaci nama kicterimewok Kice Manitowa.” Psaumes 36.2(1) Ekoni e itemakak 
Kice Manito Omasinahikanik. 

19Ki kiskeritenano ohwe: kaskina e itemakak aiamihe irakonikewin, enkweriw 
iriniwa aiamihe irakonikewinik e tiperitakositcik ka mirakaniwitcik. Nama tca 
otci peikw nta e tacitcik kata ki itew aka e ki otci kiskeritak e ki patahak, kirika 
Kice Manito kata tipaskonew kaskina awiriw ota askik. 

20Nama meka awik wir tipirawe kackitaw icikowisk kitci iterimikotc Kice 
Manitowa osam e ki nosanetatc kaskina aiamihe irakonikewiniw. Anihe 
irakonikewin tepirak ki witcihikonano kitci kiskeritamokw e pactati iriniwiikw. 

Ka itotisketc Kice Manito kitci akwacimatc iriniwa 

21Aric anotc ki ki wapatahikono Kice Manito ka ki totak icikowisk kitci ki 
iterimitokw, aka e apatanik aiamihe irakonikewiniw. Ki arimotcikatew anihe 
weckatc Kice Manito Omasinahikanik neta Aiamihe Irakonikewinik kaie ka ki ici 
masinahakik aniki ka ki pe nikan tipatcimotcik. 

22Awik e asperimototawatc Cecoc Krist, enkoni e tipiparinik icikowisk kitci ki 
iterimikotc Kice Manitowa. Ekoni e totawatc kaskina awiriw ka tapwerimaritci 
Cecoca, kotc e icinakosiritci. Nama meka pitoc iterimew atita iriniwa patok 
kotakihi. 

23Kaskina meka e tacitcik iriniwok pactatiwok. Nama otci peikw nta e tacitcik tipi 
iteritakosiw wir tipirawe kitci natcikapowictawatc Kice Manitowa e apitc 
icperitakosiritci. 

24Aric Kice Manito, e micarik omirotehewin, ki cawerimew icikowisk kitci 
iteritakosiritci, aka e petatc kitci koski mirikotc kekociciriw, e ki iciticohwatc 
Cecoc Krist kitci akwacimikoweritci. 

25-26Ki iciticahwew Krist kitci nipahakaniwiritci. Tarasak ki aiamihe pakitinam 
opimatisiwiniw kitci macikowinik omikw, kaskina iriniwa otci ka tapwerimikotc 
kitci ki kasihamawakaniwiritci opactatowiniwariw. Ekoni ka ici wapatahiwetc 
Kice Manito wir mocak icikowisk e iteritakositc. Weckatc meka ki wapatahiwew 
icikowisk e iteritakositc, e pe ciciperitamokopanen aka e ki otci kicakonatc 
iriniwa tatwaw ka pactatiritci. Kirika anotc mekwata kiapatc wapatahiwew wir 
tipirawe icikowisk e iteritakositc kirika e miratc otirinima icikowisk kaie wir 
kitci iteritakosiritci. 

27Kekwariw tca ke ki otci mirwatcimitisotc awik? Nama kekociciriw! Matci ia wir 
tipirawe kata ki akwacimitiso osam wewerita e nosanetatc aiamihe 
irakonikewiniw? Nama wiskat kata miroparinipan! Tepirak e tapwerimatc 
Cecoca ke ki otci akwacimakaniwitc. 

28Ki kiskeritenano meka e asperimototawatc awik Cecoca, ekoni icikowisk e otci 
iterimikotc Kice Manitowa, aka tca e otci nosanetatc e itemakanik aiamihe 
irakonikewiniw. 

29Tepirak ia cota iriniwa tiperimew Kice Manito? Nama nte icinakon! Nama ia 
kaie kaskina kotakihi iriniwa tiperimew? Tapwe wir, tiperimew kaskina iriniwa! 

30Peikociw meka Kice Manito. Kaskina awik icikowisk kata iterimew, kecpin e 
tapwerimikotc Cecoca, misawatc e cota iriniwiritci kaie aka e cota iriniwiritci. 

31Pot awik kiapatc kata iteritam: “Tepirak e asperimototawakaniwitc Cecoc ekoni 
tca wetci akwacimikoikw, aiamihe irakonikewin nama wiec irapatan. Nama tca ki 
ka nosanetanano.” Nama aric acteriw nte kitci iteritak. Tepirak e 
asperimonaniwok Cecoc kitci ki nisitotamokw wewerita e irapatak aiamihe 
irakonikewin. 

 Rome 4 

Abraham ki asperimototawew Kice Manitowa, icikowisk tca ki iterimiko 

1Mamitonerimatan kitaniskotape kimocomino Abraham. Tan ka iciwepasitc 
icikowisk kitci ki iterimikotc Kice Manitowa? 

2Kecpin Abraham icikowisk ki iterimikotc osam e ki miro totak, kata ki takonipan 
kitci ki otci mirwatcimitisospan. Nama aric tekaci kata ki otci ici mirwatcimitiso 
Kice Manitowa e kanawapamikotc. 

3Itasinatew meka Kice Manito Omasinahikanik: “Abraham ki asperimototawew 
Kice Manitowa, icikowisk tca ki iterimiko.” Genèse 15.6 

4E otamirotc iriniw, coriariw kanewiw. Nama itakaniwiw: “Oma, ki cawerimitin.” 
Otcitakotc kicikowakaniwiw aniheriw irikik ka ki ici kackitamatisotc. 

5Pitoc aric icinakon apitc awik aka wikokwe totak kekociciriw kitci ki otci 
kanewitc icikowisk kitci iterimikotc Kice Manitowa. Tepirak asperimototawew 
Kice Manitowa, wir ka akwacimaritci anihi ka pactatiritci. Icikowisk iteritakosiw 
anahwe awik, otasperimowin tepirak e kanawapatcikaterik. 

6Enko ohweriw ka ki itetc weckatc Okimaw Tapit kaie wir, e arimomaspan e 
apitc caweritakosiritci kaskina awiriw icikowisk ka iterimikoritci Kice Manitowa, 
aka e kanawapatamiritci aniheriw e apitc mocak miro totamirikwen kekotc 
nama. Ohweriw ki masinaham Okimaw Tapit: 

7“Caweritakosiwok kaskina ka kasihamawakaniwitcik opactatowiniwaw, kaie 
kaskina ka maninikaterik ka ki ici matci totakik. 

8Caweritakosiw anahwe iriniw aka kitci anwerimikotc Kice Manitowa 
opactatowin otci!” Psaumes 32.1-2 

9Tepirak ani Kice Manito otirinima ka ki kicawatocwakaniwitcik ka acterik kitci 
ici cawerimakaniwitcik kekotc ma peikon kaie aniki aka ka ki otci 
kicawatocwakaniwitcik kaie wirawaw? Aci aric nit ickwa 
itwanan: Abraham tekaci e ki asperimototawatc Kice Manitowa, ekoni wetci 
icikowisk ki iterimikotc. 

10Tan ani apitc mia icikowisk ka iterimakaniwitc Abraham, ka ickwa ani, kekotc 
ma epwamoci kicawatocwakaniwitc? Icikowisk ki iterimakaniwiw epwamoci 
kicawatocwakaniwitc, nama ka ickwa ani kicawatocwakaniwitc! 

11Nanake ki kicawatocwakaniwiw, kitci kiskeritakonik icikowisk e ki iterimikotc 
Kice Manitowa osam e ki asperimototawatc, mekwata kiapatc aka moci e ki otci 
kicawatocwakaniwitc. Ekoni wetci iteritakositc Abraham aiamihe otawinan 
kaskina ka tapwerimatcik Kice Manitowa kaie icikowisk ka otci iterimikotcik, 
misawatc aka e ki kicawatocwakaniwitcik. 

12Iteritakosiw kaie wir Abraham aiamihe otawinan cota iriniwok, ka ki 
kicawatocwakaniwitcik. Ni wi itwan aniki ka asperimotcik Kice Manitowa, 
mitowi kotawino Abraham ka ki asperimototawatc epwamoci 
kicawatocwakaniwitc. 

E asperimototawokw Kice Manito ki mirikowinano ka ki ici nespi tapwetc 

13Aci weckatc Kice Manito ki ici nespi tapwekopan Abrahama otci, kirika kaskina 
onitcanica acitc otaniskotape osima, kitci mirakaniwitcik kaskina ota askik. Ki 
nespi tapwew aniheriw icikowisk e ki iterimatc Abrahama osam e ki 
kanawapatak otasperimowiniw, nama tepirak e ki nosanetaritci aiamihe 
irakonikewiniw. 

14Kecpin tepirak aniki ka nosanetatcik aiamihe irakonikewiniw ka ki 
iteritakositcik kitci pe otitikotcik aniheriw ka ki ici nespi tapweritci Kice 
Manitowa kitci pakitinamiritci, nama wiec kata irapatanipan kitci 
asperimototawakaniwiritci, kaie nama wiec kata irapatanipan ka ki ici nespi 
tapweritci. 

15Kiciwahakaniwiw meka Kice Manito kecpin aka e nosanehikaterik 
otirakonikewin. Kecpin aric aka e takok aiamihe irakonikewin, nama awocamec 
kata ki itactahorakaniwiw awik e ki pikopitak. 

16Kaskina iriniwok ka asperimototawatcik Kice Manitowa, enko aniki ka pe 
otitikotcik aniheriw ka ki ici nespi tapweritci kitci mirikotcik. Nama takoniw ke 
ki itotisketcik kitci ki kackitamatisotcik; cawerimikowok Kice Manitowa. Kaskina 
tca Abraham otaniskotape osima kata mirakaniwiwok. Nama tepirak aniki ka ki 
pe otitikotcik cota aiamihe irakonikewiniw ka mirakaniwitcik aniheriw; peikon 
aniki ka ki asperimototawatcik ici mirakaniwiwok, mitowi Abraham ka 
mirakaniwitc. Abraham enko anahwe kaskina ka aiamihe otawiikw. 

17Wir tipirawe Kice Manito ki itew Omasinahikanik: “Ki miritin mitcet iriniwok 
ke pe tatcik kitci iterimiskik notawinan.” Genèse 17.5 Anahwe 
tca Abraham iteritakosiw kotawino, osam e ki asperimototawatc Kice Manito, 
anihi ka apitcipaharitci kaskina iriniwa ka ki poni pimatisiritci, kaie ka ki totak 
kitci takonik kaskina aka moci ka ki otci otitakotcik kekociciriw. 



423 

 

 
Canadian Bible Society, 2014. 

Kice Manito Ocki Omirwatcimowin 
 

 
 

 

18 Abraham ki tapwerimew Kice Manitowa kaie asperimopan kotc ka ki itikospan 
Kice Manitowa, misawatc aka e ki icinakonik kitci isparinik. Ekota ni ka ki 
otcitciparinik kitci iteritakositc mitcet iriniwok otawiwawa, kotc Kice Manito wir 
tipirawe ka ki itetc: “Kata mitcetiwok kitaniskotape kosimak ke pe tatcik.” Genèse 

15.5 

19Ani apitc ka itakaniwitc aniheriw Abraham, aci orina kiceatisikopan, wiec 
mitato mitana tato piponesikopan. Aci pecoweritamopan kitci nipotc, kirika 
okoma Sara nama wiskat ki otci miropariniw kitci taratc awaca. Aric mocak ki 
asperimototawew Kice Manitowa. 

20Nama ki otci ponitaw e asperimototawatc. Nama kaie ki otci anweritam ka ki ici 
nespi tapweritci Kice Manitowa. Kirawe eckam ki iti mackawariw otasperimowin 
kirika ki icperimew Kice Manitowa. 

21Tekaci ki ketcinawerimew Kice Manitowa e tipi mackawisiritci kitci totamiritci 
ka ki ici nespi tapweritci. 

22Ekoni wetci icikowisk ki iterimikotc Abraham Kice Manitowa, e ki 
asperimototawatc. 

23Itasinatew meka Kice Manito Omasinahikanik: “Icikowisk ki 
iterimakaniwiw.” Genèse 15.6 Nama aric ki otci masinihikateriw 
tepirak Abraham otci. 

24Kaie kirano wetci ki masinahikatek anihe, kaie icikowisk kitci iteritakosiikw, 
kirano ka tapwerimokw Kice Manito, anahwe ka ki apitcipahatc Cecoca Ka 
Tiperimitokw. 

25Ki pakiterimew meka Cecoca kitci nipahakaniwiritci kipactatowininariw otci 
kirika ki apitcipahew icikowisk kitci ki iterimitokw. 

 Rome 5 

Kitci nahitatoikw kirika Kice Manito 

1Aci tca icikowisk kit iterimikono Kice Manito osam e asperimototawokw, kaie ki 
nahitatonano kirika Kice Manito, anihi Ka Tiperimitokw Cecoc Krist e ki 
totamiritci kitci icinakonik. 

2Wir Cecoc ka ki ocitatc meskanariw kirano otci kitci ki kiskeritamwokw Kice 
Manito omirotehewin, nta e ici sokikapowiikw e asperimototawokw. Ki 
mireritenano e asperimoikw, e ketcinaweritamokw otcitakotc kitci 
icperitakosiikw mia wir e asitci icperitakositc. 

3Wawatc ki mireritenano misawatc e arimiparihokw. Ki kiskeritenano meka, 
ekota ni wetciparik ciciperitamowin, e nekatcitaikw. 

4Minawatc e ciciperitamokw, ekota ni wetciparik kitci ki sokiteheikw. E tca 
sokiteheikw, ekota ni wetciparik kitci asperimoikw. 

5Nama ceckwat kit ici asperimonano. Ki meka cawerimikono Kice Manito 
osakihiwewin kitehinak, e ki miritokw Miro Manitowa. 

6Mekwata orina aka e kackitaikopanen kitci wi kotcihoikw, ki pe nta nipo Cecoc 
Krist kaskina iriniwa otci ka pactatiritci, kotc Kice Manito ka iteritak kitci 
isparinik. 

7Mictahi arimaniw awik kitci pakiterimitisotc kitci nipotc awiriw otci, misawatc 
icikowisk e iteritakosiritci. Matci pot kata nipopan awik owitc iriniwa otci ka 
miro iriniwiritci. 

8Aric ki wapatahikono Kice Manito otcitakotc e apitc sakihitokw: Cecoc Krist ki 
nipo kirano otci, kiapatc pactatowinik e ici pimatisiikopanen. 

9E ki pakiterimitisotc kitci nipotc, omikw e ki macikowinik, ki itotiskew icikowisk 
kitci iterimitokw Kice Manitowa. Ekoni wetci ketcinaweritamokw kitci 
akwacimitokw, aka kitci kiciwasictatokw Kice Manito. 

10Weckatc ki ki anwerimano Kice Manito. Anotc aric aci ki koski 
miroparihitonano kirika wir, e ki niporitci Okosa kirano otci. Anotc e koski 
miroparihitoikw, ekoni wetci ketcinaweritamokw kitci akwacimikoikw, osam e 
pimatisiritci Okosa. 

11Minawatc awocamec, ki mireritenano Kice Manito otci, aci anotc e koski 
miroparihitoikw kirika wir, osam anihi Ka Tiperimitokw Cecoc Krist ka pe 
itotiskeritci kitci icinakonik. 

Adam kirika Cecoc Krist 

12Wetci ki kitciparik e pactatinaniwok ota askik, osam peikw iriniw Adam ka 
icinikasotc wirctam e ki pactatitc. Ekoni wetci takok anotc nipowin. Ekoni kaie 
wetci nipotcik kaskina iriniwok, osam e ki pactatitcik. 

13Weckatc, epwamoci miratc Kice Manito aiamihe irakonikewiniw anihi Moïsa, 
aci takonokopan pactatowin ota askik. Nama aric pameritamokopan aniheriw 
Kice Manito. Nama meka moci ki otci pakitinamokopan aiamihe irakonikewiniw 
kitci ki kiskeritamiritci iriniwa e ici nataweritamokopanen. 

14Aric peikon ki pe nipowok iriniwok, misawatc aka e ki otci pactatitcik 
mitowi Adam ka ki ici pactatitc aka e ki otci pamitowatc ka ici witamakotc Kice 
Manitowa. Ekoni ka pe isparik esko ka pe pimatisitc Adam, nac Moïse kaie wir. 
Ani e iteritakosispan Adam, ki wapatahiwew Cecoc ke icinakosispan, anahwe ke 
pe takocikipanen. 

15Aric kirawe kicteritakoniw Kice Manito ocaweritcikewin kaie tca 
aniheriw Adam ka ki kitciparitatc. Mitcet iriniwok ki nipowok aniheriw 
pactatowiniw otci anihi peikw iriniwa ka ki kitciparitaritci. Aric Kice Manito 
omirotehewin kirawe micariw kirika kirawe kicteritakoniw aniheriw 
ocaweritcikan ka ki cawerimatc mitcet iriniwa, aka e ki otci nataweritak kitci 

kiwe mirakaniwitc kekociciriw, tepirak tca peikw iriniwa e ki pe nta totamiritci 
kitci icinakonik, enko na Cecoc Krist. 

16Kice Manito ocaweritcikan pitoc icinakoniw kaie anahwe iriniw nictam ka ki 
pactatitc. Adam meka e ki pactatitc, ki kitcipariw tipaskonikewiniw kitci takonik, 
ekoni anotc iriniwok wetci anwerimakaniwitcik. Aric Kice Manito ki wikotcitaw 
mitcet pactatowiniw kitci kasihikaterik, icikowisk kitci iterimakaniwiritci 
otirinima. 

17Ki kiskeritenano anahwe peikw iriniw Adam e ki matci totak e ki ispatak 
kaskina iriniwa kitci niporitci. Aric wir tipirawe Cecoc Krist ki ispatam 
kekociciriw kirawe ka kicteritakonik. Kaskina iriniwok ke otitikotcik aniheriw 
Kice Manitowa omirotehewiniw e micarik kirika ka mirakaniwitcik icikowisk 
kitci iterimikotcik, kata sokikapowiwok e pimatisitcik, wir Krist ka ki 
wikotcitamatokw. 

18Anahwe tca peikw iriniw e ki matci totak, ki ispatam kaskina iriniwa kitci 
anwerimakaniwiritci opactatowiniwariw otci. Kaie peikon anahwe kotak iriniw 
Cecoc Krist e ki miro totak, ki mirew kaskina iriniwa e taciritci kitci ki 
kackihoritci aka kitci tipaskonakaniwiritci, kaie kitci ki tca pimatisiritci. 

19Anahwe peikw iriniw aka e ki otci natotawatc Kice Manitowa, ki totam mitcet 
iriniwa kitci iteritakosiritci pactati iriniwok. Kaie peikon anahwe kotak iriniw e 
ki natotawatc Kice Manitowa, ki mirew mitcet iriniwa icikowisk kitci 
iterimikoritci Kice Manitowa. 

20Ki pakitinikatew aiamihe irakonikewin kirawe kitci ki kiskeritamiritci iriniwa e 
asitci pactatiritci. Minawatc e iti kiskeritamiritci aniheriw, kirawe nisitotamiriwa 
kaie e apitc micarik Kice Manito omirotehewin. 

21Tapwe mackawisimakanokopan pactatowin. Ki cakotcihikowakopan meka 
iriniwok, ekoni wetci ki nipotcik. Aric peikon mackawisimakaniw Kice Manito 
omirotehewin kitci miritokw icikowisk kitci iteritakosiikw. Enkoni ke otci pe 
kakike pimatisiikw, osam Cecoc Krist, anahwe Ka Tiperimitokw, e ki totak 
kaskina kitci icinakonik. 

 Rome 6 

Mia e nipoikw e iteritakosiikw e pactatiikw, aric ki koski pimatisinano e 

nosanehokw Cecoc 

1Tan ke iteikw? Kiapatc ia ki ta pactatinano, awocamec kitci ki miritokw Kice 
Manito omirotehewin? 

2Nama nte icinakon! Pactatowin nama kata kackitamakanopan kitci 
tiperimikoikw, tarasak ki ki niponawaw pactatowinik. Nama awocamec ki ka ki 
pimatisinano pactatowinik. 

3Ki kiskeritenawatake, kaskina e taciikw ki ki sikahatasonano kitci ki 
mamweritakosiikw kirika Cecoc Krist. E ki nipotc, mia peikon kaie kirano e ki 
nipoikw. 

4Ka sikahatasoikw, mia peikon e ki rikwaskatikoikw kirika wir, tapickotc kitci 
nipoikw kirika wir, minawatc kitci ki ocki pimatisiikw, mitowi Cecoc Krist e ki 
apitcipahikotc Kotawino omackawisiwin e icperitakonik e ki apatcitaritci. 

5Kecpin meka tapwe ki mirikoikw kitci mamweritakosiikw kirika Cecoc, e ki 
nipoikw mia mitowi wir ka nipotc, peikon otcitakotc ki ta mamweritakositano 
kirika wir, e ki apitcipaikw, mia mitowi wir ka ki apitcipatc. 

6Ki kiskeritenano ohwe: epwamoci kiskerimokw Cecoc, pactati iriniwok kit 
iteritakositano. Aric tarasak e itatisiikopanen ki tcictaskowateriw tcipaiatikok 
kirika wir Cecoc ka tcictaskowatakaniwitc, kitci ki tca nipatakaniwok anihe matci 
itatisiwin notc ka nosanetakaniwok, aka tca kaie awocamec pactatowin kitci 
tiperimikoikw. 

7Awik meka e nipotc, pakitiniko pactatowiniw, aka awocamec kitci tiperimikotc. 

8Kecpin ki nipoikw kirika Krist, kit tapweritenano kitci pimatisiikw kirika wir. 

9Ki kiskeritenano nama awocamec kata nipo Krist esko ka apitcipatc. Nama 
awocamec kata ki cakotcihiko nipowiniw. 

10Apitc ka nipotc, ki totam aka wiskat awocamec kitci cakotcihikotc 
pactatowiniw, tipipariniw peikwaw e ki nipotc. Aci anotc e ki apitcipatc, 
pimatisiw Kice Manitowa otci. 

11Peikon kaie kirawaw, ki ka iterimitisonawaw e ki nipoekw pactatowinik 
itekera, kaie e pimatisiekw Kice Manito otci, e mamweritakosiekw kirika Cecoc 
Krist. 

12Aka pakitinamokw pactatowin kitci tiperimikoekw, kaskina tca e aitotamekw, 
aka kitci totamekw ka ici nataweritamekw kiwiawiwak e nipomakak. 

13Aka pakitinamokw wawatc peikw nta e tatik e owiawiekw kitci ici 
tiperimikoiekw pactatowin, kitci matci totamekw. Aric ki ka pakitinenawaw 
kipimatisiwiniwaw Kice Manito otci, e kiskeritamekw mia peikon e ki nipoekw, 
aci tca anotc e koski pimatisiekw. Kirika tekaci ki ka pakiterimitisonawaw kitci 
atoskectawekw, kitci ki tca mirwapatcitaiekw kipimatisiwiniwaw, icikowisk kitci 
totamekw. 

14Nama tca aci ki ka tiperimikonano pactatowin, aka aci e tiperimikoekw aiamihe 
irakonikewin, wir tca tipirawe Kice Manito omirotehewin e tiperimikoekw. 

Icikowisk kitci itatisiikw 

15Pot awik kata iteritamopan ohweriw: “Ki ka nta pactatinano osam aka 
awocamec e tiperimikoikw aiamihe irakonikewin, aric ma Kice Manito 
omirotehewin e tiperimikoikw.” Nama ketcinatc! 

16Ki kiskeritenawatake, kecpin e pakiterimitisoekw kitci nta atoskectawekw 
awik, patoc ki ka natotawaw ke ititakw, mia arotakanak kitci iterimitakw, ki 
tiperimikowaw anahwe ka natotawekw. Kecpin tca e natotamekw pactatowin, ki 
tiperimikowaw. Nipowinik tca iticimon anihe meskanaw. Kecpin aric 
natotawekwe Kice Manito, pakitinekwe wir tipirawe kitci tiperimitakw, 
icikowisk ki ka ici pimatisinawaw. 

17Mirwatcimatan Kice Manito ohweriw otci, aci tekaci e irikokoteheiekw e 
natotamekw anihe kiskinohamakewin ka ki pe otitikoiekw, misawatc weckatc e 
ki tiperitakosiekw pactatowinik. 

18Ki ki wikotcihikowinawaw e tiperitakosiekopanen pactatowinik. Anotc aci 
tekaci ki pakitickatamowaw Kice Manito kitci tiperimitakw, icikowisk kitci ici 
pimatisiekw. 

19Wetci ici arimweian, e arimotaman e tiperitakosinaniwok, kitci ki witcihitakok 
kitci nisitotamekw, osam aka e mackawisiekw kitci nisitotamekw. Weckatc 
kaskina wiec ki ki pakitickatenawaw kiwiawiwaw kitci nosanetaiekw matci 
pimatisiwin kirika eckam ki ki iti matci totenawaw e wi cakotcihekopanen Kice 
Manito. Aci aric anotc pakitickatamakw Kice Manito kitci tiperimitakw, kitci 
totamekw icikowisk ka icinakok, tekaci kitci ki itatisiekw kotc e ici nataweritak. 

20Mekwata ka tiperimikoekw pactatowin, nama ki ki otci kackitanawaw 
icikowisk kitci pimatisiekw. 

21Anotc ki waneritenawaw kaskina ka ki ici pa aitotamekw. Tekaci nama ki ki otci 
witcihikonawaw! Nipowinik iticimon anihe ka ki pe aitotcikatek! 

22Aric ki ki wikotcihikowinawaw pactatowinik e tiperitakosiekopanen kirika Kice 
Manito kit atoskectawaw, wir e tiperimitakw. Mictahi ki witcihikowaw kitci ici 
pimatisiekw kotc e ici nataweritak. Nikotin e kicikak ki ka mirikowinawaw 
kakike pimatisiwin. 

23Kecpin awik atoskectake pactatowiniw, kackitamatiso kitci nipotc. Aric Kice 
Manito cawerimew kaskina awiriw ka witcewaritci kirika anihi Ka Tiperimitokw 
Cecoca, e miratc kakike pimatisiwiniw, aka e petatc kitci koski mirakaniwitc 
kekwariw. 

 Rome 7 

Aiamihe nipowiwin e kanawapatcikatek 

1Niwitcicanak, ki kiskeritenawatake ohwe minawatc ke iteian, aci meka wewerita 
e kiskeritamekw aiamihe irakonikewin. Acteriw iriniw kitci nosanetatc 
irakonikewiniw irikik tepirak ke pimatisitc. 



428 

 

 
Canadian Bible Society, 2014. 

Kice Manito Ocki Omirwatcimowin 
 

 
 

 

2Mitowi ohwe ka itasinatek: iskwew e nipowitc patoc acteriw mocak kitci witci 
tacikematc onapema mekwata e pimatisiritci. Aric niporitena, nama aci apataniw 
aniheriw irakonikewiniw. 

3Kecpin kiapatc e pimatisiritci anihi onapema, e nta witci tacikematc kotakihi 
iriniwa, pacikwatisiwinik ici pimatisiw. Aric kecpin e niporitci onapema, aci 
pakitinakaniwiw, nama awocamec tiperitakosiw aiamihe irakonikewinik itekera. 
Matci kata ki aiamihe nipowiw kotakihi iriniwa, namaiew ohwe pacikwatisiwin. 

4Ekoni peikon e icinakok kirawaw otci, niwitcicanak. Nama aci ki 
tiperitakosinawaw aiamihe irakonikewinik itekera. Ka nipotc Krist, mia mitowi e 
ki nipoekw kitcitcakociwak itekera, meckotc tca kitci tiperimitakw wir ka ki 
apitcipahakaniwiritci, kitci ki tca miro totamokw e ici nataweritak Kice Manito. 

5Epwamoci kiskerimokw Cecoc, ki ki pimatisitano kitci mireritamihitisoikw kotc 
e ici nataweritcikatek ko owiawinak itekera. Ka petamokw aiamihe irakonikewin, 
ki ki nataweritetano kitci matci totamokw. Ani e itatisiikopanen, ki ki 
kackitamatisonano kitci nipoikw. 

6Aric anotc aci ki wikotcihikowinano neta irakonikewinik, aci meka e ki nipoikw 
anihe otci ka ki tiperimikoikw. Ekoni tca ke ki otci atoskectawokw Kice Manito, e 
wapatahitokw Miro Manito ke totamokw. Nama aci ki ka atoskectawano weckatc 
ka ki pe ici atoskectawokw mekwata ka pe tiperimikoikw neta aiamihe 
irakonikewinik ka ki itasinatek. 

Aiamihe irakonikewin kirika pactatowin 

7Tan ke iteikw? Aiamihe irakonikewin ia ni ka itotiskemakak kitci 
pactatinaniwok? Nama nte icinakon! E tapwataman irakonikewin, ekoni ka otci 
kiskeritaman kekwan ni pactatowin. Nama meka ni ta ki otci kiskeritetai e 
maratak kitci nataweritaman kekocic kotak awik e ici tatak, kecpin aka ki otci 
arimotcikatek neta irakonikewinik: “Nama ki ka pameritamwaw kekociciriw e ici 
tatak kiwitc iriniw.” Exode 20.17; Deutéronome 5.21 

8Ka ickwa kiskeritaman anihe irakonikewin, mia pactatowin e ki otamiromakak 
nitehik kirawe kitci nataweritamwan niwitc iriniw e ici tatak. Aka meka e 
kiskeritcikatek irakonikewin, pactatowin nama pimatisimakan pitc otehinak. 

9Weckatc epwamoci kiskeritaman aiamihe irakonikewin, nama takonopan ke ki 
ici arimeritamihikoan. Aric ani apitc ka nisitotaman irakonikewin, mia e ki 
nitawikik pactatowin nitehik. 

10Mia e ki nipoan nit iteritakositai. Ki pakitinikatew anihe aiamihe irakonikewin 
kitci witcihikoian e pimatisian, aric kirawe nin otci, aiamihewinik itekera 
nipowinik ni ki iciwirikon. 

11Ka ickwa kiskeritaman anihe irakonikewin, mia e ki wiecimikoan pactatowin, 
kirawe tca e ki otamiromakak pitc nitehik, nac kitci nipahikoan. 

12Tapwe icinakon ohwe: aiamihe irakonikewin Kice Manitok otciparin. Tato nta e 
tatiki, Kice Manitok otciparin, icikowisk icinakok, kaie mirwacin. 

13Ni ki nipahikon ia miro kekocic? Nama nte icinakon! Pactatowin meka ka ki 
itotiskemakak! Ni ki peten irakonikewin ka mirwacik, nama aric ni ki otci 
nosanetan. Ekoni wetci ki pactatian kirika ki nipoain. Ekoni wetci kiskeritakok 
tan mia e icinakok pactatowin. Anihe irakonikewin wapatahiwemakan e matci 
itatisiikw kecpin e pactatiikw. 

Iriniwok ka tiperimikotcik pactatowiniw 

14Ki kiskeritenano aiamihe irakonikewin Kice Manitok e otciparik. Aric nin nama 
ni sapin, tepirak e iriniwian, mia arotakan e iteritakosian, pactatowin e 
atoskectaman. 

15Nama ni nisitoten wetci ki totaman anihe ka totaman. Nama meka ni toten e ici 
nataweritamapan kitci totaman, aric ni toten aka e ici sakitaian. 

16Kecpin tca e totaman anihe mia aka e ici nataweritaman kitci totaman, ni 
wapatahiwan e nisitowinaman e mirwacik irakonikewin. 

17Namaiew tca nin tipirawe ka totaman. Pactatowin nitehik ka tiperimikoan ka 
itotiskemakak. 

18Ni kiskeriten meka aka e takok ka mirwacik pitc nitehik, ni wi itwan kotc e 
icinakosian e iriniwian. Pitc nitehik ni nataweriten kitci miro totaman, nama aric 
ni kackitan kitci itotiskeian. 

19Nama meka ni toten anihe ka mirwacik e ici nataweritaman. Aric mocak ni 
toten ka maratak aka ka ici nataweritaman. 

20Kecpin tca totamane aka ka nataweritaman kitci totaman, namaiew aci nin ka 
totaman. Pactatowin nitehik ka itotiskemakak. 

21Enko ohwe mocak ka isparian: apitc e wi totaman ka mirwacik, ni toten mocak 
ka maratak. 

22Pitc nitehik tapwe ni naheritamwan Kice Manito otirakonikewin. 

23Aric takon kiapatc kotak irakonikewin ka icinikatek pactatowin, mocak e 
otamiromakak niwiawik. Macikam e ici naheritamwak. Ekota ni wetciparik 
pactatowin e tiperimikoan. 

24Ni micta arimisin! Awin ke pe nta wikotcihitc, aka kitci atameritakosian 
aniheriw otci nitehik e icinakosiwak ka otcipitikoian nipowinik? 

25Mirwatcimatan Kice Manito, e ki pe iciticohwatc anihi Ka Tiperimitokw Cecoca 
kitci pe nta wikotcihimitokw! Ekoni tca wetci iteian anihe e icinakok: 
nimitoneritcikanik ni wi atoskectawaw Kice Manito e nosanetaian 
otirakonikewin, aric aka e sapian e iriniwian notc ni tiperitakosin pactatowinik. 

 Rome 8 

Pimatisiwiniw ka miritokw Miro Manito 

1Aci nama kata anwerimakaniwiwok iriniwok ka mamweritakositcik kirika Cecoc 
Krist. 

2Aci meka ni tiperimikw Miro Manito, anahwe ka pakitinak pimatisiwiniw 
iriniwa otci ka mamweritakosiritci kirika Cecoc Krist. Nama tca awocamec ni 
tiperimikon pactatowin ke nipahikoiapan. 

3Aniheriw ka ki totak Kice Manito kirawe mackawisimakaniw patok kaskina ke ki 
itotiskemakanik aiamihe irakonikewiniw. Nama meka awik wiskat kata tipi 
mackawisipan mocak kitci natotak, kitci ki tca wikotcihikotc. Kice Manito aric ki 
pe iciticahwew Okosa ota askik kitci pe iriniwihitisoritci, mitowi kirano e pactati 
iriniwiikw kitci ki icinakosiritci, kitci ki pe nta niporitci kipactatowininariw otci. 
Ekoni ka ki ici cakotcitatc pactatowiniw, aka tca awocamec kitci cakotcihikoikw. 

4Ki totam aniheriw Kice Manito icikowisk kitci ki iteritakosiikw, kotc e 
itasinaterik aiamihe irakonikewinik kitci iteritakosinaniwonik, kirano ka 
itatisiikw kotc e ici nataweritak Miro Manito, aka awocamec e pameritamokw 
anihe notc ka ici matci nataweritamokw kiwiawinak. 

5-6Aric aniki ka pimatisitcik tepirak wirawaw e ici nataweritakik, aspinikotc 
mamitoneritamok kitci mireritamihitisotcik. Kata tca nipowok. Aniki aric ka 
pimatisitcik kitci mireritamihatcik e ici nataweritamiritci Miro Manitowa, 
enkweriw ka ici mamitoneritakik. Kata pimatisiwok kirika kata miroparihitowok 
acitc Kice Manitowa. 

7Aniki aspinikotc ka mamitoneritakik kitci mireritamihitisotcik anwerimewok 
Kice Manitowa. Nama pakiterimitisowok kitci nosanetawatcik otirakonikewiniw. 
Nama wawatc kackitawok kitci itotisketcik. 

8Aniki ka totakik neta e ici nataweritcikaterik ko owiawinak itekera, nama kata ki 
mireritamihewok Kice Manitowa. 

9Kirawaw, nama nte icinakon e ici pimatisiekw. Nama ki nosanetanawaw e ici 
nataweritamekw ko kiwiawiwak itekera. Ki totenawaw aniheriw ka ici mireritak 
Miro Manito, aci meka ki witci tacikemikowaw Kice Manito Omiro Manitoma 
kitehiwak. Awik aric aka ka tarimatc Cecoc Omiro Manitoma otehik, nama 
iteritakosiw Cecoc otirinima. 

10Kecpin aric kitehiwak witci tacikemitakw Cecoc Krist, kitehiwak ki 
pimatisickakowaw Miro Manito, aci meka icikowisk e iterimitakw Kice Manito, 
misawatc “nipomakan” iteritakon kiwiawiwaw, osam e ki pactatiekw. 

11Kecpin witci tacikemitakw kitehiwak Kice Manito Omiro Manitoma, anahwe ka 
ki apitcipahatc Cecoca, otcitakotc kata pimatisitaw kaie kirawaw kiwiawiwariw. 
Omiro Manitoma kata mirew kitci itotiskeritci, anihi ka tacikeritci kitehiwak. 

12Takon tca ka actek kitci totamokw, niwitcicanak, kitci ici pimatisiikw kotc e ici 
nataweritak Miro Manito, aka kitci nosanetaikw kirano tipirawe ka ici matci 
nataweritamokw. 

13Kecpin meka ici pimatisiekwe kirawaw tepirak e ici matci nataweritamokw, ki 
ka poni pimatisinawaw. Kecpin aric pakitinekwe Miro Manito kitci 
mackawisihitakw kitci ponitaiekw kaskina anihe ka maratak ke ki totcikatek 
kiwiawiwak itekera, ki ka pimatisinawaw. 

14Kaskina meka iriniwok ka keskinowirikotcik Kice Manito Omiro Manitowa, 
Kice Manito anihi onitcanica. 

15Anahwe meka Miro Manito ka ki mirikoiekw nama wiskat ki ta matci 
totakowaw kitci tiperitakosiekw, arotakanak e iteritakosiekw, kirika minawatc 
kitci koctatciekw. Aric wir Miro Manito ka ki miritakw kitci iteritakosiekw Kice 
Manito onitcanica, kirika ka witcihitakw kaketin kitci ki pakoserimokw Kice 
Manito e icinikatokw “Abba! Notawi!” 

16Wir tipirawe Miro Manito ki witamakono kitehinak tapwe otcitakotc Kice 
Manito onitcanica e iteritakosiikw. 

17Ki kiskeritenano tca, Kice Manito onitcanica e iteritakosiikw, kaie kirano kitci ki 
otitikoikw kaskina aniheriw ka ki itetc kitci miratc onitcanica. Kaskina tapickotc 
ki ka pe otitikonano kirika Krist. Kecpin meka tapickotc nekatcitaikwe kirika 
Cecoc, tapickotc kaie ki ka witci tacikemano oticperitakosiwinik. 

Icperitakosiwin nikanik ke mirikoikw 

18E mamitoneritaman e apitc nekatcitaikw anotc mekwata, peikon nama wiec 
iteritakon ke apitc icperitakok anihe nikotin ke otitikoikw. 

19Kaskina ka ki ici kiceritak Kice Manito micta pehomakaniw kitci wapatahiwetc 
awin anihi onitcanica. 

20Kaskina meka ka ki ici kiceritcikatek ki meckotciparin, aka awocamec kitci 
kicteritakok. Wir tipirawe Kice Manito ka ki ici oreritak kitci icinakonik, 
namaieriw aniheriw ka ki ici kiceritak ka nataweritamakotc. Aric ki pakitinam 
kaie asperimowiniw, 

21nikotin e kicikarik kaskina ka ki kiceritcikaterik kitci pe nta 
wikotcitakaniwonik, aka awocamec kitci tiperitakosinaniwonik neta ka ki 
onitotakowok, anihe ka ki tiperimikoikw. Kata micta icperitakon, mia mitowi 
kaskina Kice Manito onitcanica ke apitc icperitakosiritci. 

22Ki kiskeritenano tapwe anotc kiapatc e micta nekaterimonaniwok, kaskina 
misiwe ka takok ota askik e kitomakak e nekatcitamakak, mitowi iskwew e 
wapamawosotc e icinakok, e petakositc e akositc, e pehatc onitcanica kitci 
nitawikiritci. 

23Nama aric anihe tepirak. Kaie kirano aci ki ki mirikono Miro Manito kitci witci 
tacikemitokw kitehinak, anahwe nictam ka ki ici cawerimitokw Kice Manito, 
mitcen kiapatc e ki nespi tapwetc kitci cawerimitokw. Aric tarasak ki 
notakosinano pitc kitehinak, e petaikw Kice Manito kitci miritokw kitci 
iteritakosiikw onitcanica kirika tekaci kitci wikotcihikoikw kiwiawinak itekera. 

24Aci meka kit ickwa akwacimikowinano, aric mekwata kit asperimonano kitci pe 
otcitciparik anihe ka ici petaikw. Kecpin ki wapatamokw anihe ka ici 
asperimoikw kitci takok, namaiew ni anihe asperimowin ka icinikatek. Nama taw 
awik ka asperimotc ka ici wapatak. 

25Aric kecpin e asperimoikw kekocic aka moci e ki otci wapatamokw, ki 
ciciperitenano e petaikw. 

26Peikon kaie Miro Manito ki pe nta witcihikono, kirano aka e sapiikw. Nama ki 
kackitanano wewerita e aiamihaikw. Aric wir tipirawe Miro Manito pakoserimew 
Kice Manitowa kirano otci. Nekatewotam e aiamihatc, aka e takonik itewiniw ke 
ki witcikaterik kitci ki otci kiskeritakonik wa itetc. 

27Kice Manito, anahwe ka wapatak e ici takonik kitehinarik, nisitotam e ici 
nataweritamiritci Miro Manitowa. Aiamihaw meka Miro Manito iriniwa otci ka 
tapwerimaritci Kice Manitowa, kotc e ici nataweritamiritci. 

28Ki kiskeritenano kaskina kotc ka iciwepasitcik iriniwok ka sakihatcik Kice 
Manitowa, aniki ka ki iteritamiritci kitci wicamikotcik kitci nosanehwatcik, 
enkweriw ka apatcitaritci Kice Manitowa kitci ki miro totawakaniwitcik. 

29Aniki ka ki nikan orapamikotcik Kice Manitowa, peikon kaie ki orerimikowok 
mia wir Okosiriw kitci icinakositcik, kitci ki tca witcicanitoritci mitcet iriniwok 
otci. 

30Aniki tca otci ka ki nikan oreritamiritci Kice Manitowa, enko aniki kaie ka ki 
wicamikotcik. Aniki ka ki wicamikotcik, enko aniki kaie ka ki mirikotcik 
icikowisk kitci iterimikotcik. Aniki tca ka ki mirikotcik icikowisk kitci 
iterimikotcik, ki mirikowok kaie oticperitakosiwiniw. 

E apitc sakihitokw Kice Manito 

31Kekwan ke ki iteikw, aci e kiskeritamokw anihe? Kecpin Kice Manito e 
witcihitokw, awin ke ki cakotcihitokw? 

32Nama meka ki otci matcikonew wir tipirawe Okosa, aric ki pakiterimew kitci pe 
nta niporitci kaskina kirano otci. Ekoni tca ka otci kiskeritamokw kitci miritokw 
kaskina kekociciriw. 

33Nama awik kata ki itactahorew anihi iriniwa Kice Manito ka ki orapamatc! Wir 
meka tipirawe Kice Manito ka icitatc icikowisk aci kitci iteritakosiritci. 

34Nama tca awik kata ki atamerimew! Cecoc Krist meka wir tipirawe ka ki nipotc, 
minawatc awocamec ki totam, ki apitcipaw, aci e apitc neta ka ici kicteritakonik 
onihiwinik Kice Manito kirika pakoserimew kirano otci. 

35Nama kekociciriw kata nakackako Cecoc Krist e sakihitokw, nama arimisiwin, 
nekatcitawin, mareritcikewin, pakatewin, kitimakisiwin, kecpin nakickamokwe e 
koctatakok, kekotc nipowin. 

36Mia ohwe ka itactek Kice Manito Omasinahikanik: “Osam e nosanehitak, 
aspinikotc tawok iriniwok ka wi nipahimitcik. Mia maritcenicak ka wi 
nipahakaniwitcik nit iterimikowinan.” Psaumes 44.23(22) 

37Kotc kaskina anihi e iciwepasikw, ki sokikapowinano kitci cakotcitaikw, osam e 
witcihitokw anahwe ka ki sakihitokw. 

38Otcitakotc ni ketcinaweriten, aka e takok kekocic ke ki otci atciwoparinik irikik 
e sakihitokw Kice Manito: nama kekocic mekwata e pimatisiikw, nama kaie 
kecpin nipoikwe, nama kaie aceriwok acitc manitowok ka nikaniwitcik kirika ka 
mackawisitcik, wakwek ka otciparitcik, nama kaie kekocic anotc mekwata ka 
nakickamokw kekotc nikanik ke ki iti nakickamokw. 

39Nama wawatc mackawisiwina icpimik askik ka otcipariki, nama kaie 
atamitawok, nama kaie kotak kekocic ka ki kiceritcikatek kata ki otci 
atciwopariniw irikik e sakihitokw Kice Manito. Ki ki meka wapatahikono e apitc 
sakihitokw, e ki pakitinatc anihi Ka Tiperimitokw Cecoc Krist kitci niporitci 
kirano otci. 

 Rome 9 

Kice Manito kirika anihi iriniwa ka ki orapamatc 

1Tapwe icinakon anihe ke iteian kaskina. Nama ni kiraskin, ni tiperimikw meka 
Krist. Ni kiskeriten nitehik mia e icinakok, Miro Manito e keskinowiritc. 

2Ni micta kackeriten nitehik, mocak kaie ni nekateriten. 

3Ni ta pakitinen nin tipirawe kitci anwerimitc Kice Manito, aka kaie awocamec 
kitci kanawerimispan Krist, kecpin ki miroparikipan kitci akwacimakik 
niwitcicanak, niwitc cota iriniwok. 

4Aniki Israël iriniwiwok, Kice Manito ka ki orapamatc onitcanica kitci 
iteritakosiritci, kirika ka ki wapatahatc oticperitakosiwin. Ki mirew 
otacotamakewinan kaie aiamihe irakonikewiniw. Ki wapatahiwew ke totamiritci 
e aiamiharitci, kirika ki mirew onespi tapwewiniw. 

5Weckatc kit aniskotape kimocominawok ki pe otapikeciniwok. Kaie wir Cecoc 
Krist ki cota iriniwiw mekwata ka pe iriniwitc ota askik, wir kaskina kekociciriw 
ka tiperitak. Nespitc kitci mirwatcimakaniwitc Kice Manito! Kekora ki iki. 

6Nama nte ni wi itwan Kice Manito aka e ki otci totak onespi 
tapwewin. Israël iriniwok meka nama kaskina otci iteritakosiriwa Kice Manito 
otirinima. 

7Abraham otaniskotape osima nama kaskina osimiwa iteritakosiriwa. Weckatc 
meka Kice Manito ki itew Abrahama: “Tepirak Isak ekota nta ke otapikecikik ka 
ki nespi tapweian.” Genèse 21.12 

8Ani e ki itetc Kice Manito, wi itetake aka soka tepirak iriniwok nte ka ki otci 
nitawikitcik cota iriniwok Kice Manito ka iterimatc Abrahama otaniskotape 
osima. Tepirak iriniwok Kice Manitowa onespi tapwewiniw ka otci nitawikitcik, 
enko aniki ka iteritakositcik tapwe Abrahama otaniskotape osima. 

9Kice Manito ki nespi tapwew Abrahama, e ki itatc: “Ickwa peikwo piponakake ni 
ka pe ican. Aci Sara kata ickwa wapamew okosa.” Genèse 18.10,14 

10Minawatc awocamec ki pe iciwepasiwok. Kitaniskotape kimocomino Isak ki 
aiamihe nipowiriw kirika peikw iskwewa Rébecca ka icinikasoritci. 
Anahwe Rébecca ki nicocew ka wapamawosotc. 

11-12Kice Manito ki itew anahweriw Rébecca epwamoci nitawikiritci anahweriw 
onicocana: “Anahwe nictam ke nitawikitc kata atoskectawew anihi ke mawotci 
awaciwiritci.” Genèse 25.23 Ekoni ka itatc e arimomatc anahweriw e niciritci 
ockinikiwa, aka moci e ki otci miro totakwapan kaie e matci totakwapan. Ekoni 
ka ici wapatahiwetc Kice Manito wir mocak e oreritak kaskina ke iciwepasitcik 
iriniwok wir tipirawe ke ici nataweritak. Orapamew peikw awiriwa ka iteritak 
kitci wicamatc, nama soka e miro totamiritci. 

13Mitowi e itemakak Kice Manito Omasinahikanik: “Ni ki orapamaw Cakop, aric 
ni ki wepakinaw Ésaü.” Malachie 1.2-3 

14Pot awik iteritamotake: Kice Manito nama icikowisk totam aniheriw e totak. 
Nama aric tapwe icinakoniw! 

15Ki itew meka Moïsa: “Ni ka kitimakerimaw anahwe ka wi kitimakerimak, kirika 
ni ka mirotehekatowaw anahwe ka wi mirotehekatowak.” Exode 33.19 

16Nama tca kanawapatam Kice Manito e iteritamiritci iriniwa, nama kaie e apitc 
mantokasoritci kitci miro totamiritci, aric tepirak wir tipirawe kitimakerimew 
kotc e iteritak. 

17Kiapatc itasinatew Kice Manito Omasinahikanik ka ki itatc Pharaon, okimawa 
ka mitarikopanen Égypte askiriw: “Ki ki aritin kitci okimawiin mia kitci ki otci 
wapatahiweian nimackawisiwin, kitci ki tca tipatcimonaniwok niticinikasowin 
kaskina e irikokoskamikak.” Exode 9.16 

18Ki kiskeritenano tca, Kice Manito kitimakerimew anahweriw ka wi 
kitimakerimatc, kaie e iterimatc awiriw aka kitci natotakotc, totam aka kitci 
pamitamiritci. 

Kice Manito okiciwasiwin kirika okitimakeritcikewin 

19Pot ni ka kokwetcimikowin: “Kecpin tapwe icinakonikwen ka itein, kekwariw 
wetci anwerimatc iriniwa Kice Manito e matci totamiritci? Nama awik pitoc kata 
ki totamiriw aci ka ki oreritak.” 

20Aric ni ka itaw: Awin ni, kir tepirak ka iriniwiin, kitci ki itatc aniheriw Kice 
Manito? Orakan ka askiwonik, kata kokwetcimew ia aniheriw iriniw ka ki 
ocitakotc: “Kekwan wetci ki icihiin?” Nama! 

21Anahwe ka ocitatc orakaniw kata totam wa totak kirika aniheriw askiriw ka 
apatcitatc e ocitatc. Aniheriw askiriw kitci apatcitatc kata ki ocitaw orakaniw e 
mirwacinik, minawatc kotak orakaniw kata ki ocitaw mocak ke apatanik. 

22Wir Kice Manito wi wapatahiwekopan okiciwasiwin kirika wi 
kiskeritamokopan omackawisiwin. Aric micariw ociciperitamowin. Ki iteritam 
aka tecikotc kitci wapatahatc iriniwa ka ki ici kackitamatisoritci kitci 
kiciwasictowatc, aci ka ki nisawitcik kitci niponerimakaniwitcik. 

23Nataweritamokopan kaie kitci wapatahiwetc e asitci micarik oticperitakosiwin 
ka ki miratc anahweriw iriniwa ka kitimakerimatc, aci ka ki nisawitowatc kaie 
wirawaw kitci pe otitikoritci oticperitakosiwin. 

24Kirano meka ka ki natawemikowok. Nama kaskina ki cota iriniwinano, atita nta 
e taciwok papikan e otitewok. 

25Ekoni ka itetc Omasinahikanik, aci weckatc ka masinahak peikw iriniw Osée ka 
ki icinikasotc: “Iriniwok weckatc aka ka ki otci mihakik ni ka icinikatawok 
‘nitirinimak,’ kaie aniki weckatc aka ka ki otci pe sakihakik ni ka icinikatawok 
‘iriniwok ka micta sakihakik.’” Osée 2.25(23) 

26Kaie Kice Manito ki itew: “Neta ka ki itakaniwitcik ‘namaiew ni kirawaw 
nitirinimak,’ enko aniki ke icinikatakaniwitcik ‘Kice Manito ka pimatisitc 
onitcanica.’” Osée 2.1(1.10) 

27Kaie wir anahwe ka ki pe nikan tipatcimokopanen Kice Manito otci, Ésaïe ka 
icinikasospan, ki tepwew kaie wir, e arimomaspan anahweriw owitc 
iriniwa, Israël iriniwa, e ki itetc: “Misawatc mitcetitawe Israël iriniwok mitowi 
reko ka mitcek rarewak kitcikamik, atita tepirak neta e tacitcik kata 
akwacimakaniwiwok. 

28Kata totam meka Teperitciketc ka ki itetc kitci totak, tekaci wewerita kaie 
wipatc kitci totak ota askik.” Ésaïe 10.22-23 

29Enkweriw peikon Ésaïe ka ki itetc: “Teperitciketc wir ka mawotci mackawisitc 
ota e irikokoskamikarik, kecpin aka ki otci pakitinatc atita kitaniskotape 
kosiminowa kitci pimatisiritci, nama ki ta tanano anotc, ki ta icinakosinano, 
mitowi weckatc ka ki iciwepasitcik iriniwok neta ka tacikewakopanen 
otenak Sodome ka icinikaterik kirika Gomorrhe.” Ésaïe 1.9 

Israël iriniwok icikowisk ka iterimikotcik Kice Manitowa e asperimototakotcik 

30Tan wa itemakak ohwe? Kice Manito ki mirew iriniwa aka ka cota iriniwiritci 
icikowisk kitci ki iterimatc kecpin asperimototakote, misawatc aka e ki otci nanto 
kiskeritamiritci icikowisk kitci iterimikotc. 

31Aric Israël iriniwok, misawatc e ki nantowapatakik aniheriw e ki 
mantokasotcik kitci nosanetatcik aiamihe irakonikewiniw, nama icikowisk ki otci 
iterimikowok. 

32Kekwariw wetci icinakositcik? Nama ki asperimototawewok Kice Manitowa. Ki 
iteritamok tepirak e miro totakik kitci mirakaniwitcik icikowisk kitci 
iterimakaniwiwok. Tarasak e ki pacwactecikik, e takoskatatcik “anihi asiniwa ka 
otci pacwactecinaniwonik.” 

33Arimomakaniw anahweriw asiniwa Kice Manito Omasinahikanik, e 
itasinaterik: “Kanawapatamokw, nit araw asini neta otenak Sion ka icinikatek, 
pacwacteciniwok iriniwok anahweriw asiniwa e pakicikik, anahwe asini enko na 
tapwe iriniw ka arimomak. Aric anahwe ka tapwerimatc nama wiskat kata 
mitatam.” Ésaïe 28.16 

 Rome 10 

1Niwitcicanak, ni nataweriten kaskina e irikokoteheian kitci akwacimakaniwitcik 
cota iriniwok. Ekoni kaie e iteian e aiamihectamowakik. 

2Ni kiskeriten kirike peikw kekociciriw e mirwacinik e totakik. Mantokasowok e 
wi kicterimatcik Kice Manitowa. Nama aric wewerita kiskeritamok mia ke ki 
totakik. 

3Nama tapwe ki otci nisitotamok Kice Manito ka totak icikowisk kitci 
icinakosiritci iriniwa. Ki nantonamok kitci itactatcik wirawaw tipirawe e ici 
nataweritakik icikowisk kitci ki iteritakositcik. Ekoni wetci aka ki otci natotakik e 
totak Kice Manito icikowisk kitci icinakosiritci iriniwa. 

4Krist meka ki totam aka soka kitci nosanetakaniwonik aiamihe irakonikewiniw 
kitci ki nahitatoikw kirika Kice Manito. Ki meckotcitaw e ki actatc ohweriw, anotc 
kaskina ka tapwerimatcik icikowisk kotc e ici wapamikotcik Kice Manitowa. 

Kaskina ka tapwerimatcik Teperitcikeritci kata akwacimakaniwiwok 

5Enko ohweriw Moïse ka ki masinahak aci weckatc e ki witak e icinakonik, kecpin 
e iteritamokwen awik icikowisk kitci iterimikotc Kice Manitowa, e 
nosanetakaniwonik aiamihe irakonikewiniw: “Anahwe ka nosanetatc kaskina e 
itemakanik aiamihe irakonikewiniw kata mirakaniwiw pimatisiwiniw ohweriw 
otci.” Lévitique 18.5 

6Aric ekoni e ici arimotcikatek ke ki totak awik e ki asperimototawatc Kice 
Manitowa icikowisk kitci ki otci iteritakositc: “Aka kir iterita: ‘Awin ke icatc 
wakwek?’” 

(Wi itemakan, awin ke nta wicamatc Krist kitci pe nitatowiritci ota askik?) 

7“Aka kaie iterita: ‘Awin ke icatc neta e ici kanaweritakosiritci ka niporitci.’” 

(Wi itemakan, awin atamik ke icatc e nta wicamatc Krist kitci pe 
natawapamitokw?) 

8Enko ohwe ka masinatek wirawaw otci Kice Manito Omasinahikanik: “Ki 
pecowapatenawaw Kice Manito otitewin, kitoniwak kirika 
kitehiwak.” Deutéronome 9.4; 30.12-14 Kice Manito otitewin, enko ni ka tipatatamak 
kitci asperimonaniwok. 

9Kecpin meka iteine: “Cecoc, enko na anahwe Ka Tiperimimitc,” kirika 
tapweritamane kitehik Kice Manito e ki apitcipahatc Cecoca ka ickwa niporitci, ki 
ka akwacimikowin. 

10Otcitakotc meka kitehino apatan kitci ki tapwerimokw Kice Manito kirika ekoni 
ke otci miritokw icikowisk kitci iteritakosiikw. Kirika kitonino apatan e 
witamokw e asperimoikw Cecoc, enko na ke otci akwacimikoikw. 

11Itactew Kice Manito Omasinahikanik: “Anahwe ka tapwerimatc nama wiskat 
kata mitatam.” Ésaïe 28.16 

12Nama pitoc iteritakosiwok cota iriniwok kirika aka ka cota iriniwitcik. Kaskina 
tapickotc tiperimikowok Teperitcikeritci, anahwe ka cawerimatc kaskina ka 
pakoserimikotc. 

13Itactew meka: “Kaskina awik ka pakoserimatc Teperitcikeritci kata 
akwacimakaniwiw.” Joël 3.5(2.32) 

14Tan tca iriniwok ke ki otci pakoserimotcik kecpin aka kiapatc moci e 
tapwerimatcik? Tan ke ki otci tapwerimatcik kecpin aka moci ki otci petakik e 
arimomakaniwiritci? Tan kaie ke ki petakik kecpin aka e 
tipatcimoctawakaniwitcik? 

15Minawatc tan ke ki tipatcimoctawakaniwitcik kecpin aka awik e 
iciticohwakaniwitcik aniheriw otci? Mitowi Kice Manito Omasinahikan ka 
itemakanik: “Mirwinakosiwok e pe icatcik aniki ka tipatatakik 
mirwatcimowiniw!” Ésaïe 52.7 

16Nama aric kaskina ka ki petakik Mirwatcimowiniw ki otci nahitamok. 
Itasinatew meka Kice Manito Omasinahikanik, Ésaïe ka ki itetc: “Teperitciketc, 
awin ka ki tapwetak ka ki ici tipatcimoak?” Ésaïe 53.1 

17Ekoni wetci iteian: Awik kitci ki asperimototawatc Kice Manitowa, acteriw kitci 
petak Mirwatcimowiniw; kitci ki tca petak Mirwatcimowiniw, acteriw kitci 
tipatcimoctawakaniwitc Krist otitewin. 

18Ekoni wetci kokwetcimitakok: Tapwe ia ni cota iriniwok nama ki petamok 
aniheriw tipatcimowiniw? Tapwe ki petamok! Masinatew meka Kice Manito 
Omasinahikanik: “Ki matcawok iriniwok e tipatatakik Kice Manito otitewiniw 
kaskina e irikokoskamikarik, ki totamok kaskina kitci petakonik, misawatc e 
rawonakonik.” Psaumes 19.5(4) 

19Kiapatc ki kokwetcimitinawaw: Nama ki otci nisitotamok Israël iriniwok? 
Natotamokw patama Moïse ka ki itetc neta Kice Manito Omasinahikanik, e 
itemakak: “Kice Manito itew: Ni ka toten, kirawaw nitirinimak, kitci 
otcinawekerimekok kotakihik iriniwok papitoc askik ka ici taciketcik, aka wiskat 
ka kicterimakaniwitcik, kaie kitci kiciwasictowekok iriniwok ka iterimekok aka 
orina ka kakitaweritakositcik.” Deutéronome 32.21 

20 Ésaïe kaie wir ki wawitam e itetc: “Kice Manito itew: Ni ki miskakok iriniwok 
aka ka ki otci nantonowitcik. Ni ki toten kitci kiskerimitcik aka ka ki otci pe 
nataweritakik kekociciriw.” Ésaïe 65.1 

21Aric e arimomakaniwitcik Israël iriniwok, ki itew ohweriw: “Tato kickwa ni ki 
icitcitcerictowawok kitci pe icatcik, peikon nama ni wi pamitakok kaie nama wi 
natotamok.” Ésaïe 65.2 

 Rome 11 

Kice Manito nama ki otci wepakinew Israël iriniwa 

1Ki kokwetcimitinawaw: Kice Manito ki wepakinew ia otirinima cota iriniwa? 
Nama ketcinatc! Nin meka tipirawe nit Israël iriniwin. Ekote nte e 
otapikecinian Abrahamik, kaie Benjamin otirinimik. 

2Kice Manito nama ki otci wepakinew otirinima ka ki nikan orapamatc. Ki 
kiskeritenawatake e itemakak Kice Manito Omasinahikanik, neta ka 
atisokatakaniwitc Élie ka ki arimotamawatc Israël iriniwa Kice Manitowa, e ki 
itatc: 

3“Teperitcikein, aniki iriniwok ki nipahewok anihi iriniwa ka ki pe nikan 
tipatcimorispana kir otci, kaie ki pikotawok aiamihe mitcisowakaniw ka ici 
aiamihe pakitinakaniwonik. Nircike kiapatc ki nosanehitin, kirika natowi 
totamok kitci nipahitcik.” 1 Rois 19.10,14 

4Ki mikawinawaw ia Kice Manito ka ki itatc anihi Élie? Ki itew: “Nama tepirak ki 
peikocin e nosanehoin. Kiapatc nicwasowaw kice mitato mitana taciwok iriniwok 
ka kanawerimakik aka e ki otci nipiskoctawatcik manitokana ka 
icinikatakaniwiritci Baal.” 1 Rois 19.18 

5Ekoni kiapatc anotc e icinakok. Tawok kiapatc atita cota iriniwok Kice Manitowa 
ka ki orapamikotc e ici miroteheritci. 

6Ki orapamew osam e mirotehetc, nama osam wirawaw tipirawe e ki miro 
totamiritci. Kecpin meka ki orapamikotcik osam e ki mirotehetcik nama kata ki 
itwaniwon Kice Manito cawerimew iriniwa aka e wi koski nataweritamawatc 
kekociciriw. 

7Nama tca ki pe otitikowok Israël iriniwok e ici natowi totakwakopanen. Tepirak 
anahweriw Kice Manito ka ki orapamatc ki pe otitikoriwa. Minawatc anahweriw 
kotakihi ki mirew aka kitci kackitaritci kitci nisitotamiritci, 

8kotc e itasinatek Kice Manito Omasinahikanik: “Kice Manito ki mirew otehirik 
aka kitci nisitotamiritci, kaie ki totam aka kitci wapatamiritci acitc aka kitci 
petamiritci. Ekoni ka icinakok nac anotc.” Deutéronome 19.3(4); Ésaïe 6.10; 29.10 

9Okimaw Tapit ki arimotam kaie wir, e itetc: “E aiamihe makocetcik, wirawaw 
otci kata ispariniw mia awesis e onihamowakaniwitc e wi makonakaniwitc, kitci 
pe pakicikik, kaie kitci pe otitikotcik ka ki kackitamatisotcik. 

10Kitci mirakaniwitcik aka kitci wapatakik, kitci onitatcik tekaci e ici wapatakik, 
nac kirawe kitci iti wakawokanetcik mia kekociciriw e miwotatcik e kosikonik 
kitci icinakositcik.” Psaumes 69.23-24(22-23) 

11Kiapatc kekocic ki wi kokwetcimitinawaw: Kit iteritenawaw ia cota iriniwok 
tekaci ki pakiciniwok, ka pacwactecikik? Nama ketcinatc! Tepirak wirawaw 
otitowinawaw e ki pactatitcik wetci ki pe akwacimakaniwitcik aniki kotakihik 
aka ka cota iriniwitcik. Kice Manito, ekoni ka ki totak tepirak kitci 
otcinawekeritamiritci cota iriniwa. 

12Apitc cota iriniwok e ki pactatitcik, Kice Manito ki miro totawew kaskina 
awiriw ota askik. Kaie e pe atimikapowictakik meskanariw cota iriniwok, Kice 
Manito ki ocitaw meskanariw kaskina kotakihi iriniwa ota askik kitci ki 
cawerimakaniwiritci. Ekoni wetci kiskeritamokw anotc ke asitci 
cawerimakaniwitcik cota iriniwok apitc mia koski mitametawe 
omeskanamiwekw. 

Kitci akwacimakaniwitcik aniki aka ka cota iriniwitcik 

13Minawatc kit aimihitinawaw kirawaw aka ka cota iriniwiekw. Nin nit 
atoskectawaw Cecoc, otarotakan e irapatisiwak. Ni ki iciticohokw kitci 
tipatcimoctatakok Omirwatcimowin, kirawaw aka ka cota iriniwiekw. Ni 
mireriten ohwe otamirowin ka ki acotamakoian. 

14Nit iteriten kirawe kitci otcinawekeritakik niwitc cota iriniwok, atita tca neta e 
tacitcik kitci ki akwacimakaniwitcik. 

15Apitc Kice Manito ka atimikapowictawatc cota iriniwa, ki pe natawapamew 
kotakihi iriniwa ota askik kitci ki nahitotaritci kirika wir. Aric kirawe kiapatc 

kata mirwinakon cota iriniwok niheritakawe, mia e apitcipatcik ke icinakositcik 
aniki ka ki nipowaspan otaiamihewiniwak. 

16Kecpin awik pakwecwate memantcic pakwecikana kitci ki cawerimatc Kice 
Manitowa e aiamihe pakitiniketc, tarasak misiwe tiperitamiriw anihi 
pakwecikana. Kecpin kaie otapia e cawerimatc Kice Manitowa, mictikok e ki 
otinatc, tarasak wawatc kaskina otikoniw kaie tiperitamiriw. 

17Israël iriniwok, mia mitowi peikon mictikw, “olivier” ka icinikatakaniwiritci. Ki 
kickicwakaniwiwok atita anihi otikona. Ki tca acotarakaniwok kotakihik otikona, 
e ki pe nitawikitcik kotak mictikok neta notcimik. Ekoni mitowi e ki totakoiekw 
Kice Manito kirawaw aka e cota iriniwiekw. Ka ici pe miro totawakaniwitcik cota 
iriniwok, aci kaie kirawaw ki miro totakowaw, mia peikon otapi mictikok e 
acamatc kaskina anihi otikona. 

18Nama tca actew kitci anwerimekok aniki iriniwok ka iteritakositcik mia mitowi 
anihi otikona ka ki kickicikateki mictikok. Nama actew kitci mirwatcimitisoekw! 
Mia mitowi otikona e iteritakosiekw. Namaiew ni kirawaw ka pimatisihekw 
anahwe otapia; otapi tca e sokaskositc, ekoni ka otci pimatisiekw. 

19Pot ki ka iciin: “Anihi otikona ki kickicikatewa, kitci ki nitawikian kaie kitci ki 
matcekian.” 

20Tapwe wirata, wetci ki kickicikateki, osam aka e ki otci asperimototawewok 
Kice Manito. Minawatc ekota ni ka arikoiekw e ici apitcik, e ki asperimototawekw 
Kice Manito. Ekwa kitci osam kicterimoekw! Kirawe kata miroparin kitci 
kicterimekw Kice Manito aniheriw otci. 

21Kice Manito meka nama ki otci manatcihew cota iriniwa, mitowi otikon nictam 
ka ki aratc. Nama kaie kirawaw ki ka manatcihikowaw kecpin poni 
tapwerimekwe. 

22Mamitoneritamokw Kice Manito e ici wawapatahiwetc e asitci mirotehetc kaie 
e tipaskonatc iriniwa. Tipaskonew anahweriw ka ki pakiciniritci kaie kirawaw ki 
mirotehekotakowaw. Actew aric mocak kitci asperimototawekw wir e apitc 
mirotehetc. Kecpin aka ani totamekwe, ki ka wepinikowinawaw kaie kirawaw, 
mitowi otikon ka ki kickicikatek mictikok. 

23Kecpin cota iriniwok anweritasotawe aka e ki otci tapwerimatcik Kice 
Manitowa, Kice Manito kata mirew kitci koski iterimatc nitirinimak, mia peikon e 
koski actatc otikoniw ka ki kickicak mictikok. Kackitaw meka kitci totak. 

24Kirawaw aka ka cota iriniwiekw, mia mitowi otikon peikw mictikw, “olivier” ka 
icinikatakaniwitc, ka nitawikitc notcimik. Ki manicikatew anihe otikon, ki tca 
actakaniwon pitoc mictikok wewerita ka nanakatcitakaniwonik. Israël iriniwok 
wirawaw, mia mitowi nictam otikon ka ki nitawikinik neta mictikok, mocak 
wewerita ka ki nanakatcitakaniwonik. Otcitakotc tca kackitaw Kice Manito kitci 
koski nitawikihatc cota iriniwa neta ka ki ici tewakopanen. 



441 

 

 
Canadian Bible Society, 2014. 

Kice Manito Ocki Omirwatcimowin 
 

 
 

 

Israël iriniwok kata akwacimakaniwiwok 

25Niwitcicanak, ni nataweriten kitci kiskeritamekw aniheriw weckatc aci 
iteritakipan Kice Manito kitci pe iciwepanik ka katcicterikipan, aka tca orina kitci 
iterimitisoekw “ni omiro omitoneritcikanan.” Atita Israël iriniwok nama kata 
kackitawok kitci nisitotakik, nac kitci akwacimakaniwiritci kaskina kotakihik 
iriniwa ka ki orapamakaniwiritci. 

26Ekoni ke otci akwacimakaniwitcik kaskina Israël iriniwok, kotc e itemakanik 
Kice Manito Omasinahikan: “Anahwe ke wikotcihatc kaskina iriniwa nte kata 
ototew Sion ka icinikaterik. Kata ocitaw kitci ickwaparinik aka e pamitamiritci 
iriniwa ka ki pe otapikeciniritci otaniskotape omocomiwawa Cakop. 

27Enko ohweriw acotamakewin ke totamwak wirawaw otci apitc maninamowake 
opactatowiniwaw.” Ésaïe 59.20-21; 27.9 

28Kecpin e mamitoneritcikaterik e ki anwetakik Mirwatcimowiniw cota iriniwok, 
tarasak nama ki otci naherimewok Kice Manitowa, kirawaw tca aka ka cota 
iriniwiekw kitci ki akwacimikoiekw. Aric kecpin kiapatc e mamitoneritcikaterik 
wir Kice Manito e ki orapamatc anahweriw otaniskotape omocomiwawa kitci 
otirinimitc, ki kiskeritenano kaie mocak e ki sakihatc cota iriniwa. 

29Nama kiwenamatiso Kice Manito ka ki ici miriwetc. Nama kaie pitoc iterimew 
anahweriw ka ki wicamatc. 

30Weckatc kirawaw aka ka cota iriniwiekw nama ki ki otci natotawawaw Kice 
Manito. Aric anotc ki ki pe otitikonawaw Kice Manito okitimakeritcikewin, osam 
aka e ki otci natotakik cota iriniwok. 

31Ekoni peikon ke isparinik wirawaw otci, mitowi kirawaw ka ki ispariekw. 
Anotc mekwata anweritamok Kice Manitowa. Aric nikotin kata 
kitimakerimikowok kaie wirawaw, mitowi e ki kitimakerimitakw. 

32Kaskina meka iriniwa ki pakitinew Kice Manito aka kitci pamitakotc, kaskina 
tca e taciritci kitci ki otci kitimakerimatc. 

Kice micariw Kice Manito omirwasiwin 

33Kice micariw omirwasiwin Kice Manito! Micta omiro omitoneritcikaniw acitc 
kakitaweritam! Nama kata ki kiskeritakoniw wetci ici iteritak! Nama kata ki 
nisitotcikateriw e ici oreritak kitci itotisketc! 

34Ekoni e itasinaterik Kice Manito Omasinahikanik: “Nama awik kiskeritam e 
iteritamiritci Teperitcikeritci. Nama taw ke ki witamawatc ke totamiritci.” Ésaïe 

40.13 

35“Nama awik ki otci tipi mirew Kice Manitowa kitci ki iteritakositc kitci koski 
mirikotc kekociciriw.” Job 41.3(11) 

36Kaskina meka e ici takonik wir ka ki kiceritak. Kaskina wir ka mitatc kaie e 
tiperitak. Kakike tca icperimatan! Kekora ki iki. 

 Rome 12 

Ke ici ocki pimatisitc anahwe ke atoskectawatc Kice Manitowa 

1Niwitcicanak, wirctam Kice Manito ki ki wapatahikono e apitc 
mirotehekotatokw, ekoni wetci pakoserimitakok tekaci kitci pakiterimitisoekw, 
wir tepirak kitci tiperitak kipimatisiwiniwariw, mia aiamihe pakitinikan ka 
pimatisimakak kitci iteritakosiekw, wir kitci tiperimitakw kaie kitci ki 
mireritamihekw. Ekoni ke totamekw tapwe wewerita kitci kicterimekw. 

2Aka awocamec nosanetawakw e itatisitcik kotakihik iriniwok ota askik aka ka 
kicterimatcik Kice Manitowa. Aric pakitinakw Kice Manito kitci miritakw pitoc 
kitci ki aiteritamekw, kaie pitoc kitci ki itatisiekw. Ekoni ke otci kackitaiekw kitci 
nta kiskeritamekw mia e ici nataweritak kitci totamekw: e mirwacinik, ka ici 
mireritak kaie mia e itatisinaniwonik. 

3Wetci ki cawerimitc Kice Manito e ki mirotehekotawitc, ohwe kit ititinawaw 
kaskina kirawaw e taciekw: aka awocamec kicterimitisokw patok tapwe e 
iteritakosiekw. Kirawe wewerita mamitonerimitisokw tapwe e icinakosiekw, 
tato nta e taciekw kitci kanawapatak e ici kackitatc, kotc ka ici mirikotc Kice 
Manitowa kitci asperimototawatc. 

4Ki kiskeritenano e icinakonik awik owiaw. Peikonok anahwe, mitceniw aric ka 
airapatcitatc, papitoc e aitotiskewaketc. 

5Ekoni peikon e icinakosiikw, kaskina tapickotc e nosanehwokw Krist, mia peikw 
awik owiaw, misawatc e mitcetiikw, papitoc aric e airapatisiikw. Kaskina 
tapickotc, mia peikw kit iteritakosinano, papitoc e irapatisiikw. 

6Tato neta e taciikw takoniw papitoc ka ki ici cawerimikotc Kice Manitowa ke 
irapatcitatc, kotc e ici nataweritamiritci. Papeikw kata totam e ici kackitatc ka ki 
ici mirikotc Kice Manitowa. Kecpin peikw nta e taciikw ki mirikotc kitci 
tipatcimotc tipatcimowiniw, kata totam e ici kackitatc, ka ki ici mirikotc Kice 
Manitowa kitci asperimototawatc. 

7Kecpin peikw nta e taciikw ki mirakaniwitc kitci atoskectawatc owitc iriniwa, 
patoc wewerita kata totam. Anahwe ka ki mirakaniwitc kitci kiskinohamaketc, 
kata kiskinohamakew. 

8Anahwe ka ki mirakaniwitc kitci sosokimatc owitc iriniwa, kata sosokimew. 
Kecpin awik ki mirakaniwitc kitci pakitinak otirapatcitcikan e wi witcihatc owitc 
iriniwa, kata totam kaskina omirotehewin kitci apatcitatc. Minawatc kotak 
kecpin ki mirakaniwitc kitci mihatc iriniwa, wewerita kata mihew. Minawatc 
kotak kecpin ki mirakaniwitc kitci kackitatc kitci witcihatc ka arimeritamiritci, 
kata itotiskew kaie mocak kitci mireritak. 

9Sakihiwewin mocak kitehiwak kata otciparin. Cikeritamokw ka maratak. 
Kanaweritamokw ka mirwacik. 

10Sakihitokw kaskina e taciekw, mia tapwe e owitcicanitoekw e sakihitoekw. E 
irikokoteheiekw kicterimakok kiwitc iriniwawok. 

11Otamirokw, aka kitimikw. Atoskectawakw Teperitciketc kaskina e 
irikokoteheiekw. 

12Mocak mireritamokw e mamitoneritamekw e ici asperimoekw. Ciciperitamokw 
nakickamekwe arimisiwin. Mocak aiamihakw. 

13Witcihakok kiwitcicaniwawok ka arimisitcik kaie miro totawakok ka pe icatcik 
kimikiwamiwak. 

14Pakoseritamawakw Kice Manito kitci aiamitowatatc iriniwa ka 
nekatcihimitakw. Pakoseritamawakw kitci cawerimatc, aka kitci anwerimatc. 

15Kecpin kotakihik e mireritakik, ekoni tapickotc ici mireritamokw. Kecpin e 
matotcik, kaie kirawaw matokw. 

16Ekoni ici miroparihitokw, tapickotc kitci nahitatoekw e pimatisiekw. Aka 
pisinateweritamokw, aric otapinamokw e ici mirikoekw kitci totamekw 
misawatc aka e sapinakok anihe otamirowin. Aka iterimitisokw “ni micta omiro 
omitoneritcikanin.” 

17Kecpin awik e akohitakw, aka kiwe akohakw. Nantowapatamokw kirawe kitci 
miro totamekw, kaskina awik kitci wapatak. 

18Kecpin miroparike, irikik ke kackitaiekw, mocak wewerita ici nahitatokw kaie 
kaskina kiwitc iriniwaw. 

19Nimiro nikwimesak, aka nantowapatamokw kitci natamatisiweokw. Mirakw 
Kice Manito wir tipirawe kitci orakonatc okiciwasiwin. Ekoni e itemakanik 
Omasinahikan: “ ‘Nin tipirawe ni ka koski mirawok ka ki ici matci totatakw,’ itew 
Teperitciketc.” Deutéronome 32.35 

20Kaie itasinateriw kiapatc: “Kecpin iriniw ka cikerimisk pakatete, ki ka miraw ke 
mitcik. Kecpin pakatamote, ki ka miraw ke minikwetc. Kecpin ani itotiskeine, ki 
ka waneritamihaw, mia mitowi e mawotcitawotc ickwaskiteskoriw okitc 
octikwanik.” Proverbes 25.21-22 

21Aka pakitinamokw kitci cakotcihikoekw ka maratak. Kirawe natowi totamokw 
ka mirwacik kitci otci cakotcitaiekw ka maratak. 

 Rome 13 

Kitci natotawakaniwitcik ka nikaniwitcik 

1Tato neta e taciekw acteriw kitci natotawatc ka nikaniwiritci kaskina ka 
tiperitamiritci ota askik. Kaskina meka ka ki arakaniwitcik kitci nikaniwitcik, ki 

arikowok Kice Manitowa. Wir ka ki miratc kitci tiperitamiritci. Nama wawatc 
peikociw okimaw aka e ki otci arikotc Kice Manitowa. 

2Kecpin awik anweritake kitci natotawatc ka ki arakaniwiritci kitci mihiweritci, 
mia aka e wi natotawatc Kice Manitowa e ki araritci kitci mihiweritci. Kaskina 
aka ka wi natotakik kackitamatisowok kitci tipaskonakaniwitcik. 

3Ka miro totakik meka nama koctewok ka mihikotcik. Aric ka matci totakik, 
tapwe acteriw kitci koctatcik. Ki nataweritenawaw ia aka kitci koctekw anahwe 
ka ki arakaniwitc kitci mihitakw? Wewerita mocak totamokw. Ki ka tca 
mirwatcimikowaw. 

4Atoskectawew meka Teperitcikeritci kitci witcihitakw e nosanetaikw ka 
mirwacik. Kecpin aric matci totamekwe, ki ta koctawaw! Nama ceckwat ki otci 
mirakaniwiw mackawisiwiniw kitci kicakoniwetc. Atoskectawew Kice Manitowa 
kitci ki wapatahiwetc e kiciwasictowaritci kaskina aniheriw ka matci totamiritci. 

5Ekoni wetci actek kitci natotawakaniwitcik ka nikaniwitcik, aka aric tepirak 
osam e cikeritamokw kitci kiciwasictatokw Kice Manito, aric ma osam e 
kiskeritamokw kitehinak, ekoni e icinakok e miro itatisinaniwok. 

6Ekoni kaie wetci actek kitci kicikowekok aniki ka nikaniwitcik irikik ka itetcik 
kitci kicikaterik. Kaie wirawaw atoskectawewok Kice Manitowa, mocak aniheriw 
otamirowiniwaw wewerita e totakik. 

7Kicikowakw kaskina ka nikaniwitcik irikik ka itetcik kitci kicikowekw. Kecpin pe 
icatawe iriniwok ka mawotcitatcik coriariw kice okimaw otci, kirika kotakeriw 
coriariw kaskina kotc e icinakok, acteriw kitci mirekok. Kicterimakok kaskina ka 
acterik kitci kicterimekw kirika wewerita mihakok aniki ka acterik kitci mihekok. 

Kitci sakihitonaniwok 

8Nanakatcitakw, aka awik kitci masinahamwekw kekociciriw, tepirak anihe kitci 
sakihitoekw. Anahwe ka sakihatc owitc iriniwa, enko na tekaci ka nosanetawatc 
Kice Manitowa otirakonikewiniw. 

9Tapwe Kice Manito ki itactaw otirakonikewin: “Nama ki ka pacikwatisin, nama 
ki ka manohon, nama ki ka kimotin, nama ki ka pameritamwan kekociciriw e ici 
tatak kiwitc iriniw.” Exode 20.13-15,17; Deutéronome 5.17-19,21 Kaskina anihi 
irakonikewina kaie kaskina kotakihi ka masinatek Kice Manito Omasinahikanik, 
ekoni misiwe e itasinatek ohwe peikw irakonikewinik: “Ki ka sakihaw kiwitc 
iriniw, mia mitowi e asitci sakihitisoin.” Lévitique 19.18 

10Kecpin awik e sakihatc owitc iriniwa, nama matci totawew. E tca sakihiwetc, 
wapatahiwew tekaci e nosanetatc aiamihe irakonikewin. 

Kitci nisawiikw pe takocike Cecoc 

11Ekoni tca ke totamekw, e kiskeritamekw ke iti iciwepak. Aci otcitciparin kitci 
kockosiekw e nipaiekw, aci tapwe e kicikak. Kice Manito ki ka akwacimikono, aci 
orina pecoweritakon, mia apitc nictam ka tapwetamokw. 

12Aci ickwa pimotemakan e kiski tipiskak, e iteritakok. Mia e iti waseak. Aka tca 
awocamec matci totamokw ka totcikatek mekwata e kiski tipiskak. Nisawikw 
kitci kackitaiekw kitci miro totamekw e pimoteiekw e ici waseak. 

13Kicteritakon kitci miro itatisiikw mitowi mocak kitci pimoteikw e ici waseak. 
Nakatawerimitisotan aka kitci pameritamokw matci pimatisiwin kirika 
kiwockwepinikw. Nama kaie ki ka pameritenano kekocic ka maratak. Nama kaie 
ki ka matciparihitonano kirika nama ki ka moctenamwanowok kotakihik e ici 
tatakik kekociciriw. 

14Otapinamokw ocki pimatisiwin ka ki miritakw Teperitciketc Cecoc Krist. 
Akawir kaie aci pakitinitisokw minawatc kitci pakiciniekw, mocak kitci 
iteritamekw kitci wi matci pimatisiekw mia ka ki ici nataweritamekw weckatc. 

 Rome 14 

Nama ki ka tipaskonawaw kiwitcican 

1Pakitinakok peikon aniki aka ka mackawisitcik otasperimowiniwak kitci pe 
icatcik e ici mawotcihitoekw. Nama kaie wiec ki ka itawawok, misawatc pitoc e 
iteritakik e iteritamekw. 

2Mitowi pot peikw, tapweritam e mirwacinik kitci mitcik kaskina e ici takonik. 
Minawatc kotak aka ka sapitc otasperimowinik iteritam: “Kice Manito ni mirikw 
tepirak kitikaniw kitci mitciwak.” 

3Anaha kaskina kekociciriw ka mitcik nama kata cikerimew anihi aka ka mitcik 
wiasiriw. Anahwe aka ka mitcik wiasiriw nama kata anwerimew anihi iriniwa 
kaskina kekociciriw ka mitciritci, osam Kice Manito wir tipirawe e mirerimatc. 

4Awin ia kir e iteritakosiin kitci ki tipaskonimatc kotak awik ka atoskectakotc? 
Misawatc e sokikapowitc e atoskectawatc kekotc misawatc pakicike, enkweriw 
okimama ka kanawapamikotc. Mocak meka kata sokikapowiw, osam 
Teperitcikeritci e kackitaritci kitci witcihikotc kitci sokikapowitc. 

5Atita iriniwok iteritamok nanikotino e kicikarik kirawe kitci kicteritcikaterik 
aiamihewinik itekera. Minawatc kotakihik iteritamok tato kickwa kitci 
kicterimakaniwitc Kice Manito. Acteriw e tacitcik iriniwok wewerita wirawaw 
tipirawe kitci mamitoneritakik kitci kiskeritakik aniheriw ke ici mamitoneritakik. 

6Anahwe ka kicteritak peikwaw e kicikarik itotiskew kitci kicterimatc 
Teperitcikeritci. Anahwe ka tapweritak matci kaskina kekociciriw ke ki mitcik 
kaie wir itotiskew kitci kicterimatc Teperitcikeritci, mikwetc e itatc Kice 
Manitowa aniheriw otci ka ki mitcik. Minawatc anahwe ka iteritak “ni 



446 

 

 
Canadian Bible Society, 2014. 

Kice Manito Ocki Omirwatcimowin 
 

 
 

 

otcihikowin aka kitci mitcian atita kekocic,” ekoni e totak kaie wir kitci 
kicterimatc Teperitcikeritci, mikwetc e itatc kaie wir Kice Manitowa. 

7Tapwe wirata nama otci peikw nta e taciikw pimatisiw wir tipirawe otci, nama 
kaie awik poni pimatisiw wir tipirawe otci. 

8Kecpin e pimatisiikw, ki pimatisinano Teperitciketc otci. Kecpin kaie poni 
pimatisikwe, ki ka poni pimatisinano Teperitciketc otci. Misawatc tca e 
pimatisiikw, misawatc e poni pimatisiikw, ki tiperimikono Teperitciketc. 

9Krist meka ki poni pimatisiw kaie ki apitcipaw kitci ki tiperimatc iriniwa kiapatc 
ka pimatisiritci kaie aci ka ki poni pimatisiritci. 

10Aric kir, kekwan wetci tipaskonatc kiwitcican? Kekwan wetci anwerimatc? 
Peikwaw e kicikak kaskina e taciikw ki ka natcikapowictawano Kice Manito kitci 
tipaskonikoikw. 

11Itasinateriw meka Omasinahikanik, e ki itetc: “Nin Teperitciketc ka pimatisian, 
kit ititinawaw: Kaskina iriniwok ni ka pe nta nipiskoctakok, tato nta e tacitcik 
kata mirwatatamwok Kice Manitowa oticperitakosiwiniw.” Ésaïe 45.23 

12Wi itwaniwon e itemakak, otcitciparike kitci tipaskonikoikw, tato nta e taciikw 
kata nta witamawew Kice Manitowa ka ki ici totak kaie wetci ki itotisketc. 

Aka kekocic kitci totamokw kitci onicik kiwitcicanino 

13Ponitatan tca e tipaskonitoikw. Mantokasokw aka kekocic kitci totawekw 
kiwitcicaniwaw kitci pacwactecik, kaie aka kitci pakicik pactatowinik. 

14Nin ka ici nosanehwak Teperitciketc Cecoc, otcitakotc ni ketcinaweriten 
kaskina mitcim e icinakok nama maratan kata iteritcikatew kitcitcakocinak 
itekera. Kecpin aric peikw awik iteritake maratan e mitcinaniwok, nama kata 
mitciw. Marataniw meka wir otci. 

15Kecpin arimeritamihate kiwitcican e ici mitciin aniheriw ka iteritak e 
maratanik, ki wapatahaw aka e sakihatc. Pot matci ki ka oniwiraw, nac kitci 
pakiteritak otasperimowin, tepirak ani e ici mitcisoin! Krist ki nipo anihi otci! 

16Misawatc e kiskeritaman aka e ki otci patahaman, ki ta nanakatcitan e totaman, 
aka kitci otci arimomikoin e marerimikoin. 

17Kaskina meka iriniwok ka tiperimikotcik Kice Manitowa Okimawinik nama 
kata kicteritamokw e ici mitcisotcik kaie e ici minikwetcik. Kirawe ohwe 
kicteritakon: icikowisk kitci itatisinaniwok, kitci pekaterimonaniwok kaie kitci 
mireritamokw. Miro Manito kaskina aniheriw ka pakitinak. 

18Anahwe icikowisk ka atoskectawatc Cecoca mirerimiko Kice Manitowa kaie 
owitc iriniwa kicterimiko. 

19Natowi totamokw mocak kitci miroparihitonaniwok kaie kitci 
wawitcihitonaniwok, kaskina tato nta e taciikw kitci sokikapowiikw 
kitasperimowininak. 

20Aka pikota Kice Manito otamirowin tepirak kitci otci kikatonaniwok mitcimik 
itekera. Tapwe wirata kaskina mitcim kata ki mitcinaniwon. Kecpin aric 
kiwitcican pakicike pactatowinik aniheriw otci ka mitciin, tekaci nama ki ta 
mitcin. 

21Kirawe kata miroparin kitci ponitain e mitciin wias, kaie e minikwein minicapo, 
kekotc e totaman kaskina kekocic ke ki isparinik kitci ki otci pakicik kiwitcican 
pactatowinik. 

22Kir tipirawe e ici tapweritaman, kanawerita kitehik. Kice Manito kaie wir 
kiskeritam. Caweritakosiw anahwe ka ketcinaweritak icikowisk e itotisketc! 

23Aric anaha aka ka tapweritak e ki mirakaniwitc kitci mitcik kekociciriw, kecpin 
tca mitcike, Kice Manito iterimew e ki matci totamiritci. Nama meka itotiskew e 
acterikipan otasperimowin e icinakonik. Kaie kaskina kekocic e totak awik aka e 
asperimototawatc e mirwacik kitci totcikatek, tekaci pitoc ici pactatiw. 

 Rome 15 

Kitci mireritamohokw kiwitc irininowok, aka tepirak kitci mamitonerimitisoikw 

1Kirano ka mackawisimakak kitasperimowinino itekera, natowi kita 
aitotenawaw kitci witcihokok aniki aka ka mackawisitcik. Nama kita ici 
pimatisinano tepirak kitci mireritamihitisowak. 

2Actew tato nta e taciikw kitci natowi aitotamokw kitci mireritamihokw owitc 
iriniw, kitci witcihakok kitci ki mackawisimakanik otasperimowin. 

3Wawatc Krist nama ki otci kanawapatam wir tepirak kitci mireritamihitisotc, 
mia mitowi e itemakak Kice Manito Omasinahikanik: “Iriniwok ka wi 
marerimiskik, nin tipirawe ka ki marerimitcik.” Psaumes 69.10(9) 

4Kaskina ka tapwatamokw neta Omasinahikanik weckatc ki pe masinahikatew 
kitci kiskinohamasoikw, kitci ki miskamokw asperimowin. Kice Manito meka 
Omasinahikan wetciparik e witcihikoikw kitci ciciperitamokw kaie kitci 
kakisomikoikw. 

5Ni pakoserimaw Kice Manito, anahwe ka pakitinak ciciperitamowiniw kirika 
kakisomiwewiniw, kitci miritakw kitci kackitaiekw mocak kitci miroparihitoekw, 
e nosanetaiekw omeskanam Cecoc Krist. 

6Kaskina tca tapickotc e taciekw kaie e irikoteheiekw ki ka mirwatcimawaw Kice 
Manito, Otawiwa anahwe Ka Tiperimitokw Cecoc Krist. 

Mirwatcimowin kaskina awik otci 

7Otapinakok kaskina kiwitc iriniwawok mitowi Cecoc Krist ka ki otapinitakw, 
kirawe kiapatc kitci icperimekw Kice Manito. 

8Ki witamatinawaw, Krist ki pe icaw e pa nta atoskectawatc cota iriniwa, kitci pe 
nta totak Kice Manito ka ki ici nespi tapwespana weckatc otaniskotape 
kimocominiwariwa, kirika kitci wapatahiwetc Kice Manitowa mocak e totamiritci 
ka iteritci kitci itotiskeritci. 

9Kaie ki pe icaw aka ka cota iriniwitcik kitci ki mirwatcimatcik kaie wirawaw 
Kice Manitowa omirwasiwiniw otci, kotc e itasinatek Kice Manito 
Omasinahikanik: “Ekoni ke otci mirwatcimitan kaskina e tacitcik iriniwok tan 
kotc wetotetcik, kaie ni ka nakamon kitci kicteritcikatek 
kiticinikasowin.” Psaumes 18.50(49); 2 Samuel 22.50 

10Itasinatew kaie: “Kirawaw aka ka cota iriniwiekw, mireritamokw, kirika kaie 
wirawaw Teperitciketc otirinima!” Deutéronome 32.43 

11Kaie kiapatc itasinatew: “Icperimakw Teperitciketc, kirawaw kaskina e taciekw 
aka ka cota iriniwiekw, kaie kitci mirwatakotaiekw kaskina e taciekw papitoc 
iriniwok ota askik.” Psaumes 117.1 

12 Ésaïe ki itew kaie wir Kice Manito Omasinahikanik: “Anahwe ka 
icinikatakaniwitc ‘Ka pe otapikecik Jessé’ kata takociniw, kitci pe nta tiperimatc 
kaskina aka ka cota iriniwiritci. Ekota nta ke actatcik otasperimowiniwaw.” Ésaïe 

11.10 

13Ni pakoserimaw Kice Manito, anahwe ka pakitinak asperimowiniw, kitci 
mockineckatakw mireritamowiniw kaie pekaterimowiniw e asperimototawekw, 
kitci ki tca micak kitasperimowiniwaw kitehiwak, Miro Manito e 
sokiteheckatakw. 

Acteriw Pwar kitci masinahak mitowi ka ki totak 

14Niwitcicanak, ni ketcinaweriten e micta miro iriniwiekw, kaie e kiskeritamekw 
kaskina ka actek kitci kiskeritamekw, kaie e kackitaiekw kitci witcihitoekw kitci 
kiskeritamekw ke itotiskeiekw. 

15Nanikotino mictahi ni ki itwan e pe masinahamatakok, e wi mikwasamitakok 
aci ka ki kiskeritamekw. Ekoni ka otci itactaian, Kice Manito e mirotehekotawitc 
e ki miritc ani kitci itewak, 

16Cecoc Krist kitci atoskectawakik kirawaw otci aka ka cota iriniwiekw. Kice 
Manito ni ki mirikw kitci pa tipatcimowak Omirwatcimowiniw, kitci ki 
tapwetowekw. Ani e totaman, mitowi cota makatewokorew ka aiamihe 
pakitinatc awesisa kitci ickwaswakaniwiritci, e cawerimatc Kice Manitowa, kotc 
e ici nataweritamiritci, Miro Manito e ki totak kirawaw aka ka cota iriniwiekw 
kitci iteritakosiekw Kice Manito otirinima. 

17E mamweritakosiak kirika Cecoc Krist, ni micta kicteriten e ki totaman Kice 
Manito otamirowin. 

18Tepirak peikocin kekocic ke arimotaman: Cecoc Krist ka ki totak, e ki apatcihitc 
kitci kiskinohamawakik aka ka cota iriniwitcik kitci natotawatcik Kice Manitowa. 
Ni ki mirikw ke totamwak kirika ke itewak kitci ki witcihakik, 

19kaie ki wapatahiwew omackawisiwin e witcihitc e ki mata kackitatc kaie e ki 
matawi aitotisketc, Miro Manito omackawisiwin e totakipan. Ekoni ka ici 
tipatcimoan Mirwatcimowin Cecoc Krist e arimomakaniwitc, kaskina wiec e pa 
icaiapan Jérusalem otenak nac nete Illyrie askik ka icinikatek. 

20Mocak ni ki iteriten kitci pa tipatcimoan Mirwatcimowin nete itekera aka moci 
ka ki otci petakik iriniwok e arimomakaniwiritci Krist. Nama ni wi nta 
tipatcimotai nete aci ka ki nta tipatcimotc kotak awik. 

21Ni ki natotetai kotc e itasinatek Kice Manito Omasinahikanik e itemakak: “Aniki 
aka moci ka ki otci tipatcimoctawakaniwitcik kata wapatamok, kirika aniki aka 
moci ka ki otci petakik e arimotcikaterik kata nisitotamok.” Ésaïe 52.15 

E arimotak Pwar ke itotisketc neta Rome otenak icate 

22Ekoni wetci mitcetwaw aka ki otci miroparik kitci pe natawapamitakok. 

23Aci aric nit ickwa kictan notamirowin ota askik itekera. Aci mitceto pipona ki 
wi kiwotamitinawaw, 

24kirika ni nataweriten kitci natawapamitakok epwamoci icaian nete 
askik Espagne ka icinikatek. Nit asperimon meka kitci wapamitakok icaiane nete 
itekera, kirika kitci pe witcihiekw apitc icaiane anihe askik, nakatitakoke ka 
ickwa otcitacikemitak memacic. 

25Aric anotc mekwata, neta ni ka ican Jérusalem otenak kitci nta witcihakik 
iriniwok ka tapwerimatcik Cecoca. 

26Tapwe kotakihik iriniwok ka tapwerimatcik Cecoca neta ka taciketcik 
askik Macédoine ka icinikatek kaie Achaïe e ki iteritakik kitci mawotcitatcik 
coriariw e wi witcihatcik owitc iriniwawa ka kitimakisiritci Jérusalem ka 
tacikeritci ka tapwerimatcik kaie wirawaw Cecoca. 

27Wirawaw tipirawe ka ki iteritakik kitci ici witcihatcik. Tapwe wirata acteriw 
kaie aniheriw kitci totakik. Aniki meka cota iriniwok ka tapwerimatcik Cecoca 
neta Jérusalem ka taciketcik aci ki witcihewok anahweriw aka ka cota iriniwiritci, 
e ki miratcik kekociciriw ka kicteritakonik tapwetamowinik itekera. Aniki tca aka 
ka cota iriniwitcik acteriw kitci witcihatcik e miratcik kekociciriw ka wi ici 
apatcitaritci ota askik. 

28Ickwa kicitaiane ohwe otamirowin, ni ka iciwitowawok neta Jérusalem kaskina 
ka ki ici mawotcitaian ka kitimakisitcik otci. Minawatc ni ka matcan, 
nete Espagne askik kitci icaian. Ni ka iti nokickan neta kaie ka ici tacikeiekw. 

29Ni kiskeriten, pe takociniane neta e ici tacikeiekw, Krist ki ka aiamitowatikono 
kaskina e taciikw. 

30Aric peikw kekocic ki wi pakoserimitinawaw kitci totamekw, niwitcicanak, 
anahwe Ka Tiperimitokw Cecoc Krist e witcihitokw kirika Miro Manito e 
miritokw osakihiwewin. Ki pakoserimitinawaw kitci witcihiekw e ici otamiroan, 
e irikokoteheieikw kitci tca pakoserimekw Kice Manito nin otci. 

31Aiamihectamacikw aka kitci kackitatcik kitci matci totawitcik aniki iriniwok ka 
taciketcik Judée askik aka ka tapwerimatcik Cecoca nete icaiane, kaie aiamihakw 
kaskina Cecoc otirinima otci nete ka taciketcik Jérusalemik kitci mireritakik ke pe 
iciwitowakik. 

32Kecpin tca Kice Manito nataweritake, ni ka mireriten apitc takociniane neta e 
ici tacikeiekw, kirika ni ka kackitan kitci arwepian, memacic e witci 
tacikemitakok. 

33Ni pakoserimaw Kice Manito, anahwe ka pakitinak pekaterimowiniw, kaskina 
kitci witci tacikemitakw. Kekora ki iki. 

 Rome 16 

E matcacikowakaniwitcik Rome iriniwok 

1Ni ta mireriten kitci kiskerimekw anahwe kimisino Phébé ka icinikasotc. 
Atoskectawew kaskina ka tapwerimaritci Cecoca neta Cenchrées otenak. 

2Kicterimakw Teperitciketc otci, kotc e acterik kaskina Kice Manito otirinima 
kitci ici mihitotcik e tacitcik. Kaskina wiec ici witcihakw, nataweritamatakwe ke 
ici witcihekw. Wir tipirawe mitcet iriniwa ki witcihew, kaie nin ni ki witcihikw. 

3Nit arimikowawok nikwimesak Priscille kaie Aquilas ka witc otamiromakik e 
atoskectawakitc Cecoc Krist. 

4Ki koctatikoniw opimatisiwiniwaw otci e ki pe witcihitcik. Mikwetc nit itawok. 
Mitcet kotakihik iriniwok ka tapwerimatcik Cecoca aka ka cota iriniwitcik kaie 
wirawaw wi itewok mikwetc. 

5Nit arimikowawok kaskina iriniwok Cecoca ka nosanehwatcik ka 
mawotcihitotcik e aiamihatcik neta omikiwamiwak Priscille kaie Aquilas. 

Kaie nit arimikowaw nikice miro nikwimes Épaïnète. Enko na nictam iriniw ka ki 
tapwerimatc Krist neta askik Asie ka icinikaterik. 

6Minawatc nit arimikowaw Mari ka ki micta otamirotc kirawaw otci. 

7Kaie peikon Andronicus kaie Junias nit arimikowawok, nitcirowemakanak ka ki 
kipohwakaniwitcik kirika nin. E nicitcik ni micta kicterimikowok anahweriw 
Cecoc otarotakana. Wawatc ki oreritamok kitci nosanehwatcik Cecoca epwamoci 
nin. 

8Minawatc nit arimikowaw Ampliatus kaie wir ka sakihak, e nosanehwatc kaie wir 
Teperitcikeritci. 

9Kaie nit arimikowaw Urbain, ka witc otamiromitokw e atoskectawatc Cecoca. 

Kaie wir anaha nikwimes ka sakihak Stachys nit arimikowaw. 

10Minawatc nit arimikowaw Apelles, anahwe ka ki wapatahiwetc tapwe e 
asperimototawatc Krist. 

Kaie nit arimikowawok kaskina ka taciketcik Aristobule omikiwamik. 

11Nit arimikowaw Hérodion, kotak nitcirowemakan. 

Kaie aniki iriniwok nit arimikowawok neta ka taciketcik Narcisse omikiwamik ka 
tapwerimatcik Teperitcikeritci. 

12Minawatc nit arimikowawok Tryphène kaie Tryphose, aniki e nicitcik iskwewok 
ka otamirotcik Teperitcikeritci otci. 

Kaie peikon nit arimikowaw nikice miro nikwimes Perside, kaie wir e micta 
otamirotc Teperitcikeritci otci. 

13Minawatc nit arimikowaw Rufus, ka miro atoskectawatc Teperitcikeritci, kaie 
otcotcoma, ka iterimimaki mia tipirawe nikawi. 

14Minawatc nit arimikowawok Asyncrite, Phlégon, Hermès, Patrobas, Hermas kirika 
kaskina kiwitcicaninowok kaie wirawaw. 

15Minawatc nit arimikowawok Philologue kirika Cweri, kaie Nérée acitc 
omisa Olympas, kaie kaskina Kice Manito otirinima ka witci tacikemikotcik. 

16Arimikatokw nete e taciekw, kitci otcemitoekw kaskina e taciekw Cecoc e 
owitcicanitoekw. Kaie aniki kaskina iriniwok ka mawotcihitotcik kitci 
aiamihatcik tapickotc e tapwerimatcik Cecoca kit arimikakowawok kaie 
wirawaw. 

Mamitcitc e witamawakaniwitcik kitci aiekwamisitcik 

17Niwitcicanak, ki nataweritamatinawaw kitci aiekwamictowekok kaskina aniki 
ka matciparitatcik e totakik kitci papikanitonaniwonik. Paskewirewok iriniwa ka 
nosanehwaritci Cecoca, aka e ici naheritakik ka ici kiskinohamakoiekw. 
Atimikapowictawakok aniki towihik iriniwok. 

18Nama atoskectawewok anihi Ka Tiperimitokw Cecoca. Tepirak meka 
omisitawaw tiperimikowok. Oniwirewok iriniwa aka ka kiskeritamiritci ka 

maratanik e kiskinohamaketcik, e aitatcik kekociciriw ka mirotakonik kaie e 
mamirwatcimatcik. 

19Kaskina awik kiskeritam e natotawekw Teperitciketc. Ni mireriten tca kirawaw 
otci. Aric ni nataweriten kitci omiro mitoneritcikeiekw kitci miro totamekw kaie 
aka kekocic kitci otimihikoekw kitehiwak, aka tca kitci matci totamekw ka 
maratak. 

20Kice Manito, anahwe ka pakitinak pekaterimowiniw, aci kekatc kata cakotcitaw 
Matci Manitowa omackawisiwiniw. Kata totam kitci mackawisiekw kaie kirawaw 
kitci cakotcihekw. 

Ni pakoserimon omirotehewin Ka Tiperimitokw Cecoc Krist kitci witci 
tacikemikoekw. 

21 Timothée ka witc otamiromitc kit arimikakowaw. Kaie 
wirawaw Lucius, Jason kaie Sosipater, ka tcirowemakik. 

22Nin Tertius ka ki masinahaman ohwe masinahikan, kaie nin kit arimikatinawaw 
kaskina e taciekw, mia peikw e iteritakosiikw, tapickotc e nosanehwokw 
Teperitciketc. 

23 Gaïus kit arimikakowaw. Ekota ota e tacikeian Gaïus omikiwamik. Kaskina 
Cecoc otirinima mocak ota mawotcihitowok e pe nta aiamihatcik, kaskina e 
tacitcik. 

Éraste, anahwe ka mitatc coriariw ota Corinthe otenak, kaie 
kiwitcicanino Quartus kit arimikakowawok. 

24[Ni pakoserimon omirotehewin Ka Tiperimitokw Cecoc Krist kaskina kitci witci 
tacikemikoekw. Kekora ki iki.] 

Mamitcitc mirwatcimowin 

25Mirwatcimatan Kice Manito! Kackitaw kitci miritakw mackawisiwiniw kitci 
sokikapowiekw e asperimototawekw, kotc mocak ka ki iteian e tipatcimoan 
Mirwatcimowin Cecoc Krist e arimomakaniwitc, ka ki mirikoikw kitci 
kiskeritamokw aniheriw aci weckatc ka iteritakipan kitci pe iciwepanik, kinowec 
ka ki katcicterikipan. 

26Aci anotc ki pakitinam tekaci kitci kiskeritcikaterik. Kiskeritakon meka e 
tapwatcikaterik aniheriw masinahikaniw ka ki pe nikan tipatcimotcik ka ki ici 
masinahakik, mia ka ki ici nataweritak Kice Manito, wir ka kakike pimatisitc, 
kaskina iriniwok papitoc askik ka taciketcik kitci kiskeritakik, kotc tan 
wetotetcik, kitci ki tapwerimatcik kaie kitci ki natotawatcik. 

27Kakike mocak icperimatan Kice Manito, wircike tekaci ka omiro 
omitoneritcikanitc! Cecoc Krist meka otci e ki itotisketc kitci icinakonik! Kekora 
ki iki! Nin Pwar 

1 Corinthe 

1 Corinthe 1  

Pwar e arimikowatc Corinthe iriniwa 

1Nin Pwar ka masinahikeian. Ni ki orapamikw Kice Manito Cecoc Krist 
otarotakana kitci iteritakosiwak. Kiwitcicanino Sosthène ni witcihikw e 
masinahikewak. 

2Ki masinahamatinawaw kirawaw ka tapwerimekw Kice Manito, ka 
mawotcihitoekw kitci aiamihaiekw neta Corinthe otenak. Ki ki meka 
wicamikowaw kitci pimatisiekw wir otci, kirika otirinima ki ki iti 
iteritakosinawaw e ki asperimototawotc Cecoc Krist, peikon kaskina iriniwok ota 
askik ka pakoseritamotcik Ka Tiperimitokw Cecoca oticinikasowiniw, anahweriw 
Ka Tiperimikotcik, kaie kirano E Tiperimitokw. 

3Ni pakoserimananak Kotawino Kice Manito kirika Cecoc Krist Teperitciketc 
mocak kitci acotamatakok mirotehewiniw kirika pekaterimowiniw. 

Cecoc Krist kaskina ka ki ici mirikoikw 

4Mocak mikwetc nit itaw Nikice Manitom kirawaw otci, osam e ki miritakw 
omirotehewin, e ki mamweritakosiekw kirika Cecoc Krist. 

5Aci e mamweritakosiekw kirika Cecoc, ki ki mirikowaw kaskina ke 
irapatcitaiekw kitcitcakocinak itekera. Aniheriw ki ki mirikowaw kitci miro 
kiskeritamekw Omirwatcimowin kirika kitci kackitaiekw e tipatatamekw. 

6Enko anihe ka ki otci kiskeritakok e tapwemakak kaskina ka ki ici arimotamatak 
Cecoc. 

7Ekoni wetci aka notepariekw nama otci peikw Kice Manito ocaweritcikan, 
mekwata e pehekw anahwe Ka Tiperimitokw Cecoc Krist kitci koski pe takocik 
ota. 

8Wir ni Cecoc mocak ke sokiteheckatakw kitci sokikapowiekw nac 
ponaskiwonike, aka tca kitci itactahorikoekw kekocic ani apitc koski takocike. 

9Wir tipirawe Kice Manito ki ki wicamikowaw kitci mamweritakosiekw kirika 
Okosa, Cecoc Krist Ka Tiperimitokw. Mocak meka totam aniheriw ka nespi 
tapwetc. 

Cecoc e papikanitoritci ka nosanehikotc 

10Niwitcicanak, ki pakoserimitinawaw, anahwe Ka Tiperimitokw Cecoc Krist 
oticinikasowin otci, kitci miroparihitoekw, aka kitci papikanitoekw, tekaci kitci 

mamweritakosiekw, kaskina tapickotc kitci aiteritamekw, tapickotc kitci ici 
nataweritamekw. 

11Niwitcicanak, atita ka taciketcik omikiwamirik Chloé ka icinikasoritci, ni ki pe 
witamakok e matciparihitoekw. 

12Enko ohwe ka wi iteian: nta e taciekw papitoc kit itanawaw. Peikw itew: “Nin, 
Pwar ni tiperimikw.” Kotak kiapatc itew: “Nin tca Apollos ka itetc ni 
nosanetawan.” Minawatc kotak itew: “Pien nin ka nosanehwak.” Kaie kotak itew: 
“Nin tca, Krist ni nosanehwaw.” 

13Kit iteritenawaw ia, kata ki papikaninakaniwiw Krist? Nin ia ni Pwar ka ki 
nipoan tcipaiatikok kirawaw otci? Nin ia nit icinikasowin otci ka sikahatasoekw? 

14Mikwetc nit itaw Kice Manito aka awik neta e taciekw e ki sikahatowakik, 
tepirak aniki Crispus kirika Gaïus. 

15Nama tca awik ki ka ki itikowaw: “Ki sikahataso Pwar oticinikasowin otci.” 

16Tapwe wirata, ni ki sikahatowawok kaie wirawaw Stéphanas kirika kaskina ka 
tacikeritci omikiwamik. Nama aric ni kiskeriten kotak awik kitci ki sikahatowak. 

17Nama meka ni ki otci pe iciticohokw Krist kitci pa sikahatakewak, aric ma kitci 
pa nta tipatcimowak Mirwatcimowiniw, aka aric kitci apatcitaian mitoneritcikan 
tepirak ota askik ka mirotcitcikatek, aric ma kitci tipatataman Krist e ki nipotc 
tcipaiatikok, kitci ki tca kiskeritakonik e apitc mackawisimakanik. 

E kiskerimokw Cecoc Krist, ekoni e kiskeritamokw Kice Manito omackawisiwin 

acitc omiro omitoneritcikan 

18Tapwe wirata, aniki ka taci onicikik kiwockweritamok aniheriw e ici 
tipatcimonaniwonik, e tipatcimakaniwitc Cecoc e ki nipotc tcipaiatikok kitci ki 
akwacimatc iriniwa. Aric kirano ka taci akwacimikoikw, ki kiskeritenano Kice 
Manito omackawisiwin ani e ici tipatcimonaniwok. 

19Ekoni e itemakanik Omasinahikan: “Ni ka pikotawan omiro 
omitoneritcikaniwaw aniki ka iterimitisotcik ‘ni omiro omitoneritcikanin.’ Ni ka 
wepinamwan okiskeritamowiniwaw aniki ka kakitaweritakik.” Ésaïe 29.14 

20Tan tca ke ki itetcik iriniwok ka iterimakaniwitcik “omiro 
omitoneritcikaniwok” ota askik, kaie aniki ka ki miro kiskinohamasotcik, acitc 
iriniwok ka mirotakositcik e aiarimwetcik? Aci meka Kice Manito ki 
wapatahiwew e pisinateritcikaterik aniheriw miro mitoneritcikaniw ka 
kicteritcikaterik ota askik. 

21Wir Kice Manito tapwe e omiro omitoneritcikanitc, ki kiskeritam aka kitci 
kackitaritci iriniwa ota askik kitci kiskerimikotc wirawaw tipirawe 
omitoneritcikaniwaw kitci apatcitatcik. Ekoni wetci ki iteritak kitci akwacimatc 

anahweriw ka tapwerimikotc, kitci tca apatcitatc aniheriw tipatcimowiniw ka pa 
ici tipatatamak, iriniwok ota askik ka pisinateritakik. 

22Cota iriniwok nataweritamok kitci mata kackitakaniwonik, patoc wapatakawe 
kata tapwetamok. Grec iriniwok nantowapatamok miro mitoneritcikaniw kitci ki 
kiskerimatcik Kice Manitowa. 

23Aric kirano, ki tipatatenano Krist e ki tcictaskowatakaniwitc tcipaiatikok. E 
petakik cota iriniwok, nama nahitamok. Minawatc aniki aka ka cota iriniwitcik, 
pisinateritamok. 

24Aric kaskina ka ki wicamikotcik Kice Manitowa kitci nosanehwatcik, cota 
iriniwok kirika aka ka cota iriniwitcik, kotc e petakik Krist e ki niporitci 
tcipaiatikok, nisitotamok e apitc mackawisiritci Kice Manitowa acitc e apitc 
omiro omitoneritcikaniritci. 

25Atita iriniwok iteritamotakenak aniheriw ka ki totamiritci Kice Manito 
“pisinateritakoniw.” Aric aniheriw “opisinateritamowin” Kice Manito kirawe 
kicteritakoniw patok iriniwok omitoneritcikaniwaw. Atita kaie iteritamotakenak 
aniheriw ka ki totamiritci “nama mackawisimakaniw.” Aric kirawe 
mackawisimakaniw patok iriniwok omackawisiwiniwaw. 

26Niwitcicanak, mamitoneritamokw e icinakosiekopanen apitc ka wicamatakw 
Kice Manito. Nama mitcet neta e taciekw ka iteritakosiwakopanen “omiro 
omitoneritcikaniwok.” Nama mitcet neta e taciekw iterimakaniwiwakopan 
“nikaniwok” kaie “kicteritakosiwok.” 

27Aric Kice Manito anahweriw ki orapamew ke nosanehikotc aka ka omiro 
omitoneritcikaniwiritci e iterimakaniwiritci, kitci waneritamihatc anahweriw ka 
omiro omitoneritcikaniritci. Kirika ki orapamew anahweriw aka ka 
mackawisiritci kitci waneritamihatc ka mackawisiritci. 

28Ki orapamew iriniwa aka ka kicterimakaniwiritci ota askik, ka 
cikerimakaniwiritci, kaie aka wiec ka irapatisiritci e iterimakaniwiritci ota askik, 
kitci wapatahiwetc aka e kicteritakonik ka ici kicteritcikaterik ota askik. 

29Nama tca awik kata ki mirwatcimitiso, Kice Manitowa e petakotc. 

30Wir Kice Manito ka ki miritakw kitci ki mamweritakosiekw kirika Cecoc Krist. 
Ka miritokw Cecoca, ki ki mirikono kitci kiskeritamokw e icinakonik omiro 
omitoneritcikan: aci tca icikowisk kitci iterimitokw, acitc otirinima kitci 
iteritakosiikw, kaie kitci akwacimikoikw. 

31Ekoni tca wetci tapwemakak ohwe, kotc e itasinaterik Omasinahikan: “Anahwe 
ka wi mirwatcimitisotc, kirawe kata miropariniw kitci mirwatatak 
Teperitcikeritci ka ici miro totamiritci.” Jérémie 9.23(24) 

 1 Corinthe 2 



456 

 

 
Canadian Bible Society, 2014. 

Kice Manito Ocki Omirwatcimowin 
 

 
 

 

Kitci tipatcimonaniwok Cecoc e ki tcictaskowatakaniwitc tcipaiatikok 

1Niwitcicanak, ka natawapatamitakok nete ki otenamiwak, kitci nta witamatakok 
aniheriw aci ka iteritakipan Kice Manito kitci pe iciwepanik ka katcicterikipan, 
nama e arimak arimwewin ni ki otci apatcitan. Nama kaie ni ki otci micta 
kiskeritamikason kekocic. 

2Aci meka ni ki ickwa iteritetai nete ka tacikeian kotenamiwak aka kotak kekocic 
kitci arimotaman, tepirak kitci arimomak Cecoc Krist, acitc tapwe e ki 
tcictaskowatakaniwitc tcipaiatikok. 

3Ekoni wetci aka mackawitakosiapan kirika wetci koctatciapan kitci onimoan 
ickotok ka icaian nete ka ici tacikeiekw. 

4Nama ni ki otci mirotakosin ka aiarimweian kirika ka kakeskweian, nama kaie ni 
ki otci apatcitan itewina ke ki otci cikimitakok kitci tapwetowiak, nama mia e ici 
arimwaniwok ko ota askik e mirotakosinaniwok. Aric wir Miro Manito ni ki 
mirikw ke itewak, kiapatc e otci kiskerimakaniwitc e apitc mackawisitc, 

5kitci ki tapwetamekw nitipatcimowin, nama osam e ki apatak anihe miro 
mitoneritcikan ka kicteritcikatek ota askik, aric osam e ki wapatamwekw Kice 
Manito omackawisiwin. 

Kice Manito omiro omitoneritcikan 

6Tapwe sa, aniki weckatc ka ki pe asperimototawatcik Cecoca, aci ka kiceatisitcik 
otcitcakociwak itekera nisitotamok e icinakonik nitipatcimowininaniw, miro 
mitoneritcikan e ki mirikoiak. Nama aric miro mitoneritcikan ka kicteritcikatek 
ota askik ni ki mirikonan, nama kaie e ici mitoneritciketcik ka nikanitcik ota 
askik, nikotin ke ickwaparinik. 

7Ohwe tca nit ici tipatatenan: Kice Manito omiro omitoneritcikan ka ki 
katcicterikipan aka kitci kiskeritakik iriniwok. Aric wawatc epwamoci kiceritak 
askiriw, ki ickwa itactapan nikotin kitci cawerimitokw, kaie kirano kitci otci 
icperimikoikw e ki pe otitikoikw anihe miro mitoneritcikan. 

8Nama otci peikw neta e tacitcik okimawok ota askik ki otci kiskeritamok 
aniheriw miro mitoneritcikaniw. Kecpin ki kiskeritakik, nama kata ki otci 
tcictaskowatepanak tcipaiatikok ka Tiperitcikeritci ka icperitakosiritci. 

9Aric tapwe ki pe isparin, kotc e itasinaterik Kice Manito Omasinahikanik: 
“Aniheriw aka wiskat ka ki otci wapatak awik aka wiskat ka ki otci petak, aka 
kaie wiskat ka ki otci iteritak kitci pe iciwepanik, enkweriw mia Kice Manito ka ki 
ici nisawitatc anahweriw iriniwa otci ka sakihikotc.” Ésaïe 64.3(4); 52.15 

10Kirano tca ka tapwetamokw ki ki mirikono aniheriw ka katcicterikipan, e ki pe 
iciticahamatokw Miro Manitowa kitci witci tacikemitokw. Miro Manito meka 

capo nanto kiskeritam kaskina kekociciriw, wawatc aniheriw Kice Manitowa 
otiteritamowiniw ka mawotci katcicterikipan. 

11Kecpin iriniw e arimomakaniwitc, tepirak wir tipirawe omanitoma kiskerimiko 
kaskina e aiteritak. Peikon kaie wir Kice Manito, tepirak Omiro Manitoma 
kiskerimiko kaskina e aiteritak. 

12Kirano tca, Miro Manito ki ki mirikowinano. Nama ota askik otciparin. Kice 
Manito ki ki mirikono wir tipirawe Omiro Omanitoma, kitci ki kiskeritamokw ka 
ici cawerimitokw. 

13E aiarimotamak tca anihe, nama nit apatcitanan itewina ka ici 
kiskinohamaketcik iriniwok ota askik, wirawaw tipirawe omitoneritcikaniwaw e 
apatcitatcik, aric nit apatcitanan itewin ka kiskinohamawimitc Miro Manito. 
Ekoni tca e ici kiskinohamawakitcik iriniwok ka ki pitciteheckakotcik Miro 
Manitowa, Kice Manito otapwewin e arimotamak. 

14Awik aka ka pitciteheckakotc Kice Manito Omanitoma, nama kata kackitaw 
kitci nahitak tapwewiniw Miro Manitowa ka pakitinamiritci. Kata pisinateritam. 
Tekaci nama kata kackitaw kitci nisitotak, osam aka e tiperimikotc Miro 
Manitowa otehik kitci ki nisitowinak e tapwemakanik. 

15Awik ka pitciteheckakotc Miro Manitowa, kata kackitaw kaskina kitci 
tipaskoniketc kitci tca nisitowinak ka mirwacinik kaie ka maratanik. Nama aric 
kotak awiriw aka ka pitciteheckakotc Miro Manitowa kata ki tipaskoniko. 

16Itasinatew meka Kice Manito Omasinahikanik: “Nama awik kiskeritam e 
iteritamiritci Teperitcikeritci. Nama taw ke ki witamawatc ke totamiritci.” Aric 
kirano ki ki mirikowinano kitci kiskeritamokw Krist omitoneritcikan. 

 1 Corinthe 3 

Ka atoskectawatcik Kice Manitowa 

1Niwitcicanak, ani apitc ka pe icaian neta e ici tacikeiekw, nama moci ki ki otci 
aiamihitinawaw mia ko e ici aiamihakik kotakihik ka pitciteheckakotcik Miro 
Manitowa. Nitowatc ki ki aiamihitinawaw mia e ici aiamihakik iriniwok ota askik 
aka ka kiskerimatcik Kice Manitowa. Mitowi awacak kit iteritakositawaw 
kitcitcakociwak itekera, pitcerak e ki kitcipariekw kitci nosanehwekw Krist. 

2Mitowi ocki awacic, tepirak tcotcocanaporiw e mirakaniwitc kitci ki pimatisitc, 
aka moci e tipi asitatisitc mitcimiriw kitci acamakaniwitc, peikon kirawaw nama 
moci kit ickwa aikatawaw kitci miritakok ka arimak kiskinohamakewin. Tapwe 
wirata, wawatc anotc peikon nama ki kackitanawaw kitci natotamekw. 

3Kiapatc meka kit ici pimatisinawaw mia e ici pimatisitcik iriniwok aka ka 
tapwerimatcik Kice Manitowa ota askik. Ki otcinawekerimitinawaw kirika ki 
kikatonawaw. Ekote ni e itatisiekw kaie kirawaw mitowi iriniwok ota askik aka 
ka tapwerimatcik Kice Manitowa. 

4Atita neta e taciekw itewok: “Ni tiperimikw Pwar.” Kotakihik itewok: “Ni 
nosanetawanan Apollos ka ki ici kiskinohamaketc!” Ekoni peikon e itatisitcik 
iriniwok ota askik aka ka nosanehwatcik Kice Manitowa! 

5Tan mia e irapatisitc Apollos? Tan tca e irapatisian nin Pwar? Tepirak nit 
atoskectawanan Kice Manito, ka ki mirikoiak kitci witcihitak kitci tapwerimekw. 
Tato neta e taciak ni otamironan kotc e ici nataweritak Teperitciketc. 

6Papitoc nit irapatisinan, mitowi kitike iriniwok tapickotc ka otamirotcik kitikan 
askik kitci mirokinik okitikaniwaw, papitoc e irapatisitcik. Nin Pwar ni ki matce 
kitikan kitehiwak. Minawatc wir Apollos, mia tarasak e sonipatak kitikaniw. Wir 
aric Kice Manito ka ki matcekitatc kitci mirokinik. 

7Anaha ka matce kitiketc kaie anahwe ka sonipatak kitikaniw, nama orina 
kicteritakosiwok. Kice Manito wir ka matcekitatc kitikaniw, wir tepirak 
kicteritakosiw. 

8Anahwe ka matce kitiketc kaie anahwe ka sonipatak tapickotc asiteritakosiwok. 
Kice Manito kata cawerimew tato nta e taciritci ka ici kackitamatisoritci, kotc ka 
itotiskeritci e otamiroritci. 

9Nin kirika Apollos, tapickotc ni otamironan e atoskectawakitc Kice Manito. 
Kirawaw kit iteritakosinawaw mia okitikan aski Kice Manito. Kaie tca tarasak 
Kice Manito omikiwam e ki tcimatakaniwonik e iteritakosiekw. 

10Nin ni ki mirikw Kice Manito omirotehewin kitci kackitaian e 
asinikanikitcikeian kitci ki miro manikaniwok. Aci kotakihik iriniwok taci 
otamirowok neta mikiwamik. Aric acteriw tato nta e tacitcik kitci aiekwamisitcik 
e ici maniketcik. 

11Aci meka Kice Manito ickwa ocitaw ke ici teticterik mikiwamiriw ke 
ocitakaniwonik. Anahwe ke ici tetictek mikiwam, Cecoc na ka arimomakaniwitc. 
Nama takon kotak tetihikan ke ici actek. 

12Atita apatcitawok osawo coriariw kaie coriariw kekotc ma asiniwa ka 
misakitakosiritci e ocitatcik mikiwamiriw ite ka ici teticterik. Minawatc 
kotakihik, mictikw kekotc napakitokwa kekotc ma mackociriw apatcitawok. 

13Kaskina tato nta e tacitcik kata nokoniw tan mia ka ici matcitc, takociparinike 
aniheriw ke kicikarik kitci tipaskonikaniwonik. Anihe otcitciparike e kicikak, Kice 
Manito kata nta kiskeritam tato nta e taciritci otamirowiniw, ickoteriw kitci 
totak, kitci wapatahiwetc e asiteritakonik, e mirwacinik kekotc ma e maratanik. 

14Kecpin tca kiapatc e mirwacinik omanikan, misawatc e ickwaterik, kata otitiko 
aniheriw ka ki ici kackitamatitisotc. 

15Kecpin aric e ickwaterik omanikan awik, kaskina kekociciriw kata onitaw. Aric 
wir tipirawe kata akwacimakaniwiw. Mia mitowi e ki capotoweckak ickoteriw e 
ki wikotcihotc ke iteritakositc. 



459 

 

 
Canadian Bible Society, 2014. 

Kice Manito Ocki Omirwatcimowin 
 

 
 

 

16Ki kiskeritenawatake mia mitowi Kice Manito okitci aiamihe mikiwam e 
iteritakosiekw, kirika Kice Manito Omiro Manitoma e tacikeritci kitehiwak. 

17Kecpin awik e pikotatc Kice Manito okitci aiamihe mikiwamiriw, Kice Manito 
kata kicakonew anihi iriniwa. Kitcitwaweritakoniw meka Kice Manito okitci 
aiamihe mikiwam. Kirawaw tca kit iteritakosinawaw Kice Manito okitci aiamihe 
mikiwam. 

18Ekwa kitci onipititisoekw. Kecpin awik iteritake “nimiro mitoneritcikanin,” 
kotc e iteritakik iriniwok ota askik, kirawe kata miroparinipan kitci iti 
“pisinateritak,” ekoni tapwe kitci ki omiro omitoneritcikanitc. 

19Kotc e ici mamitoneritakik iriniwok ota askik, Kice Manito wir wapatam e 
pisinateritomoritci omitoneritcikanik itekera. Ekoni meka e itemakanik 
Omasinahikan: “Kice Manito katcitinew awiriw ka iterimitisoritci ‘ni omiro 
omitoneritcikaninan’ wirawaw tipirawe e ici wecimiweritci.” Job 5.13 

20Itemakan kiapatc: “Teperitciketc kiskeritam kaskina otiteritamowiniwariw 
iriniwa ka iterimitisoritci ‘ni omiro omitoneritcikaninan.’ Kiskeritam aka wiec e 
irapatanik.” Psaumes 94.11 

21Nama tca actew awik kitci mirwatcimatc kotak iriniwa, kitci itikotc mawotci 
kicteritakosiriw kitci ki nosanehwakaniwiritci okiskinohamakewiniw. Aci meka 
kaskina ki ki ickwa mirikowinawaw. 

22Ninan Pwar, Apollos kaie Pien, kaskina e taciak ki ki mirikowinawaw kitci 
witcihitak. Aski, pimatisiwin, nipowin, anotc mekwata ka iciwepak kirika nikanik 
ke iti isparik, kaskina anihe kirawaw otci, ki ki mirikowinawaw kitci 
witcihikoiekw. 

23Kirawaw aric ki tiperimikowaw Krist, mitowi Krist ka tiperimikotc Kice 
Manitowa. 

 1 Corinthe 4 

Cecoc Krist otarotakana 

1Ki ta tca iteriminawaw arotakanak ka atoskectawakitc Cecoc Krist, ka ki 
acotamakoiak kitci kiskeritamak aniheriw weckatc Kice Manito ka ki pe 
kataspan, kitci ki tca kiskinohamawakitcik iriniwok. 

2Kecpin meka awik e acotamakotc okimama kekociciriw kitci itotisketc, 
nataweritamako wewerita kitci itotisketc. 

3Minawatc nin, nama wiec nit iteriten kecpin e tipaskoniekw e iteritamekw aka 
mia e totaman, kaie kecpin e tipaskonikoian tipaskonikewikamikok. Wawatc nin 
tipirawe nama ni tipaskonitison. 

4Ni kiskerimitison meka aka e ki otci matci totaman. Nama aric ni wi itwan aka 
wiskat e ki otci patahaman. Wir Teperitciketc enko anahwe ka tipaskonitc. 

5Ekoni tca wetci actek aka kitci tipaskonekw kiwitc iriniwaw, epwamoci 
otcitciparik apitc ke iteritak Kice Manito kitci totcikaterik. Pehakw Teperitciketc 
kitci pe koski takocik. Kata wactenam kitci nokonik ka ki pe ici katakaniwonik e 
ici kiski tipiskarik. Kata pe nta nokotaw kaskina iriniwa ka ki pe ici 
nataweritamiritci kimotc otehirik. Ani apitc tato awik kata pe otitiko 
mirwatcimowiniw, kotc ka ki ici kackitamatisotc. 

6Niwitcicanak, ni ki pe arimotenan anihe —Apollos e ki arimomak kirika nin 
tipirawe e ki arimomitisoan—, kitci ki witcihitak kitci nisitotamekw wa itemakak 
ohwe ka itwaniwok: “Kirawe mirwacin kitci nosanetakaniwok ani e itactek, aka 
kitci rikitakaniwok.” Nama tca actew kitci kicterimoekw e papikanitoekw, peikw 
tca ka kiskinohamaketc kitci naherimekw, kotak tca kitci nosanehwekw. 

7Kekwan meka wetci iteritaman kirawe e icperitakosiin patok kotakihik iriniwok 
e asiteritakositcik? Kaskina ka ici tataman, namaiew ni Kice Manito ka ki mirisk? 
Kecpin tca tapwe e ki mirikoin kaskina kekocic, nama actew kitci 
mirwatcimitisoin e ici tataman. 

8Aci kaskina kit ici tatenawaw ka ici pasoweritamekw! Aci ki micikitanawaw! Aci 
okimak kit iterimitisonawaw, misawatc aka ninan e iteritakosiak! Ni ta ki 
mireritetai tapwe kitci okimawiekw, kaie ninan tca kitci ki okimawiak, tapickotc 
tca kitci iteritakosiikw! 

9Nit iteriten meka, ninan Cecoc otarotakana ka iteritakosiak, ni ki arikonan Kice 
Manito “mawotci aka ka kicteritakositcik” kitci iteritakosiak, mitowi iriniwok ka 
tipaskonakaniwitcik kitci nipahakaniwitcik. Mia e ki mirikoiak kitci 
kanawapamikoiak kaskina e irikokoskamikak, aceriwok kaie peikon iriniwok ota 
askik kitci ki kanawapamimitcik. 

10“Pisinatoweritamok” nit iterimikowinan ota askik Krist otci. Aric kirawaw, kit 
iterimitisonawaw “ni omiro omitoneritcikaninan” e mamweritakosiekw kirika 
Krist. Ninan “nama mackawisiwok” nit iterimikowinan, aric kirawaw kit 
iterimitisonawaw “ni mackawisinan.” Ni marerimikowinan, kirawaw tca e 
kicterimikoiekw. 

11Nac anotc kiapatc, ni nekaterimonan, ni pakatanan, ni pakatamonan, ni 
kitimakihonan, ni nekatcihikowinan kaie nama takon ke ici tacikeiak. 

12Ni mackawi otamironan kitci ki kanewiak ke otci pimatisiak. E marerimimitcik 
iriniwok, ni nataweritamawanan Kice Manito kitci koski cawerimatc. E 
nekatcihimitcik, ni mackawerimonan. 

13E marerimimitcik iriniwok, pekatc ni naskamowananak. Mia mitowi mirokisi e 
wepihikatek nit iterimikowinan ota askik, mia iriniwok ka mawotci 
cikeritakositcik ota askik. 

14Ki masinahamatinawaw, aka e wi waneritamihitakok, aric kitci 
kiskinohamatakok, kirawaw mia ninitcanicak e iterimitakok e sakihitakok. 



461 

 

 
Canadian Bible Society, 2014. 

Kice Manito Ocki Omirwatcimowin 
 

 
 

 

15Misawatc peikon mitatowaw kice mitato mitana e tacitcik iriniwok ka 
nanakatcihitakok mekwata e nosanehwekw Krist, tepirak peikociw kotawiwaw. 
Nin meka mitowi kotawiwaw nit iteritakosin, nirctam e ki pe nta 
tipatcimoctatakok Cecoc Omirwatcimowin. 

16Ki pakoserimitinawaw tca kitci nosanetaiekw ka ki pe aititoskeian. 

17Ekoni wetci pe iciticahamatakok Timothée, mia nikosis e iterimak e sakihak, 
mocak e miro atoskectawatc Teperitcikeritci, kaskina e totak e ici 
nataweritamakotc. Ki ka mikawasimikowaw tan e ici pimatisiwak e nosanehwak 
Cecoc Krist. Ekoni mia e pe ici kiskinohamakeian kaskina wiec e pa icaian, e 
natawapamakik iriniwok ka mawotcihitotcik kitci aiamihatcik e tapwerimatcik 
Cecoca. 

18Atita nta e taciekw wi sasekawok, e iteritakik aka awocamec kitci 
natawapamitakok. 

19Nanake ki ka natawapamitinawaw, kecpin iteritake Teperitciketc. Takociniane 
nete, ni ka nta kiskerimawok aniki iriniwok ka sasekatcik e apitc ma tapwe 
takonikwen Kice Manito omackawisiwiniw, kekotc tepirak aiarimwewakwen. 

20E pimatisitc meka awik Kice Manitowa Okimawinik, nama tepirak aiarimwew, 
tapwe nokoniw Kice Manitowa omackawisiwiniriw e ici pimatisitc. 

21Tan tca e ici nataweritamekw? Kitci pe takonaman mictikw, kekotc ma pekatc 
kitci natawapamitakok, e wapatahitakok e apitc sakihitakok? 

 1 Corinthe 5 

Matci pimatisiwiniw e nosanetatc awik 

1Aci kaskina wiec petakaniwon e itwaniwok e takok pacikwatisiwin neta e ici 
tacikeiekw. Anihe towi matci pimatisiwin orina maratan. Wawatc iriniwok aka ka 
kiskerimatcik Kice Manitowa nama kata totamopanak: peikw ani e taciekw witci 
tacikemew otawiwa otiskwemiriw. 

2Kiapatc aric nokon e sasekaiekw! Nitowatc ki ta kackeritenawaw kirika ki ta 
orowiticohwawaw neta ka ici mawotcihitoekw anahwe iriniw ka ici patahak. 

3Nin misawatc warawik e tacikeian neta e ici tacikeiekw, peikon mocak ki 
mamitonerimitinawaw, mia peikon e tacikeian kitehiwak. Aci nit ickwa oreriten 
ke totawekw anahwe ka ki matci totak, mia peikon e tacikeian neta. 

4Ki ka mawotcihitonawaw kitci pakoseritamekw anahwe Ka Tiperimitokw Cecoc 
oticinikasowin otci. Kaie nin tarasak ki ka mamitonerimitinawaw, mia peikon 
nitehik e tacikeian neta, kirika Ka Tiperimitokw Cecoc omackawisiwin ki ka 
witcihikowaw. 

5Ekoni tca ke ici pakiterimekw anahwe iriniw memacic Matci Manitowa kitci 
tiperimikotc, kitci ki nipatakaniwonik aniheriw ka ici matci nataweritak otehik, 

kaie tca kitci ki kackihakaniwiritci otcitcakoca, otcitciparinike Teperitciketc kitci 
koski takocik kitci tipaskonatc kaskina iriniwa. 

6Nama mirwacin e mirwatcimitisoekw! Aci ki kiskeritenawatake anihe ka 
itwaniwok: “Kecpin e tcipakaniwok, memantcic ciwockitcitcikan e arakaniwitc, 
kata opiso tcipaw.” 

7Peikon e icinakok pactatowin. Patoc ki ka wepinenawaw anihe pactatowin ka 
otamickakoekw neta kirawaw ka mawotcihitoekw. Ki ka mirosinawaw, mia ocki 
tcipaw aka e ki otci arakaniwitc ciwockitcitcikan ke icinakosiekw. Aci meka Cecoc 
Krist ki pakiterimitiso kitci nipahakaniwitc kirawaw otci, kitci kasihamatakw 
kipactatowininariw, mia maritcenic e iteritakositc, ka nipahakaniwitc kitci ki 
cota aiamihe makocaniwonik, Pâque ka icinikaterik. 

8Mirwatatetan tca e mikaweritamokw Cecoc ka ki totak kirano otci. Wepinatan 
pactatowin kirika matci pimatisiwin, mitowi ka totakik cota iriniwok, e ki 
wepinatcik ciwockitcitcikana kitci ki nta aiamihe makocetcik. Ekoni tca ke ici 
mirwinakok kitehinak kirika ke ici nosanetaikw tapwewin. 

9Aci anihe kotak nimasinahikan ka ki pe masinahamatakok, ki ki pe 
witamatinawaw aka kitci witcewekok iriniwok ka pimatisitcik pacikwatisiwinik. 

10Nama aric nit arimomataik aniki aka ka tapwerimatcik Cecoca ka matci 
pimatisitcik, ka asawakeritciketcik, ka kimotitcik, kekotc ma ka kicterimatcik 
manitokana. Nama wiskat meka ki ta kackitanawaw kitci ki ocimekok kaskina 
aniki towihik iriniwok! 

11Ki wi ititawaw aka kitci witcewekw awik ka ititisotc “ni nosanehwaw Cecoc,” 
kecpin kiapatc e matci pimatisitc kekotc e asawakeritciketc, e kicterimatc 
manitokana, e mareritciketc ko, mocak e nicipetc ko, kekotc e kimoti iriniwitc. 
Nama wawatc ki ta witci mitcisomawaw anahwe towi iriniw. 

12-13Nama actew nin kitci tipaskonakik iriniwok aka ka tapwerimatcik Cecoca. 
Kice Manito wir ke tipaskonatc. Actew aric kitci tipaskonekw aniki ka taciketcik e 
ici mawotcihitoekw. Itasinatew meka Kice Manito Omasinahikanik: 
“Orowiticohwik awik ka matci totak ko neta ka ici mawotcihitoekw.” Deutéronome 

17.7 

 1 Corinthe 6 

Owitcicanik e iciwiritisotcik arimitakosiwinik 

1Kecpin peikw nta e taciekw matciparitotawe kirika owitcicana, kekwariw wetci 
nataweritamawatc tipaskonike iriniwa aka ka tapwerimaritci Kice Manitowa 
kitci tipaskonikotcik? Kirawe kata miroparinipan kitci nataweritamawatcik 
anahweriw owitc iriniwawa kaie wirawaw ka tapwerimaritci Kice Manitowa kitci 
tipaskonikotcik. 



463 

 

 
Canadian Bible Society, 2014. 

Kice Manito Ocki Omirwatcimowin 
 

 
 

 

2Nama ia ki kiskeritenawaw, enko aniki Kice Manito otirinima ke tipaskonatcik 
kaskina iriniwa ota askik? E ki tca mirikoiekw kitci ki tipaskoniweiekw kaskina 
iriniwa ota askik, nama ia ki ta kackitanawaw kitci tipaskonamekw kekocic aka e 
sapinakok? 

3Nama ia ki kiskeritenawaw, wawatc aceriwok ki ka tipaskonanowok? Ekoni 
kirawe wetci kiskeritamokw kitci ki tipaskonamokw ka isparik e 
matciparihitonaniwok ota askik! 

4Kecpin tca matciparihitonaniwoke neta e taciekw, ceckwat ki ta 
natawapamawaw awik kitci tipaskonitakw aka wiec ka irapatisitc asperimowinik 
itekera! 

5Ki ta waneritenawaw, e witamatakok anihe. Tatake otcitakotc peikw neta e 
taciekw e omiro omitoneritcikaniwitc ke kackitaspan kitci wecitatc e 
matciparihitoritci iriniwa e owitcicanitoekw! 

6Acteriw ia nta peikw e taciekw e owitcicanitoekw e itactahoratc kotakihi, e 
iciwiratc tipaskonike irinik aka ka tapwerimaritci Cecoca? 

7Tapwe sani, e matciparihitoekw, e tca iciwiritoekw tipaskonikewikamikok, ki 
wapatahiwanawaw aci tekaci e pakiciniekw Kice Manito omeskanamik e 
pimoteiekw. Kekwan wetci aka miwotaiekw e matci totakoiekw? Kekwan wetci 
aka miwotaiekw e wecimikoiekw? 

8Kirawaw ka wani totatoekw kirika ka wecimitoekw, ekotca ni kaie kirawaw wa 
totawekok kiwitcicaniwaw. 

9Ki kiskeritenawatake aniki ka matci totakik nama kata pitakewok Kice Manito 
Okimawinik. Ekwa kitci oniwirikoeikw pitoc kitci iteritamekw! Ka nosanetatcik 
ko matci pimatisiwiniw, ka kicterimatcik manitokana, ka pacikwatisitcik, 
iriniwok ka otapinatcik kotakihi iriniwa mia e otiskwemitcik kitci totakik, 

10ka kimotitcik, ka asawakerimatcik owitc iriniwawa, mocak ka nicipetcik, ka 
mareritciketcik, kekotc ka wecimatcik owitc iriniwawa, kaskina aniki nama kata 
pitakewok Kice Manito Okimawinik. 

11Ekoni meka e itatisiekopanen, atita nta e taciekw, epwamoci pe kiskerimekw 
Cecoc. Aric ki ki kasihamakowinawaw ka ki ici patahamekw tekaci kitci 
mirwinakosiekw kitehiwak. Tipan ki ki arikowinawaw kitci okimamiekw Kice 
Manito. Ki icitaw icikowisk kitci iterimitakw Kice Manito, Teperitciketc Cecoc 
Krist e ki itotisketc kitci icinakonik, kirika Kikice Manitomino Omiro Manitoma e 
ki pe nta witci tacikemitokw. 

Pakitickatamakw kiwiawiwaw kitci atoskectawekw Kice Manito 

12Atita nte e taciekw itewok: “Ki pakitinikowinano kaskina kekocic kitci 
totamokw.” Ehe, tapwe ki pakitinikowinano, nama aric kaskina mirwacin kitci 

totcikatek. Matci ni ka ki itwan: “Kaskina kekocic ni pakitinikowin kitci totaman,” 
nama aric ni ka pakitinitison kekocic kitci tiperitakosian. 

13Itwaniwon: “Ki ocitakaniwon mitcim kitci mitcisonaniwok, kirika ki 
ocitakaniwon omisitainan kitci actek mitcim.” Ehe, ekoni tapwe e icinakok. 
Nikotin aric Kice Manito kata pe nta niciwonatcitaw aniheriw e nicinik mitcim 
kirika omisitana. Aric kiwiawino, nama ki ki otci mirikowinano kitci nosanetaikw 
matci pimatisiwin, aric kitci atoskectawokw Teperitciketc, wir meka 
Teperitciketc e kanaweritak kiwiawinariw. 

14Kice Manito ki apitcipahew Teperitcikeritci ka niporitci. Kaie kirano ki ka 
apitcipahikono, omackawisiwin kitci apatcitatc. 

15Ki kiskeritenawatake kiwiawiwaw mia tarasak Cecoc Krist owiaw e iteritakok, 
papitoc e airapatisiekw neta owiawik. Kata mirwacinopan ia kitci otapinamokw 
Krist owiaw kitci ki mirokw iskwew orina ka nosanetatc matci pimatisiwiniw 
kitci ki matci pimatisiwakeikw? Nama ketcinatc kata isparinopan! 

16Nama ia ki kiskeritenawaw, iriniw e pakitinak owiaw kitci 
kiwockwewakaniwonik kirika iskwewa orina ka nosanetaritci matci 
pimatisiwiniw, e nicinik owiawaw iteritakoniw mia peikw owiaw. Itasinatew 
meka Kice Manito Omasinahikanik: “E nicitcik mia peikw kata 
iteritakosiwok.” Genèse 2.24 

17Anahwe ka pakitinak owiaw Teperitcikeritci kitci tiperimikotc, mia peikw 
iteritakosiwok otcitcakociwak itekera. 

18Ocimokw, aka matci pimatisiwinik kitci ici posipariekw! Kaskina kotakeriw ka 
ici pactatitc iriniw, nama akotaw owiaw. Aric awik ka pacikwatisitc akotaw wir 
tipirawe owiaw. 

19Nama ia ki kiskeritenawaw, kiwiawiwaw mia e iteritakok Miro Manito okitci 
aiamihe mikiwam, anahwe ka witci tacikemitakw kirika Kice Manito ka ki 
miritakw kitci tiperimitakw? Nama ki tiperimitisonawaw. 

20Ki ki otapinikowaw meka Kice Manito. Ki misakitakoniw aniheriw kitci ki 
tiperimitakw. Pakitickatamakw tca kiwiawiwaw kitci atoskectawekw Kice 
Manito, kitci otci icperimakaniwitc. 

 1 Corinthe 7 

Nipowiwin e arimotcikatek 

1Minawatc ki ka arimotamatinawaw ka ki pe ici kokwetcimiekw ka pe 
masinahamowiekw. Mirwacin aka kitci nipowitc iriniw. 

2Aric aci matci pimatisiwin e rikiparik, kirawe kata miroparinopan kitci 
nipowinaniwok, tato iriniw kitci taritci owiwa, kirika tato iskwew kitci taritci 
onapema. 

3Iriniw ka nipowitc acteriw kitci mireritamihatc owiwa, kitci tca wipematc. Kaie 
iskwew peikon kaie wir ke ici mireritamihatc onapema. 

4Iskwew nama kata irapatcitaw owiaw tepirak wir e ici nataweritak, onapema 
meka tiperitamiriw. Kaie wir iriniw, nama kata irapatcitaw owiaw tepirak wir e 
ici nataweritak, owiwa meka tiperitamiriw owiaw. 

5Iriniw kaie owiwa nama kata otcihitowok, patoc nahitatotawe memacic aka kitci 
wipemitotcik, kitci ki aiamihatcik. Minawatc tca kata koski wipemitowok. Kecpin 
meka aka totakik, pot kata arimisiwok kitci ki nanakatcihitisotcik, kirika tca kata 
iti cakotcihikowok Matci Manitowa, pactatowinik kitci ici matcewirikotcik. 

6Ohwe ka arimotaman nipowiwin, nama kit ititinawaw otcitakotc kitci 
nipowiekw. Ni wi itwan, kecpin nipowiekwe, nama ni wapaten e ici maratak. 

7Nin kirawe ni ta mireriten kaskina awik kitci icinakositc mitowi nin, aka kitci 
nipowitc. Aric ni kiskeriten papitoc e ici acotamatokw Kice Manito 
caweritcikaniw, tato nta e taciikw, papitoc kitci icinakosiikw kaie kitci ici 
kackitaikw. Ki mirew atita iriniwa caweritcikaniw kitci nipowiritci, kaie kotakihi 
ki mirew caweritcikaniw kitci kackitaritci aka kitci nipowiritci. 

8Enko ohweriw e itakik aka moci ka nipowitcik kaie ka cikawitcik: kata 
miroparinopan kirawaw otci kiapatc kircikewaw kitci pimatisiekw, mitowi nin. 

9Kecpin aric orina arimisiekwe kitci ki nanakatcihitisoekw, ekoni ki ta ici 
nipowinawaw. Kirawe kata miroparinopan kitci nipowiekw patok aspinikotc 
kitci mamitonerimekw iskwew. 

10Minawatc aniki ni ka itawok aci ka nipowitcik. Namaiew nin ka iteian, 
Teperitciketc ka ki miritc kitci itewak. Iskwew ka nipowitc nama acteriw kitci 
wepinatc onapema. 

11—Kecpin aric wepinate, kircikewaw kata pimatisiw aka e nipowitc kotakihi 
iriniwa, kekotc kata natowi totam kitci ki koski witci tacikematc kirika 
onapema.— Peikon kaie iriniw, nama acteriw kitci wepinatc owiwa. 

12Minawatc ni ka aimihiwok kotakihik ka nipowitcik, tepirak peikw nta e tacitcik 
e tapwerimatc Teperitcikeritci. Nin tipirawe ohwe ka iteian, namaiew 
Teperitciketc ka itetc. Kecpin iriniw ka tapwerimatc Teperitcikeritci e nipowitc 
kirika iskwewa aka ka tapwerimaritci Teperitcikeritci, e ici tca naheritamiritci 
anihi iskwewa kiapatc kitci witci tacikemikotc, nama acteriw kitci wepinatc. 

13Kaie peikon kecpin peikw iskwew ka tapwerimatc Teperitcikeritci, onapema 
aka e tapwerimaritci Teperitcikeritci, e ici tca naheritamiritci anihi iriniwa 
kiapatc kitci witci tacikemikotc, nama acteriw kitci wepinatc. 

14Aci meka anahwe iriniw aka ka tapwerimatc Kice Manitowa peikon 
pecowapamew, tepirak e witci tacikematc iskwewa ka tapwerimaritci Kice 
Manitowa. Peikon kaie iskwew aka ka tapwerimatc Kice Manitowa, peikon 

pecowapamew Kice Manitowa, e witci tacikematc kaie wir iriniwa ka 
tapwerimaritci Kice Manitowa. Kecpin aka ki otci icinakonik, anahweriw 
onitcaniciwawa mia aka e takonik otasperimowiniwaw ke iteritakosirispana. 
Aric wirata pecowapamewok Kice Manitowa. 

15Aric kecpin awik aka ka tapwerimatc Kice Manitowa e nataweritak kitci 
wepinatc owitci tacikemakana ka asperimoritci Teperitcikeritci, kata 
pakitinakaniwiw kitci totak wa totak. Kecpin anihe tapwe isparike, anahwe ka 
tapwerimatc Cecoca, misawatc iriniw kekotc ma iskwew e wepinakaniwitc, nama 
otcitakotc kata matcikonew anihi ka wi nakatikotc. Kice Manito meka ki ki 
wicamikowaw kitci pekaterimoekw e pimatisiekw. 

16Kir iskwew ka tapwerimatc Cecoc, ki ketcinaweriten ia otcitakotc kitci ki 
kackitain nikotin kitci wikotcihatc kiwitci tacikemakan ka wi nakatisk, kaie wir 
kitci asperimotc Cecoca? Peikon kaie kir iriniw ka tapwerimatc Cecoc, ki 
ketcinaweriten ia otcitakotc kitci ki kackitain nikotin kitci witcihatc kiwiwa ka wi 
nakatisk, kaie wir kitci asperimotc? 

Kitci pimatisiekw kotc e ici nataweritak Kice Manito 

17Kotakihik nta e taciekw, tato kata ici pimatisiw kotc ka ki ici cawerimikotc 
Teperitcikeritci kaie ka pe ici pimatisispan epwamoci wicamikotc kitci 
nosanehwatc. Ekoni e itakik kaskina iriniwok ka mawotcihitotcik kitci 
aiamihatcik e tapwerimatcik Cecoca. 

18Kecpin iriniw aci e ki ickwa kicawatocwakaniwitc apitc ka wicamikotc Kice 
Manitowa kitci nosanehwatc, nama kata katcicteriw aci aniheriw e ki 
totawakaniwitc. Kecpin iriniw aka e ki otci kicawatocwakaniwitc apitc ka 
wicamikotc Kice Manitowa kitci nosanehwatc, nama kata natowi aitotam kitci ki 
kicawatocwakaniwitc. 

19Nama kicteritakok kitci kicawatocwakaniwitc kekotc aka kitci 
kicawatocwakaniwitc. Enko ohwe ka kicteritakok: kitci nosanehamokw Kice 
Manito otirakonikewin. 

20Acteriw tato nta e taciekw kitci itotisketc kotc ka ki pe icinakonik opimatisiwin 
epwamoci ka wicamikotc Kice Manitowa. 

21Ki ia ni atoskectake iriniwitai apitc ka wicamisk Kice Manito? Aka wiec iterita 
anihe. Kecpin aric miroparike kitci pakitinikoin, ekoci otapina anihe ka wi ici 
cawerimikoin. 

22Tato atoskectake iriniw ka ki wicamikotc Teperitcikeritci kitci nosanehwatc 
nama awocamec arotakaniwiw. Aci Teperitcikeritci tiperimiko e 
asperimototawatc. Peikon kaie iriniw aka ka atoskectake iriniwispan ka ki 
wicamikotc Cecoca kitci nosanehikotc, atoskectakew, otarotakana e iteritakositc. 

23Kice Manito ki ki otapinikowaw, nipara e ki ispinehotakw, wir kitci ki 
tiperimitakw. Aka tca pakiterimitisokw kiapatc kitci tiperimitakok iriniwok. 

24Niwitcicanak, acteriw tato nta e taciekw kitci miro witcewatc Kice Manitowa, 
peikon e ici pimatisitc kotc ka ki pe icinakonik opimatisiwin apitc ka wicamikotc 
Kice Manitowa kitci nosanehwatc. 

Ke itotisketcik aniki aka ka nipowitcik acitc aniki ka cikawitcik 

25Minawatc ni ka arimomawok aniki aka ka nipowitcik. Namaiew Teperitciketc 
ka ki miritc ke itewak, aric nin tipirawe irinik e iteritaman ki witamatinawaw. Nit 
iteritakosin meka kitci asperimototawiekw, osam Teperitciketc e witcihitc e 
kitimakerimitokw. 

26Osam aci e iti arimiparik, nit iteriten kirawe kata miroparinopan aka kitci 
meckotcitain tan e ici pimatisiin. 

27Kecpin aci e nipowiin, aka natowi tota kitci wepinatc kiwitci tacikemakan. 
Kecpin aka moci e nipowiin, aka nantowapami iskwew ke wikimatc. 

28Kecpin aric nipowiine, nama ki pactatin. Kirika kecpin ickwecic nipowite, nama 
pactatiw kaie wir. Kaie aniki ka nipowitcik kata arimipariwok opimatisiwiniwak. 
Ni nataweriten tca kitci witcihitakok aka kitci ici arimipariekw. 

29Niwitcicanak, enko ohwe ka wi iteian: nama kinowec ki mirikowinano kitci 
pimatisiikw. Aci anotc kaskina iriniwok ka nipowitcik kaketin kata 
atoskectawewok Kice Manitowa, mia aka e nipowitcik kitci totakik. 

30Aniki ka matotcik, kata mikaweritamok nikotin kitci ickwaparinik aniheriw 
wetci kackeritakik. Aniki ka mireritakik, mia aka e mamitoneritakik aniheriw ka 
mireritamihikotcik ke totakik. Aniki kekociciriw e ki otapinakik, mia aka ke 
kanaweritakik e ici tatakik ke totakik, 

31kaie mocak ka apatcitatcik kekociciriw ota askik ka ici takonik, mia aka e 
pameritakik ke totakik. Kaskina meka nikotin nama kata takon ota askik, anotc e 
icinakok. 

32Ni ta mireriten tekaci aka awocamec kitci arimeritamekw. Iriniw aka e 
nipowitc mamitoneritam kitci atoskectawatc Teperitcikeritci. Natowi totam kitci 
mireritamihatc. 

33Anahwe aric ka nipowitc notc kirawe mamitoneritam e isparinik ota askik. 
Natowi totam kitci ki mireritamihatc owiwa. 

34Niciriw tca ka mamitonerimatc, kaie wir Kice Manitowa e wi mireritamihatc. 
Peikon kaie wir iskwew aka ka nipowitc kekotc ickwecic aka ka taritci onapema, 
mamitoneritam tepirak kitci atoskectawatc Teperitcikeritci. Nataweritam tekaci 
kitci atoskectawatc kaskina e aitotak kaie e ici mitoneritak. Aric iskwew ka 

nipowitc mamitoneritam e isparinik ota askik. Natowi totam kitci ki 
mireritamihatc onapema. 

35Ki witamatinawaw anihe tepirak kitci witcihitakok, nama kitci 
otamickakoiekw. Aric ni nataweriten wewerita kitci ici pimatisiekw, tekaci e 
nosanehwekw Teperitciketc e irikokoteheiekw. 

36Minawatc ni ka arimomawok peikw ockinikiw kirika ickwecic ka wi 
nipowiwakopanen, e ki tca iteritakik aka nitowatc kitci nipowitcik. Minawatc 
anahwe ockinikiw e kiskeritak e akohatc anihi ickweca ka ki witamawatc kitci 
wikimatc, kaie e makonikotc mitoneritcikaniw tepirak e micta natawerimatc, 
kecpin kiapatc iteritake “otcitakotc ni ka nipowinan,” kata mirwaciniw kitci 
nipowitcik e ici nataweritakik. Nama kata otci pactatiwok. 

37Aric ohwe kiapatc ockinikiw e iteritak otcitakotc aka kitci nipowitc, e kiskeritak 
wir tipirawe otehik, aka e ki otcihakaniwitc kitci nipowitc, kecpin kaie e kackitatc 
kitci kanawerimitisotc anahweriw ickweca otci, mirwaciniw aka nitowitc kitci 
nipowitc anihi ickweca. 

38Anahwe tca ka nipowitc iskwewa miro totam, aric anaha aka ka nipowitc 
kirawe wir miro totam. 

39Iskwew kiapatc onapema e pimatisiritci, nama acteriw kotakeriw iriniwa kitci 
witci tacikematc. Kecpin aric onapema aci e ki niporitci, matci kata ki nipowiw, 
kotc e iteritamokwen mia ke nipowitc, kecpin aric kaie wir anahwe iriniw 
nosanehwakwen Cecoca. 

40Kirawe aric kata mireritam anahwe iskwew kecpin aka minawatc nipowite. 
Ekoni nin e iteritaman, kirika nit iteriten Kice Manito Omiro Manitoma ni ki 
mirikw anihe ka pe iteian. 

 1 Corinthe 8 

Wias nte ka otinikatek e cawerimakaniwitcik manitokanak 

1Minawatc ni ka arimoten wias nte ka otinikatek e cawerimakaniwitcik 
manitokanak. Tapwe anihe ka iteiekw: “Mitcen kaskina ka ici kiskeritamokw.” 
Aric matci kata ki paskewiriko awik aniheriw kiskeritamowiniw kitci tca 
kicterimotc. Kecpin aric e sakihatc owitc iriniwa, witcihew eckam kirawe kitci 
sokikapowiritci asperimowinik itekera. 

2Kecpin aric awik e iteritak: “Nin mitcet ni kiskeriten kekocic,” wapatahiwew aka 
moci wewerita e kiskeritak kekociciriw. 

3Aric anahwe ka sakihatc Kice Manitowa, kiskerimiko. 

4Enko ohwe ka ici kokwetcikemonaniwok: matci ia kata ki mitcinaniwon wias 
nte e otinikatek e ki cawerimakaniwitc manitokan? Ki kiskeritenano manitokan 
aka tapwe e pimatisitc. Ki kiskeritenano kaie tepirak e peikocitc Kice Manito. 

5Atita iriniwok iteritamok e taritci manitowa wakwek kaie ota askik, tapwe 
wirata mitcetiwok “manitokanak” kaie “ka tiperitciketcik” e iteritamakaniwitcik 
e kicterimakaniwitcik. 

6Kirano aric ki kiskeritenano tepirak e peikocitc Kice Manito, enko na Kotawino, 
wir ka ki kiceritak kaskina kekociciriw, enko na ka otci pimatisiikw. Peikociw 
kaie Ka Tiperitciketc, Cecoc Krist, ekota neta wetciparik kaskina kekocic ka ici 
takok, kirika ka ki miritokw pimatisiwiniw. 

7Aric nama kaskina ka tapwerimatcik Cecoc kiskeritamok aniheriw. Kiapatc 
anotc, kecpin e mitcitcik wiasiriw nte e otinikaterik ka ki cawerimakaniwiritci 
manitokana, iteritamok e otci kicterimatcik anihi manitokana. Ekoni meka e 
iteritakwapan ko epwamoci kiskerimatcik Cecoca. Nama moci tipi kiskeritamok e 
iteritamiritci Kice Manitowa. Kecpin e mitcitcik aniheriw towiriw wiasiriw, 
iteritamok: “Ni ometciwockawikonan.” 

8Namaiew aric ni mitcim ke otci pecowapamokw Kice Manito. Nama ki ka 
witcihikonano mitciikwe, nama kaie ki ka witcihikonano aka mitciikwe. 

9Aiekwamisikw aric, misawatc kirawaw e kiskeritamekw aka e matci totamekw 
kecpin e mitciekw wias, manitokan ka ki cawerimakaniwitc, matci peikon kata ki 
otci paskewok pactatowinik aniki aka moci ka mackawisitcik 
otasperimowiniwak. 

10Kir meka ka kiskeritaman e icinakok. Aric kecpin awik aka moci ka kiskeritak 
aniheriw, e wapamisk e taci mitcisowotc neta e ici pakoserimakaniwiritci 
manitokana, pot kaie wir kata iti iteritam kitci nta mitcisotc, kitci nta mitcik 
aniheriw wiasiriw e ki cawerimakaniwiritci manitokana, misawatc e iteritak “ni 
pactatin.” 

11Anahwe kiwitcican kaie wir otci ki niporitci Cecoca! Nama aric mackawisiw 
anahwe, aka moci kaskina e kiskeritak e icinakonik. Kata ki onicin aniheriw 
totake, osam e nosanehwisk, kir “ka kiskeritaman” e icinakonik. 

12Ani e totaman, kit akohaw anahwe kiwitcican, e totawotc kitci kwetowi iteritak 
aniheriw mia ka mirwacinik kekotc ma ka maratanik. Ani e totaman, peikon wir 
tipirawe Cecoc kit akohaw. 

13Ekoni wetci ititakok, kecpin mitcimiriw ka isparinik wetci oniwiritisotc anahwe 
niwitcican pactatowinik, nama wiskat awocamec ni ka mitcin, aka kitci ki otci 
paskewirak pactatowinik. 

 1 Corinthe 9 

Ke ici mihakaniwiritci Cecoc otarotakana 

1Nama ia ni ki otci pakitinikowin aka awocamec kitci ici tiperitakosian? Nama ia 
ni ki otci mirikowin Cecoc otarotakana kitci iteritakosian? Nama ia kaie kitci 
wapamak anahwe Ka Tiperimitokw Cecoc? Namaiew nin ka ki icaian 

kotenamiwak kitci atoskectawak Teperitciketc, kitci tca witcihitakok kitci pe 
tapwerimekw? 

2Misawatc kotakihik iriniwok e anweritakik nin e iteritakosiwak Cecoc 
otarotakana, otcitakotc kirawaw e taciekw ki kiskeritenawaw e tapweian. Tapwe 
wirata, osam anotc e mamweritakosiekw kirika Teperitciketc e ki pe 
witamatakok Omirwatcimowin, otci kiskeritakon tapwe Cecoc otarotakana e 
iteritakosiwak. 

3Ekoni tca e itakik iriniwok ka pokonimowitcik, ke ici nanakaskohitisoian: 

4Nama ia ni actew kitci pe acamikoian kaie kitci pe minihikoian anihe ka 
itotiskeian? 

5Nama ia ni actew kitci nipowian iskwew ka tapwerimatc Cecoca kirika kitci 
matcewirak e pa pimatisian, mitowi kotakihik Teperitciketc otarotakana ka 
totakik, kaie tca Teperitciketc owitcican kaie wir Pien? 

6Kekotc ma nircikenan ia ni tepirak, Barnabas kirika nin, ke otamiroak kitci 
kanewiak nipimatisiwininan? 

7Kecpin meka iriniw e cimakaniciwitc, e tca nta natoparitc, nama itakaniwiw kitci 
otinamasotc tipirawe omitcimim. Kirika awik mekwata e otamirotc kitikan askik 
acteriw kitci pakitinakaniwitc kitci otci mitcisotc aniheriw cweminatikwa ka ki 
matce kitiketc. Peikon iriniw ka nanakatcihatc maritcenica, otcitakotc kata 
pakitinakaniwiw kitci minikwetc tcotcocanaporiw ke otinak neta e ki 
kanawerimatc omaritcenicima. 

8Ohwe ka iteian, namaiew tepirak e aiteritakik iriniwok ota askik. Ekoni meka 
peikon e itactek aiamihe irakonikewin, aniheriw ka ki masinahak Moïse, 

9e itemakanik: “Nama ki ka kipotone apikataw kimotcewotikom e takoskatatc 
mirominockwa, kitci otcihatc aka kitci mitcisotc.” Deutéronome 25.4 Nama tepirak 
motcewotikwa arimomekopan Kice Manito, aniheriw ka ki itetc. 

10Tapwe wirata kaie ninan ka pa tipatcimoiak Mirwatcimowin ni ki 
arimomikonan. Acteriw meka anahwe ka matce kitiketc mirominockwa kirika 
anahwe kotak ka mawotcitatc kitikaniw e ickwa kicikinik, kitci asperimotcik kitci 
ki otci mitcisotcik, kotc e ici otamirotcik. 

11Ninan ni ki pa icanan neta kitacikewiniwak e ki nta witamatak Kice Manito 
Omirwatcimowin, mia e ki matce kitikeiak kitcitcakociwak itekera e iteritakok. 
Nama ia tca ni actew kitci mirikoiak memantcic e ici tatamekw kitci ki otci 
mitcisoak, kaie ninan? 

12Kotakihik ki mirawawok ko e pe icatcik e nta tipatcimotcik ka ici tacikeiekw. 
Ninan tca kirawe nit iteritakosinan kitci ici witcihikoiak. Aric nama wiskat ni ki 
otci nataweritenan ani kitci ici witcihiak. Nitowatc nama wiec ni ki otci itwanan 

ka nakickamak kitimakisiwin, kotc e icinakok, e koctamakipan aka kitci wi 
natotakoiak e ici tipatcimoak Krist Omirwatcimowin. 

13Ki kiskeritenawatake iriniwok ka otamirotcik kitci aiamihe mikiwamik 
otinamok neta ke mitcitcik. Kotakihik tca ka aiamihe pakitiniketcik neta 
mitcisowakanik, anihe pitakamik cota aiamihe mikiwamik ka actek, neta ko ka ici 
ickwasowakaniwitcik awesisa e aiamihe pakitinakaniwonik, ekota neta ka ici 
otinakik ke otci mitcisotcik. 

14Peikon kaie Teperitciketc ki itew anahweriw ke pa tipatcimoritci 
Omirwatcimowin, ekota nta kaie wirawaw ke otatisitcik. 

15Nama aric ki ki otci nataweritamatinawaw ani kitci ici witcihikoian. Nama kaie 
ni masinahen ohwe kitci natotaman kitci acamikoian. Kirawe ni ta mireriten kitci 
nipoan patok kitci nataweritamatakok kekocic! Nama awik ni ka ki miskamikw e 
ici kicteritaman, nin tipirawe e otinamasoan, aka awik e natotamowak. 

16Nama ni ka ki sasekan e tipatcimoan Mirwatcimowin. Kice Manito meka ni ki 
mirikw ani kitci itotiskewak. Ni ka arimiparin kecpin aka tipatcimoane anihe 
Mirwatcimowin! 

17Kecpin nin tipirawe ki oreritaman ani kitci itotiskeian, ni ta petan kitci 
kicikakoian. Aric osam e actek ani kitci itotiskeian, ekoni e totaman, mia ka ki ici 
acotamakoian. 

18Enko ohwe ka ici kicikakoian e otamiroan: aka kekocic meckota kitci ici 
nataweritaman e tipatataman Mirwatcimowin, aka e otapinaman e actekipan 
kekocic kitci mirikoian e pa tipatcimoan. 

19Nama aci ni tiperitakosin. Nama otci peikw iriniw ni tiperimikw. Aric ni ki 
oreriten kitci tipaterimitisoian kaskina iriniwok kitci ki atoskectawakik, eckam 
kitci ki mitcetitcik iriniwok ke pe nta nosanehwatcik Krist. 

20Mekwata tca e witci tacikemakik cota iriniwok, kotc e ici pimatisitcik ekoni e ici 
pimatisian kaie nin, tepirak e natowi aitotaman kitci ki witcihakik kitci 
tapwerimatcik Teperitcikeritci. Misawatc aka e actek nin kitci 
nosanetawak Moïse otirakonikewin, peikon ni nosanetawan mekwata e witci 
tacikemakik iriniwok ka kicteritakik e nosanetakaniwonik aniheriw 
irakonikewiniw, e wi witcihakik kitci tapwerimatcik Teperitcikeritci. 

21Peikon e totaman kecpin e witci tacikemakik iriniwok aka ka 
kiskeritakik Moïse otirakonikewiniw, nit ici pimatisin e ici pimatisitcik kaie 
wirawaw, aka soka e kanawapataman anihe irakonikewin, tepirak e wi 
witcihakik kitci tapwerimatcik Teperitcikeritci. Nama aric ni wi itwan nama ni 
nosanetawan Kice Manito otirakonikewin. Ni nosanetawan meka Krist 
otirakonikewin. 

22Kecpin tca e witci tacikemakik aniki aka ka mackawarik otasperimowiniwaw, 
kaie nin nit ici pimatisin e ici pimatisitcik e wi witcihakik kitci tapwerimatcik 



472 

 

 
Canadian Bible Society, 2014. 

Kice Manito Ocki Omirwatcimowin 
 

 
 

 

Teperitcikeritci. Kaskina e totaman, nit ici pimatisin kotc e ici kicteritakik 
iriniwok ka witci tacikemakik, e irikokoteheian e wi witcihakik atita neta e 
tacitcik kitci pe nta akwacimakaniwitcik. 

23Kaskina anihe ni aitoteskan Mirwatcimowin otci, kitci ki tca cawerimimitc Kice 
Manito. 

24Ki kiskeritenawatake e mipataniwok, kaskina ka kokwetcihitotcik mipatawok, 
aric peikociw tepirak e kanewitc. Peikon icinakon kirawaw otci asperimowinik 
itekera. Mipatakw tca, kaie kirawaw kitci kanewiekw. 

25Kaskina aniki ka nataweritakik kitci mipatatcik kaketin nikan nisawiwok e 
mantokasotcik e otamirotakik owiawiwa. Wetci itotisketcik, kitci ki kanewitcik 
aniheriw ke ici pakitinikaterik e kanewinaniwonik, aka kinowec ke apatanik. Aric 
kirano ki totenano kitci kanewiikw caweritakosiwin, aka wiskat ke ickwaparik. 

26Ekoni wetci mantokasoan icikowisk kitci ici pimatisian, mia awik ka mipatatc, 
tipickotc e itapitc e nokonik nte wa icatc, mia kaie kwetcepahike iriniw aka 
pokona e ici otamahiketc. 

27Mictahi ni otamirotan niwiaw, wewerita kitci miro tiperimitisoan. Kecpin aka 
itotiskeiane, nama ni ka pakitinikowin kitci mipataian, nama tca ni ka pe otitikon 
anihe caweritakosiwin, misawatc e ki wicamakik kotakihik iriniwok kaie 
wirawaw kitci mipatatcik. 

 1 Corinthe 10 

Aka kitci kicterimakaniwitcik manitokanak 

1Niwitcicanak, ni nataweriten kitci mikaweritamekw aniheriw ka ki pe 
iciwepasitcik weckatc kitaniskotape kimocominowok, ka 
witcewaspan Moïsa. Kaskina ki iciticahamowakaniwiwok oskoriw kitci 
karikotcik kitci nanakatcihikotcik, kirika kaskina ki acockamok kitcikamiriw, Ka 
Mikwakamik ka icinikaterik. 

2Tarasak oskok kirika nipik ki sikahatasowok kitci mamweritakositcik 
kirika Moïsa. 

3Kaskina tapickotc ki mitciwok mitcimiriw Kice Manitowa ka ki 
iciticahamakotcik. 

4Kirika tapickotc ki minikwewok nipiriw asinik e otacikowinik, Kice Manitowa ka 
ki mirikotcik. Anahwe asini mocak witci tacikemepan, enko ohwe Krist. 

5Aric mitcet neta e tacitcik nama ki otci mirerimikowok Kice Manitowa. Ekoni tca 
wetci ki nipotcik neta askik ka ici cipewatawokarik. 

6Aci kirano anotc ka pimatisiikw, e witamakoikw anihe ka ki pe iciwepak, ki ta 
otci kiskeritenano aka kaie kirano kitci nataweritamokw kitci matci totamokw 
tapickotc wirawaw ka totakik. 

7Nama ki ka kicterimawaw manitokan, mitcet wirawaw ka totakik. Ekoni meka e 
itemakak Kice Manito Omasinahikanik: “Iriniwok ki apiwok kitci mitcisotcik kaie 
kitci minikwetcik, minawatc ki pasikowok kitci metowetcik e mirwatakikik 
manitokana otci.” Exode 32.6 

8Kirano tca, nama actew kitci pakiterimitisoikw kitci pacikwatisiikw, atita nta e 
tacitcik ka ki pe totakik. Anahweriw e ki pe totakik, nicitana acitc nictowaw kice 
mitato mitana iriniwok ki pe nipowok peikwo kickwa. 

9Nama actew kitci kokwetcihokw Teperitciketc, kitci ki wapatamokw ke totak, 
mia atita nta e tacitcik ka ki totakik. Aniheriw e ki totakik, ki nipowok, kinepikwa 
e ki makomikotcik. 

10Nama kaie ki ta pa kakiterimonawaw, mitowi atita neta ka ki kakiterimotcik. Ki 
tca nipahikowok aceriwa ka petaritci nipowiniw. 

11Aniheriw ka ki pe ici arimiparitcik aniki weckatc iriniwok, ki otci kiskeritenano 
kitci aiekwamisiikw kirano anotc ka pimatisiikw. Ki masinahikate anihe ka ki pe 
iciwepasitcik, kitci otci kiskeritenano tan ke itatisiikw. Kekatc meka kata pe 
otcitciparin kitci ponaskiwok. 

12Kecpin tca awik iteritamokwen e sokikapowitc otasperimowinik, kata 
nanakatcihitiso aka kitci pakicik. 

13Kaskina ka ici kokwetcihikoiekw kitci pactatiekw, enkweriw mocak ka ici 
kokwetcihakaniwitcik iriniwok ota askik. Mocak aric kata ki asperimototawokw 
Kice Manito kitci witcihitokw, aspinikotc wir e itotisketc ka ki ici nespi tapwetc. 
Nama tca kata pakitinam awocamec kitci kokwetcihikoiekw irikik e ici 
kackitaiekw kitci sokikapowiekw. Aric tatwaw kokwetcihikoiekwe, ki ka 
mirikowaw mackawisiwiniw kitci sokikapowiekw, acitc ke otci ocimoekw. 

14Ekoni wetci ititakok, nikwimesak e sakihitakok: atimikapowictamokw 
manitokanak e kicterimakaniwitcik. 

15Kit aimihitinawaw mitowi iriniwok ka miro mamitoneritakik. Tipaskonamokw 
kirawaw tipirawe e apitc ma mirwacinokwen ka iteian. 

16Mamitoneritamokw minicapo orakan ka apatak e komininaniwok, anihe wetci 
mikwetc itokw Kice Manito. E minikweikw minicapo anihe orakanik ka ici takok, 
mia peikon e mamweritakosiikw kirika Cecoc omikw e iteritakok. Peikon kaie e 
pakwepatokw pakwecikan tapickotc e mowokw, mia peikon e 
mamweritakosiikw kirika Cecoc owiaw e iteritakok. 

17Peikociw anahwe pakwecikan. Kirano tca, misawatc e mitcetiikw, mia peikw 
owiaw kit iteritakosinano, tapickotc e mowokw anahwe peikw pakwecikan. 

18Kanawapamakok Israël iriniwok. E mitcikik wiasiriw ka ki aiamihe 
pakitinikaterik mitcisowakanik, tarasak mamweritakosiwok kirika Kice 
Manitowa, ka otci icperimakaniwiritci neta anihe mitcisowakanik. 

19Anihe ka iteian, ni wi itwan ia “kicteritakon wias e aiamihe pakitinikatek 
manitokan otci,” kaie nit itwan ia “kicteritakosiw anahwe manitokan”? 

20Nama! Ni wi itwan, aniheriw ka ici pakitinakik iriniwok aka ka kiskerimatcik 
Kice Manitowa, mia peikon e cawerimatcik matci manitowa. Namaieriw Kice 
Manitowa ka cawerimatcik. Nama tca ni nataweriten kaie kirawaw kitci 
totamekw, kitci mamweritakosiekw kirika matci manitowok. 

21Nama ki ka ki minikwanawaw Teperitciketc orakanik, mekwata e minikweiekw 
matci manito orakanik. Nama tapickotc ki ka ki mitcisonawaw Teperitciketc 
omitcisowakanik kaie tca matci manitowok omitcisowakaniwak. 

22Kecpin ni totamokwe, ki ka kakweritamihano Teperitciketc. Kit iteritenawaw 
ia, kirawe ki mackawisinano patok wir? 

Kaskina e totamekw, ki ka natowi aitotenawaw kitci otci kicterimakaniwitc Kice 

Manito 

23Atita nta e taciekw itewok: “Kaskina kekocic ki pakitinikowinano kitci 
totamokw.” Nama aric kaskina mirwacin kitci totcikatek. Tapwe wirata, “Kaskina 
kekocic ki pakitinikowinano kitci totamokw,” nama aric kaskina mirwapatan 
kitci ki sokikapowitcik iriniwok e nosanehwatcik Cecoca. 

24Nama acteriw awik tepirak wir kitci mamitonerimitisotc, aric kaie wir kata 
mamitonerimew owitc iriniwa. 

25Ki pakitinikowinawaw kitci mitciekw arotc wias e icinakok ka atawaniwok 
atawewikamikok, aka soka kitci nanto kiskeritamekw e apitc otciparinokwen nte 
manitokanik. 

26Itasinatew meka Kice Manito Omasinahikanik: “Wir Teperitciketc ka tiperitak 
askiriw kirika kaskina e ici takonik.” Psaumes 24.1 

27Kecpin peikw awik aka ka tapwerimatc Cecoca e wicamitakw kitci nta 
mitcisoiekw omikiwamik, e iteiekw tca kitci icaiekw, matci ki ka ki mitcinawaw 
kaskina ke ici miritakw kitci mitciekw, aka soka kitci nanto kiskeritamekw e 
apitc otciparinokwen nte manitokanik. 

28Kecpin aric awik ititakwe: “Ohwe wias ki pakitinikatew manitokan otci,” aka 
mitciwokw ani e ititakw, e wi kicterimekw anahwe ka itetc, osam e ki 
wapatahiwetc e tapweritak aka e mirwacinik aniheriw e mitcinaniwonik. 

29Nama kit ititinawaw aka kitci mitciekw anihe wias kirawaw tipirawe otci, aric 
kirawe anahwe kiwitc iriniw kitci mamitonerimekw, wir e iteritak aka e 
mirwacinik kitci mitcinaniwonik. Pot awik kata kokwetcikemo, kitci itetc: 
“Kekwan ke otci ponitaian kekocic wa totaman, tepirak kotak awik e iteritak 
maratan? 

30Kecpin mikwetc e itak Kice Manito e ici mitcisoian, kekwan ke otci 
marerimikoian anihe otci ka ki mitcian?” 

31Kaskina e totamekw, e ici mitcisoiekw, e ici minikweiekw, ki ka natowi 
aitotenawaw kitci otci kicterimakaniwitc Kice Manito. 

32Ici pimatisikw aka kitci otci pakicikik kiwitc iriniwawok, misawatc cota 
iriniwok, kaie aka ka cota iriniwitcik, kekotc ka mawotcihitotcik kitci aiamihatcik 
e tapwerimatcik Kice Manitowa. 

33Itatisikw mia nin e itatisian: ni kotcitan kaskina kitci mireritamihakik niwitc 
iriniwok, kaskina e aitotaman. Nama ni natowi toten nin tepirak kitci miroparian, 
aric mitcet iriniwok kitci miroparitcik, kitci ki akwacimakaniwitcik. 

 1 Corinthe 11 

1Nosanehocikw, kotc nin e ici nosanehokw Krist. 

Ke itotiskaniwok mekwata e aiamihaniwok 

2Ki mirwatcimitinawaw mocak e mikawerimiekw, kirika e nosanetaiekw kotc ka 
ki ici kiskinohamatakok. 

3Aric ni nataweriten kitci nisitotamekw ohwe: Krist tiperimew kaskina iriniwa, 
kirika iriniw e nipowitc tiperimew otiskwema, peikon kaie wir Kice Manito 
tiperimew anihi Krist. 

4Kecpin tca iriniw e wikwekinake octikwan mekwata e aiamihatc aiamihe 
mikiwamik, kekotc mekwata e tipatatak tipatcimowiniw ka mirikotc Kice 
Manitowa, wapatahiwew aka e kicterimatc Krist, anihi ka tiperimikotc. 

5Minawatc wir iskwew e aiamihatc kekotc e witak tipatcimowiniw ka mirikotc 
Kice Manitowa kata wikwectikwanewew. Kecpin aka ni totake, wapatahiwew aka 
e kicterimatc onapema e mihikotc. Mia iskwew ka kackipasotc ke iteritakositc. 

6Kecpin iskwew aka e wikwekinak octikwan, matci peikon kata ki nta 
kickicamaw. Kecpin meka e waneritakonik iskwew e ki kickicamatc kekotc e 
kackipatak octikwan, acteriw mocak kitci apatcihatc mocwewa octikwanik 
mekwata e aiamihaniwonik. 

7Iriniw e aiamihatc aiamihe mikiwamik, wir nama acteriw kitci wikwenak 
octikwan. Ki icihiko meka Kice Manitowa ka kicerimihikotc mia wir kitci 
icinakositc, kirika kitci wapatahiwetc e kicteritakosiritci. Aric iskwew 
wapatahiwew e kicteritakosiritci onapema. 

8Kice Manito nama ki otci otapinamoskaniw iskwewa owiawirik kitci ki 
kicerimatc nictam iriniwa. Nitowatc ki otapinam oskaniw iriniwa owiawirik kitci 
ki kicerimatc iskwewa. 

9Iriniw nama ki otci kicerimakaniwiw iskwewa otci. Aric iskwew ki 
kicerimakaniwiw iriniwa otci. 

10Ekoni ke otci wikwectikwanewetc iskwew, kitci wapatahiwetc e nipowitc, e 
kicterimatc onapema. Kata tca naheritamok aceriwok. 

11Aric tapickotc e nosanehokw Teperitciketc, iskwew asperimototawew iriniwa 
kitci ki witcihikotc, kirika iriniw kaie wir asperimototawew iskwewa kitci 
witcihikotc. 

12Peikon Kice Manito ka ki apatcitatc oskaniw, nictam iriniwa owiawirik e ki 
otinak, kitci ki kicerimatc iskwewa, kaie wir iskwew ka pakitinak anotc kitci 
nitawikiritci iriniwa. Kirika wir Kice Manito kicerimatc kaskina awiriwa. 

13Kirawaw tipirawe tipaskonamokw e apitc mirwacinokwen iskwew aka kitci 
wikwectikwanewetc mekwata e pakoserimatc Kice Manitowa. 

14Kekatc kaskina awik iteritam e waneritakonik iriniw e kakanawarikwetc. Ekoni 
ka ici pe kiskinohamakoikw kitci ici pimatisiikw. 

15Iskwew aric kicteritakoniw e kakanawarikwetc. Ki mirakaniwiw meka kitci 
kakanawarikwetc, owirisis kitci nokonik octikwanik. 

16Aric kecpin awik iteritake kiapatc kitci aiarimotak aniheriw, tepirak kata 
kiskeritam ohweriw: ekoni mocak ka ici kiskinohamakeikw kirika ka ici 
nosanetatcik ka mawotcihitotcik kitci aiamihatcik e tapwerimatcik Cecoca. 

E nipekweiekw Teperitciketc otci 

17Ohwe minawatc ka wi witamatakok, nama ki mirwatcimitinawaw. Tatwaw e 
mawotcihitoekw kit itotiskaniwaw kirawe kitci arimipariekw, patoc kaie kitci 
mirerimoekw. 

18Ohwe nictam ni ki petakan e itwaniwok: e mawotcihitoekw, ki 
papikanitonawaw. Kekatc kaskina ni tapweten anihe ka itwaniwok. 

19Tapwe wirata actew kitci papikanitoekw, kitci ki kiskeritakositcik aniki neta e 
taciekw tapwe ka nosanehwatcik Cecoca. 

20Kecpin aric e mawotcihitoekw, namaiew ni mia kitci ki nipekweiekw 
Teperitciketc otci mikawi totawekw wetci totamekw. 

21Kotc e ickwa orapiekw mitcisowakanik tato nta e taciekw wewepitwaw kitci 
mitcik aniheriw wir tipirawe omitcimim. Atita tca kiapatc pakatewok, minawatc 
kotakihik mitcisowok kaie nicipewok aniheriw ka ki minikwetcik. 

22Kecpin e iteritamekwen kitci mitcisoiekw kirika kitci nta minikweiekw, ki ta 
tacikanawaw kimikiwamiwak. Nama ia ki kicterimawawok aniki ka 
mawotcihitotcik kitci aiamihatcik, e tapwerimatcik Kice Manitowa? Nama 
mirwacin ani e totamekw! Kit akatcihawawok aniki neta e taciekw ka 
kitimakisitcik. Tan ke ki ititakok? Tekaci nama ki ka ki mirwatcimitinawaw anihe 
otci! 

23Enkweriw meka ka ki kiskinohamawitc Teperitciketc, kaie tca nin ka ki 
kiskinohamatakok: Teperitciketc Cecoc, ka iti tipiskarik epwamoci 
pakiterimakaniwitc, ki otapinew pakwecikana. 

24Minawatc ka ickwa naskomatc Kice Manitowa, ki papakwepitew anihi 
pakwecikana, e itatc owitcewakana: “Enko ohwe niwiaw ka ki pakitinikatek 
kirawaw otci. Ekoni ke totamekw kitci mikawi totawiekw.” 

25Ka ickwa mitcisotcik, minawatc ki otapinam peikwo orakan minicaporiw, 
kiapatc tca e itetc: “Enko ohwe orakan ke otci kiskeritakok Kice Manito ocki 
otacotamakewin. Tapwe kata otcitciparin ickwa macikowike nimikw, nipoane. 
Tatwaw minikweiekwe anihe, ekoni ke totamekw kitci mikawi totawiekw.” 

26Tapwe ni, tatwaw e mowekw anahwe pakwecikan kaie tatwaw e minikweiekw 
anihe minicapo, ki wapatahiwanawaw e ki nipotc Teperitciketc, nac minawatc 
takocike. 

27Kecpin tca awik e mowatc anihi pakwecikana kekotc ma e minikwetc 
minicaporiw, aric e itotisketc aka e kicterimatc Teperitcikeritci, pactatiw, e ki 
papirotak Cecoca owiawiriw kaie omikoriw. 

28Acteriw tca tato awik wewerita kitci mamitoneritak wir tipirawe e itotisketc, 
epwamoci mowatc anihi pakwecikana kaie epwamoci minikwetc aniheriw 
minicaporiw. 

29Kecpin meka e mowatc pakwecikana kaie e minikwetc minicaporiw, aka tapwe 
e kicteritak enkweriw Teperitcikeritci owiawiriw, kata tipaskonakaniwiw anihe 
otci. 

30Ekoni wetci mitcet nta e taciekw e akositcik, atita nama mackawisiwok, mitcet 
kaie ki nipowok. 

31Kecpin tca wewerita iti mamitoneritamokwe kirano tipirawe, nama kata 
otcitciparin kitci tipaskonitokw Kice Manito. 

32Aric Teperitciketc ki tipaskonikono kirika ki sikiskimikono aka kaie kirano kitci 
anwerimikoikw, apitc anwerimakaniwitcik iriniwok ka nosanetatcik matci 
meskanariw ota askik. 

33Mawotcihitoekwe tca tapickotc kitci nipekweiekw Teperitciketc otci, 
niwitcicanak, ki ka pehitonawaw tapickotc kaskina e taciekw kitci ickwa 
aikeiekw. 

34Kecpin awik e pakatetc, kirawe kata miroparinipan patima kitci mitcisotc 
omikiwamik epwamoci pe icatc, aka wiec kitci isparinik mekwata e 
mawotcihitoekw, aka tca kitci kiciwahekw Teperitciketc. Minawatc pe 
natawapamitakoke kotak kiapatc kekocic ki ka arimotamatinawaw. 

 1 Corinthe 12 

Miro Manito ocaweritcikewin 

1Ohwe minawatc ni ka aiarimoten, e ici caweritciketc Miro Manito. Niwitcicanak, 
ni nataweriten kitci kiskeritamekw tan tapwe e icinakonik. 

2Ki kiskeritenawaw, epwamoci kiskerimekw Cecoc, notc e ki paskewirikoekw 
kitci nosanetawekw manitokanak aka wiec ke ki itetcik. 

3Ekoni tca wetci nataweritaman otcitakotc kitci kiskeritamekw ohwe: nama awik 
kata ki marerimew Cecoca, mekwata e tiperimikotc Miro Manitowa. Nama kaie 
awik kata ki itew: “Cecoc enko ani anahwe Teperitciketc,” kecpin aka e 
tiperimikotc Miro Manitowa. 

4Mitceno ka ici cawerimikoikw, papitoc kitci ici kackitaikw, peikociw aric Miro 
Manito ka ici caweritciketc. 

5Mitceno ka ici atoskectawokw Teperitciketc, papitoc e aitotamokw, peikociw 
aric Teperitciketc ka atoskectawokw. 

6Papitoc icinakon ka ici mirikowiikw kitci totamokw, peikociw aric Kice Manito 
kaskina wiec ka ici cawerimatc iriniwa kitci ici kackitaritci otamirowiniw. 

7Tato nta e taciikw ki mirikowinano caweritcikan, e witci tacikemitokw Miro 
Manito, kaskina tca awik kitci witcihakaniwitc. 

8Matci peikw awik miriko Miro Manitowa kitci tipatcimotc miro 
mitoneritcikaniw. Minawatc kotak awik miriko anihi peikonok Miro Manitowa 
kitci kiskeritak kekociciriw e ki mirakaniwitc kitci arimotak. 

9Kiapatc kotak awik miriko Miro Manitowa kaketin kirawe kitci ki 
asperimototawatc Kice Manitowa. Minawatc kotak kiapatc miriko 
mackawisiwiniw kitci ki matci kikehatc ka akosiritci. Enko anahwe peikonok 
Miro Manito, peikociw meka tepirak. 

10Minawatc kotak kiapatc miriko Miro Manitowa mackawisiwiniw kitci ki mata 
kackitatcik, kotak tca kitci ki tipatcimotc tipatcimowiniw e mirikotc Kice 
Manitowa. Minawatc kiapatc kotak mirakaniwiw kitci kackitatc kitci nisitowinak 
tan pitoc Miro Manitowa e ici witcihiweritci kirika matci manitowa e ici 
wikotcitaritci. Atita kiapatc kotakihik mirakaniwiwok kitci arimwetcik kotakeriw 
arimwewiniw aka ka kiskeritakonik. Kotak tca mirakaniwiw kitci kackitatc kitci 
itectamaketc aniheriw ickotok ka ki ici arimwaniwonik. 

11Enko anahwe peikonok Miro Manito kaskina aniheriw ka ici mackawisihiwetc 
ka ici otamirotc. Papitoc ici cawerimew tato iriniwa, kotc e ici nataweritak. 

Ki peikocinano, misawatc papitoc e airapatisiikw 

12Ki kiskeritenawaw e icinakonik awik owiaw. Peikonok anahwe, mitceniw aric 
ka airapatcitatc, papitoc e airapatanik. Ekoni peikon e icinakok kirano kaskina 
tapickotc e mamweritakosiikw kirika Krist. 

13Kaskina e taciikw — misawatc e cota iriniwiikw kekotc aka e cota iriniwiikw, e 
arotakaniwiikw kekotc aka e arotakaniwiikw — kaskina ki ki sikahatasonano 
mia peikw owiaw, Cecoc Krist owiaw kitci icinakosiikw, anahwe peikonok Miro 
Manito e ki itotiskeritci kitci icinakonik. Kirika anahwe Miro Manito e peikociritci 
ki ki mirikowinano kitci witci tacikemitokw. 

14Peikociniw awik owiaw, mitceniw aric papitoc e airapatanik. 

15Kecpin osit e arimwemakanik, e itetc: “Namaiew ni nin otcitci, nama tca ni 
tiperimikon owiaw,” peikon tapwe mirwapataniw owiawik. 

16Kecpin kaie otokai e arimwemakanik, e itetc: “Namaiew ni nin ockicikw, nama 
tca ni tiperimikon owiaw,” peikon tapwe mirwapataniw owiawik. 

17Kecpin tepirak ockicikw ki owiawiwonik awik, nama kata ki petamopan. 
Kekotc ma kecpin tepirak ki otokawok, nama kata takonipan ke ki otci 
petcimatikespan. 

18Aric wir Kice Manito ki actomowew kitci icinakonik owiawiriw iriniwa, kotc ka 
ki ici nataweritak, papitoc kitci airapatanik kaskina e tatinik, aniheriw ka ki 
iteritak kitci takonik. 

19Kecpin kaskina tapickotc ki icinakoniw e ici takonik owiawik awik, nama kata 
owiawiw! 

20Tapwe wirata mitceniw ka irapatcitakaniwonik e ici takonik owiawik awik, 
misawatc e peikocinik owiaw. 

21Nama tca kata ki arimwemakaniw ockicikw, kitci itatc otcitci: “Nama orina wiec 
ki ka irapatcihitin!” Kirika octikwan, kecpin e arimwemakanik, nama kata ki itew 
osit: “Nama wiec ki ka irapatcihitin!” 

22Nitowatc, aniheriw ka ici takonik owiak atita pot ka iteritamawakwen “nama 
kictapatan anihe,” enkweriw kirawe ka kictapatanik kitci otci 
pimatisiwakaniwonik. 

23Anihi ka takoki kiwiawinak aka ko orina ka kicteritcikateki, enko anihi kirawe 
ka nakataweritamokw. Kaie anihi aka tapwe ka mirwinakoki, enko anihe kirawe 
ka nanakatcitaikw. 

24Nama aric tatakatc kata micta nanakatcitakaniwono anihi ka nokoki. Wir meka 
Kice Manito ka ki kiceritak kiwiawinariw, ki ki mirikono kirawe kitci 
nakatcitaikw anihi ka irapatcitaikw, aka ko orina ka kicteritcikateki. 

25Nama tca papikanitonaniwon kiwiawinak, aric kaskina e taciikw, papeikw e 
airapatisiikw, tapickotc kitci nakatawerimitoikw. 

26Matci kecpin wiec e akosiikw kiwiawinak, kaskina e itikitiikw ki kiskeritenano 
e akosiikw. Kecpin kaie e mirwatcikatek wiec e takok kiwiawinak, kaskina e 
itikitiikw ki mireritenano. 

27Enko ohwe ka wi iteian. Kirawaw kaskina ka tapwerimekw Krist, owiaw kit 
iteritakosinawaw, kirika tato nta e taciekw papitoc airapatisiw neta owiawik. 

28Ekoni peikon e icinakonik iriniwok otci ka mawotcihitotcik kitci aiamihatcik e 
tapwerimatcik Cecoca, kotc ka ki ici orapamatc Kice Manito: nictam aniki Cecoc 
otarotakana ka iteritakositcik, minawatc aniki ka nikan tipatcimotcik Kice 
Manitowa otci, minawatc aniki ka kiskinohamaketcik. Minawatc tawok ka 
mirikotcik Kice Manitowa kitci mata kackitatcik. Kotakihik mirakaniwiwok kitci 
ki matci kikehatcik ka akosiritci, kotakihik kaie mirakaniwiwok caweritcikaniw 
kitci witcihatcik owitc iriniwawa, kotakihik kaie kitci nikaniwitcik. Kotakihik 
kiapatc mirakaniwiwok kitci arimwetcik kotakeriw arimwewiniw aka ka 
kiskeritakonik. 

29Nama ni kaskina iteritakosiwok Cecoc otarotakana. Nama kaie kaskina 
mirakaniwiwok kitci nikan tipatcimotcik Kice Manitowa otci, nama kaie kaskina 
kitci kiskinohamaketcik. Nama kaskina mirakaniwiwok kitci mata kackitatcik, 

30kekotc ma kitci kikehatcik ka akosiritci, kekotc kitci arimwetcik kotakeriw 
arimwewiniw aka ka kiskeritakonik, kekotc ma kitci itectamaketcik aniheriw. 

31Aric kaketin pasoweritamokw kitci mirikoiekw ka mawotci kicteritakoki kitci 
ici kackitaiekw. Minawatc ki ka wapatahitinawaw meskanaw ka mawotci 
kictapatak. 

 1 Corinthe 13 

Sakihitowin 

1Misawatc kackitaiane kitci arimweian kaskina arimwewina e ici arimwetcik 
iriniwok ota askik, kaie aceriwok otarimwewiniwaw, kecpin aric aka e sakihak 
niwitc iriniw, nama wiec irapatan nitarimwewin, mia tarasak e 
wectatawaskiparik kekotc mia tarasak tewehikan e kiceapiskowakaniwitc e 
ititakok. 

2Misawatc e cawerimisk Kice Manito kitci ki tipatatamwak otipatcimowin, kaie 
kaskina e miro nisitotaman kekocic aka moci ka ki otci kiskeritamihiwetc Kice 
Manito, kaie ke kaskina kekocic e kiskeritaman, misawatc kaie e apitc 
tapweritaman kitci ki akitenaman matina, tekaci nama wiec nit irapatisin, kecpin 
aka e takok sakihiwewin nitehik. 

3Misawatc mirakawe ka kitimakisitcik kaskina ka ici tataman, kirika 
pakiterimitisoane kitci ickwasokoian, kecpin aric aka e takok sakihiwewin 
nitehik, nama wiec nit irapatcitan. 

4Awik e sakihiwetc ciciperitam kaie mirotehew. Nama asawakeritam, nama 
osami mirwatcimitiso, nama kaie sasekaw. 

5Awik e sakihiwetc nama kekociciriw totam e waneritakonik. Nama tepirak 
mamitonerimitiso. Nama wipatc kiciwasiw. Nama kaie pameritam irikik ka ki 
matci totawakaniwitc. 

6Nama mireritam e wapatak ka maratanik e totcikaterik. Mireritam tepirak e 
wapatak tapwewiniw e nosanetakaniwonik. 

7Mocak ponerimew awiriw e matci totakotc, mocak asperimototawew, mocak 
asperimo kitci miropariritci, kaie mocak ciciperimew. 

8Nama wiskat ickwaparin sakihitowin. Aric kata ickwaparin e tipatcimonaniwok 
Kice Manito otci. Kata ponitawok iriniwok e kackitatcik kitci arimwetcik 
kotakeriw arimwewiniw aka ka kiskeritakonik. Kaie kaskina kata ickwaparin 
kiskeritamowin. 

9Nama meka kaskina ki kiskeritenano, kaie nama kaskina ki kackitanano kitci 
tipatcimoikw Kice Manito otci. 

10Nikotin aric takociparike mirwasiwin, ekoni ke ici poniparik kaskina aka moci 
mia ka icinakok. 

11Ka pe awaciwian nit arimwatai mia awacic e ici arimwetc, ni mamitoneritetai 
mia awacic e ici mamitoneritak, kaie nit ici nisitotetai kekocic mia awacic e ici 
nisitotak. Aric ka iti kiceatisian, kaskina anihe ni ki pakiteriten mia awacic e 
iteritamapan. 

12Anotc mekwata nama ki miro wapatenano, tarasak e kanawapamitisoikw kete 
wapamowinik. Nikotin aric ki ka wapatenano mia e icinakok. Anotc mekwata 
memantcic tepirak ni kiskeriten. Aric ani apitc aci kaskina ni ka capo kiskeriten, 
mia wir tipirawe Kice Manito tekaci e capo kiskerimitc. 

13Nictino kekocic kakike ke takoki: tapwetamowin, asperimowin acitc 
sakihitowin. Anihe aric ka mawotci kicteritakok nta e nictiki, enko ni sakihitowin. 

 1 Corinthe 14 

Kiapatc e arimotcikaterik Miro Manito ocaweritcikan 

1Mantokasokw tca e natowi totamekw kitci sakihekokw kiwitc iriniwaw. 
Pasoweritamokw kaie Miro Manito e pakitinak ocaweritcikana, picicikw anihe 
kitci kackitaiekw kitci tipatcimoekw Kice Manito otipatcimowin. 

2Anahwe meka e arimwetc kotakeriw arimwewiniw aka ka kiskeritakonik, 
aimihew Kice Manitowa. Namaieriw ni iriniwa ka aimihatc. Nama meka 
nisitotamok iriniwok. Miro Manitowa miriko mackawisiwiniw kitci witak 
tapwewiniw aka ka kiskeritcikaterik. 

3Anahwe aric ka tipatatak tipatcimowiniw Kice Manitowa e ki mirikotc, aimihew 
iriniwa kitci nisitotakotc, e wi witcihatc kitci mirokiritci otasperimowiniwarik, 
kitci sokiteheritci, kaie kitci kakisomatc. 

4Anahwe ka arimwetc kotakeriw arimwewiniw aka ka kiskeritakonik, tepirak 
wir tipirawe witcihitiso kitci sokikapowitc otasperimowinik, anahwe aric ka 
tipatatak tipatcimowiniw Kice Manito ka otciparinik, witcihew kaskina iriniwa ka 
mawotcihitoritci kitci aiamiharitci e tapwerimaritci Cecoca kirawe kitci 
sokikapowiritci otasperimowiniwarik. 

5Ni nataweriten tato nta e taciekw kitci ki arimweiekw kotak arimwewina aka ka 
kiskeritakok, kirawe aric ni nataweriten kitci mirikoiekw kitci ki tipatatamekw 
tipatcimowin Kice Manitok e otciparik, kitci nisitotakik aniki iriniwok e 
aimihekok. Anahwe ka tipatatak aniheriw tipatcimowiniw e nisitotcikaterik 
kirawe miro mirwapatisiw patok anahwe ka arimwetc kotakeriw arimwewiniw 
aka ka nisitotakonik, patoc e tatc awik kitci kackitatc e witak wa itemakanik, 
kaskina tca ka mawotcihitoritci kitci aiamihatcik e tapwerimatcik Cecoca kitci 
nisitotakik, kitci ki sokikapowitcik otasperimowiniwak. 

6Niwitcicanak, ki kokwetcimitinawaw: minawatc pe natawapamitakoke, kecpin 
arimweiane kotak arimwewin aka ka kiskeritamekw, orina ia ki ka 
witcihitinawaw? Nama ketcinatc, patoc witamatakoke kekociciriw Kice Manito 
ka ki ici wapatahitc, kekotc ma witcihekwe kitci kiskeritamekw kekocic, kekotc 
ma witamatakoke tipatcimowiniw e ki miritc Kice Manito, kaie 
kiskinohamatakoke kekocic. 

7Mamitoneritamokw kweckoctatcikan kekotc pwapwapikepitcikan. Kecpin aka 
wewerita e potatcikatek kweckoctatcikan kekotc ma kecpin aka wewerita e 
metowaniwok pwapwapikepitcikan, nama awik kata nisitotam wa ici 
metowaniwonik. 

8Peikon ani e natoparinaniwok, kecpin aka wewerita e kweckoctatcikaniwok 
kitci mirotakok, kata kiskeritamok ia cimakanicak kitci nisawitcik aci kitci icatcik 
ke ici natoparitcik? 

9Peikon e icinakok kirawaw otci. Kecpin e arimweiekw kotak arimwewina aka ka 
kiskeritakok, kata nisitotam ia awik e iteiekw? Mia e matceactak ke isparik! 

10Mitcen arimwewina papitoc e ici arimwetcik iriniwok ota askik, kaskina 
papeikw e nisitotakik aniki iriniwok ka ici arimwetcik. 

11Kecpin aric peikw e aimihitc, e ici arimwetc aka e nisitotowak, mantew ni ka 
iterimaw. Peikon kaie wir anahwe, mantew ni ka iterimikw. 

12Peikon kaie kirawaw, e pasoweritamekw Miro Manito otcitakotc kitci miritakw 
ocaweritcikan, ki ta nataweritenawaw anihi caweritcikana mawotci ke 
witcihiwemakaki kaskina iriniwok ka mawotcihitotcik kitci aiamihatcik e 
tapwerimatcik Cecoca. 

13Anahwe tca aci ka ki mirakaniwitc caweritcikaniw kitci arimwetc kotakeriw 
arimwewiniw aka ka kiskeritakonik, kata nataweritamawew Kice Manitowa kitci 
mirakaniwitc kaie caweritcikaniw kitci ki witak wa itemakanik aniheriw ka ki 
itetc. 

14Kecpin meka nin e aiamihaian, kotak arimwewina e apatcitaian aka ka 
kiskeritakok, nitcitcakocik nit aiamihan, nama aric nimitoneritcikanik ni 
nisitoten anihe ka iteian. 

15Tan tca ke ki totaman? Ni ka aiamihan nitcitcakoc kaie tca nimitoneritcikan 
kitci apatcitaian. Ni ka nakamon nitcitcakoc kaie tca nimitoneritcikan kitci 
apatcitain. 

16Minawatc tca kir, kecpin e naskomatc Kice Manito tepirak kitcitcakocik, kotak 
arimwewina e apatcitain aka ka kiskeritakok, iriniwok neta ka taciketcik e 
mawotcihitonaniwonik aka ka nisitotakik aniheriw ka itotiskewotc, nama 
wirawatc kata ki itewok “Kekora ki iki” e ickwa aiamihawotc, nama meka kata 
nisitotamok e itewotc. 

17Misawatc e mirotakok kitaiamihewin, nama ki witcihawok aniki kotakihik 
iriniwok. 

18Ni naskomaw Kice Manito e ki miritc kirawe kitci arimwewak kotaki 
arimwewina aka ka kiskeritakoki patok kirawaw e ki mirikoiekw. 

19Aric e mawotcihitoikw kitci aiamihaikw kirano ka tapwerimokw Cecoc, kirawe 
ni mireriten kitci nisitotakosian, misawatc tepirak niaran itewin e iteian, kitci ki 
nisitotakik iriniwok e kiskinohamawakik, patok kitci aimihakik mitcet itewina 
kitci apatcitaiak, e arimweian kotak arimwewin aka ka nisitotakok. 

20Niwitcicanak, aka ici mitoneritamokw mitowi awacak. Mitowi irinik ici 
mitoneritamokw. Aric pactatowinik itekera, mitowi awacak aka ka kiskeritakik 
kitci pactatitcik ke totamekw. 

21Enko ohweriw ka itemakanik Kice Manito Omasinahikan: “‘Ni ka pe 
iciticohwawok iriniwok kotakeriw arimwewiniw e arimwetcik kitci pe nta 
aimihatcik nitirinima nin otci,’ itew Teperitciketc. ‘Mantewok ni ka 
iciticohwawok kitci nta witakik nitipatcimowiniw. Nama aric ni ka wi natotakok 
nitirinimak e itakik.’” Ésaïe 28.11-12 

22Kecpin tca awik e cawerimakaniwitc kitci arimwetc kotakeriw arimwewiniw 
aka ka kiskeritakonik, iriniwok aka ka tapwerimatcik Cecoca kata otci 
wapatamok Kice Manitowa omackawisiwiniw. Namaiew ni aric iriniwok otci aci 
ka tapwerimatcik Cecoca. Minawatc kecpin e cawerimakaniwitc awik kitci 
tipatatak tipatcimowiniw Kice Manitok e otciparinik, iriniwok aci ka 
tapwerimatcik Cecoca kata otci witcihakaniwiwok. Nama aric nte icinakoniw 
wirawaw otci aniki aka ka tapwerimatcik Cecoca. 

23Kecpin mekwata e mawotcihitoikw kitci aiamihaiekw kirawaw ka 
tapwerimekw Cecoc, kaskina nta e taciekw e iti arimwetc kotakeriw 
arimwewiniw aka ka kiskeritakonik, iriniwok tca aka ka kiskeritakik ka isparinik 
kekotc ma aka ka tapwerimatcik Cecoca e pe pitaketcik neta e ici tacikeiekw, ki 
ka iterimikowawok “kiwockwatisiwok.” 

24Kecpin aric kaskina e taciekw iti tipatatamekwe tipatcimowin Kice Manito ka ki 
miritakw, arimwewiniw e apatcitaiekw kitci nisitotakoiekw, e pe tca pitaketc 
iriniw aka ka tapwerimatc Cecoca kekotc ma aka ka kiskeritakik ka isparinik, 
kata otci kiskeritam e ki pactatitc. Kata cakotciteheckako aniheriw ka ki ici petak. 

25Kata wapatahakaniwiw ka maratanik ka ki kanaweritak otehik. Kata tca 
nipisko kitci kicterimatc Kice Manitowa, kitci itetc: “Tapwe Kice Manito ki witci 
tacikemikono!” 

Wewerita kitci itotiskeiekw e mawotcihitoekw kitci aiamihaiekw 

26Niwitcicanak, tan tca ke ici nisitotamekw? Apitc e mawotcihitoekw kitci 
aiamihaiekw, peikw nta e taciekw kata nakamo, minawatc kotak kata 
kiskinohamakew, minawatc kiapatc kotak kata witam ka ki ici wapatahahikotc 
Kice Manitowa, minawatc kotak kata witam tipatcimowiniw kotakeriw 
arimwewiniw kitci apatcitatc aka ka kiskeritakonik, minawatc kotakihi kiapatc 
kata itectamakeriw ka aitetc. Kaskina anihe kata totcikatew kitci 
witcihakaniwitcik kitci sokikapowitcik otasperimowiniwak kaskina ka 
mawotcihitotcik kitci aiamihatcik e tapwerimatcik Cecoca. 

27Kecpin e iti arimwaniwok kotak arimwewina aka ka kiskeritakoki, tepirak nicw 
kekotc nicto kata totamok, papeikw kitci aiarimwetcik, kaie peikw awik e 
itectamaketc e itwaniwonik. 

28Kecpin aka e takwen awik e kackitatc kitci itectamaketc, aniki ka 
nataweritakwapan kitci arimwetcik kotakeriw arimwewiniw kitci apatcitatcik, 
nama kata arimwewok kitci petakositcik e mawotcihitonaniwonik. Tepirak 
otehiwak kata mamitoneritamok e aimihatcik Kice Manitowa. 

29Aniki aric ka mirakaniwitcik kitci tipatatakik Kice Manito otipatcimowiniw, 
tepirak nicw kekotc nicto iriniwok kata arimwewok mekwata e 
mawotcihitonaniwonik. Kaskina kotakihik kata natotamok e itwaniwonik kitci 
wikokwe nisitotakik e apitc ma mia itwaniwonikwen. 

30Kecpin Kice Manito mirate kekociciriw ani peikw e taciekw kitci iteritci, 
anahwe iriniw mekwata ka taci arimwetc kata ponitaw, anahwe tca kotak kitci 
arimotak ka ici cawerimikotc Kice Manitowa. 

31Kaskina tca ki ka ki witenawaw aniheriw tipatcimowiniw ke ici miritakw Kice 
Manito, kecpin papeikw witamekwe, kaskina kitci ki nisitotakik kaie kitci ki 
sokimakaniwitcik. 

32Aniki ka nikan tipatcimotcik aniheriw tipatcimowiniw kata kackitawok kitci 
miro irapatcitatcik anahweriw caweritcikaniw ka ki ici cawerimakaniwitcik. 

33Nama meka nataweritam Kice Manito arotc kitci ici pimatisinaniwonik, aric ma 
nataweritam pekateritamowinik kitci ici pimatisinaniwonik. Mekwata e 
mawotcihitonaniwonik kitci aiamihaniwonik aniki ka tapwerimatcik Cecoca, 

34nama kata arimwewok iskwewok. Nama pakitinakaniwiwok kitci arimwetcik 
ka ici aiamihaniwonik. Kata pakiterimitisowok kitci natotakik, kotc e itacterik 
Kice Manito otirakonikewin kitci totakik. 

35Kecpin aka e nisitotak kekociciriw iskwew, kata peho kitci takocik omikiwamik 
kitci kokwetcimatc onapema. Waneritakoniw iskwew kitci arimwetc mekwata e 
mawotcihitonaniwonik kitci aiamihaniwonik. 

36Kirawaw ia ka ki otci kitciparinik e tipatcimonaniwonik Kice Manito? Kirawaw 
ia ni kaie tepirak ka ki pe otitikoekw? 

37Kecpin peikw nta e taciekw ka iteritamokwen “ni ki mirikowin kitci 
tipatcimoan Kice Manito otci,” kekotc e iteritamokwen “Miro Manito ni ki 
cawerimikw ohweriw caweritcikaniw,” acteriw kitci nisitotak Teperitciketc 
otirakonikewin ohweriw ka pe masinahaman. 

38Kecpin aric aka wi kiskeritake, nama acteriw kitci pamitowakaniwitc. 

39Ekoni wetci iteian, niwitcicanak, nataweritamokw kaskina e irikokoteheiekw 
kitci cawerimikoiekw kitci tipatcimoekw tipatcimowin ke miritakw Kice Manito. 
Kaie aka otcihakw kiwitc iriniwaw kitci arimwetc kotakeriw arimwewiniw aka e 
kiskeritakonik. 

40Wewerita totamokw kaskina kekocic e mawotcihitoekw kitci aiamihaiekw, aka 
arotcikotc kitci totamekw. 

 1 Corinthe 15 

Cecoc ka apitcipatc 

1Niwitcicanak, ki wi mikwasimitinawaw anihe Mirwatcimowin ka ki 
witamatakok, ka ki otapinamekw kitci tapweritamekw, aci kaketin ka 
asperimoekw. 

2Enko anihe ka otci akwacimikowiekw, kecpin e irikokoteheiekw 
kanaweritamekwe anihe ka ki ici kiskinohamatakok. Kecpin aric 
pakiteritamekwe, ceckwat ki ki otapinenawaw. 

3Aci ki ki kiskinohamatinawaw ohwe tipatcimowin ka mawotci kicteritakok, 
anihe nin tipirawe ka ki pe otitakoian: Cecoc Krist ki nipo kitci ki kasihamakoikw 
kipactatowinino, kotc e itasinaterik Kice Manito Omasinahikan kitci pe isparinik. 

4Ki nta nahikowakaniwiw matikowocik. Ka ickwa nicto kickokarik ki apitcipaw, 
kotc e itasinaterik Kice Manito Omasinahikan kitci pe isparinik. 

5Ka ickwa apitcipatc Cecoc, ki totam kitci wapamikotc Piena acitc kotakihi e 
mitato acitc niciritci otarotakana. 

6Minawatc kiapatc niaranaw mitato mitana awocamec iriniwok ka tapwerimatcik 
keskat tapickotc ki wapamewok. Kiapatc mitcetiwok aniki e pimatisitcik, aric 
atita ki nipowok. 

7Minawatc ki totam Cecoc kitci wapamikotc Caka, minawatc kaskina otarotakana. 

8Ka ickwa kaskina wapamikotc Cecoc otarotakana, ki totam kaie nin kitci ki 
wapamak, tarasak mia awacic pwacta e nitawikitc e iteritakosiapan, aka awik e ki 
otci iterimitc. 

9E tacitcik Cecoc otarotakana, nin mawotci nama ni kicteritakosin. Nama wawatc 
ni tipi iteritakosin kitci icinikatikoian Cecoc otarotakana, osam e ki nekatcihakik 
iriniwok ka nosanehwatcik Kice Manitowa. 

10Aric peikon Kice Manito ni ki cawerimikw omirotehewin ani kitci iteritakosian. 
Nama ceckwat ni ki otci ici cawerimikw omirotehewin. Nitowatc kirawe kaketin 
ni ki otamiron patok kaskina kotakihik Cecoc otarotakana. Aric namaiew tapwe 
nin ka ki ici otamiroan. Wir Kice Manito omirotehewin ka ki pitciteheckakoan ka 
itotiskemakanik wetci ici kackitaian kitci atoskectawak. 

11Enko tca anihe tipatcimowin ka ici tipatatamak, misawatc nin tipirawe e ki pa 
tipatcimowanen kekotc ma kotakihik Cecoc owitcewakana e ki pa 
tipatcimowakwen. Enko ohwe ka ki ici tapweritamekw. 

Kaie kirano ki ka apitcipanano 

12Ni tipatcimonan tca Krist e ki apitcipatc. Kekwan tca wetci itetcik atita neta e 
taciekw: “Ka nipotcik nama kata apitcipawok”? 

13Kecpin tapwe aniheriw ka itetcik, Cecoc Krist kaie wir nama ki otci apitcipatike. 

14Kecpin tca aka ki otci apitcipakwen Cecoc, nama wiec kata irapatanopan kitci 
tipatcimoak. Kaie kirawaw nama wiec kata irapatanopan kitci tapweritamekw. 

15Kecpin aka ki otci apitcipakwen Cecoc, ni kiraskinanatake Kice Manito e ici 
arimomakitc, osam e ki iteikw e ki apitcipahatc Cecoca. Nama aric ki otci 
apitcipahew kecpin tapwe aka kitci apitcipatcik ka nipotcik. 

16Kecpin meka aka e apitcipatcik iriniwok ka nipotcik, kaie wir Cecoc nama ki 
otci apitcipaw. 

17Kecpin tca aka ki otci apitcipakwen Cecoc, ceckwat ki tapwerimawaw kirika 
nama moci ki ki otci kasihamakowinawaw kipactatowiniwaw. 

18Aniki tca ka ki tapwerimatcik Cecoca aci ka nipotcik, aci oniciniwok, kecpin aka 
tapwe ki otci apitcipakwen Cecoc. 

19Kecpin asperimototawokwe Krist tepirak ota askik, aka tca e asperimoikw kitci 
kakike pimatisiikw, kirawe ki kitimakisinano patok kaskina kotakihik iriniwok. 

20Aric tapwe ni ki apitcipaw Cecoc. Ekoni wetci kiskeritamokw kaie wirawaw 
kitci apitcipatcik kaskina ka ki nipotcik ka ki tapwerimatcik Cecoca. 

21Peikw meka iriniw ka ki totak, ekoni wetci ki iti isparinik kaskina awiriwa kitci 
niporitci. Peikon tca kotak iriniw ka ki totak, ekoni wetci ki iti isparinik kitci 
apitciparitci iriniwa. 

22Kaskina iriniwok Adamik ki pe otapikeciniwok, ekoni wetci nipotcik, mitowi 
wir. Peikon tca kaie aniki kaskina ka tapwerimatcik Cecoca kata koski 
pimatisiwok mitowi wir. 

23Aric aiackotc isparin: Cecoc Krist wirctam ki apitcipaw; minawatc kaskina 
otirinima kata apitcipariwa, apitc koski takocike. 

24Ekoni ke iti ponaskiwok. Krist kata cakotcitaw kaskina okimawiniw, kaskina 
tiperitamowiniw, acitc kaskina mackawisiwiniw. Minawatc kata kiwe mirew 
Kotawinowa Kice Manitowa Okimawiniw wir kitci mitaritci kaskina kekociciriw. 

25Acteriw meka Krist kitci tiperitciketc, nac kitci cakotcihatc Kice Manito 
anahweriw kaskina ka cikerimikotc, tekaci kitci tiperimatc. 

26Aniheriw ka cikerimikotc mamitcitc ke cakotcitatc, enkweriw nipowiniw. 

27Masinatew meka Kice Manito Omasinahikanik, e itemakak: “Kice Manito ki 
mirew kaskina kitci tiperitamiritci.” Psaumes 8.7(6) Wewerita aric nisitotakon 
anihe e itemakak, “kaskina kitci tiperitamiritci,” nama arimomakaniwiw Kice 
Manito neta kitci tiperimakaniwitc. Wir meka kaskina ka ki miratc Krist Cecoca 
kitci tiperitcitamiritci. 

28Apitc tca otcitciparinike Krist kaskina kekociciriw kitci tiperitak, wir tipirawe 
kata pakiterimitiso aci tekaci kitci tiperimikotc Otawiwa, wir meka kaskina 
kekociciriw ka ki mirikotc. Ekoni ke otcitciparinik mia kitci icinakonik, kaskina 
kekociciriw tekaci kitci tiperitak Kice Manito. 

29Mamitonerimakok aniki ka sikahatasotcik iriniwa ka ki niporitci otci. Kecpin 
tapwe aniheriw ka itetcik atita iriniwok “awik e ickwa nipotc nama awocamec 
koski pimatisiw,” kekwariw wetci sikahatasotcik anahweriw ka niporitci otci. 

30Kaie ninan tca, kecpin tapwe aka kitci apitcipatcik ka nipotcik, ni 
kiwockwatisinan e pa tipatcimoak Mirwatcimowin wiec e ici koctatikok. 

31Niwitcicanak, tato kickwa kekatc ni nakicken nipowin. Tapwe anihe ka 
witamatakok, peikon kaie tapwe e kicterimitakok, tapickotc e 
mamweritakosiekw kirika Ka Tiperimitokw Cecoc Krist. 

32Tan kata ki irapatanopan kitci nanakaskohikeian Éphèse otenak ka taciketcik e 
wi cakotcihitcik, mia awesisak e ki macikowitcik ka iteritaman, kecpin tepirak ki 
iteritaman mitowi iriniwok ka iteritamok ota askik? Kecpin tapwe ka nipotcik 
aka apitcipawakwen, kita totanano e itwaniwok: “Makocetan, kaie minikwetan! 
Wapake meka ki ka niponano!” Ésaïe 22.13 

33Aka wiecimitisokw! Tapwe ohwe ka itwaniwok: “Kecpin pa witcewekwe 
iriniwok ka matci itatisitcik, kaie kirawaw ki ka matci itatisinawaw.” 

34Wewerita mamitoneritamokw! Ponitakw e matci totamekw. Atita e taciekw 
nama moci kiskerimewok Kice Manitowa. Nit itwan ohwe kitci waneritamitakok. 

Ke icinakosiikw ickwa apitcipaikwe 

35Pot awik kata kokwetcikemo: “Tan e isparik kitci ki koski pimatisitcik ka 
nipotcik? Tan ke icinakoniki owiawiwa?” 

36Kiwockweritam! Mitowi ni e matce kitikaniwok okitamina, patoc kata 
nipomakan askik anihi okitamina, ocki kitikan kitci ki otci nitawikik. 

37Anihe ka matce kitikaniwok askik, tepirak ni okitamina, matci pot 
mirominockw kekotc ma kotak e icinakok okitamina. Namaiew ni anihe kitikan 
ka nipiciwok ka actakaniwok askik kitci matcekik! 

38Kice Manito meka icitaw aniheriw kitikaniw kitci matcekinik, kotc e iteritak 
kitci icinakonik. Wir kaie ka oreritak papitoc kitci icinakonik aniheriw kitikaniw 
ke nitawikinik, kotc e icinakonik aniheriw okitamina ka ki matce kitikaniwonik. 

39Kaskina ka pimatisitcik nama tapickotc kaskina icinakoniw owiawaw. 
Kiwiawino kirano e iriniwiikw, pitoc icinakon kaie tca awesisak, pitoc kaie 
wirawaw icinakoniw pirecicak, kaie peikon namesak. 

40Icpimik ka nokositcik e ici tatcik pitoc icinakosiwok kaie tca ota askik e ici 
takok. Pakan tca ici mirwinakoni kekocica icpimik ka ici takoki, pitoc ka ici 
mirwinakonik kekocica ota askik e ici takoki. Kaskina e ici mirwacik papitoc 
aicinakono. 

41Pitoc pisimw icinakosiw e mirwinakositc e wasiketc. Kaie tca tipiskaw pisimw 
mirwinakosiw kaie wir, pitoc e icinakositc. Atcikocak kaie wirawaw 
mirwinakosiwok, tato nta e tacitcik papitoc wasisowok. 

42Ekoni tca peikon ke icinakositcik aniki ke apitcipatcik. Iriniw e ickwa nipotc, e 
rikwakohikaterik owiaw, pakickaritiniw. Minawatc e apitcipatc, kakike 
pimatisiw. 

43E rikwakohikaterik awik owiaw, orina kitimakinakoniw kirika nama 
mackawisimakaniw. Aric apitcipate mia kata mirwinakoniw kaie kata 
mackawisimakaniw. 

44Apitc awik e nipotc, tepirak owiaw ka ici takonikipan ota askik ka ici 
rikwakohikaterik. Kotc tca apitcipate, kata mirakaniwiw ocki owiaw, Miro 
Manitowa ke pimatisihiweritci. Awik owiawiw ota askik; ocki owiaw kaie kata 
mirakaniwiw, Miro Manitowa ke pimatisihiweritci. 

45Ekoni e itactek Kice Manito Omasinahikanik, e itemakak: “Nictam 
iriniw Adam ki mirakaniwiw kitci ki pimatisitc.” Genèse 2.7 Aric Krist, 
“mamitcitc Adam” e iteritakositc, manitowiw ni, e pakitinak pimatisiwiniw. 

46Anihe anotc kiwiawino, namaiew ni anihe ke ki mirikoikw, Miro Manito ke 
pimatisihetc. Nictam takon kiwiawino ota askik, minawatc kotak ki 
mirikowinano Miro Manito ke pimatisihetc. 

47Anahwe nictam Adam ki mirakaniwiw pimatisiwiniw, acickiriw e ki 
totcikaterik ka kicerimakaniwitc, askik e ki otinikaterik. Aric anahwe tec “Adam,” 
Cecoc Krist, wakwek ki pe ototew. 

48Kaskina iriniwok ka pimatisitcik ota askik tapickotc icinakoniw owiawiwaw 
kirika nictam iriniw owiaw ka icinakonik, acickiriw e ki totcikaterik ka 
kicerimakaniwitc, askik e ki otinikaterik. Aric kaskina aniki ka tiperimikotcik 
anihi wakwek ka ki ototeritci, kata mirakaniwiwok kitci ocki owiawitcik, mia wir 
owiaw ke icinakonik. 

49Anotc aci e owiawiikw e iriniwiikw, mia anahwe iriniw Adam owiaw e 
icinakonik, acickiriw e ki totcikaterik ka kicerimakaniwitc. Peikon kaie nikotin 
kaie kirano ekoni ke icinakok kiwiawino, mia owiaw anihi wakwek ka ki 
ototeritci. 

50Enko ohwe ka wi iteian, niwitcicanak: nama awik kata ki pitakew Kice Manito 
Okimawinik kecpin kiapatc e takonik owiaw e wiasiwimakanik kaie omikw. 
Aniheriw nikotin ke pakickaritinik nama kata ki pitakemakaniw neta aka wiskat 
ke ki ici pakickaritik kekocic. 

51Aci ki ka witamatinawaw kekocic aka wiskat e ki otci kiskeritcikatek. Nama 
kaskina ki ka niponano, ki ka aric pitoc icinakosinano. 

52Wiskata, pitoc ki ka iti icinakosinano, mia peikon kitci pe isparik mekwata e 
pisikapiikw. Mamitcitc petakoke kweckoctatcikan, iriniwok aci ka ki nipotcik 
kata apitcipawok kitci kakike pimatisitcik, aka wiskat awocamec kitci nipotcik, 
kirika kirano aka moci ke nipoikw ani apitc, pitoc ki ka icinakosinano. 

53Kata meckotciparin meka kiwiawino, notc ka wi pakickaritik acitc ka wi 
nipomakak, kitci isparik aka kitci nipomakak kaie aka wiskat kitci pakickaritik. 

54Meckotciparike kiwiawino aka wiskat kitci pakickaritik kirika aka kitci 
nipomakak, aci kata otcitciparin kaskina e itactek Kice Manito Omasinahikanik 
kitci pe isparik, e itemakak: “Nama awocamec kata takon nipowin! Tekaci ki 
cakotcitakaniwon!” Ésaïe 25.8 



490 

 

 
Canadian Bible Society, 2014. 

Kice Manito Ocki Omirwatcimowin 
 

 
 

 

55acitc e itemakak: “Nipowin nama aci awocamec kata mackawisimakan! Nama 
awocamec ki akohikowok iriniwok!” Osée 13.14 

56Wetci mackawisimakak nipowin kitci nipahikotcik iriniwok, osam e ki 
pactatitcik. Pactatowin tca mackawisimakan, osam nama ki nosanetawok 
aiamihe irakonikewiniw. 

57Naskomatan tca Kice Manito e ki miritokw kitci ki cakotcitaikw pactatowin kaie 
nipowin, aniheriw otci ka ki pe itotisketc kirano otci Ka Tiperimitokw Cecoc 
Krist. 

58Sokikapowikw, niwitcicanak ka micta sakihitakok! Aka pakiterimokw! Mocak 
atoskectawakw Teperitciketc e irikokoteheiekw. Ki kiskeritenawaw meka aka 
wiskat ceckwat e mantokasoekw e totamekw, e mamweritakosiekw kirika 
Teperitciketc. 

 1 Corinthe 16 

E mawotci coriawetcik kiwitcicaninowok ka kitimakisitcik otci 

1Aci ni ka arimoten coria ka mawotcitamowakaniwitcik aniki otci ka 
tapwerimatcik Cecoca neta ka taciketcik Jérusalem otenak. Ekoni peikon ke 
totamekw ka ki itakik kitci totakik aniki ka tapwerimatcik Cecoca ka 
mawotcihitoritci kitci aiamiharitci, neta ka taciketcik Galatie askik. 

2Tatwaw e manactakaniwok, tato nta e taciekw tipan kata actaw coriariw 
memantcic ka ki kanewitc, irikik e asitci kackitatc, kitci kanaweritak ke 
pakitinikewaketc otcitciparinike kitci pakitinikaniwonik, pe icaiane. 

3Takociniane kotenamiwak, ni ka pe iciticohwawok iriniwok kirawaw e ki 
orapamekw, kitci iciwitowatcik kipakitinikaniwariw neta Jérusalem otenak. 
Kirika masinahikaniw ni ka mirawok kitci kiskerimakaniwitcik. 

4Kecpin actekwen kaie nin kitci icaian, ni ka witcewikok. 

Pwar ke aitotisketc 

5Ki ka natawapamitinawaw, ickwa pimoteiane nete Macédoine askik. 

6Ketcinatc memacic ni ka pa tacikan nete ka ici tacikeiekw, pot wawatc kape 
pipona ni ka tacikan. Minawatc matcaiane, ki ka ki witcihinaw, kitci ki takocinian 
nte ke wi icaian, kotc ke iteritamwanen kitci icaian. 

7Kecpin Teperitciketc iteritake, ni nataweriten kinowec kitci tacikeian e witci 
tacikemitoikw. Ekoni wetci aka natawapamitakok tecikotc, kotakihik patima kitci 
natawapamakik. 

8Aric ota ni ka tacikan Éphèse otenak nac kitci poniparik e aiamihe 
makocaniwok Pentecôte ka icinikatcikatek. Ekoni ke pe matcaian. 

9Mictahi meka miroparin ota kitci otamiroan Kice Manito otci, misawatc e 
mitcetitcik iriniwok aka ka mireritakik e ici otamirowak. 

10Kecpin Timothée takocike neta ka ici tacikeiekw, wewerita mihakw, aka kitci 
takonik kekociciriw ke ki otci atweritciketc mekwatc e witci tacikemitakw. Kaie 
wir meka atoskectawew Teperitcikeritci, mia mitowi nin. 

11Nama acteriw kitci anwerimakaniwitc. Kirawe tca miro witcihakw minawatc pa 
pimatisite, aka kitci nakickak arimisiwiniw, kitci ki pe koski natawapamitc. Ni 
pehaw meka kitci pe takocik kirika kaie wirawaw kotakihik kiwitcicaninowok. 

12Aric anahwe kiwitcicanino Apollos, mocak ni ki wikosimaw kitci kiwotamitakw, 
e witciwatc aniki kotakihik kiwitcicaninowok. Aric tekaci nama ki otci 
nataweritam tecikotc kitci icatc. Nikotin aric kata icaw, ickwa aikete. 

Aci e matcacikowakaniwitcik Corinthe iriniwok 

13Nanakatisikw! Sokikapowikw e asperimototawekw Kice Manito! 
Mackawerimokw! Kaketin wi mackawisikw! 

14Kaskina itotiskeiekw, sakihiwewinik e ici pimoteiekw. 

15Ki kiskerimawaw Stéphanas kirika kaskina otcirowemakana, wirctamiwaw e ki 
pe tapwerimatcik kitci nosanehwatcik Cecoca neta askik Achaïe ka icinikaterik, 
acitc mocak e mantokasotcik kitci atoskectawatcik anahweriw kotakihi iriniwa 
ka tapwerimaritci Kice Manitowa. Ki pakoserimitinawaw tca, niwitcicanak, 

16kitci pakiterimitisoekw kitci natotawekw anahwe towi iriniw, kaie wirawaw 
kaskina ka witci otamiromatcik. 

17Ni mireriten aci e ki pe takocikik ota aniki Stéphanas, Fortunatus kaie Achaïcus. 
Ni ki pe nta mirikok aniheriw ka ici notepariapan, tarasak e ki tapickatakok, e 
iteritaman, aci weckatc aka e ki pe natawapamiekw. 

18Mictahi meka ni ki pe nta kakisomikok, mitowi kaie kirawaw ka ki ici 
kakisomitakok. Acteriw tca kitci mirerimakaniwitcik aniki towihik iriniwok! 

19Aniki ka tapwerimatcik Cecoca, papitoc ka ici mawotcihitotcik kitci aiamihatcik 
ota Asie askik itekera, kit arimikakowawok. Kaie tca Aquilas kirika Priscille, kaie 
aniki kotakihik ka tapwerimatcik Teperitcikeritci ka mawotcihitotcik 
omikiwamiwak kitci aiamihatcik, kaie wirawaw kit arimikakowawok, kaskina 
tapickotc e nosanehwokw Teperitciketc. 

20Kaskina kiwitcicaniwawok ota ka taciketcik kit arimikakowawok kaie 
wirawaw. Otcemitokw e arimikatoekw, mia kiwitcicaniwawok e iterimitoiekw 
tapickotc e nosanehwekw Cecoc. 

21Nin tipirawe ni masinahen ohwe: Kit arimikatinawaw, nin Pwar. 

22Kecpin takwen peikw aka e sakihatc Teperitcikeritci, acteriw kitci 
anwerimakaniwitc! “Marana tha” — pe ica, Teperitcikein! 

23Ni pakoserimon omirotehewin Teperitciketc Cecoc kitci witci tacikemikoekw. 

24Kaie nin kaskina ki sakihitinawaw tapickotc e mamweritakosiikw kirika Cecoc 
Krist. Nin Pwar 

2 Corinthe 

2 Corinthe 1 

Pwar e arimikowatc okwimesa 

1Kwei, nin Pwar ka masinahamatakok, Kice Manito ka ki iteritak “Cecoc 
otarotakana” kitci iteritakosiwak. Kiwitcicanino Timothée ni witcewikw. Ki 
masinahamatinan kirawaw ka tapwerimekw Kice Manito, ka mawotcihitoekw 
kitci aiamihaiekw neta Corinthe otenak. Ni masinahamowananak kaie wirawaw 
kaskina kotakihik ka tapwerimatcik neta Achaïe askik ka taciketcik. 

2Ni pakoserimananak Kotawino Kice Manito kaie Cecoc Krist Teperitciketc kitci 
miritakok mirotehewiniw kaie pekateritamowiniw. 

Pwar mikwetc e itatc Kice Manitowa 

3Mirwatcimatan Kice Manito, anahwe Ka Tiperimitokw Cecoc Krist otawiwa. 
Enko anahwe Kotawino e mirotehetc, Kikice Manitomino, mocak kaskina wiec ka 
kakisomitokw. 

4Ki kakisomikono tatwaw e arimipariikw, eckam kitci ki kackitaikw kaie kirano 
kitci kakisomawikok aniki ka nakickakik kaskina wiec arimisiwiniw, mia peikon 
Kice Manito aci ki ki kakisomikono. 

5Mia peikon e nekatcitaikw mia wir Krist e ki ici nekatcitatc, peikon ki pe 
otitikono kitci kakisomikoikw Krist. 

6Kecpin e arimipariak, tepirak kitci otci kakisomikoiekw kaie kitci witcihikoiekw 
kitci akwacimikoiekw. Apitc e kakisomikoiak, ki ka ki otci kakisomitak, kitci ki 
tca otitikoiekw ke otci mackawisiekw, kaie aka kitci pakiterimoekw e 
nekatcitaiekw, mitowi ninan e ici nekatcitaiak. 

7Ni ketcinaweritenan kirawaw otci. Ni kiskeritenan meka, apitc mia e 
nekatcitaiekw kaie kirawaw, mitowi ninan ka asitci nekatcitaiak, Kice Manito 
kitci kakisomitakw, mitowi ninan ka asitci kakisomimitc. 

8Ni nataweritenan kitci kiskeritamekw, niwitcicananak, ka asitci 
nekatcitaiakipan nete Asie askik. E apitc ki kosikok ninan otci, e apitc ki arimak 
ka ici pimoteiakipan, kekatc ni ki wi atwerimonan. 

9Kekatc ni ki iteritenan e ki iteritakosiak kitci nipoiak. Wetci aric ki isparik anihe 
tepirak, kitci kiskeritamak aka ninan tipirawe kitci asperimototatisoak, tepirak 
aric Kice Manito kitci asperimototawakitc, anahwe ka apitcipahatc iriniwa ka ki 
niporitci. 

10Wir ka ki wikotcihitokw nipowinik kaie kiapatc ki ka wikotcihikono. Tapwe 
sani, enko na ka asperimototawokw kiapatc kitci wikotcihitokw. 

11Kaie kirawaw ki ka witcihinan e aiamihectamowiak. Kata naskamewok tca Kice 
Manito, mitcet iriniwa e ki aiamihectamowimitcik. Ni ka cawerimikonan, kirika 
kata mitcetiwok ke itatcik mikwetc ninan otci. 

Pwar meckotcitaw ka ki iteritamospan ke ki totakipan 

12Enko ohwe kekwan ke otci kicteritamak: ni kiskeritenan nitehinak mocak 
wewerita e ki totamak ota askik, picicikw mekwata ka witci tacikemitak. 
Wewerita ni ki itatisinan kirika kaskina nitehinan ni ki totenan ka miro totatak. 
Wir Kice Manito omirotehewin ka ki itotiskemakanik kitci icinakonik, namaieriw 
iriniwok omiro omitoneritcikaniwaw ka ki otciparinik kitci ici kackitaiak. 

13-14Tapwe kaskina ka pe masinahamatak, tepirak aka ka arimak kitci ki 
tapwatcikatek kirika kitci ki nisitotakok ki masinahamatinawaw. Anotc mekwata 
memantcic tepirak ki nisitotenawaw, aric nit asperimon kaskina kitci iti miro 
nisitotamekw. Minawatc otcitciparinike ke kicikarik kitci koski takocik Ka 
Tiperimitokw Cecoc, ki ka micta kicteriminan mia peikon kaie ninan ki ka 
kicterimitinan. 

15E apitc ki ketcinaweritamak kitci kicterimiak, ni ki iteritenan kitci pe 
natawapamitakok kotenamiwak, matci nicwaw kitci pe nta witcihitakok. 

16Ni nataweritetai meka kitci nta kiwotamitakok epwamoci icaian 
nete Macédoine askik, minawatc kitci pe koski natawapamitakok pe kiweiane. 
Nit iteritetai kaie, minawatc matcaiane, Judée askik kitci ki icaian, matci ki ta 
witcihinawaw kitci miro matcaian. 

17Kit iteritenawaw ia: “Ki nikan werictaw Pwar nte ke icatc, aka wewerita e ki 
otci mamitoneritak”? Taw ia neta e taciekw e iteritak e ki totaman mitowi 
iriniwok e totakik ko ota askik, mitowi kecpin e ki iteian ke totaman kekocic, aric 
kotak kekocic e ki iteritaman kitci totaman? Nama nte icinakon! 

18Kice Manito kiskeritam, anahwe mocak ka totak ka ki itetc kitci totak, ki 
witamatinawaw, nama ki ki otci wecimitinawaw, e ki meckotcitaian ka wi 
totamapan. 

19Wir meka Cecoc Krist, Kice Manito Okosa, anahwe ka ki tipatcimoctatak neta 
kitacikewiniwak, nin tipirawe, Silas kaie Timothée, nama ki otci pe icaw kitci pe 
nta witak kekociciriw, pitoc tca kitci totak. Mocak ki witam tapwe kekociciriw e 
icinakonik anahwe Cecoc Krist. 

20Wir meka ka ki totak otcitakotc tapwe kitci icinakonik kaskina Kice Manito ka 
ki ici nespi tapwetc. Tapwe tca Cecoc Krist otci wetci iteiak “Amen” e wi itemakak 
“Ekoni tapwe e icinakok,” kitci tca icperimakaniwitc Kice Manito. 

21Kice Manito wir tipirawe ka witcihitokw kitci sokikapowiikw, ninan kirika 
kirawaw, e nosanehwokw Cecoc Krist. Kice Manito wir tipirawe ka ki 
orapamitokw kitci atoskectawokw. 

22Ki ki kicawatcihikono, kitci kiskeritamokw otirinima e iteritakosiekw, kirika ki 
ki mirikono Miro Manitowa kitehinak, kitci ki kiskeritamokw otcitakotc kitci 
miritokw aniheriw ka ici kanaweritamatokw. 

23Kice Manito kiskeritam e tapwewak — ni natawerimaw kitci anwerimisk 
kecpin e kiraskian. Wetci ki iteritaman aka nitowatc kitci icaian 
nete Corinthe otenak kitci natawapamitakok, tepirak ni aka kitci ki 
arimeritamihitakok. 

24Nama ni natowi totenan kitci tipomitak e ici tapweritamekw. Aci meka ki 
sokikapowinawaw e asperimototawekw Kice Manito. Aric ni nataweritenan 
eckam kitci mireritamekw. 

 2 Corinthe 2 

1Ni ki oreriteti tca, aka kitci kiwe natawapamitakok aka kiapatc kitci 
kackeritamihitakok. 

2Kecpin tca kackeritamihitakoke, awin ke ki mireritamihisk? Kirawaw meka ka 
micta mireritamihiekw. 

3Ekoni wetci ki ici masinahamatakok, takociniane neta ka ici tacikeiekw, aka kitci 
kackeritamihiak, kirawaw ke mireritamihiekopanen. Tapwe wirata, ni 
ketcinaweriten ohwe: kekocic e mireritamihikoan, kaie kirawaw ki 
mireritamihikonawaw. 

4Ani apitc ka masinahamatakok, mictahi nit arimeritetai, ni kackeritetai kaie ni 
matotai. Nama ni ki otci nataweriten kitci kackeritamihitakok, aric kitci 
kiskeritamekw e apitc sakihitakok. 

Kitci ponerimokw anahwe ka matci totak 

5Kecpin e tatc awik ka ki kackeritamihiwetc, namaiew nin tipirawe ka ki 
kackeritamihitc. Aric kirawaw kaskina e taciekw ki ki kackeritamihikowaw, 
kekotc mitcet nta e taciekw — nama ni wi osam aitwan. 

6Kaskina kekatc nte e taciekw aci ickwa aitactahorewok anihi iriniwa, ekoni e 
tipiparik. 

7Ekoni wetci anotc aci actek kitci ponerimekw anahwe iriniw kaie kitci 
sosokimekw aka kitci micta kackeritak kaie aka kitci atwerimotc. 

8Ki pakoserimitinawaw tca kitci wapatahekw tapwe e sakihekw. 

9Ekoni wetci ki masinahamatakok, osam ni nataweritetai kitci nta 
kiskerimitakok, ke apitc mocak nosanetaiekwen anihe ka ki ititakok kitci 
itotiskeiekw. 

10Kecpin awik e kasihamaweiekw e ki matci totak, kaie nin ni kasihamawaw. E 
kasihamawak —kecpin e takonikwen e ki ici matci totak— ni toten kitci 
witcihitakok, Cecoc e wapatak e totamwak, 

11kirika aka kitci kackitatc Matci Manito kitci cakotcihitokw. Ki kiskerimano 
meka e ici nataweritak kitci totak. 

Pwar e sekisitc nete Troas otenak 

12Ka takocinian neta otenak ka icinikatek Troas kitci tipatcimoan Mirwatcimowin 
Cecoc Krist otci, kirika ka wapataman Teperitciketc aci wewerita e ki ocitowitc 
meskanariw nte kitci ki ici tipatcimowak, 

13ni ki sekisin peikon. Nama meka ni ki otci miskawaw kiwitcicanino Tite nete. 
Ekoni wetci ki matcacikokik iriniwok neta Troas otenak, minawatc e ki ici 
matcaian, nete Macédoine askik e icaian. 

Cecoc Krist ki cakotcitaw ka maratanik 

14Mirwatcimatan Kice Manito, mocak nikanik pimotew nte e icaikw, kaskina 
awiriwa e wapatahatc Krist tekaci e ki cakotcitaritci. Kit apatcihikono kitci 
atoskectawokw kaskina wiec ota askik kitci kiskerimakaniwitc Krist. E pa 
tipatcimoikw, mia mitowi ka miromakok e iteritakok, kaskina wiec ka mirawok. 

15Mia meka ka miromakok Cecoc ka miratc Kice Manitowa, ekoni e 
iteritakosiikw, aniki otci anotc mekwata ka akwacimakaniwitcik, kaie aniki ka 
onicikik. 

16Aniki ka onicikik nama miratamok aniheriw ka miromakonik, e kiskeritakik 
kitci otci nipotcik. Kotakihik tca, aniki ka taci akwacimakaniwitcik, miratamok 
aniheriw ka miromakonik, e kiskeritakik kitci otci pimatisitcik. Awinitakenak tca 
ka tipi iteritakositcik kitci ki itotisketcik ohwe towi otamirowin? 

17Tawok atita ka tipatcimotcik Mirwatcimowiniw tepirak kitci coriaketcik, mia 
tapickotc e atawetcik Kice Manitowa otitewiniw. Pitoc aric ni totenan. Kice 
Manito ni ki pe iciticohokonan kitci tipatatamak otitewin, kaskina e 
irikokoteheiak kitci aiarimweiak, wir e wapamimitc, kaie tapickotc e 
mamweritakosiak kirika Krist. 

 2 Corinthe 3 

Kice Manito ocki otacotamakewin 

1Kit iteritenawaw ia aci kiapatc minawatc ni kitciparinan e mirwatcimitisoiak? 
Actew ia kitci miritakok masinahikan kotakihik iriniwok ka ki masinahakik e 
mirwatcimimitcik kitci ki tca tapwetamekw tapwe Kice Manito e ki pe 
iciticahamowimitc? Kekotc actew ia kitci masinahamekw aniheriw towiriw 
masinahikaniw ninan otci? Ekoni mitcet iriniwok e totakik kitci ki 
tapwetowakaniwitcik. 

2Kirawaw tipirawe kit iteritakosinawaw mia masinahikan e itasinatek e 
arimomikoiak, nitehinak e masinatek, kaskina awik ke ki kiskeritak kaie ke ki 
tapwatak. 

3Tapwe mia masinahikan e iteritakosiekw, Cecoc Krist ka ki masinahak, 
minawatc ninan ka ki petaiak. Nama masinahikanatikwapo ki otci totcikatew e 
masinahikatek. Kice Manito ka pimatisitc Omiro Manitoma ki apatcihakaniwiriw 
e masinahikaniwonik. Nama kaie asinik ki otci masinatew. Iriniwok otehiwak 
masinatew. 

4Nit ici arimwanan, tekaci meka e asperimototawakitc Kice Manito, Cecoc Krist 
otci. 

5Tapwe wirata ni kiskeritenan aka wiskat kitci kackitaiak anihe kaskina kitci 
totamak ninan tipirawe. Kaskina e ici kackitaiak e totamak, ekota neta wetciparik 
Kice Manitok. 

6Wir ka ki mirimitc kitci kackitaiak kitci atoskectawakitc e pa tipatatamak ocki 
acotamakewin. Anihe ocki acotamakewin, nama nosanetakaniwon irakonikewin 
e itasinatek, aric wir tipirawe Miro Manito ki kiskinohamakono aniheriw ocki 
acotamakewiniw kitehinak. Irakonikewiniw meka e itasinaterik, e wikokwe 
nosanetatc awik, kata otci nipo otcitcakocik. Aric Miro Manito miriwew 
pimatisiwiniw. 

7Weckatc aiamihe irakonikewin ki masinahikatepan asinik, kirika enko anihe ka 
ki iciwirikotcik iriniwok nipowinik e wikokwe nosanetatcik. Peikon ani apitc ka 
masinahikatepan, ki pe nokoniw Kice Manito oticperitakosiwin e wasiterik. 
Anahwe Moïse ka mirakaniwitc anahweriw asiniwa, e apitc ki micta 
wasikwesotc, Israël iriniwok nama wawatc ki otci kackitawok kitci 
kanawapamatcik. Aric aniheriw e wasikwesotc anahwe Moïse ki iti 
matcamakaniw. 

8Tan irikik awocamec ke asitci wapatahiwetc Kice Manito oticperitakosiwin, 
Miro Manito e miritokw ocki acotamakewiniw! 

9Kecpin tca anihe irakonikewin ka otci tipaskonakaniwitcik iriniwok 
wapatahiwemakanokwen Kice Manito oticperitakosiwin, kirawe mictahi ocki 
acotamakewin kitci wapatahiwemakak Kice Manito oticperitakosiwin, e otci 
mirakaniwitcik iriniwok icikowisk kitci iteritakositcik. 

10Wawatc ki ka ki itwanano, anihe weckatc irakonikewin ka micta 
icperitcikatekipan otananik, nama anotc icperitakon, aci e takok anihe ocki 
acotamakewin kirawe e kicteritakok. 

11Tapwe wirata, anihe irakonikewin aka nespitc ka apatakipan peikon 
wapatahiwemakanikopan Kice Manito oticperitakosiwin. Kirawe tca awocamec 
kata wapatahiwemakaniw neta ocki otacotamakewin, nespitc ke takonik! 

12Ekoni wetci sokerimoak, osam e ketcinaweritamak e ici tatamak anihe 
asperimowin. 

13Nama ni totenan mitowi Moïse ka ki akwekahak otactamikw, pakiwaniciriw e 
ki apatcitatc, aka kitci wapatamiritci Israël iriniwa mekwata e matcamakanikipan 
e wasikwesospan. 

14Aric aniki Israël iriniwok nama ki otci kackitawok kitci nisitotakik, tarasak 
mitowi pakiwaniciriw e akwekahikaterik omitoneritcikaniwaw. Peikon nac anotc 
nama kiapatc ki nisitotamok e tapwatakik anihi weckatc aiamihe irakonike 
masinahikaniw. Nama moci ki otci maninikateriw aniheriw ka 
akwekahikewakaniwonik, patoc tapwerimakaniwite Cecoc Krist kata 
maninikateriw. 

15Peikon anotc, kiapatc tatwaw Israël iriniwok e tapwatakik aniheriw aiamihe 
irakonike masinahikaniw, Moïse ka ki mirakaniwitc, kiapatc minawatc tarasak 
mitowi pakiwaniciriw akwekahikateriw omitoneritcikaniwaw aka kitci ki 
nisitotakik. 

16Aric, kotc e itasinatek Kice Manito Omasinahikanik: “Apitc awik e 
itactimikapowictawatc Teperitcikeritci, aniheriw akwekahikaniw kata 
maninikateriw.” Exode 34.34 

17E arimomakaniwitc Teperitciketc ota, arimomakaniwiw Miro Manito. Wiec 
Teperitciketc Omiro Manitoma e ici tacikeritci, nama awocamec 
tiperitakosinaniwoniw. 

18Kirano kaskina e taciikw, aci mia e ki maninikatek akwekahikan 
kitactamikonak, ki wapatahiwanano Teperitciketc oticperitakosiwin, mia 
wapamowin e isparik e nokok kekwan. Ki mirikowinano tekaci pitoc kitci 
itatisiikw, mia Teperitciketc kitci icinakosiikw, eckam kitci iti icinakonik 
otiperitakosiwin kipimatisiwininak. Wir Miro Manito ka itotisketc, anahwe Ka 
Tiperitciketc. 

 2 Corinthe 4 

Ka mirakaniwitcik iriniwok ka kicteritakonik asperimowinik itekera 

1Kice Manito, e apitc mirotehekotatokw, ni ki acotamakonan ohwe otamirowin 
ka itotiskeiak. Ekoni wetci aka atweritcikeiak. 

2Nit anweritenan tca kaskina ka itotiskaniwok ka katakaniwok kekotc ka 
waneritakok. Nama ni wecimiwanan, nama kaie ni wi meckotcitanan e 
itemakanik Teperitciketc otitewin. Nitowatc, wewerita ni tipatcimonan 
tapwewin, kaskina awik kitci ki kiskeritak e tapweritakosiak, Kice Manito e ici 
wapatak. 

3Aric kecpin e tatcik atita aka e nisitotakik niheriw Mirwatcimowiniw ka ici 
tipatatamak, wetci icinakonik, osam aniki otci ka onicikik. 

4Nama tapwetamok, osam Matci Manitowa, anihi anotc mekwata ka 
tiperitamiritci ota askik, e totamiritci aka kitci wapatakik omitoneritcikaniwak. 

Wir ka otcinehikotcik tekaci aka kitci wapatakik aniheriw Mirwatcimowiniw ke 
ki ici wactenamakotcik, Krist oticperitakosiwin e arimotcikaterik, mia meka e 
icinakositc Kice Manito, ekoni peikon e icinakositc Krist. 

5Tapwe wirata, nama ni tipatcimitisonan e pa tipatcimoak. Cecoc Krist ni 
tipatcimanan, wir Ka Tiperimitokw. Ninan tca, ki witamatinawaw e atoskectatak 
Cecoc e ki mirimitc kitci itotiskeiak. 

6Weckatc meka Kice Manito ki itew: “Neta ka ici kiski tipiskak, ekota ke otci micta 
waseak.” Genèse 1.3 Peikon kaie wir Kice Manito ka ki wactenamatokw pitc 
kitehinak, kitci ki tca kiskeritamokw oticperitakosiwin, mia e nokonik 
otactamikorik Cecoc Krist. 

7Aric e pa tipatatamak anihe tipatcimowin ka apitc kicteritakok, tarasak mia 
mitowi awik e pa miwotatc micikitawiniw e mirwacinik irin orakaniw aka ka 
mirwapiskiwonik kaie aka ka sokakonik ekoni e icinakosiikw, kitci ki 
kiskeritakonik wir Kice Manito ka ki otciparik aniheriw ka apitc kicteritakonik 
mackawisiwiniw, nama ninan e ki otciparik. 

8Ni nakickenan kaskina wiec e icinakok nekatcitawin, nama aric ni 
cakotcihikowinan. Kowetowi nit iteritenan, nama aric nit atwerimowinan. 

9Ni nekatcihikowinan, nama aric ni pakiterimikonan Kice Manito. Nit 
iciwepinikowinan motcik askik, nama aric ni cakotcihikowinan. 

10Ni miwotanan mocak e mikaweritamak Cecoc e ki nipotc, kaie aka kitci 
onikatakaniwitc e apitc nitehinak, acitc kitci nokonik kiapatc e pimatisitc 
niwiawinanik. 

11Misawatc e pimatisiak anotc, mocak ni pecowapitenan nipowin osam e 
tapwerimakitc Cecoc, kitci ki tca nokonik e pimatisitc niwiawinanik ke 
nipomakak. 

12Ekoni wetci mocak pecowapatamak nipowin, kirawaw kitci ki pimatisiekw. 

13Masinatew Kice Manito Omasinahikanik: “Ni ki tapweten, ekoni wetci ki 
arimweian.” Psaumes 116.10 Ekoni peikon kaie ninan e ici tapwetamak mia ka ki 
ici tapwetak kaie wir anahwe ka ki masinahak aniheriw. Ni tapwetenan, ekoni 
wetci arimweiak. 

14Ni kiskeritenan meka tapwe Kice Manito, anahwe ka ki apitcipahatc 
Teperitcikeritci Cecoca nipowinik, tapickotc kitci apitcipahitokw kirika Cecoca, 
acitc ni ka iciwirikonan acitc kirawaw neta nikanik e ici apiritci. 

15Kaskina anihe ka pe iciwepasiak, wetci isparik, kirawaw kitci witcihikoiekw. 
Eckam tca kata iti mitcetiwok ke kiskeritakik Kice Manitowa omirotehewiniw, 
mikwetc kitci itatcik e mirwatcimatcik kaie e icperimatcik. 

Asperimowinik e pimatisinaniwok 

16Ekoni wetci aka wiskat atweritcikeiak. Misawatc eckam aka e mackawisiak 
niwiawinanik, tato kickwa eckam ni sokiteheckakonan nitcitcakocinanik. 

17Anotc mekwata ni nekatcitanan, memacic aric tepirak. Nikotin tca ki ka otci 
mirikowinano icperitakosiwin e apitc micak, kakike kitci takok. Anihe 
icperitakosiwin kirawe micaw patok ohwe nekatcitawin ka nakickamak, mia e 
apicacik e ici wapatamak. 

18Nama tca ni kanawapatenan tepirak ka nokok, aric kirawe ni kanawapatenan 
aka ka nokok. Ka nokok meka nama kinowec apatan, aric aka ka nokok nespitc 
kata apatan. 

 2 Corinthe 5 

1Tarasak mia rakasimonikiwam ke ickwapatak e iteritakok anihe kiwiawino ka 
ici pimatisiwakeikw ota askik. Ki kiskeritenano tca, kecpin oraparike kiwiawino, 
takon tacikewin ka kanaweritamatokw Kice Manito wakwek, nespitc ke ici 
tacikaniwok, aka ka ki otci ocitatcik iriniwok. 

2Ota aric askik ki nekatewotenano, e apitc nataweritamokw kitci 
mirikoiikw anihe ocki tacikewin ke takok wakwek. 

3Tapwe wirata piskamokwe anihe ocki kiwiawino wakwek, nama wiskat kata 
noteparin e owiawiikw. 

4Tapwe irikik ke pimatisiikw ota askik ohwe rakasimonik, ki nekatewotenano, 
mia e miwotaikw kekocic e micta kosikok. Nama ki nataweritenano kitci 
maninamakoikw ohwe kiwiawino ohwe ka pimatisiwakeikw ota askik, aric ki 
nataweritenano kitci piskamokw ocki kiwiawino. Ekoni tca ke ici 
tapickakemakak anihe nespitc ke pimatisimakak, anihe kotak mocak ka 
nipomakak ota askik. 

5Wir tipirawe Kice Manito ka ki itotisketc kitci pe otitikoikw aniheriw ocki 
kiwiawinariw, kirika patima ki ki mirikono Omiro Manitoma, otcitakotc kitci 
kiskeritamokw kaskina kitci miritokw kekociciriw ka ici kanaweritamatokw. 

6Mocak tca ni sokerimonan. Ni kiskeritenan irikik ke pimatisiwakeikw ohwe 
niwiawinan ota askik, ni rawapatenan Teperitciketc e ici taciketc. 

7E pimatisiak ota askik, asperimowinik itekera nit ici pimotanan, misawatc aka 
moci e ki otci wapamakitc. 

8Mocak ni sokerimonan. Kirawe ni ta mireritenan kitci nakatamak ohwe wiaw 
kitci nta witci tacikemakitc Teperitciketc. 

9Aric kirawe ni nataweritenan kitci mireritamihakitc, misawatc kecpin kiapatc e 
pimatisiwakeiak niwiawinan, kekotc kecpin nakatamake. 

10Nikotin meka kaskina e taciikw nikanik ki ka icikapowictawanano Cecoc Krist 
kitci ki tipaskonitokw. Tato tca nta e taciikw kata pe otitiko ka ki ici 

kackitamatisotc, kitci tca kanawapatcikaterik ka totak e mirwacinik kekotc e 
maratanik, mekwata ota askik e pimatisiikw. 

Wir Cecoc ka ki totak kitci ki koski miroparihitoikw kirika Kice Manito 

11E kiskeritamak tca wewerita kitci kicterimakitc Teperitciketc, ni natowi 
totenan kitci cakosimakitcik iriniwok kaie wirawaw kitci kicterimatcik. Kice 
Manito kaskina ki capo kiskerimikono. Kirika nit asperimon kaie kirawaw e 
kiskerimiak kitehiwak. 

12Nama ni wi mirwatcimitisonan kiapatc kitci tapwetowiak. Tepirak ki wi 
miritinan ke otci kicterimiak. Ekoni tca ke ici kackitaiekw kitci miro 
naskamowekok iriniwok ka osami kicterimitisotcik, tepirak kekociciriw onoskotc 
ka nokonik e kanawapatakik, aka aric e kanawapatakik pitc otehinak. 

13Kecpin tca “ni kiwockweritenan” e iterimimitcik atita iriniwok, nama wiec nit 
iteritenan. Kice Manito meka nit atoskectawanan. Kecpin aric tapwe tipickotc e 
icinakok nimitoneritcikanan, wetci icinakok, kirawaw ni otci. 

14Tapwe wirata Cecoc Krist osakihiwewin ni ki makonikonan. Otcitakotc meka ni 
kiskeritenan anahwe peikw iriniw e ki nipotc kaskina iriniwok otci, tarasak 
kaskina ki nipowok e iteritakok. 

15Ki nipo Cecoc Krist, kaskina iriniwa otci, aka awocamec kitci pimatisiritci 
wirawaw tipirawe otci, aric wir otci anahwe ka ki nipotc acitc ka ki apitcipatc 
wirawaw otci. 

16Ekoni wetci aka pameritamak tepirak onoskotc e icinakositc awik, mitowi e 
totakik iriniwok ota askik. Misawatc weckatc ekoni tapwe kaie ninan ka 
iterimakitipan Krist, anotc pitoc nit ici kiskerimanan. 

17Kotc awik e mamweritakositcik kirika Krist, ocki iriniw iteritakosiw. Kaskina 
otananik ka ki pe itatisitc aci ickwapariniw. Ocki pimatisiwiniw aci kitcipariniw. 

18Kaskina wir Kice Manito ka ki totak, anahwe e ki koski miroparihitoikw kirika 
wir, e ki pe iciticahamatokw Cecoca. Wir kaie Kice Manito ka ki acotamawimitc 
kitci wicamikitcik kotakihik iriniwok kaie wirawaw kitci ki miroparihitotcik 
kirika wir. 

19Mekwata otamiropan Kice Manito kaskina iriniwa kitci miroparihitoritci kirika 
wir, ka pe ici iciticohwatc Krist ota askik, aka tca awocamec kitci 
kanawapatcikaterik tan ka ki ici patihikik. Acitc ni ki acotamakonan kitci 
tipatatamak aniheriw ka ki itotisketc kitci koski miroparihitonaniwonik kirika 
wir. 

20Krist otci ni pa tipatcimonan. E aimihitak, kekatc tarasak wir tipirawe Kice 
Manito ki wicamikowaw kitci nosanehwekw. Ki pakoserimitinawaw, Krist 
oticinikasowin otci, kitci koski natawapamekw Kice Manito, e koski 
miroparihitoekw kirika wir. 

21Nama meka wiskat ki otci pactatiw Krist. Ki miriko Kice Manitowa kitci 
otapinak kipactatowininariw, kitci ki miroparinik kitci akwacimitokw Kice 
Manito, icikowisk tca kitci iteritakosiikw, osam e ki nipotc Cecoc. 

 2 Corinthe 6 

1Ninan ka witc otamiromakitcik Kice Manito, ki pakoserimitinan aka kitci 
pakiteritamekw Kice Manito omirotehewin ka ki pe otitikoiekw. 

2Ki itew meka Omasinahikanik: “Apitc ka otcitciparik kitci iteritaman kitci 
cawerimitakok, ki ki natotatinawaw. Kirika anihe ka kicikak ka iteritaman kitci 
akwacimitakok ki ki pe nta wikotcihitinawaw.” Ésaïe 49.8 Anotc aci Kice Manito ki 
wi wapatahikowaw ocaweritcikewin. Anotc aci e kicikak ki wi akwacimikowaw. 

3Nama ni nataweritenan kitci totamak kekocic kitci ki paskewirakitc awik Kice 
Manitowa omeskanamiriw. Nama tca kata kiciweritcikatew notamirowinan. 

4Kaskina ka aitotamak ni wi wapatahiwanan tapwe e atoskectawakitc Kice 
Manito. Ni ciciperitenan e nakickamak nekatcitawin, arimisiwin kaie 
nekaterimowin. 

5Ni ki macikakowinan, ni ki kipohokowinan, acitc ki ocitakaniwon kitci 
mitceritakosiak. Kaie ni ki osami otamirotcocohokowinan, nanikotino nama ni ki 
nipanan, nama kaie ni ki mitcisonan. 

6Enko kaie ohwe ka otci kiskeritakok tapwe e atoskectawakitc Kice Manito: 
mocak e ki pekiteheiak, kaie e ki wapatahiweiak e miro nisitotamak tapwewin, e 
ki ciciperitamak acitc e ki miro totamak, Miro Manito e witcihimitc, kaie e 
sakihakitcik niwitci irininanak e irikokoteheiak, 

7minawatc kaie mocak e tipatcimoak tapwewin, acitc Kice Manito e 
mackawisihimitc. Nit apatcitanan aniheriw ka ki ici mirimitc kitci aitotamak 
otamirowin icikowisk ka iteritak, kitci naskwakeiak apitc e itactahorikoiak. 

8Nanikotin ni kicterimikowinan, minawatc kotakihik nit anwerimikowinan. 
Nanikotin ni mareritakosinan, tawok kaie kotakihik e kicterimikoiak. Nit 
iterimikowinan kiraski iriniwok, aric mocak e tipatcimoak tapwewin. 

9Nit itikowinan “nama awik ki kiskerimikowaw,” aric tapwe ni miro 
kiskerimikowinan. Ni totakowinan mia awik aci kitci nipotc, aric peikon kiapatc 
ni pimatisinan. Ni pasakactehikowinan, nama aric ni nipahikowinan. 

10Ni kackeritamihikowinan, aric peikon mocak ni mirerimonan. Nit 
iterimikowinan “kitimakisiwok,” aric ni witcihananak mitcet iriniwok kitci 
micikitatcik otcitcakociwak itekera. Nit iterimikowinan “nama kekociciriw ici 
tatamok,” aka e kiskeritakik kaskina miro kekwan e ici tatamak. 

11Ki ki aimihitinan aka e ki otci katatak, nete ka tacikeiekw Corinthe otenak, 
kirawaw nimiro nikwimesak. Ki witamatinan kaskina e ici kanaweritamakipan 
nitehinak. 

12Mocak ki sakihitinan, aric kirawaw nama ki nataweritenawaw kitci sakihiak. 

13Kit aimihitinawaw tca mia peikon awik onitcanica ka aimihatc. Cenamokw 
kitehiwaw kitci sakihiak, mitowi ka asitci sakihitak! 

Kitci aiekwamictowakaniwitcik aka ka tapwerimatcik Kice Manitowa 

14Kirawaw ka tapwerimekw Kice Manito, aka witcewakok iriniwok aka ka 
tapwerimatcik. Awik icikowisk e iteritakositc kata ki mamweritakosiwok ia 
kirika awiriw e matcatikosiritci? Peikon kaie awik e waseatisitc kirika kotak awik 
e tipiskatisitc, kata ki nahitatowok ia? 

15Kata ki ia nahitatowok Krist kirika Matci Manito? Awik tca e tapwerimatc Krist, 
kata ki ici mitoneritam ia e ici mitoneritamiritci awiriw aka ka tapwerimaritci? 

16Matci ia kata ki arakaniwiriwa omanitokaniwawa iriniwok aka ka 
kiskerimatcik Kice Manitowa neta Kice Manito okitci aiamihe mikiwamik? Mia 
meka mitowi Kice Manito ka pimatisitc okitci aiamihe mikiwam kit 
iteritakosinano neta ka ici taciketc. Wir meka tipirawe ki itew: “Ni ka witci 
tacikemawok iriniwok kaie ni ka pimotewan neta e ici taciketcik. ‘Nikice 
Manitominan’ ni ka iterimikok, kirika ‘nitirinimak’ ni ka iterimawok.” Lévitique 

26.12; Ézékiel 37.27 

17Ekoni wetci ki itatc otirinima: “Ki ta nakatawawok, kaie ki ta papikanitonawaw. 
Aka pameritamokw kekocic ‘maratan’ ka iteritakok. Ni ka tca mireriten kitci witci 
tacikemiekw. Ésaïe 52.11 

18Mia ‘kitata’ ni ka iterimitison kirawaw otci, ‘nikosak’ acitc ‘nitanisak’ ki ka 
iterimitinawaw.” 2 Samuel 7.14; Ésaïe 43.6 Ekoni ka ki itetc Teperitciketc, anahwe 
ka mawotci mackawisitc. 

 2 Corinthe 7 

1Nimiro nikwimesak, kaskina aniheriw soki iteritakoniw ka ici nespi tapwetc 
Kice Manito kitci ici totak kirano otci. Ekoni ke otci pakiteritamokw kaskina ka 
maratak ke ki akohikoikw kiwiawinak acitc kitcitcakocinak. Ki ta mantokasonano 
kaie eckam kitci totamokw mia e ici nataweritak Kice Manito, tekaci e 
kicterimokw. 

Pwar e mireritak 

2Ni nataweritenan kitci kicterimiak kitewihiekw! Nama awik ni ki otci matci 
totawanan. Nama awik ni ki paskewirowanan Kice Manitowa omeskanamiriw. 
Nama kaie ni ki otci wecimanan awik. 

3Nama nit itwan anihe kitci anwerimitakok. Aci meka kit ickwa ititinawaw e apitc 
sakihitak. Nama tca kekocic ki ka ki otci papikanikowinano e pimatisiikw kekotc 
kitci nipoikw. 

4Mictahi kit asperimototatinawaw. Tapwe ki kicterimitinawaw. Misawatc e 
nekatcitaiak, kiapatc mocak ni micta sokerimon kaie ni kice mireriten. 

5Ka takociniak nete Macédoine askik, nama moci kiapatc ni ki otci arwepinan, e 
ki nakickamak kaskina wiec e ici arimiparik. Mitcet iriniwok ni ki 
kitotimikotanak kirika ni ki sekisinan. 

6Aric Kice Manito, anahwe mocak ka pakitinak sokerimowiniw anahweriw ka 
atweritcikeritci, ekoni ka totak ninan otci, e ki pakitinatc anihi Tite ka 
icinikasoritci kitci pe natawapamimitc. 

7Ni ki tca sokerimonan, nama tepirak e ki takocik anahwe Tite, aric kaie e ki 
witamawimitc kirawaw tipirawe e ki kakitcihekw. Kaie ni ki witamakonan e apitc 
nataweritamekw e wi wapamiak, e kitci arimeritamekw anihe otci ka ki isparik, 
kaie mocak e wi kispiwaciak aniki aka mocak ka ici nahitowitcik. Ekoni wetci 
anotc kirawe mireritaman. 

8Misawatc ki kackeritamihikoekw anihe ka ki ici masinahamatakok, nama anotc 
ni cikeriten e ki ici masinahamatakok. Ani apitc ka masinahikeian, ni ki cikeriten 
ka iti kiskeritaman e ki kackeritamihitakok, misawatc memacic. 

9Anotc ni mireriten e ki ici masinahamatakok, nama e ki kackeritamihitakok, aric 
osam kikackeritamowiniwaw e ki witcihikoekw kitci meckotatisiekw. Kice 
Manito wewerita ki apatcitaw kikackeritamiwiniwariw, nama tca ki ki otci 
akohitinan. 

10Kecpin meka awik e kackeritamihikotc Kice Manitowa, ispariniw kitci 
meckotatisitc, kitci ki tca akwacimakaniwitc. Nama cikeritam e ki ici kackeritak. 
Kecpin aric awik e kackeritak osam tepirak e kackeritamihikotc ota askik 
kekociciriw, aka tca e meckotatisitc, iciwiriko kitci nipotc. 

11Mamitoneritamokw Kice Manito tan ka irapatcitatc kikackeritamowiniwariw. 
Ki pasoweritenawaw ka mirwacik kitci totcikatek! Kaketin ki 
kispiwatitisonawaw! Ki cikeritenawaw ka maratak e ki totcikatek! Ki micta 
sekisinawaw tan ke ki isparik anihe otci. Ki micta nataweritenawaw minawatc 
kitci wapamiak! Kaskina e irikokoteheiekw ki wi witcihinawaw! Kaie ki 
nataweriten kitci kicakonakaniwitc anahwe ka ki matci totak! Kaskina wiec ki ki 
ici wapatahiwanawaw aka kirawaw e ki otci matci totamekw, anihe ka isparik. 

12Wetci ki masinahamatakok, namaiew anahwe otci ka ki matci totak, nama kaie 
anahwe otci ka ki matci totawakaniwitc. Ni ki masinahikan kirawaw tipirawe 
kitci kiskeritamekw e asitci sakihiak, Kice Manito e wapamitakw. 

13Ekoni cowatc wetci iterimowak osam e ki meckotatisiekw. Nama aric tepirak ni 
sokitehanan. Ni ki kaie mireritenan ka wapamakitc Tite e apitc mireritak, osam e 
ki wapatahekw tapwe e miropariekw. 

14Ki ki mamirwatcimititawaw ka aimihak, e ki witamawakipan e kicterimitakok. 
Ekoni tca ka ki totamekw. Nama tca ni waneriten e ki ici arimomitakok. Kaskina 
anihe ka ki ititak tapwe mia ki icinakon, peikon kaie ka ki ici witamawakitc Tite e 
ki mirwatcimitak, iti kiskeritakon tapwe e icinakok. 

15Kirawe kaie ki sakihikowaw, e mamitoneritak mocak e ki natotawekw kaskina 
e taciekw, kaie ka ki ici mihekw ka takocik, e tipaterimitisoekw acitc e micta 
kicterimekw. 

16Ni micta mireriten mocak kitci ki asperimototakok. 

 2 Corinthe 8 

Mirotehekw e witcihekw 

1Niwitcicananak, ni nataweritenan kitci kiskeritamekw ka ki ici wapatahiwetcik 
Kice Manitowa omirotehewiniw iriniwok ka tapwerimatcik Cecoca, papitoc wiec 
ka mawotcihitotcik kitci aiamihatcik neta Macédoine askik. 

2Ki nekatcitawok kirika ki kitimakisiwok, aric mocak ki mireritamok acitc ki 
micta cawerimewok kotakihi iriniwa kaie wirawaw ka notepariritci kekociciriw, 
misawatc wirawaw tipirawe e kitimakisitcik. Ekoni ka ici wapatahiwetcik e 
mirotehetcik. 

3Nin tipirawe ni ki wapaten, ki pakitinamok e ici kackitatcik, wawatc kaie 
awocamec e ici kackitatcik. Wirawaw tipirawe ki oreritamok kitci itotisketcik. 

4Wikockatc ni ki pakoseritamakonanak kitci pakitinakaniwitcik kaie wirawaw 
kitci ki witcihiwetcik, apitc e iciticahamowakaniwiritci coriariw anahweriw 
iriniwa ka tapwerimatcik Kice Manitowa neta ka tacikeritci Judée askik. 

5Wawatc awocamec ki totamok e iteritamakipan kitci itotisketcik. Ki 
pakiterimitisowok kitci atoskectawatcik wirctam Teperitcikeritci, minawatc 
ninan kitci atoskectawimitcik, kotc e ici nataweritak Kice Manito. 

6Ekoni wetci ki kokwetcimakitc Tite kitci kiwe natawapamitakw, tapickotc kitci 
kicitaiekw anihe miro otamirowin ka otci kitciparitc nete kotenamiwak, e 
mawotcitciketc kitci witcihakaniwiritci anahweriw iriniwa ka kitimakisiritci. 

7Ki micikitanawaw kitcitcakociwak itekera. Ki asperimototawawaw Kice Manito. 
Ki kackitanawaw e tipatatamwekw Omirwatcimowin. Ki miro 
kiskeritamwanawaw otapwewin. Ki mantokasonawaw kitci witcihiweiekw, kaie 
mocak ki sakihinan. Ekoni wetci actek kitci wapatahiweiekw irikik e asitci 
micikitaiekw mirotehewinik itekera, e witcihekw ka kitimakisitcik. 

8Nama kit ititinawaw ke totamekw. Aric ki wapatahitinawaw kaie kirawaw ke ki 
totamekw kitci kiskeritakok tapwe e sakihekw kiwitc iriniwaw, e 
arimotamatakok kotakihik iriniwok e ici mantokasotcik e wi witcihiwetcik. 

9Ki kiskeritamwanawaw meka anahwe Ka Tiperimitokw Cecoc Krist 
omirotehewin: wir ka micikitaspan ki pakiterimitiso kitci kitimakisitc kirawaw 
otci, kitci ki tca micikitaiekw kitehiwak, osam wir e ki kitimakisitc. 

10Ki witamatinawaw nin e iteritaman kirawe ke miroparikipan kirawaw otci: aka 
kitci ponitaiekw anihe aci ka ki kitcipariekw awosi piponok. Ani apitc 
kirctamiwaw ka ki ici witcihiweiekw, wawatc kirctamiwaw kaie ka ki 
oreritamekw kitci ici witcihiweiekw. 

11Anotc tca kictakw anihe kotamirowiniwaw. Mantokasokw kitci wi kictaiekw, 
irikik ka ki kotcitaiekw kitci matcataiekw. Kaie pakitinamokw irikik e ici 
kackitaiekw kitci pakitinamekw. 

12Kecpin e pakitiniketc awik e irikokotehetc, ici naheritamiriw Kice Manitowa, e 
kanawapatamiritci irikik e ici tatak, nama irikik aka e ici tatak. 

13Nama ni wi itwan, e iteritaman kitci iti nekatcitaiekw kitimakisiwinik, aniki tca 
kotakihik aka kitci nekatcitatcik. Nitowatc ni nataweriten kitci 
matinamatonaniwok, kaskina tapickotc kitci tipiparinik. 

14Anotc mekwata ki tatenawaw ka mirwacik, ki kackitanawaw tca kitci 
witcihekok aniki ka noteparitcik wa ici apatcitatcik. Kecpin tca nikotin e kicikak 
notepariekwe wa ici apatcitaiekw, kecpin kaie aniki mirwatcitatawe, matci ki ka 
ki pe nta witcihikowawok. E witcihekw kiwitc iriniwaw, ekoni patoc kaskina 
tapickotc ke ki ici tipipariekw. 

15Mia peikon e itasinatek Kice Manito Omasinahikanik: “Anahwe nipara ka ki 
mawotcitatc nama ki otci ickopariw, kirika anahwe memantcic tepirak ka ki otci 
mawotcitatc nama kekociciriw ki otci notepariw.” Exode 16.18 

Tite acitc owitcewakana 

16Ni naskomaw Kice Manito e ki miratc anihi Tite kitci nataweritamiritci e 
irikokoteheritci kitci nta witcihitakw, mitowi ninan e nataweritamak kitci 
witcihitak. 

17Tite ki naheritam kitci totak ka ki ici nataweritamawakitc kitci itotisketc. E 
irikokotehetc ki nataweritam kitci witcihitakw. Wir tca tipirawe ki oreritam kitci 
natawapamitakw. 

18Kotak kaie ni ki iciticohwanan kitci witcewatc anihi Tite. Kaskina ka 
tapwerimatcik Cecoca, papikan otenaskak ka mawotcihitotcik kitci aiamihatcik, 
mirwatcimewok anihi iriniwa, wewerita e atoskectawatc Kice Manitowa e 
tipatatak Mirwatcimowiniw. 

19Wawatc awocamec iterimakaniwiw ohweriw kitci itotisketc: ki orapamiko 
kaskina anahweriw iriniwa ka tapwerimaritci Cecoca kitci witcewimitc e nta 
witcihikitc ka kitimakisitcik. Wir tipirawe Teperitciketc kitci icperimakaniwitc, 
acitc kitci kiskeritakok irikik e apitc wi witcihakitcik iriniwok, wetci ki mirikoikw 
anihe miro otamirowin. 

20Wewerita ni nanakatisinan, aka kaskina wiec kitci kiciwerimikoiak, aka kitci 
itikoiak: “Arotcikotc ki irapatcitawok aniheriw coriariw.” Mictahi meka coria e ki 
mirikoikw kitci nanakatcitaiak. 

21Ni natowi totenan icikowisk kitci totamak, nama tepirak Teperitciketc e ici 
kicteritak, peikon kaie iriniwok e ici kicteritakik. 

22Nit iciticohwanan kaie kotak kiwitcicanino kitci witcewatc anihi e niciritci 
kotakihi ka pe natawapamitakw. Mitcetwaw ni ki wapatahikonan e nataweritak e 
irikokotehetc e wi witcihiwetc. Anotc aci kirawe awocamec ici nataweritam, e 
asperimototatakw. 

23Wir Tite, enko na ka pa witcewitc mocak ota, kaie tapickotc ni otamironan e 
witcihitak. Aniki tca e nicitcik kiwitcicaninowok ka witcewatcik, ki pe 
iciticohokowok anahweriw ka tapwerimaritci Cecoca ka mawotcihitoritci ko 
kotakihik otenaskak kitci aiamiharitci, kirika wetci itotisketcik, kitci ni 
kicterimakaniwitc Krist. 

24Wapatahakok tapwe e sakihekok, kaskina otcitakotc kitci kiskeritamiritci 
kaskina kotakihi iriniwa ka tapwerimaritci Cecoca e tapweiak e mirwatcimitak. 

 2 Corinthe 9 

Kitci mireritamokw e pakitinikeikw 

1Nama soka ki ka masinahamatinawaw kitci witamatakok kitci witcihakok aniki 
ka tapwerimatcik Cecoca neta Judée askik. 

2Ni kiskeriten tapwe e wi witcihekw, kirika ki ki mirwatcimitinawaw ka 
aimihakik aniki iriniwok ka tapwerimatcik Cecoca Macédoine askik ka 
taciketcik, e ki iteian: “Kiwitcicaninowok neta ka taciketcik Achaïe askik aci 
awosi piponik ickwa nisawiwok kitci pakitiniketcik.” Ka ickwa petaketcik 
aniheriw e apitc wi witcihiweiekw, kekatc kaskina e tacitcik ki nataweritamok 
kaie wirawaw kitci witcihiwetcik. 

3Anotc aric kit iciticahamatinawaw nta e tacitcik kiwitcicaninowok, otcitakotc 
kitci kiskeritakok e ki tapweian ka ki ici mirwatcimitak. Ni nataweriten tapwe 
kitci ickwa nisawiekw, kotc ka ki iteian. 

4Kecpin meka atita Macédoine askik ka ototetcik pe witcewitawe, kaie tca 
kiskeritakawe aka moci e ki otci nisawiekw, ni ka waneritenan e ki 
asperimototatak. Peikon kaie kirawaw wawatc kirawe ki ka waneritenawaw! 

5Ekoni wetci ki iteritaman kitci pakoserimakik aniki kiwitcicaninowok kitci 
nikanickowitcik, kitci nta mawotcitatcik aci ka ki acotamakeiekw kitci 
pakitinamekw. Aci kata ickwa aikaniwon takociniake. Kata otci kiskeritakon e 
irikokoteheiekw e wi witcihekw, aka tca e ki otci cakosimikoiekw wikockatc kitci 
pakitinamekw. 

6Aka onikekw ohwe: kecpin awik e matce kitiketc tepirak memantcic, nama kata 
micariw ke mawotcitatc okitikan. Kecpin awik nipara matce kitikete, nipara kata 
mawotcitaw okitikan. 

7Patoc tato awik kata pakitinikew irikik e ici oreritak otehik kitci pakitinak, nama 
kata mitatam ani e totak, nama kaie kitci iteritak wikockatc e ki 
cakosimakaniwitcik kitci pakitiniketc. Kice Manito meka sakihew anihi ka 
mireritamiritci e pakitinikeritci. 

8Kackitaw kaie Kice Manito kaskina kekociciriw kitci cawerimitakw, nakowi e 
icinakonik, mocak kitci ici takok kaskina wa irapatcitaiekw, kirika wawatc ki ka 
tipiparinawaw kitci ki cawerimekw kiwitc iriniwaw kitci witcihekw. 

9Mitowi Kice Manito Omasinahikan e itemakanik: “Awik mictahi ka cawerimatc 
ka kitimakisiritci, omirotehewin mocak kata takoniw.” Psaumes 112.9 

10Wir Kice Manito ka miratc kitikaniw anihi ka wi matce kitikeritci, wir kaie ka 
miratc pakwecikana kitci ki mitcisoritci, peikon kaie kirawaw ki ka mirikowaw 
kaskina wa ici apatcitaiekw, kaie kata pakitinam kirawe kitci mitcenik, ka 
kitimakisitcik kaie wirawaw kitci ki cawerimekok. Mia peikon kitci miritakw 
kitikaniw ke totak acitc kitci witcihitakw kitci kicikinik, mitcet ka wikacinik kitci 
nitawikinik. 

11Ki ka mirikowaw kaskina wiec kitci micikitaiekw kitci ki tca mocak 
cawerimekw kiwitc iriniwaw e miroteheiekw. Mitcet tca mikwetc kata itewok 
Kice Manitowa, iciwitowakite aniheriw kicaweritcikaniwariw ka ki 
pakitinamekw wirawaw otci. 

12Anihe e totamekw, ki witcihawawok iriniwok ka tapwerimatcik Cecoca, e 
cawerimekok aniheriw wa ici apatcitatcik, aric kaie iti isparin mitcet kotakihik 
iriniwok kaie wirawaw mikwetc kitci itatcik Kice Manitowa. 

13Ani e totamekw, ki wapatahiwanawaw e apitc asperimototawekw Kice Manito, 
kirika mitcet iriniwok kata icperimewok Kice Manitowa, aka tepirak e ki otci 
iteiekw e nosanetawekw Cecoc Krist Omirwatcimowin, aric kaie tapwe e 
natotamekw aniheriw. Kata kicterimewok kaie e ki mirotehekotawekok e 
tetawonamowekok e ici tatamekw ka tapwerimatcik Cecoca neta Judée askik, 
acitc kaskina kotakihik iriniwok kaie wirawaw. 

14Ki ka aiamihectamakok e sakihitakok, osam e ki asitci miritakw omirotehewin 
Kice Manito. 

15Kicterimatan Kice Manito aniheriw ocaweritcikan otci e apitc mirwacinik! 

 2 Corinthe 10 

Pwar kispiwatam e ici otamirotc 

1Nin Pwar, ki pakoserimitinawaw kitci natotawiekw Cecoc otci, tekaci ka 
tipaterimitisotc kaie e roskitehetc. Nin nit itikowin kekatc ko e akatcian e 
itatisian e witci tacikemitakok, aric ma aka e cakwerimoan e kakeskimitakok, e 
itikoian, mekwata aka e witci tacikemitakok. 

2Ki pakoserimitinawaw kitci natotawiekw, aka tca kitci actek kitci wi 
kakeskimakik atita nta e taciekw, minawatc pe icaiane, aniki ka itactahoritcik e 
itetcik e ici pimatisiwak mitowihik iriniwok ota askik aka ka kiskerimatcik Kice 
Manitowa. Ni ketcinaweriten orina kitci kakeskimakik aniki. 

3Ni pimatisinan ota askik, nama aric ni naskwatanan awik ka cikerimimitc, 
mitowi e totakik iriniwok ota askik aka ka kiskerimatcik Kice Manitowa. 

4Anihe ka naskwakewakeiak asperimowinik itekera, nama irinik otciparin, 
mitowi kekocic ota askik ka irapatcitakaniwok e nitoparinaniwok. Nitowatc nit 
apatcitanan kaskina Kice Manito e ici mirimitc e micta mackawisimakanik, kitci 
ki cakotcitaiak Matci Manito omackawisiwin. Ni cakotcitanan arotc 
mitoneritcikan ka otci wiecimakaniwitcik iriniwok. 

5Ni cakotcitawanan kaskina ka aitetcik e kicterimotcik iriniwok ka wi 
paskewiratcik owitc iriniwawa aka kitci kiskerimaritci Kice Manitowa. Ni wi 
cakosimananak tca iriniwok kirawe wewerita kitci ici mamitoneritakik, kitci 
kiskeritakik kitci natotawatcik Krist Cecoca. 

6Ickwa wapatahiweiekwe mocak e natotawiak, ni ka ickwa werinan kitci 
kakeskimakitcik aniki aka ka wi natotakik. 

7Ani e itatisiekw, mia mitowi e kanawapatamekw kekocic tepirak onoskotc e 
icinakok. Kecpin awik otcitakotc e kiskeritak e tiperimikotc Krist, acteriw 
wewerita kitci mamitoneritak ohweriw: kaie ninan nit iteritakosinan Krist 
otirinima, mia tapickotc wir. 

8Pot ni ki osam mirwatcimitisonatake e arimotaman Teperitciketc 
tiperitamowiniw ka ki miritokw; peikon aric nama ni waneriten. Ni ki mirikw 
meka aniheriw tiperitamowiniw kitci witcihitakok tapickotc kaskina e taciekw 
kitci sokikapowiekw asperimowinik itekera, aka kitci niciwonatcihitakok. 

9Nama ni nataweriten kitci iteritamekw e kotcitaian kitci sekimitakok anihe e 
itasinahikeian. 

10Atita iriniwok itewok: “Arimaniw Pwar ka pe ici masinahiketc, aniheriw ka 
arimotak kitci totcikaterik kaie e kakeskimitokw. Aric mekwata ota e pe 
witcikapowictatok, nama sokitakosiw, nama kaie kaketin arimwew.” 

11Aric ni nataweriten kitci kiskeritakik ohweriw: minawatc nta icaiake, ekoni mia 
peikon ke totamak ota ka ici arimotaman nimasinahikanik. 

12Mamirwatcimitisowok atita. Nama aric ni kanawapatenan mia wirawaw kitci 
icinakosiak, kaie nama ni wi pamerimananak e iterimitcik. Kiwockweritamok! 
Tepirak wirawaw tipirawe kanawapamitisowok kitci kiskeritakik e apitc miro 
totamwakwen, kaie mamitonerimitisowok e wi kiskeritakik e apitc icikowisk 
totamwakwen. 

13Aric ninan nama ni ka osam mirwatcimitisonan e arimomitisoak. Tepirak ni ka 
mirwatamwanan aniheriw otamirowin Kice Manito ka ki mirimitc, ka ki 
pakitinikoiak kitci pa iciwitaiak, nac kitci icaiak kotenamiwak. 

14Nama ni osam mirwatcimitisonan e iteiak, tapwe ninictaminan e ki takocinian 
nac nete Corinthe otenak, kitci tipatcimoctatak Mirwatcimowin ka otci pe 
kiskerimekw Krist. 

15Nama ni osam mirwatcimitisonan, aka wiskat e iteiak e ki totamak kekocic, 
kotakihik iriniwok ka ki totakik. Enko ohwe e ici asperimoak: eckam kitci 
asperimototawekw Teperitciketc, kirika eckam kitci ki witcihitak nete 
kotenamiwak, kotc ke ici mirimitc Teperitciketc. 

16Minawatc nikotin ni ka ki icanan nete askik kirawe warawik ka ici takoki, kitci 
nta tipatcimoak Mirwatcimowin. Nama tca ni ka mirwatcimitisonan, e 
mirwatatamwanan otamirowiniwaw kotakihik iriniwok ka ki ici mirikotcik Kice 
Manitowa kitci totakik, mia peikon ninan ka ki totamokw. 

17Aric itemakan Kice Manito Omasinahikanik: “Anahwe ka wi mirwatcimitisotc, 
kirawe kata miropariniw kitci mirwatatak Teperitcikeritci ka ici miro 
totamiritci.” Jérémie 9.23(24) 

18Anahwe meka ka mirwatcimikotc Teperitcikeritci, enko na ke mirerimikotc, 
nama aric anahwe ka mirwatcimitisotc. 

 2 Corinthe 11 

Pwar kirika iriniwok aka tapwe ka arotakaniwitcik Cecoca otci 

1Ki pakoserimitinawaw kitci pakitiniekw kitci aiarimweian memacic, mitowi 
awik e ici arimwetc aka ka waskimateritak. Aci meka ki ciciperiminawaw! 

2Ki otcinawekerimitinawaw e asitci sakihitakok, e natawerimitakok wircike Kice 
Manito kitci natotawekw. Wir tipirawe Kice Manito e ki miritc kitci ici 
otcinawekeritaman. Ekoni meka e icinakosiekw: mia mitowi ickwecic aka wiskat 
ka ki otci kiskerimatc iriniwa, ka ki nespi tapweritci otawiwa kitci mirakaniwitc 
peikw iriniwa kitci nipowitc. Nin tca kotawiwaw e iterimitisoan, e ki witcihitakok 
kitci kiskerimekw Krist, wircike kitci tiperimitakw. 

3Mia mitowi anahwe Ève ka pakitinak kitci onicimikotc kinepikwa e ki 
wecimikotc, ni kocten kaie kirawaw kitci paskewirikoiekw kimitoneritcikaniwak 
kaie aka awocamec tekaci kitci wi nosanehwekw Cecoc Krist. 

4Ki wetisinawaw meka kitci ki tapwetowekw awik, kecpin arotc e ici nta 
kiskinohamatakw e nta arimomatc Cecoca, pitoc e itetc kaie tca ninan ka ki pa 
iteiak. Peikon wipatc ki mireritenawaw kitci pe otitikoiekw kecpin kotakihi 
manitowa ka wi miritakw, namaieriw ni Miro Manitowa aci ninan ka ki miritak. 
Aniheriw tipatcimowiniw ka arimotakik namaieriw ni Mirwatcimowiniw ka ki 
tipatatamak, aric ki natotawawok peikon. 

5Nama aric kirawe kicteritakosiwok patok nin aniki ka iterimitisotcik “ninan 
mawotci ni kicteritakosinan e tacitcik Cecoc otarotakana.” 

6Pot nama ni mirotakosin e aiarimweian. Aric kirawe ni kiskeriten kekocic ka 
kicteritakok. Mocak meka wewerita kaskina wiec ki ki wapatahitinan e icinakok. 

7Apitc ka nta tipatcimoak Kice Manito Omirwatcimowin, nama kekocic ki ki otci 
nataweritamatinawaw kitci kicikowiekw. Ni ki tipaterimitison kitci witcihitakok. 
Arotcikotc ia ni ki toten, kit iteritenawaw? 

8Ni ki otapinen coria kotakihik iriniwok ka tapwerimatcik Cecoca e ki miritcik, 
kotak otenarik ka mawotcihitotcik kitci aiamihatcik. Tarasak mia e ki 
kimotimakik kitci ki witcihitakok. 

9Mekwata neta ka tacikeian kotenamiwak, misawatc e notepariapan kekocic, 
nama kekocic ki ki otci nataweritamatinawaw. Kiwitcicaninowok nete ka 
taciketcik Macédoine askik ni ki petakok kaskina ka wi irapatcitaiapan. Wewerita 
ni ki toten aka kekocic kitci nataweritamatakok, nama kaie wiskat kekocic ki ka 
nataweritamatinawaw. 

10Peikon ni kicteriten ani e ki itotiskeian, nama kaie ni ka ponitan e arimotaman, 
wirowatc ni ka aiarimoten kaskina nte ke pa icaian neta Achaïe askik. Tapwe 
icinakon anihe ke iteian kaskina, ni tiperimikw meka Krist. 

11Kit iteritenawaw ia wetci iteian, osam aka e sakihitakok? Kice Manito 
kiskeritam irikik e asitci sakihitakok! 

12Peikon mocak ekoni ke itatisian, aka tca kitci tapwetcik iriniwok ka kiraskitcik 
e mirwatcimitisotcik, e itetcik tapickotc e totakik e ici itatisitcik. 

13Aniki iriniwok nama tapwe iteritakosiwok Cecoc otarotakana. Wiecimiwewok e 
tipatatakik e ici otamirotcik, tepirak itekasowok Cecoc otarotakana e 
iteritakositcik. 

14Nama ki ta kockoparinawaw anihe otci. Matci Manito meka wir tipirawe 
kackitaw kitci icinakohitisotc mia aceriw nte e ototetc e ici wasearik. 

15Nama tca kaie mamiskateritakon, aniki ka atoskectawatcik Matci Manitowa 
kitci meckotatisitcik kitci ki iteritakositcik Kice Manito otarotakana, anahwe 

mocak icikowisk ka iteritakositc. Aric mamitcitc tipaskonikaniwonike kata 
mirakaniwiwok ka ici kackitamatisotcik, e kanawapatcikaterik ka ki totakik. 

Pwar ka ici nekatcitatc e atoskectawatc Cecoca 

16Kiapatc ki witamatinawaw: nama actew kitci iterimikoian “kiwockwatisiw.” 
Kecpin aric awik e iterimikwen, actew kitci natotawiekw mia peikon e 
kiwockwatisian, memantcic tca kitci ki mirwatcimitisoan kaie nin. 

17Tapwe ohwe ka iteian anotc, nama Teperitciketc ka ici nataweritak. Ni 
mirwatcimitison mia peikon awik e kiwockwatisitc. 

18Kecpin e mitcetiwakwen e mirwatcimitisotcik, e aiarimotakik ka totakik, 
mitowi e totcikaterik ota askik, peikon tca kaie nin ni ka mirwatcimitison. 

19Kirawaw ka iterimitisoekw “ni omiro omitoneritcikaninan,” peikon mocak ki 
mirawawok ka kiwockwatisitcik kitci arimwetcik! 

20Nama wiec kit iteritenawaw kecpin e witamakowiekw ke totamekw, mia 
arotakanak kitci totakoiekw, kaie e wecimikoiekw, e kimotimikoiekw, e 
papirotakoiekw, kekotc e pasakwehikoiekw. 

21Ni waneriten e witaman aka e ki otci tipi mackawisiak ani kitci totamak. Aric 
kecpin awik wa mirwatcimitisote kekociciriw e ki totak, kaie nin ni ka 
kokwetcitan. —Wirata nit arimwan mia awik ka kiwockwatisitc e iteian.— 

22Kicterimitisowok ia Hébreux e iteritakositcik aniki iriniwok? Kaie nin ni cota 
iriniwin. Kicteritamok ia e Israël iriniwitcik? Peikon kaie nin nit iteritakosin. 
Itewok ia nte e otapikecikik Abrahamik? Peikon kaie nin e otapikecinian. 

23Itewok ia e atoskectawatcik Krist Cecoca? —Aci ni ka arimwan mia kecpin 
tekaci e kiwockweritaman!— Nin kirawe kaketin nit atoskectawaw Cecoc patok 
wirawaw. Kirawe ni ki otamiron patok wirawaw. Kirawe mitcetwaw ni ki 
kipohokowin patok wirawaw. Kirawe mictahi ni ki pasakactehikowin. Kirawe 
mitcetwaw kekatc ni ki nipahikowin. 

24Niaranwaw ni ki pasakactehikok cota iriniwok. Tatwaw tca ka otamohwitcik, 
nicto mitana acitc cakitato ni ki pasakactehikowin. 

25Nictowaw Romain iriniwok kaie wirawaw ni ki pasakactehikok. Peikwaw ni ki 
apinehokok e ki pe mosinihitcik asiniwa. Nictowaw ni ki kotipickan, kirika 
peikwaw ni ki nespitcihon kitcikamik tekaci peikwo kickwa kaie peikwo 
tipiskwa. 

26Mitcetwaw e pa pimatisian ni ki nakicken kekwan e koctatikok e pa 
tipatcimowan Mirwatcimowin. Mekwatc sipik e pa icaian ni ki nakicken e 
koctatikok. Kimoti iriniwok ni ki nakickawak. Niwitcewakanak cota iriniwok ni ki 
micta arimihikok, kaie peikon aniki kaie wirawaw aka ka cota iriniwitcik. 
Kaskina wiec ni ki nakicken arimisiwin, otenak kaie askik ka ici cipewatawokak 

kaie kitcikamik. Wawatc ni ki nakicken e koctatikok iriniwok e ki totakik e ki 
itekasotcik e okwimesimakik e nosanehwatcik Teperitcikeritci, aka aric tapwe e 
ki otci iteritakositcik. 

27Ni ki arimihitison mictahi e otamiroan nac tekaci e niciwoan, arimisiwin kaie ni 
ki nakicken. Mitcetwaw nama ni ki otci nipan. Mitcetwaw ni ki pakatan kaie ni ki 
pakatamon. Nama mocak ni ki mitcisotai osam aka e takokipan ke mitcian. 
Nanikotin ni ki sikatcin osam aka e ki otci tipi owikisimian. 

28Kaie ni ki nekatcitan kaskina wiec e ki iciwepasian, nama aric awocamec ni wi 
arimoten. Tepirak ohwe ni wi itwan, tato kickwo nit arimeriten e 
mamitonerimakik kaskina iriniwok ka tapwerimatcik Cecoca. 

29Kecpin meka awik aka mackawerimotc, kaie nin nama ni mackawerimon. 
Kecpin e cakosimakaniwitc kitci atimikapowictak otapwetamowin, kaie nin ni 
takickakon. 

30Kecpin wi mirwatcimitisoane, ni ka mirwatcimitison kitci wapatahiweian aka e 
mackawisian. 

31Kice Manito, Teperitciketc Cecoc Otawiwa —nespitc mirwatcimatan!— 
kiskeritam aka e kiraskian! 

32Weckatc neta ka tacikeian Damas otenak, tapan neta peikw okimaw, e 
atoskectawatc kice okimawa Arétas ka icinikasoritci. Anahwe okimaw ki arepan 
cimakanica neta ickwatemik e iti pitakaniwonik otenak, e nataweritamokopanen 
kitci makonikoian. 

33Aric ni ki arikowin pitc orakanik osapiwakanik kitci otci nitapikenikowan ekote 
ka otci kackihoan kitci ocimoan. 

 2 Corinthe 12 

Ka ki ici mirakaniwitc Pwar kitci itapatamwak kirika kitci wapatahitc kitci 

kiskeritamwak 

1Minawatc kiapatc ni ka mirwatcimitison, misawatc aka wiec e mirwacik e 
mirwatcimitisonaniwok! Minawatc ni ka arimoten ka ki ici wapataman e ki miritc 
Teperitciketc kitci ici itapatamwak, kirika ka ki ici wapatahitc kitci 
kiskeritamwak. 

2Ni kiskerimaw peikw iriniw e tapwerimatc Cecoca, aci mitato acitc new pipona e 
ki iciwirakaniwitc wakwek, neta icpimik e ici tacikeritci Kice Manitowa. (Nama ni 
kiskeriten e apitc tapwe ki iciwirakaniwikwen, kekotc ma ka icinamokwen. Kice 
Manito wircike kiskeritam.) 

3-4Ni kiskerimaw tca e ki iciwirakaniwitc neta icpimik ka ici iciwirakaniwiritci 
kaskina ka cawerimakaniwiritci. (Pot tapwe misiwe owiaw e ki iciwitakaniwonik 
kekotc pot tepirak e ki icinaman. Wircike Kice Manito kiskeritam.) Ka ickwa 

takocik nete, ki petam arimwewiniw aka e kackitakaniwonik kitci 
tipatcimonaniwonik, aka kaie ke ki mirakaniwiritci awiriw kitci witamiritci. 

5Ni ka mirwatcimaw anahwe iriniw. Nama aric ni ka mirwatcimitison, tepirak 
kitci wapatahiweian aka e mackawisian. 

6Misawatc kecpin ki iteritamapan kitci mirwatcimitisoan, nama ni ta kiwockwan. 
Tapwewin meka ni ka witen. Nama aric ni wi mirwatcimitison, aka kitci osami 
kicterimikoan. Kirawe ni nataweriten kitci iterimikoian ohwe: mia ka ici 
wapamikoian e totaman kekotc ka ici petakoian e iteian. 

7Aric Kice Manito ni ki mirikw akosiwiniw e arimanik, aka tca kitci osami 
sasekaian e ki miritc kitci wapatamwak kaie kitci kiskeritamwak kekociciriw e 
kitcinakonik. Nit akohikon mictahi ohwe akosiwin. Mia mitowi Matci Manito ka ki 
pe iciticahamowitc kitci macikakoan acitc aka kitci osami sasekaian. 

8Nictowaw ni ki pakoserimaw, e nataweritamok Teperitciketc kitci 
maninamowitc aniheriw akosiwiniw. 

9Ki naskamo tca: “Nimirotehewin ka cawerimitan, tipiparin kir otci. Apitc aka e 
mackawisiin, ekoni apitc ka kiskeritcikatek e asitci mackawisian.” Ekoni ka icitc 
Teperitciketc. Ekoni tca wetci mireritaman e mirwatcimitisoan e nokok e 
aiarimotaman aka e mackawisian, Krist tca omackawisiwin kitci ki witcihikoian. 

10Ekoni wetci mireritaman misawatc aka e mackawisian, e marerimikoian, e 
nakickaman arimeritamowin, e marerimikoian kaie e matci totakoian osam e 
nosanehwak Cecoc. Apitc meka aka e mackawisian, ekota ni wetciparik kitci 
mackawisian. 

E arimeritamihikotc Pwar anihi Corinthe iriniwa 

11Nit ititakosin mia aci e kiwockwatisian, kirawaw aric ka ki totamekw kitci 
itotiskeian, aka kirawaw tipirawe e ki otci kispiwaciekw. Nikiskeriten aka mia e 
apitc kicteritakosian. Nama aric kirawe kicteritakosiwok patok nin aniki iriniwok 
ka iterimekok “wirawaw mawotci kicteritakosiwok e taciritci Cecoc 
otarotakana.” 

12Mekwata ka tacikeian neta ka ici tacikeiekw, Kice Manito ni ki mirikw kitci 
mata kackitawak kaie kitci totamwak kaskina kekociciriw ka matawinakonik, 
mocak kaie e ciciperitamapan. Ni ki wapatahiwan tca tapwe Cecoc otarotakana e 
iteritakosian. 

13Nama pitoc ni ki otci totawawok aniki kotakihik iriniwok kotak otenarik ka 
mawotcihitotcik kitci aiamihatcik e tapwerimatcik Cecoca kaie tca kirawaw ka ki 
totatakok. Tepirak ohwe, nama wiskat ki ki otci nataweritamatinawaw kitci pe 
miriekw kekocic mekwata ka tacikeian kitacikewiniwak. Ki ta 
nataweritamatinawaw ia kitci ponerimiekw aka e ki otci itotiskeian? 



515 

 

 
Canadian Bible Society, 2014. 

Kice Manito Ocki Omirwatcimowin 
 

 
 

 

14Aci minawatc actew kitci koski natawapamitakok, ekoni aci nictowaw kitci pe 
icaian. Kiapatc kaie nama kekocic ki ka nataweritamatinawaw. Nama meka ni 
nataweriten kicoriamiwaw. Kirawaw ka natawerimitakok! Tapwemakan anihe 
ka itwaniwok: namaiew awacak ke kanewitcik coriariw kitci matcihatcik 
onikihikowawa. Onikihikok kata kanewiwok kitci ki matcihatcik onitcaniciwawa. 
Mia nin tipirawe ninitcanicak kit iterimitinawaw! 

15Ni ka mireriten kaskina kitci tcakinaman e ici tataman kitci ki witcihitakok, 
wawatc nin tipirawe kitci pakiterimitisoan kirawaw otci. Kecpin tca awocamec 
sakitakoke, onawis ia ki ka sakihinawaw? 

16Patoc ki ka witenawaw aka e ki otci otimihitakok, aka e ki otci 
nataweritamatakok kekocic kitci otci pimatisian. Pot atita iriniwok ki 
iteritamotakenak e ki wecimitakok kirika e ki kiraskimitakok. 

17Aniki ka ki pe iciticahamatakok, ki taw ia neta peikw e ki wecimitakok? 

18Ni ki wikosimaw Tite kitci natawapamitakok, kaie kotak kiwitcicanino ka 
kiskerimekw ni ki iciticohwaw kaie wir kitci witciwatc. Nama ki ki otci 
wecimikowaw anahwe Tite, tapwe taina! Wir kaie nin mocak tapickotc ni 
totenan, tapickotc e iteritamak. 

19Pot kit iteritenawatake aspinikotc e wikotcitaiak kitci kispiwatitisoak aka kitci 
itactahoriak? Nama nte icinakon! Kice Manito ni kanawapamikonan e arimweiak, 
e mamweritakosiak kirika Krist. Nimiro nikwimesinanak, ki witamatinan kaskina 
anihe e wi witcihitak eckam kitci sokikapowiekw e asperimototawekw. 

20Ni sekisin, minawatc takociniane neta ka ici tacikeiekw, aka kitci mirowinaman 
tan e itatisiekw, peikon kaie kirawaw aka kitci mirowinamekw wapamiekw kaie 
nin tan e itatisian. Ni kocten kitci kikatoekw, kitci otcinawekerimekw kiwitc 
iriniwaw, kitci kiciwasiekw, kitci papikanitoekw, kitci marerimitoekw, kitci 
pokonimitoekw, kitci sasekaiekw, acitc kitci arimihitoekw. 

21Ni kocten minawatc nikotin nta kiwotimitakoke kitci otci waneritamihitc 
Nikice Manitom, kaie kitci otci kackeritaman. Mitcet meka kiapatc e taciekw 
pactatiwok, mia peikon e itotiskewaspan nte otananik, aka wiskat e ki otci wi 
kweskatisitcik e ki matci totakik, e ki pacikwatisitcik, kirika kaskina e ici 
maratanik ka ki totakik. 

 2 Corinthe 13 

Aci mamitcitc e aimihakaniwitcik kaie e matcacikowakaniwitcik 

1Ekoni aci nictowaw kitci pe nta natawapamitakok. Ickwa takociniane nete, ki ka 
nosanetanano ohwe ka itasinatek Kice Manito Omasinahikanik: 

“Kecpin awik itactahorate owitc iriniwa, 

patoc nicw kekotc nicto kotakihik iriniwok itetawe 



516 

 

 
Canadian Bible Society, 2014. 

Kice Manito Ocki Omirwatcimowin 
 

 
 

 

kaie wirawaw e kiskeritakik e ki itotiskeritci.” Deutéronome 19.15 

2Mamitcitc ka natawapamitakok, ni ki witamawawok iriniwok aci ka ki 
pactatitcik ke ici arimihakik kecpin aka e ponitatcik, kaie kotakihik ni ki 
witamawawok. Kaie anotc, misawatc aka e tacikeian neta e ici tacikeiekw, kiapatc 
ni witen ka iteiapan. Minawatc tca nta icaiane e ici tacikeiekw, tapwe ni ka 
arimihawok aniki aka ka ponitatcik e pactatitcik. 

3Kiapatc ki nataweritenawaw kitci kiskeritamekw tapwe wir Krist e ki miritc ka 
itewak e aiarimwewak. Ki ka tca wapatahitinawaw. Cecoc Krist mackawisiw e 
mihitakw. Wapatahiwew e asitci mackawisitc e aitotisketc kirawaw otci. 

4Ka tcictaskowatakaniwitc tcipaiatikok, tapwe nama ki mackawisipan. Aric anotc 
Kice Manitowa omackawisiwiniw wetci pimatisiw. Peikon tca kaie ninan, e 
mamweritakosiak kirika Krist, nama ni mackawisinan, e iteritakosiak. Aric ki ka 
wapatahitinan e pimatisiak kirika wir, Kice Manito e ici miritokw 
omackawisiwin. 

5Wewerita mamitoneritamokw, kitci kiskerimitisoekw e apitc tapwe icikowisk 
kitci itatisiekw, ka iteritakositcik kitci itatisitcik aniki ka asperimototawatcik 
Cecoca. Ki kiskeritenawatake e witci tacikemitakw kitehiwak — kecpin tapwe e 
asperimototawekw! 

6Nit asperimon kirike kitci iti kiskeritamekw ninan e wapatahiweiak tapwe e 
iteritakosiak Cecoc otarotakana. 

7Ni pakoserimanan Kice Manito kitci witcihitakw aka awocamec kitci matci 
totamekw. Nama kitci nta wapatahiweiak e ici kackitaiak wetci natawerimitakok 
aka kitci matci totamekw. Ni nataweritenan tepirak kitci miro totamekw, 
misawatc atita iriniwok e iteritakik aka e ki otci kackitaiak. 

8Nama meka wiec ni ka ki totamwanan kitci pikotakaniwonik Kice Manito 
otapwewin. Tepirak ni ka ki nosanehamwanan. 

9Ni mireritenan aka e mackawisiak, kirawaw aric e mackawisiekw 
asperimowinik itekera. E aiamihectamatak, ni pakoserimanan Kice Manito kitci 
witcihitakw eckam kirawe icikowisk kitci icinakok kipimatisiwiniwaw. 

10Ekoni wetci masinahamatakok aka moci e tacikeian nete kotenamiwak. 
Takociniane nete, aka ni awocamec kitci otamiroan kitci arimihitakok. 
Teperitciketc ni ki mirikw tiperitamowiniw kitci witcihitakok eckam kitci 
sokikapowiekw, tapickotc e nosanehwekw Cecoc, aka kitci anwerimitakok. 

11Minawatc, niwitcicananak, ki matcacikatinawaw! Mantokasokw mocak 
wewerita kitci nosanetaiekw miro meskanaw. Sosokimitokw kitci sokiteheiekw 
kaskina e taciekw. Kaskina tapickotc naheritamokw. Pekatc ici pimatisikw kaie 
nahitatokw. Ki ka tca witci tacikemikowaw Kice Manito, wir ka sakihatc kaskina 
iriniwa kaie ka miratc pekateritamowiniw. 

12Otcemitokw e arimikatoekw, mia kiwitcicaniwawok e iterimitoiekw tapickotc e 
nosanehwekw Cecoc. 

Kaskina Kice Manito otirinima kit arimikakowawok. 

13Ni pakoserimon kaskina kitci witci tacikemikoekw omirotehewin Teperitciketc 
Cecoc Krist, acitc Kice Manito osakihiwewin, kaie Miro Manito kitci witci 
tacikemitakw, kaskina e taciekw kitci mamweritakosiekw mia peikw kitci 
iteritakosiekw! 

Nin Pwar 

Galatie 

Galatie 1 

Pwar e arimikowatc Galatie iriniwa 

1Nin Pwar ka masinahamatakok. Ni ki mirikowin Cecoc otarotakana kitci 
iteritakosian. Namaiew ni iriniw ka ki pe miritc kitci iteritakosiwak. Namaiew ni 
kaie iriniw ka ki pe iciticohwitc. Wirawaw tipirawe ni ki mirikok Cecoc Krist acitc 
Kice Manito Kotawino ka ki apitcipahatc. 

2Kaskina kiwitcicaninowok ota ka taciketcik ni witcihikok e masinahamatakok 
kirawaw ka tapwerimekw Cecoc ka mawotcihitoekw nete Galatie askik, ohwe e 
wi witamatak, kaskina e taciekw: 

3Ni pakoserimananak Kotawino Kice Manito kirika Cecoc Krist Teperitciketc 
mocak kitci acotamatakok mirotehewiniw kirika pekaterimowiniw. 

4Wir tipirawe Krist ki pakiterimitiso kitci otci kasihamihitokw 
kipactatowininariw, kitci ki tca otci wikotcihitokw matci mackawisiwiniw anotc 
e takonik ota askik, kotc ka ki iteritak Kotawino Kice Manito. 

5Nespitc kitci icperimakaniwitc Kice Manito! Kekora ki iki. 

Peikociniw Mirwatcimowin 

6Ni mamiskateriten e apitc wipatc e atimikapowictawekw Kice Manito. Ki ki 
wicamikowaw meka kitci nosanehwekw, Krist omirotehewin otci. Kirawaw aric 
kotak “mirwatcimowin” ki kanawapatenawaw. 

7Tapwe wirata, nama takon kotak mirwatcimowin. Tawok aric iriniwok e 
kowetowi iteritamihitakok e wi mameckotcitawatcik Krist Omirwatcimowiniw. 

8Kecpin aric awik, misawatc ninan kekotc aceriw wakwek e pe ototetc, pitoc 
tipatcimoctatakwe acitc anihe ninan aci ka ki ici tipatcimoctatak, acteriw kitci 
anwerimakaniwitc! 

9Aci kit ickwa witamatinan, kiapatc aric ni ka witen: kecpin awik pitoc ici 
tipatcimoctatakwe kaie tca anihe nictam ka ki pe otitikoiekw, acteriw kitci 
anwerimakaniwitc! 

10Kit iteritenawaw ia, wetci iteian, osam e nataweritaman iriniwok kitci 
mirerimitcik? Nama nte icinakon. Anihe ka nataweritaman nin, Kice Manito 
tepirak kitci mirerimitc. Ni natowi toten ia iriniwok kitci mireritamihakik? Nama! 
Kecpin kiapatc ki kicteritaman kitci mireritamihakik, nama ni ta iteritakosin 
Cecoc otarotakana. 

Pwar wetci ki mirikotc Cecoca kitci atoskectawatc 

11Niwitcicanak, ni nataweriten ohwe kitci kiskeritamekw: anihe Mirwatcimowin 
ka tipatcimoan, namaiew ni iriniwok ka ki ocitatcik. 

12Namaiew ni kaie iriniw ka ki pe miritc kekotc ka ki pe kiskinohamawitc. Wir 
tipirawe Cecoc Krist ka ki kiskeritamihitc. 

13Ki ki petakanawatake tan e ici pimatisiapan anihe apitc ka nosanetaiapan cota 
aiamihewin. Ki kiskeritenawatake e apitc nekatcihakwapanen Kice Manito 
otirinima ka tapwerimatcik Cecoca, kitci ki niciwonatcitaian e ki 
nosanehwakaniwiritci. 

14Kirawe nit aiamihatisitai cota aiamihewinik itekera patok mitcet kotakihik 
niwitci cota iriniwok mitowi nin ka tato piponesitcik. Nin kaie kirawe kaketin ni 
nosanetawatai nitaniskotape nimocominan opimatisiwiniwaw. 

15Aric Kice Manito e apitc mirotehetc aci ni ki ickwa orapamikotai epwamoci 
wawatc nitawikiwak. Ni ki tca wicamikw kitci atoskectawak. 

16Kotc tca ka iteritak kitci kiskeritamihitc Okosa, kitci ki nta arimomimaki, kitci 
nta tipatcimowak Omirwatcimowiniw aniki otci aka ka cota iriniwitcik, nama 
awik ni ki otci natawapamaw kitci kokwetcimak tan ni ke totaman. 

17Nama kaie ni ki otci ican Jérusalem otenak kitci natawapamakik aniki 
wirctamiwaw ka ki icinikatakaniwitcik Cecoc otarotakana epwamoci nin 
iteritakosiwak. Aric tecikotc ni ki matcan, Arabie askik e ki icaian. Minawatc ni ki 
pe kiwan Damas otenak. 

18Patoc ka ickwa nicto piponikak ni ki ican Jérusalem otenak, anahwe e wi 
kiskerimakipan Pien. Nicwo manactakana irikik ni ki witci tacikemaw neta. 

19Nama ni ki otci wapamimaw kotakihi Cecoc otarotakana, tepirak anahwe 
Cak, Teperitciketc ocima. 

20Kaskina ota ka masinatek nimasinahikanik, tapwe ni anihe. Ni nespi tapwan 
Kice Manito otci, nama ni kiraskin. 

21Minawatc ka pe matcaian nta Jérusalem otenak, nete itekera ni ki 
ican Syrie kaie Cilicie askik. 

22Kotakihik ka mawotcihitotcik kitci aiamihatcik e tapwerimatcik Cecoca nete 
itekera ka taciketcik Judée askik nama moci ni ki otci kiskerimikotaik. 

23Petakepanak tepirak e itatcimiwaspan mitcet iriniwok, ohweriw ko e 
itewaspan: “Anahwe ka nekatcihitokopanen aci anotc aiarimotam mocak kitci 
asperimototawakaniwiritci Cecoca, enkweriw weckatc ka ki kotcitatc kitci 
niciwonatcitatc.” 

24Mirwatcimepanak Kice Manitowa aniki iriniwok, nin otci. 

 Galatie 2 

Pwar kirika kotakihik Cecoc otarotakana 

1Minawatc ka ickwa mitato acitc newo tato piponakak, kiapatc ni ki 
ican Jérusalem otenak, Barnabas e pe witcewitc. Tite kaie wir ni ki matcewiraw. 

2Wetci ki icaian neta, Kice Manito e ki icitc otcitakotc kitci icawak. Ka ickwa 
takocinian nete ni ki mawotcihitonan tepirak nin kirika ka nikaniwitcik, ka 
mawotci kicteritakositcik e iterimakaniwitcik neta. Wewerita ni ki 
witamawawok Mirwatcimowiniw ka ki ici kiskinohamomaki anihi aka ka cota 
iriniwiritci. Nama meka ni ki otci nataweriten ceckwat kitci iteritakok anihe ka ki 
ici otamiroapan kekotc anotc ka ici otamiroan. 

3Tapwe wirata, Tite, anahwe ka Grec iriniwitc, aka tca ka cota iriniwitc, anahwe 
ka ki pe witciwitc, nama wawatc wir ki otci itakaniwiw otcitakotc kitci 
kicawatocwakaniwitc aci e nosanehwatc Cecoca. 

4Atita meka iriniwok arotc ka ici nisitotakik Mirwatcimowiniw ki pe icawok 
mekwata e mawotcihitoakipanen kirika e nataweritakik otcitakotc kitci 
kicawatocwakaniwiritci. Ki pe icapanak kaie wirawaw nta ka ki ici 
mawotcihitoak, tepirak kitci ki kimosapamiamitc e wi nta kiskeritakik kekwan 
wetci aka aci nosanetaiak cota aiamihe irakonikewin esko nosanehwakitc Cecoc 
Krist. Nataweritamwakopan kiapatc kitci ici tiperitakosiak aiamihe 
irakonikewinik. 

5Nama aric otci peikwaw ni ki otci pakitinananak kitci paskewirimitcik, kitci ki 
mocak kanaweritamak kirawaw otci Mirwatcimowin tapwe e icinakok. 

6Aric aniki ka mawotci kicteritakositcik e iterimakaniwitcik 
neta Jérusalem otenak, nama ni ki otci itikok otcitakotc pitoc kitci ici 
kiskinohamakewak. Nama wirata wiec nit iterimawok e apitc 
kicterimakaniwiwakwen kekotc nama. Nama meka kanawapatam aniheriw Kice 
Manito e tipaskoniketc. 

7Nitowatc ki mireritamok aniki iriniwok aci e wapatakik e ki miritc Kice Manito 
kitci tipatcimowak Mirwatcimowiniw aniki otci aka ka cota iriniwitcik, mitowi ka 
ki miraspan Piena kitci tipatcimoctawaritci cota iriniwa. 

8Ni ki mirikw meka Kice Manito “Cecoc otarotakana” kitci iteritakosiwak aniki 
otci kotakihik iriniwok aka ka cota iriniwitcik. Peikon Pien ki mirakaniwiw 
“Cecoc otarotakana” kitci iteritakositc cota iriniwok otci. 

9Ani apitc aniki ka nikaniwiwaspan, ka kicteritakositcik e iterimakaniwitcik, Cak, 
Pien kirika Jean, ki iti nisitowinamok tapwe e ki miritc Kice Manito ohweriw mia 
otamirowiniw kitci itotiskewak. Ni ki pocokakonanak, nin kirika Barnabas, kitci 
ki wapatahimitc e ici naheritakik. Ekotca tapickotc ka ici naheritamak, nete ninan 
kitci ici nta otamiroak aka ka cota iriniwitcik ka ici taciketcik, wirawaw tca Pien 
kirika aniki kotakihik nete itekera kitci nta otamirowaspan cota iriniwok ka ici 
taciketcik. 

10Ohweriw tepirak ni ki nataweritamakonanak, kitci witcihakitcik ka 
kitimakisitcik ka tapwerimatcik Cecoca nete Jérusalem otenak, anihe mia ka wi 
itotiskeiapan. 

Pwar e witamawatc Piena aka orina e mireritak aniheriw e itotiskeritci 

nete Antioche otenak 

11Aric minawatc ka pe icatc Pien neta Antioche otenak ni ki witamawaw arotc aci 
e totak. Kaskina iriniwok nta ki petamok. 

12Tapwe wirata, ickotok ka pe icatc Pien neta Antioche otenak witci 
mitcisomekopan kiwitcicaninariw aka ka cota iriniwiritci. Minawatc Cak ki 
iciticahwew atita iriniwa neta. Aci pitoc ki iti totam Pien. Nama awocamec wi 
witci mitcisomepan anahweriw aka ka cota iriniwiritci. Koctekopan meka anihi 
ka tapweritamiritci otcitakotc kaskina iriniwok kitci kicawatocwakaniwitcik. 

13Kotakihik tca kiwitcicaninowok ka cota iriniwitcik ekoni kaie wirawaw ka ki 
totakik mitowi Pien e aiamihatisikasotcik, wawatc Barnabas ki 
kakeskinowapakew ani e totcikaterik. 

14Ka wapataman aka icikowisk e aitotakik, aka e nosanetatcik Mirwatcimowiniw 
tapwe e icinakonik, ni ki itaw Pien e mitcetinaniwonik: “Kir ki cota iriniwin, aric 
esko ka pakiterimitisoin kitci nosanehwotc Cecoc, kit ici pimatisin mitowi ka ici 
pimatisitcik aniki aka ka cota iriniwitcik, aka tca awocamec e nosanetain cota 
aiamihe irakonikewin. Kekwan tca wetci wi cikimatcik aka ka cota iriniwitcik 
kitci ici pimatisitcik mitowi cota iriniwok?” 

Ka cota iriniwitcik kirika aka ka cota iriniwitcik peikon kata akwacimakaniwiwok, 

Cecoca e asperimototawatcik 

15Ninan ni cota iriniwinan esko ka nitawikiak. Pitoc nit ici aiamihanan kirika atita 
kotakihi askik e otcitcik aka ka pameritakik Kice Manitowa otirakonikewiniw. 

16Aci aric ni kiskeritenan wetci icikowisk iterimikotc Kice Manitowa iriniw: 
tepirak Cecoca e asperimototawatc, nama osam kaskina e sapitak cota aiamihe 
irakonikewiniw, Moïsa ka ki mirakaniwiritci. Ekoni tca wetci kaie ninan ki 
tapwerimakitc Cecoc Krist icikowisk kitci ki iteritakosiak, osam e 
asperimototawakitc anahwe Krist, nama osam e ki otci sapitamak aiamihe 
irakonikewin. Nama meka awik icikowisk kata ki iteritakosiw osam e ki 
nosanetatc aniheriw irakonikewiniw. 

17Aric osam e tapwetamak icikowisk e iterimikoiak tepirak e asperimototawakitc 
Krist aka tca osam e nosanetaiak irakonikewin, “pactati iriniwok” nit 
iterimikowinan kaie ninan, peikon e iterimakaniwitcik aka ka cota iriniwitcik. 
Arotc ia tca kata ki iti itwaniwon “Cecoc ka totak kitci pactatinaniwonik”? Tekaci 
nama nte icinakon! 

18Kecpin aric kiwe nosanetaiane anihe aiamihe irakonikewin aci ka ki 
wepakonaman, ni wapatahiwan tapwe e pikotaian anihe irakonikewin. 

19Aric irakonikewinik itekera, tarasak aci ni ki nipon, kirika enko anihe peikon 
irakonikewin ka ki itotiskemakak kitci nipoian, kitci ki tca pimatisian kitci 
atoskectawak Kice Manito. Apitc ka nipotc Krist tcipaiatikok, kaie nin ni ki 
nipahikowin. 

20Namaiew tca awocamec nin tipirawe ka pimatisian, kirawe wir Krist ka 
pimatisitc nipimatisiwinik. Anotc e iriniwian, ni pimatisin tepirak e 
asperimototawimak Kice Manito Okosa, ka ki sakihitc kirika ka ki 
pakiterimitisotc nin otci. 

21Tekaci nama ki ka wepinamwan Kice Manito omirotehewin. Kecpin meka 
irakonikewin apatanokwen icikowisk kitci iterimitokw Kice Manito, ekoni 
ceckwat e ki nipotc Krist. 

 Galatie 3 

Kekwan ni mia ke otci pimatisiikw: aiamihe irakonikewin kekotc ma 

tapwetamowin? 

1Kirawaw Galatie iriniwok e kiwockweritamekw! Awin ka ki paskewiritakw? 
Misawatc wewerita e ki witamakoiekw Cecoc Krist e ki nipotc tcipaiatikok, 
peikon ki piskanawaw. 

2Ni pasoweriten kitci naskamowiekw ohwe peikw ke ici kokwetcimitakok: 
kekwan wetci ki otitikoiekw Miro Manito? Osam ia e ki miro nosanetaiekw 
aiamihe irakonikewin kekotc ma osam e ki petamekw Mirwatcimowin acitc e ki 
tapwetamekw? 

3Kekwan wetci asitci kiwockweritamekw? Aci ki kitciparin e ocki pimatisiekw, 
Kice Manito Omiro Manitoma e ki miritakw. Ki nataweritenawaw ia minawatc 
kirawaw tipirawe kitci manatcitaiekw anihe ocki pimatisiwin, kircikewaw kitci 
totamekw? 

4Ceckwat ia ki isparin kaskina anihe ka ki iciwepasiekw? Nama ketcinatc ceckwat 
ki otci isparin! 

5E miritakw Omiro Manitoma Kice Manito kirika e mata kackitatc kirawaw otci, 
kekwariw wetci itotisketc? Tepirak ia ni osam e nosanetaiekw aiamihe 
irakonikewin wetci totak, kekotc ma osam e ki petamekw Mirwatcimowin acitc 
tca e tapwetamekw? 

6Itatisokatakaniwiw Abraham: “Ki asperimototawew Kice Manitowa. Icikowisk 
tca ki iterimiko, otapwetamowin e ki kanawapatcikaterik.” Genèse 15.6 

7Ki ta tca nisitotenawaw: aniki ka tapwerimatcik Kice Manitowa, enko aniki ni 
tapwe otaniskotape osima Abraham. 

8Kicatc ki tipatcimonaniwon anihe neta Kice Manito Omasinahikanik, e ki 
itemakanik icikowisk kitci iterimatc anahweriw aka ka cota iriniwiritci Kice 
Manito, kecpin e asperimototakotc. Ekoni wetci kicatc ki 
tipatcimoctawakaniwitc Abraham aniheriw Mirwatcimowiniw, e ki itemakanik: 
“Kice Manito ki ka apatcihikw kitci cawerimatc kaskina iriniwa tan kotc 
wetoteritci.” Genèse 12.3 

9 Abraham asperimototawepan Kice Manitowa. Ki tca cawerimiko. Ekoni kaie 
wirawaw e ici kekotc: caweritakositcik kaskina ka asperimototawatcik Kice 
Manitowa, mitowi wir anahwe Abraham ka ki ici cawerimakaniwitc. 

10Aric anweritakosiwok aniki aiamihe irakonikewinik ka otci asperimotcik, e 
iteritakik icikowisk kitci iteritakositcik osam e sapitakik. Itemakaniw meka Kice 
Manito Omasinahikan: “Anweritakosiw kaskina awik aka mocak ka nosanetatc 
kaskina ka masinaterik aiamihe irakonike masinahikanik.” Deutéronome 27.26 

11Wewerita nisitotakon, nama awik kata ki iterimiko Kice Manitowa “icikowisk,” 
osam aiamihe irakonikewiniw e ki nosanetatc. Itemakan meka: “Anahwe 
icikowisk ka iteritakositc osam e asperimototawatc Kice Manitowa, kata 
pimatisiw.” Habacuc 2.4 

12Pitoc iteritakon irakonikewin kirika tapwetamowin. Mitowi ohwe kiapatc e 
itemakak: “Anahwe ka nosanetatc kaskina irakonikewiniw e tatinik, ekota ke otci 
pimatisitc.” Lévitique 18.5 

13Aric wir Krist, e ki otapinak kitci anwerimakaniwitc, aka kirano kitci 
anweritakosiikw, ki ki wikotcihikono aka kitci atamerimikoikw aiamihe 
irakonikewinik itekera. Itemakan meka Kice Manito Omasinahikanik: 
“Anweritakosiw kaskina awik mictikok e akwaskohakaniwitc e 
nipahakaniwitc.” Deutéronome 21.23 

14Ekoni tca e ici cawerimakaniwitcik iriniwok aka ka cota iriniwitcik, kotc ka ki 
ici nespi tapwaniwonik Abraham otci, osam Cecoc Krist e ki ici pakiterimitisotc 
kirano otci. Ekoni kaie e ici pe otitikoikw Miro Manito kaskina e taciikw osam e 
asperimoikw, kotc ka ki ici nespi tapwetc Kice Manito. 

Pitoc e irapataki aiamihe irakonikewina acitc aniheriw onespi tapwewin Kice 

Manito 

15Niwitcicanak, ki ka witcihitinawaw kitci nisitotamekw, anotc e ici 
pimatisinaniwok e otci atisokeian: kecpin iriniw e irakonak acotamakewiniw, 
wewerita e itactatc, nama awik kata ki nta ickwanam aniheriw, nama kaie kata ki 
rikitaw kekwariw neta e masinaterik. 

16Enkweriw towiriw ka ki ici nespi tapwetc Kice Manito Abrahama otci acitc 
peikw otaniskotape osimiriw otci. Nama meka itemakan Kice Manito 
Omasinahikan: “acitc kaskina kitaniskotape kosimak otci” e mitcetitcik, aric 

itemakan: “… acitc kitaniskotape kosim otci.” Genèse 12.7 Ekoni aci e witcikaterik 
e peikociritci otaniskotape osima, enko tca anahwe Krist. 

17Ekoni tca wa iteian: acotamakewiniw ki itactaw Kice Manito kirika ki nespi 
tapwew kitci manatcitatc. Minawatc tca ka ickwa newaw mitato mitana acitc 
nicto mitana tato piponakarik ki mirew otirinima aiamihe irakonikewiniw kitci 
nosanetaritci. Nama aric ki otci pikotamakaniw aniheriw Kice Manito 
otacotamakewin, nama kaie ki maninikateriw aniheriw ka ki ici nespi tapwetc. 

18Aric kecpin e miritokw Kice Manito aniheriw ka ki itetc kitci miritokw, e apitc 
ma nosanetakaniwonikwen irakonikewiniw, nama awocamec apataniw aniheriw 
ka ki ici nespi tapwetc Abrahama otci. Aric ki cawerimew Abrahama osam e ki 
nespi tapwetc kitci totak e micta mirotehetc. 

19Tan tca ka irapatak irakonikewin? Ki acotcictakaniwon tepirak ni kitci ki otci 
kiskeritcikatek ka maratak e takok, kaskina aka ka ici nataweritak Kice Manito 
kitci totcikaterik, irikik tca ke ki apatakipan anihe irakonikewin nac ni kitci pe 
icaritci Abraham peikw otaniskotape osima. Wir meka wetci ki ici nespi tapwetc 
aniheriw Kice Manito. Ka kitciparitatc irakonikewiniw Kice Manito, aceriwa ki 
atoskectako. Minawatc ki mirew Moïsa nictowitc ka ki icikapowiritci kitci ki tca 
miraritci iriniwa. 

20Nictowitc e icikapowitc awik awiriwa otci, e wi witcihatc kitci ki nahitatoritci, 
ici nisitotakoniw aka tepirak e peikociritci ka witcihakaniwiritci. Aric ohwe e 
arimotcikatek, ki nisitotenano e peikocitc Kice Manito ka pakitinak kitci 
nahitatonaniwonik. 

E irapatak irakonikewin 

21Pitoc ia itemakan cota aiamihe irakonikewin kirika niheriw ka ki ici nespi 
tapwetc Kice Manito kitci totak? Nama pitoc itemakan! Kecpin ki ocitakaniwok 
irakonikewin kitci ki otci pe otitikotc tapwe pimatisiwiniw iriniw, aci anotc 
icikowisk kata ki iterimikopan Kice Manitowa, tepirak tca aniheriw 
irakonikewiniw kitci apatanikipan. 

22Aric Kice Manito Omasinahikanik itemakan, kaskina awik tiperimiko 
pactatowiniw. Kitci ki tca otci kackihakaniwitcik iriniwok pactatowinik, enko 
ohweriw tepirak ke totakik: kata asperimototawewok Cecoc Krist. Enko aniki ke 
mirikotcik Kice Manitowa aniheriw ka ki ici nespi tapwerispana. 

23Epwamoci pe otcitciparik anihe tapwetamowin, ki tiperitakositano, aiamihe 
irakonikewinik e tiperimitikopanen, nac ka wapatahiwetc Kice Manito kitci 
akwacimikoikw, tepirak e asperimototawokw Cecoc. 

24Tarasak mia ki ki nanakatcihikono anihe aiamihe irakonikewin, nac ka 
otcitciparinik Cecoc kitci pe icatc, icikowisk kitci ki iterimikoikw osam e 
asperimototawokw. 

25Anotc aci Cecoc e asperimototawakaniwitc, nama actew kitci ici 
nanakatcihikoikw. 

26Kice Manito onitcanica kit iteritakosinawaw, kaskina e taciekw, aci e 
asperimototawekw Cecoc Krist. 

27Tapwe wirata, kaskina e taciekw, mia peikw kit iteritakosinawaw kirika Krist, e 
ki sikahatasoiekw, acitc e ki otapinamekw mia wir kitci itatisiekw. 

28Nama aci pitoc iteritakosiwok ka cota iriniwitcik kaie aka ka cota iriniwitcik, 
arotakanak kaie aka ka atoskectaketcik, iriniwok kaie iskwewok. Tapwe wirata, 
kaskina e taciekw mia peikw kit iteritakosinawaw, tapickotc e 
mamweritakosiekw kirika Cecoc Krist. 

29Kecpin e tiperimitakw Cecoc, Abraham otaniskotape osima kit 
iteritakosinawaw, kirika kaskina ki pe otitikonawaw aniheriw ka ki ici nespi 
tapwetc Kice Manito. 

 Galatie 4 

1Kiapatc ki ka witamatinawaw ohwe ka wi iteian: mitowi kecpin e tatc ockinikiw, 
aci e ki niporitci otawiwa, e ki masinahamiritci nikotin kitci pe otitikotc kaskina 
ka ki ici tatamiritci, aka aric moci e tipi asitatisitc kitci pe otitikotc aniheriw, 
nama tca pitoc iteritakosiw kirika arotakan mekwata e pehotc kitci pe otitikotc, 
misawatc aci tapwe wirata kaskina e ici tatak aniheriw. 

2Anotc mekwata e awaciwitc, kotakihi iriniwa tiperimiko, e nakatawerimikotc 
acitc e nanakatcitaritci aniheriw ka ici tatak, nac kitci tipi asitatisitc kitci 
mirikotc, kotc ka iteritamiritci otawiwa kitci icinakonik. 

3Peikon kirano ka cota iriniwiikw, mekwata mia awacak e iteritakosiikopanen 
epwamoci kiskerimokw Cecoc, ki tiperitakositano. Ki ki tiperimikotano arotc 
matawosiwin ka mitawoparik iriniwok e wi nosanetatcik, ota askik ka otciparik. 

4Aric mia apitc ka iteritak Kice Manito, ki pe iciticahwew Okosa ota askik. 
Iskwewa ki nitawikihiko. Cota aiamihe irakonikewinik ki tiperitakosiw, 

5kitci ki ni pe nta wikotcihatc kaskina kotakihi iriniwa ka tiperitakosiritci 
aiamihe irakonikewinik, Kice Manito onitcanica tca kitci ki otci iteritakosiikw. 

6Kitci kiskeritakonik tapwe onitcanica e iteritakosiekw, Kice Manito ki ki 
iciticahamakowaw Miro Manitowa, enkweriw Okosa Omiro Manitomiriw, 
kitehinak kitci ki tacikeritci, e tepitepweritci: “Abba, Notawi!” 

7Nama tca aci arotakan kit iteritakosin, aric onitcanica. Ki ka tca mirikw Kice 
Manito kaskina aniheriw ka ici kanaweritamawatc onitcanica. 

E arimeritak Pwar e mamitonerimatc Galatie iriniwa 

8Weckatc nama ki ki otci kiskerimatawaw Kice Manito. Arotc awik ki ki 
tiperimikowataw, aka ka acterik kitci pakoserimakaniwitcik, aka e kice 
manitowitcik. 

9Aric anotc aci e kiskerimekw Kice Manito, kekotc ma kirawe anotc aci e 
kiskerimitakw, kekwanitake wetci wi kiwe nosanetaiekw anihe arotc 
matawosiwin ka mitawoparik, ota askik ka otciparik, tekaci aka e 
mackawisimakak, e micta kitimakeritakok? Ki nataweritenawaw ia kiapatc 
minawatc kitci tiperimikoekw? 

10Ki micta nanakatcitanawaw tan e tato kicikak, e tato pisimwakak, acitc e tato 
piponikak, e iteritamekw “kicteritakon aiamihewinik itekera.” 

11Kit arimeritamihinawaw. Nama ia wiec kata irapatan kaskina ka ki ici 
otamirohitisoian kirawaw otci? 

12Niwitcicanak, ki pakoserimitinawaw kitci keskinowapamiekw, aci meka e ki 
keskinowapamitakok. Nama arotc ki ki otci totawinawaw. 

13Ki mikawinawaw wetci nictam ki nta tipatcimoctatakok Mirwatcimowin, osam 
e akosiapan. 

14Misawatc e ki micta arimihikoekw nitakosiwin, nama ki ki otci cikeriminawaw, 
nama kaie ki ki otci kiweticohwinawaw. Nitowatc ki ki micta mireritenawaw kitci 
tacikeian neta, kekatc mitowi kecpin Kice Manito otacerima e ki iterimiekw, 
kekotc ma kecpin mitowi Cecoc Krist wir tipirawe. 

15E micta tca mireritamekopanen, tan ni minawatc ka ki isparik pitoc kitci iti 
iteritamekw? Ohwe ni ka ki itwan kirawaw otci: e apitc ki nataweritamekw kitci 
witcihiekw, kecpin ki actekipan kitci totcikatek, ki ta ki manipitenawaw 
kickicikowaw kitci pe miriekw! 

16Anotc aric mia awik ka cikerimitakw kit iteriminawaw ia, osam e witamatakok 
tapwe e icinakok? 

17Aniki arotc ka kiskinohamaketcik mictahi ki wi witcihikowawok, itetakenak, 
nama aric mirwaciniw ka wi totakik. Aniheriw ka ici nataweritakik, wikotcitawok 
aka awocamec kitci pamerimiekw, wirawaw tca kirawe kaketin kitci 
nosanehwakaniwitcik. 

18Mirwacin e wi witcihikoiekw, kecpin tapwe e nataweritak kitci miropariekw 
anahwe ka wi witcihiwetc. Mirwacin kaie kecpin mocak e wi witcihitakw, nama 
tepirak mekwata nin e witci tacikemitakok. 

19Ninitcanicak, kiapatc minawatc ni nekateriten e mamitonerimitakok, mia 
iskwew e apitc nekateritak aci anotcikwetc kitci wapamawosotc. Ekoni ke apitc 
nekateritaman nac kitci miro nokok tapwe e nosanehwekw Krist e witci 
tacikemitakw. 

20Ni ta micta mireriten anotc mekwata kitci natawapamitakok, pitoc kitci ki ici 
aimihitakok. Ni micta meka arimeriten e mamitonerimitakok! 

Agar kirika Sara 

21Witamacikw, kirawaw ka wi kiwe tiperitakosiekw aiamihe irakonikewinik: 
nama ia ki nisitotenawaw tan e itemakak anihe irakonikewin? 

22Masinatew neta e ki nicirikopanen Abraham okosa. Peikw anihi, arotakan 
iskwewa ka ki okawitc, Agar icinikasoripana anihi arotakan iskwewa. Minawatc 
anihi kotakihi okosa Abraham, Sara icinikasoripan okawiwa, enkweriw tipirawe 
okoma Abraham. 

23Anahwe nictam ockinikicic, Agar anihi okosa, irin ki nitawikiw kotc e ici 
nitawikinaniwonik ota askik. Aric anahwe kotak ka nitawikitc 
ockinikicic, Sara anihi okosa, ki pe nitawikiw osam Kice Manito e ki nespi 
tapwetc Abrahama otci nikotin kitci okosiritci. 

24Kekocic ki wi kiskinohamakowinano neta e ici atisokaniwok: aniki iskwewok 
mia nicw acotamakewin e takok. Peikw anihe acotamakewin, mia Agar e ici 
atisokatakaniwitc, enko anihe acotamakewin ka ki pakitinikatek Sinaï Matinak. 
Anahwe Agar ki arotakan iskwewiw, onitcanica tca kaie wirawaw ki 
atoskectakeriwa. 

25Mia peikon Sinaï Matinaw iteritakosiw anahwe Agar, Arabie askik ka takok. 
Matci kaie peikon iteritakosiw kirika anihe otenaw Jérusalem, anotc e icinakok. 
Anihe tca otenaw ota askik e takok, mia arotakan iteritakon aiamihe 
irakonikewinik itekera kirika kaskina neta ka taciketcik ici tiperitakosiwok. 

26Aric anihe otenaw Jérusalem wakwek e takok nama mia arotakan iteritakon. 
Mia kikawino iteritakon. 

27Masinatew meka Kice Manito Omasinahikanik: “Mirerita, iskwew, aka ka ki otci 
onitcaniciin! Notakosi e apitc mireritaman, kir aka ka kiskeritaman e iteritakok e 
nekatcitakaniwok e wapamawasonaniwok! Anahwe meka iskwew ka 
wepinakaniwitc kirawe awocamec wir kata tarew awaca patok anahwe kotak 
iskwew ka onapemitc.” Ésaïe 54.1 

28Kirawaw tca, niwitcicanak, mia anahwe Isak kit iteritakosinawaw, anahwe ka ki 
nitawikitc kotc ka ki ici nespi tapwetc Kice Manito. 

29Weckatc anahwe nictam ockinikicic ka atisokatakaniwitc, irin ka ki nitawikitc, 
arotakan iskwew okosa, nekatcihepan anahweriw ocima Isak. Anahwe Isak, 
enkweriw okosa Sara ka ki mirakaniwitc kitci nitawikiritci, e ki mirikotc Kice 
Manitowa Omanitomiriw. Ekoni peikon e isparik anotc. 

30Aric masinatew Kice Manito Omasinahikanik: “Matceticoho anahwe iskwew ka 
arotakaniwitc kaie anihi okosa. Nama meka wiskat kata ki mirakaniwiriw e ici 

tatamiritci otawiwa, tepirak anahwe kotak ockinikicic, okosa iskwew aka ka ki 
otci arotakaniwitc.” Genèse 21.10 

31Ekoni tca e icinakok kirano otci, niwitcicanak: nama ki onitcanicimikono 
anahwe ka ki tiperitakositc. Aric anahwe aka ka tiperitakositc, enko anahwe 
kikawino. 

 Galatie 5 

Akawir pakiterimitisokw kitci tiperitakosiekw 

1Ki ki wikotcihikono Krist aka awocamec kitci tiperitakosiikw. Sokikapowikw tca, 
aka minawatc kitci ici tiperitakosiekw. 

2Natotamokw! Nin Pwar ka witamatakok ohwe: kecpin e pakiterimitisoekw kitci 
kicawatacokoiekw, nama awocamec kata irapatisiw Krist kirawaw otci. 

3Kiapatc ohwe nit itaw tato awik ka pakiterimitisotc kitci kicawatocwakaniwitc: 
otcitakotc acteriw kaskina aiamihe irakonikewiniw kitci sapitak. 

4Kirawaw ka kokwetcitaiekw icikowisk kitci iterimitakw Kice Manito osam e 
nosanetaiekw irakonikewin, nama ki mamweritakosinawaw kirika Krist. Nama 
aci ki otapinamwanawaw omirotehewin. 

5Aric ninan ni ketcinaweritenan kitci mirimitc Kice Manito icikowisk kitci ici 
wapamimitc, osam e tapwerimakitc. Mekwata tca e micta petaiak anihe kitci pe 
isparik, Miro Manito ni sokiteheckakonan. 

6Osam meka kecpin e mamweritakosinaniwok kirika Cecoc Krist, nama 
kicteritakoniw e apitc ma kicawatocwakaniwikwen awik. Enko ohwe tepirak ka 
kictapatak: kitci asperimototawakaniwitc Kice Manito, minawatc tca kitci otci 
sakihitonaniwok. 

7Wewerita kit iti mitimanawaw miro meskanaw. Awin tca minawatc ka ki 
oniwiritakw, e ki wi otcinehotakw aka kitci sapitamekw tapwewin? 

8Anihe ka ki ici cakosimikoiekw, namaiew ni Kice Manitok ka ki otciparik, 
anahwe ka wicamitakw kitci nosanehwekw. 

9Mitowi ohwe e itwaniwok: “Memantcic tepirak e arakaniwitc ciwockitcitcikan, 
peikon kaskina opiso tcipaw.” 

10Aric ni mirikw Teperitciketc kitci asperimototakok. Ni ketcinaweriten tca aka 
pitoc kitci iteritamekw kaie tca nin e iteritaman. Aric anahwe ka wi ici 
arimihitakw, kotc e icinakositc, kata anwerimiko Kice Manitowa. 

11Nin tca, niwitcicanak, kecpin tapwe kiapatc ki tipatcimoan otcitakotc kitci 
kicawatacowaniwok icikowisk kitci ki iterimitakw Kice Manito, kekwan wetci 
kiapatc nekatcihikoian? Kecpin tapwe ki ici tipatcimoan, nama wiec kata 

iteritakonopan kitci tipatcimakaniwitc Krist e ki tcictaskowatakaniwitc 
tcipaiatikok. 

12Ni natawerimawok aniki ka matciparitatcik awocamec kotakeriw kekociciriw 
kitci totakik, tekaci kitci mamatocohotisotcik! 

13Kirawaw aric, niwitcicanak, ki ki wicamikowinawaw aka aci nte kitci ici 
tiperitakosiekw. Aka aric iteritamokw kitci matci apatcitaiekw anihe, kaskina 
kekocic kitci totamekw notc ko e ici nataweritak iriniw. Nitowatc wawitcihitokw, 
osam e micta sakihitoekw. 

14Enko meka ohwe wa itemakaki kaskina aiamihe irakonikewina, e peikocik ka 
itikoikw kitci totamokw: “Ki ka sakihaw kiwitc iriniw mia mitowi e asitci 
sakihitisoin.” Lévitique 19.18 

15Kecpin aric itatisiekwe mia notcimiw awesisak ka macikotatotcik e 
makomitotcik nac e mowototcik, aiekwamisikw aka kitci niciwonatcitaiekw 
tapickotc kipimatisiwiniwaw. 

Kitci nosanetaikw e iteritak Miro Manito kirano otci, aka kirano kititeritamowinino 

kitci apatcitaikw 

16Enko ohwe ka wi ititakok: pakitinakw Miro Manito kitci tiperitak 
kipimatisiwiniwariw. Nama tca kaie awocamec ki ka totenawaw kotc ko e ici 
nataweritamekopanen kiwiawiwak itekera. 

17Tekaci meka pitoc icinakon e pimatisinaniwok kotc e ici nataweritcikatek 
owiawinanik itekera kirika Miro Manitok e ici nataweritak kitci ici 
pimatisinaniwonik. Tekaci pitoc icinakono e niciki. Nama tca ki ka ki totenawaw 
kotc e ici nataweritamekw. 

18Kecpin aric Miro Manito e tiperimitakw, nama aiamihe irakonikewinik kit ici 
tiperitakosinawaw. 

19Ekoni e icinakositc awik tepirak wir e ici nataweritak e nosanetatc: 
pacikwatisiwinik ici pimatisiw. Matci pimatisiwiniw sakitaw kirika pactatowiniw 
ka micta waneritakonik. 

20Pakoserimew kaie aka ka kice manitowiritci, kaie matci mata kackitaw. Ani ka 
icinakositcik iriniwok cikerimitowok, kikamitowok, kaie otcinawekerimitowok. 
Tekaci tiperitakosiwok kiciwasiwinik. Natowi totamok kitci nikaniparohotcik, 
wirawaw tepirak e kanawapamitisotcik. Papikanitisowok, ceckwat e 
kikamitotcik. 

21Asawakerimitowok. Pakiterimitisowok kitci kiwockwepitcik, nac micta matci 
totamok, acitc mitcet kotakeriw ka maratanik totamok. Kiapatc ki 
nanakasomitinawaw anihe aci ka ki witamatakok: aniki ani ka ici pimatisitcik 
nama kata pe otitikowok Kice Manitowa Okimawiniw. 

22Aric awik ka tiperimikotc Miro Manitowa, ekoni e itatisitc: sakihew Kice 
Manitowa kaie owitc iriniwa. Micta mireritam, kaie pekateritam. Ciciperitam. 
Mirotehew. Miro totawew owitc iriniwa. Mocak kata ki asperimototawakaniwiw. 

23Roskitehew acitc miro nanakatcihitiso. Nama takon irakonikewin e itemakak 
aka kitci ici pimatisinaniwok. 

24Kaskina ka tiperimikotcik Cecoc Krist aci tcipaiatikok ki ickwa 
tcictaskowatamok kaskina aniheriw notc ka ici nataweritakik owiawiwak itekera 
ka maratanik. 

25Aci ocki pimatisiwiniw ki ki mirikono Miro Manito. Pakitinatan tca wir kitci 
tiperitak kititatisiwininariw. 

26Akawir kicterimotan. Ponitatan e kiciwahitoikw kirika e asawakerimitoikw. 

 Galatie 6 

Kaskina kitci miro wawitcihitoiekw e miwotaikw ka kosikok 

1Niwitcicanak, kecpin e keskopitakaniwitc awik arotc e totak, kirawaw ka 
tiperimitakw Miro Manito ki ta witcihawaw kitci kiwe mitimetc miro 
meskanariw. Pekatc witcihakw. Nanakatcihitisokw aric, tato nta e taciekw, aka 
kaie kirawaw kitci kokwetcihikoiekw kitci pactatiekw. 

2Wawitcihitokw e miwotaikw ka kosikok. Ekoni tca ke ici sapitamekw Krist 
otirakonikewin. 

3Kecpin awik e iteritak “ni micta kicteritakosin,” aka aric tapwe e iteritakositc, 
wir tipirawe wecimitiso. 

4Tato neta e taciekw acteriw wewerita kitci kanawapatak e itatisitc. Kecpin tca e 
kiskeritak e miro totak, aci nta kata mirerimo, aka e wi kanawapatamwatc 
kotakihi awiriw ka aitotamiritci. 

5Tato meka nta e taciikw acteriw kitci miwotatc ka ki ici aitotak. 

6Anahwe ka kiskinohamawakaniwitc Mirwatcimowiniw acteriw kitci 
tetawonamowatc e ici tatak anihi ka kiskinohamakotc. 

7Akawir arotc iteritamokw ohwe: nama ki wecimakaniwiw Kice Manito. 
Aniheriw ka ici matce kitiketc iriniw, enkweriw peikon ke ici mawotcitatc ickwa 
kicinike. 

8Kecpin tca awik aitotake tepirak aniheriw e ici nataweritak ko owiawik itekera, 
tarasak mia e matce kitiketc kitikaniw ka maratanik, nipowiniw kata pe otitiko. 
Kecpin aric natowi totake aniheriw ka ici nataweritamiritci Miro Manitowa, 
tarasak mia miro kitikaniw e matce kitiketc, kakike pimatisiwiniw kata pe otitiko. 

9Aka tca atweritciketan mocak kitci miro totamokw. Kecpin meka aka ponitaikwe 
ani e totamokw, nikotin ki ka pe otitikonano anihe ka ki ici kackitamatisoikw e 
mirwacik, apitc otcitciparike kitci icinakok. 

10Ekoni tca wetci actek kaskina awik kitci miro totawikok, tatwaw ke mirikoikw 
kitci itotiskeikw, picicikw kiwitcicanowok ka iterimawikok, kaie wirawaw ka 
asperimototawatcik Cecoca. 

Mamitcitc e matcacikaketc kaie e nanakasomiwetc Pwar 

11Aci nin tipirawe ki masinahamatinawaw. Ki wapatenawatake e micta 
mikictaian. 

12Aniki ka cikimitakok otcitakotc kitci kicawatacokoiekw tepirak wi 
kicterimikosiwok. Nataweritamok tepirak aka kitci nekatcihakaniwitcik kecpin 
tipatcimotawe e tipiparinik, tcipaiatikok e ki nipotc Krist kirano otci. 

13Aniki ka tapweritakik otcitakotc kitci kicawatacowaniwonik, nama wawatc kaie 
wirawaw sapitamok kaskina aiamihe irakonikewiniw. Nataweritamok tepirak 
kitci ki mirwatcimitisotcik, wirawaw e ki cakosimitakok kitci totamekw 
kiwiawiwak. 

14Nin, peikocin tepirak ka wi mirwatataman: anahwe Ka Tiperimitokw Cecoc 
Krist, ki nipo tcipaiatikok. Tapwe wirata osam e ki nipotc Cecoc, mia kaskina 
kekocic e ki nipomakak ota askik nin otci, aka awocamec e kicteritakok e 
iteritaman, mia tca kaie e ki nipoan kaskina kekocic otci ota askik ka takok. 

15Ekoni tca wetci aka wiec iteritakok e apitc ma kicawatacowaniwokwen. Ohwe 
tepirak kictapatan: ocki pimatisiwiniw kitci mirakaniwitcik iriniwok. 

16Kaskina tca aci ka ici pimatisitcik nit itawok ohweriw: ni pakoserimon 
opekaterimowin Kice Manito acitc okitimakeritcikewin kitci mirikoiekw, kaskina 
kaie otirinima kitci mirakaniwiritci. 

17Nit asperimon aka awocamec kitci arimihikoian. Aci meka ka ki ici 
nameckakoian otci kiskeritakon tapwe Cecoc e tiperimitc. 

18Niwitcicanak, ni pakoserimon omirotehewin Ka Tiperimitokw Cecoc Krist 
kaskina kitci witci tacikemikoekw. Kekora ki iki. 

Nin Pwar 

 

 

 

  



532 

 

 
Canadian Bible Society, 2014. 

Kice Manito Ocki Omirwatcimowin 
 

 
 

 

Éphèse 

Éphèse 1 

E arimikaketc Pwar 

1Nin Pwar ka masinahamatakok, Cecoc Krist otarotakana e iteritakosiwak, Kice 
Manito e ki iteritak kitci ici atoskectawak. Ki masinahamatinawaw kirawaw Kice 
Manito otirinima Éphèse otenak ka tacikeiekw, e mamweritakosiikw kirika Cecoc 
Krist, mocak e nosanehwekw. 

2Ni pakoserimawok Kotawino Kice Manito kaie Teperitciketc Cecoc Krist, 
mirotehewiniw kirika pekateritamowiniw kitci acotamatakok. 

E ici mirwacinik Kice Manito e miratc otirinima 

3Mirwatcimatan Kice Manito, Otawiwa anahwe Ka Tiperimitokw Cecoc Krist. Ki 
ki cawerimikono kitci mamweritakosiikw kirika Krist, kaskina miro kekociciriw 
e ki miritokw kitcitcakocinak itekera, icpimik e pe otciparinik. 

4Aci meka ki ki ickwa orapamikono Kice Manito, epwamoci kiceritak askiriw, 
kitci otirinimitokw, Krist otci, kitci ki kitcitwawisiikw, aka kekocic ka maratak 
kitci takackakoikw kitehinak, wir e iterimitokw. E apitc sakihitokw Kice Manito, 

5aci weckatc ki ickwa oreritamokopan kitci kanawerimitokw, mia tipirawe 
onitcanica kitci iteritakosiikw, osam Cecoc aniheriw ka ki totak. Ekoni ka ki ici 
mireritak Kice Manito kaie ka ki ici nataweritak kitci itotisketc kirano otci. 

6Mirwatcimatan tca e ki ici miritokw omirotehewin kirika caweritakosiwiniw, e 
ki pe iciticohatc Okosa e micta sakihatc. 

7E ki pakiterimitisotc Krist kitci nipahakaniwitc, ekota ka otci wikotcihikoikw ka 
ici maratak, kaie ka otci kasihamakoikw kipactatowinino. Ekota ka otci 
kiskeritakonik e apitc micarik omirotehewin Kice Manito. 

8Enkweriw omirotehewin ka ki micta acotamatokw, kaie e ki miritokw tekaci 
kitci omiro omitoneritcikaniikw, kaie kakitaweritamowiniw e ki miritokw, 
kaskina e ici nataweritak kitci kiskeritamokw. 

9Ki ki kiskeritamorikono aniheriw aci ka iteritakipan kitci pe iciwepanik ka 
katcicterikipan. Aci weckatc ki ickwa iteritamokopan kitci kiskeritamoritokw 
aniheriw e micta mirotehetc, Krist otci. 

10Enkweriw ka ici nataweritakipan kitci pe iciwepanik: kaskina ni awik e tatcik 
askik acitc wakwek, kitci peikohatcik okimamiwawa, anihi Krist, kirika kaskina 
ka ici takonik kitci tiperitamiritci. Kata icitaw aniheriw Kice Manito ani apitc ka 
ki iteritakipan aci weckatc. 

11Aci e mamweritakosiikw kirika Krist, ki ki pe otitikono kaskina ka ki ici nespi 
tapwetc kitci mirikoikw. Kicatc meka ki ki orapamikono Kice Manito kitci 

otirinimitokw, mia weckatc e iteritakipan kitci itotisketc. Otcitciparitaw meka 
kaskina kekociciriw kotc e ki iteritak kaie e ki ici nataweritak. 

12Mirwatcimatan tca Kice Manito e micta kicteritakositc, kirano nictam ka ki 
asperimototawokw anahwe Krist! 

13Kaie kirawaw, ka natotamekw tipatcimowin e tapwemakak, anihe 
Mirwatcimowin ka ki akwacimikoekw, ki ki tapwerimawaw Krist. Ki ki tca 
kicawatcihikowaw Kice Manito, otirinima kitci iteritakosiekw, e ki miritakw Miro 
Manitowa, mia ka ki ici nespi tapwetc. 

14Miro Manito e ki mirikoikw, kicatc ki kiskeritenano kitci mirikoikw kaskina 
Kice Manito ka ici kanaweritak otirinima otci. Ki kiskeritamihikono otcitakotc 
kitci ici tatamokw aniheriw, ickwa tekaci wikotcihikoikwe. Mirwatcimatan tca 
Kice Manito e apitc kicteritakositc! 

Pwar otaiamihewin 

15-16Ekoni wetci aka ponitaian e naskomak Kice Manito kirawaw otci e 
aiamihectamatakok, aci e ki petakeian e asperimototawekw Cecoc Teperitciketc 
acitc e micta sakihimekw kaskina ka tapwerimikotc. 

17Kirika ni nataweritamawimaw anihi Okice Manitoma anahwe Ka Tiperimitokw 
Cecoc Krist, Otawiwa e mawotci icperitakosiritci, kitci miritakw Miro Manitowa 
ka pakitinamiritci miro mitoneritcikaniw. Anahwe Miro Manito ki ka 
wapatahikowaw tan mia e iteritakosiritci Kice Manitowa acitc ki ka 
witcihikowaw kirawe awocamec kitci miro kiskerimimekw. 

18Ni pakoserimon kitci wactenamatakw Kice Manito kitci ki nisitotamekw 
aniheriw asperimowiniw ka ki miritakw ka wicamitakw otirinima kitci 
iteritakosiekw, acitc e apitc micta micarik kaie e icperitakonik aniheriw ka ici 
kanaweritak otirinima otci, 

19kaie kitci ki nisitotamekw omackawisiwin e micta mataweritakonik, aniheriw 
ka apatcitatc kirano otci ka tapwerimokw. Enkweriw ni peikon mackawisiwiniw 
e micta mirwacinik ka ki totak Kice Manito 

20ka apitcipahatc Krist, kirika neta ka apihatc icpimik nte onihiwinik. 

21Ekota neta Krist ka ici mawotci kicteritakositc, kirawe mictahi e kicteritakositc 
patok kaskina manitowa ka nikaniwiritci e taciritci. Kaskina pacitohwew ka 
kackitaritci acitc kaskina ka mackawisiritci kaie kaskina ka tiperitamiritci, e 
pacitahak kaskina ke ki witcikaterik kaie ke ki wirakaniwiritci, nama tepirak 
anotc mekwata ota askik, matci kaie neta nikanik ke pimatisinaniwonik. 

22Kice Manito kaskina tiperitamowiniw ki mirew anihi Krist acitc kitci kice 
okimamiritci kaskina ka tapwerimikotc, ka mawotcihitoritci kitci aiamiharitci. 

23E iteritakositcik tca aniki ka tapwerimatcik Krist, mia ni aniheriw owiawiriw. 
Tekaci mockineckakowok anihi Krist, anihi kaskina ka mockineckamiritci e 
irikokoskamikarik. 

 Éphèse 2 

E ocki pimatisinaniwok 

1Weckatc ki ki niponawaw kitcitcakociwak itekera, osam e matci totamekopanen, 
kipactatowiniwaw e itotiskemakakipan. 

2Ki nosanetatawaw anihe matci itatisiwin ka nosanetakaniwok ko anotc ota 
askik. Ki sapitowatawaw anaha ka tiperimatc matci manitowa waskok, ka 
tiperimatc iriniwa ka atimikapowictawaritci Kice Manitowa. 

3Ekoni kaskina e taciikw e totamokopanen mia wirawaw, kotc e ici 
nataweritamokopanen, kaie e iteritamokopanen kitci mireritamihitisoikw 
kiwiawinak, misawatc kekocic e maratakipanen, ekoni ko e ici totamokopanen. 
Ekoni ko e totakik iriniwok aka ka kiskerimatcik Kice Manitowa, peikon kaie 
kirano e itatisiikopanen. Matci ki ta ki tipaskonikotano Kice Manito, mia 
kotakihik aka ka pamotowatcik. 

4Aric Kice Manito kice micariw okitimakeritcikewin. E apitc sakihitokw, 

5ki ki mirikono kiapatc minawatc kitci pimatisiikw kirika Krist, misawatc e 
nipoikopanen kitcitcakocinak itekera, osam e micta pactatiikopanen. Enkweriw 
meka omirotehewin Kice Manito wetci ki akwacimikoiekw. 

6Ka mirikoikw kitci mamweritakosiikw kirika Cecoc Krist, tarasak Kice Manito ki 
ki apitcipahikono tapickotc kirika Cecoc, kitci ki witapimokw icpimik, kaie kirano 
kitci tiperitcikeikw kirika wir. 

7Ka wapatahiwetc Kice Manito e apitc mirwasitc e ki pe iciticahamatokw Cecoc 
Krist, nataweritamopan nespitc kitci kiskeritakonik e apitc micarik 
omirotehewin e mataweritakonik. 

8Enkweriw meka omirotehewin Kice Manito wetci ki akwacimikoiekw, e ki tca 
asperimototawekw. Namaiew ni kirawaw tipirawe ka ki akwacimitisoekw. Kice 
Manito ni ka ki ici cawerimitakw. 

9Nama ki ka ki tipi miro totenawaw kitci ki mirikoiekw. Nama tca awik kata ki 
otci mirwatcimitiso. 

10Wir meka Kice Manito ka ki ocihitokw. Ki ki kicerimikono mocak kitci miro 
totamokw, e mamweritakosiikw kirika Cecoc Krist. Enkweriw ni aci kicatc ka 
iteritakipan kitci ici pimatisiikw. 

E mamweritakosiikw kirika Cecoc Krist 

11Aka tca onikekw tan e iteritakosiekopanen weckatc! Nama kirawaw ki cota 
iriniwinawaw. Pitoc kit iterimikowawok cota iriniwok. “Aniki aka ka ki otci 
kicawatocwakaniwitcik” kit icinikatikowawok. Wirawaw tca icinikatitisowok “ka 
ki kicawatocwakaniwitcik.” Tepirak aric ni okitc ocakawak wi nokoniw aniheriw 
ka totawakaniwitcik. 

12Tapwe wirata, ani apitc ki rawapamatawaw Krist. Mantewok kit 
iteritakositawaw. Nama meka kit iteritakositawaw Kice Manito 
otirinima. Aniheriw meka ka ki ici nespi tapwetc kitci totak otirinima otci, nama 
nta kirawaw kit akitakositawaw. Ki pa pimatisitawaw ota askik, aka aric e 
takokipan kitasperimowiniwaw, aka kaie e kiskerimekopanen Kice Manito. 

13Aric aci anotc e mamweritakosiekw kirika Cecoc Krist, ki pecowapamawaw, 
kirawaw ka micta rawapamekopanen. Ka pakiterimitisotc kitci nipahakaniwitc, 
ki totam kitci ki pecowapamekw. 

14Wir tipirawe Krist ka ki pe iciwiritokw pekateritamowinik, kaskina tapickotc e 
ki mamowinitokw, cota iriniwok acitc aka ka cota iriniwitcik, mamowi kitci 
iteritakosiikw. E ki pakiterimitisotc kitci nipahakaniwitc kirano otci, ki pikotaw 
aniheriw ka tatipanirikoikopanen. Nama aci takon ke ki otci cikerimitoikw. 

15Ki nota pakiticowatam cota aiamihe irakonikewiniw e mitcenik, kaskina kitci 
mamowinatc ka cota iriniwitcik acitc aka ka cota iriniwitcik, mia peikw kitci 
iteritakositcik, ocki iriniwok e mamoweritakositcik kirika wir. Ekoni ka totak 
kitci ki itactatc pekateritamowiniw. 

16E ki nipotc tcipaiatikok Krist, ki ocitaw kitci ici mamweritakosinaniwonik, 
peikw kitci iteritakosinaniwonik, kaie kitci ki koski miroparihitonaniwonik kirika 
Kice Manito. Ki ickwanam e cikerimitonaniwonik, tcipaiatikok ka nipotc. 

17Ki tca pe nta tipatatam pekateritamowiniw, kaskina kirawaw otci ka 
rawapamekopanen weckatc Kice Manito acitc aniki ka pecowapamekopanen. 

18Tapwe meka wir Krist ka ki totak kitci miroparinik kitci ki pakoserimokw 
Kotawino Kice Manito, kirano ka cota iriniwiikw acitc aka ka cota iriniwiikw, 
kaskina tapickotc e witcihitokw Miro Manito. 

19Nama tca aci mantewok kit iteritakosinawaw, kirawaw aka ka cota iriniwiekw. 
Nama aci pitoc kit iterimikowinawaw kirika kotakihi Kice Manito otirinima. 
Tapickotc aci otirinima kit iteritakosinano. Mia aci ki peikotenwesinano, 
tapickotc e otawiikw Kice Manito. 

20Tarasak mia e manikasotc Kice Manito, kaskina otirinima mia asiniwok 
iteritakosiriwa e manikewakaniwonik. Kaie kirawaw tca mia asiniik kit 
iteritakosinawaw neta e ici manikaniwok. Aniki Cecoc otarotakana acitc aniki ka 
ki pe nikan tipatcimotcik Kice Manitowa otci, tarasak mia aniki nictam asiniik ka 
ki apatisitcik neta ka otci matcekatek anihe manikan. Anahwe tca asini ka 

mawotci kictapatisitc neta ka otci sokiskicikik aniki kotakihik asiniik, enko na 
Cecoc Krist. 

21Wir ka totak kitci sokarik manikaniw, nac ocitaw kitci aiamihe mikiwamiriw e 
kitcitwaweritakonik, Teperitcikeritci otci. 

22Aci tca e mamweritakosiekw kirika Cecoc, kaie kirawaw ki mirwapatisinawaw 
neta manikewinik, tapickotc kirika kaskina kotakihik, ite ke tacikeritci Kice 
Manito Omiro Manitoma. 

 Éphèse 3 

Ka mirakaniwitc Pwar kitci tipatcimotc aka ka cota iriniwitcik otci 

1Ekoni wetci pakoserimak Kice Manito, nin Pwar. Ni kipohokowin ota, Cecoc 
Krist e atoskectawak, kirawaw otci aka ka cota iriniwiekw. 

2Ki ki petakanawatake aniheriw e ki miritc Kice Manito kitci itotiskewak, kitci 
witcihitakok, e micta mirotehetc. 

3Ni ki wapatahikw aniheriw ka iteritakipan kitci totak ka katcicterikipan. Aci 
memantcic ni ki arimotamwan ota masinahikanik. 

4Kirika tapwatamekwe ki ka ki nisitotenawaw tapwe wewerita e kiskeritamwak 
aniheriw ka katcicterikipan, enko na Cecoc ka arimomakaniwitc. 

5Weckatc otananik nama awik ki otci witamawakaniwikopan aniheriw. Aric 
anotc Kice Manito ki witamawew anahweriw otarotakana acitc anahweriw ka 
nikan tipatcimoritci e kitcitwawisiritci, Omiro Manitoma e ki totak. 

6Enko ohwe ka katcictekipan: aci anotc kitci miroparik, Mirwatcimowin e ki 
totcikatek, kaskina tapickotc, aka ka cota iriniwitcik kaie ka cota iriniwitcik, kitci 
pe otitikotcik ka ici kanaweritamiritci Kice Manitowa kaskina otirinima otci, acitc 
mia peikw kitci iteritakositcik kaskina tapickotc e tacitcik, acitc kaskina tapickotc 
kitci cawerimikotcik Kice Manitowa, aniheriw ka ki ici nespi tapweritci kitci 
totamiritci, e ki pe iciticohwaritci Cecoc Krist. 

7Ni ki mirikw Kice Manito kitci atoskectawak, kitci tipatcimowak 
Mirwatcimowiniw. E micta mirotehetc ni ki cawerimikw kitci ici kackitawak kitci 
itotiskewak, omackawisiwin kaie e ki apatcitatc ka totak. 

8E tacitcik ka tapwerimatcik Kice Manitowa, nin mawotci nama ni kicteritakosin. 
Aric peikon Kice Manito ni ki pe acotamakw aniheriw otamirowiniw e micta 
kicteritakonik, kitci nta tipatcimoctawakik aka ka cota iriniwitcik Cecoca 
omirwasiwiniw aka wiskat ke ickwaparinik. 

9Ni ki acotamakw kaie kitci nta wactenamowakik kaskina iriniwok tan ke totak 
Kice Manito kitci ki miroparinik aniheriw ka wi totak ka katcicterikipan. Wir 
kaskina kekociciriw ka ki kiceritak, ki katcictowepan iriniwa aniheriw ka wi 
totakipan, 

10anotc tca kitci ki kiskeritakik manitowok ka nikaniwitcik acitc ka 
mackawisitcik nete icpimik ka taciketcik, e apitc micta omiro 
omitoneritcikaniritci Kice Manitowa, kaskina wiec e aicinakonik, mocak mia e 
aitotamiritci, aci e wapamatcik anahweriw iriniwa ka tapwerimaritci Cecoca. 

11Aci ickwa otcitcipariniw aniheriw Kice Manito nespitc ka ki iteritak, minawatc 
tca ka ki kictatc ka pe iciticohwatc anihi Ka Tiperimitokw Cecoc Krist. 

12Anotc aci e mamweritakosiikw kirika Krist, kaie e asperimototawokw, ki 
kiskeritenano aci e mireritcikatek kitci natotatokw Kice Manito e pakoserimokw, 
tekaci aka kitci sekisiikw. 

13Ekoni wetci nataweritamatakok aka kitci atweritcikeiekw anotc e ici 
nekatcitaian kirawaw otci. Kirawe meka kata miroparin kirawaw otci e ki 
iciwepasian. 

Krist osakihiwewin 

14Ekoni wetci nipiskoctawak Kotawino Kice Manito, 

15anahwe ka ki kicerimatc kaskina e otenwesiritci wakwek kaie ota askik. 

16Ni nataweritamawaw tca, e apitc micarik omirwasiwin kaie oticperitakosiwin, 
kitci sokiteheckatakw, Omiro Manitoma omackawisiwiniw e miritakw, 

17kaie mocak kitci witci tacikemitakw Krist kitehiwak e asperimototawekw. 
Kirika ni nataweritamawaw kitci witcihitakw, tekaci kitci sokeritamekw 
sakihiwewin acitc kitci miro sokikapowiekw, 

18kitci ki kackitaiekw kitci miro nisitotamekw kirika kaskina aniki kotakihik Kice 
Manito otirinima e apitc sakihiwetc Cecoc, tan e irikokwarik aniheriw 
osakihiwewin, e apitc kice micarik. 

19Ekoni tca kitci kiskeritamekw aniheriw osakihiwewin, misawatc aka wiskat 
awik e ki otci capo kiskeritakipan, kitci ki tca tekaci mockineckatakw kaskina 
omirwasiwin Kice Manito. 

20Wir Kice Manito ka kackitatc wawatc awocamec kitci miritokw aniheriw 
kaskina ka ici nataweritamawokw kekotc ke ki iteritamokw, aci e 
otamiromakanik omackawisiwin kitehinak. 

21Mirwatcimatan tca Kice Manito, Cecoc Krist otci kaie otirinima, anotc mekwata 
nac nespitc. Kekora ki iki. 

 Éphèse 4 

Mia Cecoc owiaw e iteritakosiikw 

1Ki pakoserimitinawaw tca, nin e kipohokoian osam e atoskectawak 
Teperitciketc, otcitakotc icikowisk kitci ici pimatisiekw, kotc ka ki wicamitakw 
Kice Manito kitci itotiskeiekw. 

2Mocak tipaterimitisokw. Pekatisikw. Aka otake kiciwasikw. Wawitcihitokw e 
sakihitoekw. 

3Mantokasokw kaketin kitci wikokwe matcitaiekw mocak peikw kitci 
iteritakosiekw. Enkweriw meka pekateritamowiniw ka ki miritakw Miro Manito 
kitci ici mamweritakosiekw. 

4Peikw iteritakosiwok kaskina ka asperimototawatcik Cecoca, mia owiaw e 
peikocinik e iteritakositcik. Peikociw Miro Manito, peikon e peikocik anihe 
asperimowin ka ki wicamitakw Kice Manito kitci nosanetaiekw. 

5Peikociw anahwe Ka Tiperitciketc. Peikociniw tapwetamowin kaie 
sikahatakewin. 

6Peikociw Kice Manito, kaskina awik e otawiitc, kaie kaskina kekociciriw e 
tiperitak. Tan wa irapatcihatc kaskina awiriwa, ekoni e ici totawatc, kaskina kaie 
e witci tacikematc otehiwarik. 

7Aric tato neta e taciikw aci ki pe otitiko caweritcikaniw, kotc ka iteritamiritci 
Krist kitci cawerimikotc e micta miroteheritci. 

8Itemakan meka Kice Manito Omasinahikanik: “Ka ocpickatc, mitcet ki makonew 
ka kipohwakaniwiritci, acitc caweritcikaniw ki mirew iriniwa.” Psaumes 68.19(18) 

9Tan tca wa itemakak anihe “ki ocpickaw”? Ani e itwaniwok, ici nisitotakon kaie, 
e ki pe nitcickatc mawotci atamik askik. 

10Anahwe ka ki nitcickatc, enko na peikon ka ki ocpickatc neta mawotci icpimik 
wakwek kitci ki tca mockinak kaskina e irikokoskamikarik. 

11Wir ka ki cawerimatc papeikw iriniwa ke ici kackitaritci. Atita ki 
mirakaniwiwok Cecoc otarotakana kitci irapatisitcik, kotakihik kitci pa 
tipatcimotcik Mirwatcimowiniw. Kotakihik kiapatc ki mirakaniwiwok kitci 
kikeskwetcik. Minawatc kotakihik ki iterimakaniwiwok kitci nikaniwitcik kekotc 
kitci kiskinohamaketcik Kice Manitowa otarimwewiniw. 

12Wetci ki totak aniheriw Krist, kitci nisawihatc otirinima kitci miro 
atoskectatoritci wir otci, kirawe kiapatc kitci sokikapowiritci e mirokiritci 
otcitcakociwarik itekera. 

13Nac kaskina tapickotc ki ka pimotanano, tapickotc e asperimototawokw Kice 
Manito, kirika Okosa e kiskerimimokw. Ki ka kiceatisinano kitcitcakocinak 
itekera, nac tekaci icikowisk kitci itatisiikw mia Krist. 

14Nama tca awocamec mia awacak ki ka itatisinano. Nama aci ki ka otake 
cakosimikonowok aniki ka onicimiwetcik, arotc aiamihe kiskinohamakewiniw e 

kiskinohamaketcik. Kiraskimewok owitc iriniwawa tepirak e wi paskewiratcik. 
Kecpin meka otake cakosimikoikwe, tarasak mia tciman ka matceahotek, arotc ka 
aitactak e rotik, ekoni ke iteritakosiikw. 

15Pitoc aric kata icinakon kirano otci e aiarimotamokw tapwewin, mocak kaie e 
sakihiweikw. Kaskina ki ka mirokinano, kirawe eckam mia Cecoc Krist kitci 
itatisiikw, anahwe ka tiperimitokw. 

16Wir meka ka totak kitci mamweritakosiritci anahweriw ka tapwerimikotc, mia 
peikw e iteritakosiritci e witcihitoritci kaskina tapickotc kitci sokikapowiritci 
acitc kitci miroparihitoritci. Kecpin tca tato neta e tacitcik e miroparitcik, kaskina 
mamo mirokiwok kaie wawitcihitowok e sakihitotcik. 

Ocki pimatisiwin, aniki otci ka nosanehwatcik Cecoca 

17Enko ohwe kaketin ka ici nataweritamatakok Teperitciketc otci: aka awocamec 
kitci totamekw iriniwok aka ka kiskerimatcik Kice Manitowa e totakik, arotc e 
aiteritakik. 

18Nama wikokwe nisitotamok. Nama ici tatamok aniheriw pimatisiwiniw Kice 
Manitowa ka pakitinamiritci. Nama meka kekociciriw kiskeritamok. Tekaci aka e 
wi ntotakik. 

19Nama wirawatc aci waneritamok e matci totakik. Ki pakiterimitisowok ka 
maratanik e nosanehitatcik, kaie eckam e nataweritakik kitci aitatisitcik. 

20Kirawaw aric nama nte ki ki otci ici kiskinohamakowinawaw e 
arimomakaniwitc Krist. 

21Otcitakotc ki ki petakanawaw kaskina ka itatcimakaniwitc, kirika ka ki ici 
kiskinohamakowek aniheriw Cecoc otapwewiniw. 

22Ki ta tca meckotatisinawaw, tekaci e wepinamekw weckatc e itatisiekopanen. 
Oniwiritiso meka iriniw aniheriw itatisiwiniw, e micta wiecimikotc, e 
pasoweritak ka maratanik. 

23Ki ta pakitinawaw Kice Manito tekaci kitci meckotcitatc e ici mosoweritamekw 
kitehiwak acitc e iteritamekw kimitoneritcikaniwak. 

24Kweskatisikw, mia tarasak awik ka meckotcihotc e ki ometciwonik owikasim. 
Ki ki meka mirikowinawaw anihe ocki pimatisiwin mia wir Kice Manito kitci 
iteritakosiekw, icikowisk kitci itatisiekw, acitc kitci kitcitwawisiekw, tapwewinik 
kitci otciparik anihe kititatisiwiniwaw. 

25Ekoni wetci actek kitci wepinamekw kiraskiwin! Mocak kitci wawitamatoekw 
tapwewin. Ki mamweritakosinano meka, mia peikw e iteritakosiikw. 

26Kecpin kiciwasiekwe, aka pactatikw. Aka kinowec kiciwasikw, kitci 
actwerowesiekw epwamoci pakicimotc pisimw. 

27Aka kaie mirakw Matci Manito ke ki otci kokwetcihitakw kitci pactatiekw. 

28Anahwe ka kimotispan, patoc kata ponitaw e kimotitc. Kata nantowapatam 
kitci miro otamirotc, tipirawe otcitci kitci otamirowaketc kitci ki otci pimatisitc 
acitc kitci witcihatc ka kitimakisiritci. 

29Aka wiskat apatcitakw matci itewina e arimweiekw. Tepirak miro itewina ka 
witcihiwemakaki ki ka apatcitanawaw, kitci ki witcihakaniwitcik kiwitc 
iriniwawok, kitci sosokimakaniwitcik, kotc e aiciwepasitcik. Ki ka tca 
mireritamihanawaw aniki ka ntotakik. 

30Akawir kackeritamihakw Miro Manito. Wir anihi meka ka ki acotamatakw Kice 
Manito kitci ki kiskeritamekw otcitakotc nikotin kitci takociparinik aniheriw e 
kicikarik tekaci kitci wikotcihitakw. 

31Tekaci wepinamokw otameritamowin, cikeritamowin acitc kiciwasiwin. Nama 
actew kitci notakosinaniwok, aka kaie kitci marerimitonaniwok, tekaci aka kitci 
matcitwaniwok! 

32Miro totatokw kirika cawerimitokw kaskina e taciekw. Ponerimitokw ka ki ici 
matci totatoekw, mia Kice Manito ka pe iciticohatc Cecoca kitci kasihamatakw 
kipactatowinariw. 

 Éphèse 5 

E waseak kitci ici pimatisinaniwok 

1Kit iteritakosinawaw Kice Manito onitcanica, e sakihitakw. Mantokasokw tca 
kitci ici pimatisiekw mitowi wir. 

2Mocak sakihakok kiwitc iriniwawok, mia Cecoc Krist ka ki asitci sakihitokw. Ki 
pakiterimitiso meka kitci nipahakaniwitc kirano otci, kitci ki mireritamihatc Kice 
Manitowa, mitowi ka totcikatek ka aiamihe pakitinikaniwok, ka 
sasakewotcikaniwok Kice Manito otci. 

3Kice Manito otirinima kit iteritakosinawaw. Tekaci tca nama actew kitci takok 
pacikwatisiwin, matci pimatisiwin kekotc marisiwin neta kipimatisiwiniwak, aka 
wawatc kitci takok ke ki otci marerimikoiekw. 

4Aka kaie kitci maratwaniwok, kitci kiwockwe arimwaniwok, acitc kitci matci 
arimwaniwok. Kirawe kata mirwacinopan kitci nanaskomekw Kice Manito. 

5Wewerita ohwe kitci kiskeritamekw: awik ko ka matci totak, mocak ka 
pacikwatisitc, kekotc ka monihowetc, nama wiskat kata takoniw 
Okimawiniwariw Krist acitc Kice Manito. —Awik meka e monihowetc, tarasak e 
omanitomiwaketc ocoriam.— 

6Aiekwamictowakw awik ka wi paciwiritakw, ohweriw e aitetc: “Nama ni orina 
wiec ici pataham awik ani e totak.” Enkweriw meka towiriw patahamowiniw ka 
otci kiciwahikotc Kice Manito anahweriw iriniwa ka atimikapowictakotc. 

7Tekaci aka pamerimakok aniki towihik. 

8Tarasak weckatc ki pe kiski tipiskipitawaw. Aric anotc aci e mamweritakosiekw 
kirika Teperitciketc, tarasak waseaw e ici tacikeiekw. Ki ta itatisinawaw tca kotc 
e itacterik kitci ici pimatisitcik e ici wasearik. 

9Ani e ici pimatisinaniwok e ici waseak, ekoni ka otci takok kaskina ka mirwacik, 
icikowisk itatisiwin acitc tapwewin. 

10Nanto kiskeritamokw mocak tan e ici nataweritak Teperitciketc. 

11Tekaci aka nosanetawakw aniheriw ka totakik aniki ka matci totakik, aka wiec 
e irapatanik, tarasak e kiski tipiskarik e taciketcik e iteritakonik. Ekoci aric 
witamokw aka e mirwacinik. 

12Waneritakoniw wawatc e arimotcikaterik aniheriw kimotc ka aitotakik. 

13Aric kecpin wewerita e nokotakaniwok e ici waseak, ani ka aitotcikatek, aci nte 
wewerita wapatcikatew tan mia e icinakok. 

14Kaskina meka ka nokotakaniwok e ici waseak, minawatc kaie iti 
wactenamakew. Ekoni wetci itwaniwok: “Onicka, kir ka nipain, Pasiko, kir ka ki 
nipoin, Krist ki ka wactenamakw.” 

15Wewerita nanakatcihitisokw, icikowisk kitci ici pimatisiekw. Aka 
keskinowapamakok aniki aka kekociciriw ka kiskeritakik. Mia mitowi ka omiro 
omitoneritcikanitcik ki ka itatisinawaw. 

16Ekoci mocak miro totamokw, kotc ke iti aiciwiekw. Mitcen meka ka maratak ka 
makockatcitakaniwok anotc mekwata. 

17Ekoni wetci iteian aka kitci kiwockweritamekw, aric mocak nta kitci wikokwe 
nisitotamekw tan e ici nataweritamatakw Teperitciketc. 

18Aka kiwockweparitisokw. Kecpin meka nipara minicapo e minikweiekw, 
otcitakotc ki ka onactamatisonawaw kipimatisiwiniwaw, tekaci kitci oniciniekw. 
Aric mirakw Miro Manito kitci mockineckatakw. 

19Wawitcihitokw kitci sokiteheiekw, weckatc nakamowina Kice Manito 
Omasinahikan e takonik e nakamoiekw, aiamihe mirwatatamo nakamowina acitc 
kotakihi nakamowina. Nakamoctowakw Teperitciketc, e irikokoteheiekw kitci 
mirwatcimekw. 

20Mocak kaskina kekocic otci mikwetc ki ka itawaw Kotawino Kice Manito, 
anahwe Ka Tiperimitokw Cecoc Krist oticinikasowin otci. 

Ka nipowitcik 

21Pakiterimitisokw kitci natotatoekw, osam meka e kicterimekw Krist. 

22Kirawaw iskwewok ka nipowiekw: tato nta e taciekw kata pakiterimitiso kitci 
natotawatc onapema, mitowi Teperitcikeritci e natotawatc. 

23Iriniw meka ka mihatc owiwa, mitowi Krist e tiperimatc kaskina anahweriw ka 
tapwerimikotc. Wir meka Krist ka ki akwacimatc anahweriw kaskina ka 
tapwerimikotc, mia tipirawe owiaw e iteritakosiritci. 

24Ekoni tca wetci nataweritakositcik iskwewok, tato neta e tacitcik mocak kitci 
pakiterimitisotc kitci natotawatc onapema, mitowi kaskina ka tapwerimatcik 
Krist e ici nataweritakositcik kitci pakiterimitisotcik kitci natotawatcik. 

25Minawatc kirawaw iriniwok ka nipowiekw: tato neta e taciekw kata sakihew 
otiskwema, mitowi Cecoc Krist ka asitci sakihatc anahweriw ka tapwerimikotc, 
kirika ka pakiterimitisotc kitci nipahakaniwitc wirawaw otci. 

26Wetci ki totak aniheriw, kitci ki tipi iteritakosiritci, Kice Manito otirinima kitci 
iteritakosiritci, tekaci e ki mirwinakohatc otehiwarik, nipiriw acitc otitewin e ki 
apatcitatc. 

27Nataweritamopan Krist wir tipirawe kitci pe icikapowictakotc otirinima tekaci 
e mirosiritci, aci tekaci e mirwinakosiritci otehiwarik, aka e atameritakosiritci, 
kaie aka tekaci e takonik ka maratanik, kaie aka e pikockakoritci pactatowiniw, 
aka wiec e ici patahamiritci. 

28E asitci sakihitisotc iriniw, ekoni peikon ke asitci sakihatc owiwa. Anahwe ka 
sakihatc owiwa, sakihitiso. 

29Tapwe wirata nama wiskat awik ki otci cikerimitiso, aric acamitiso, mihitiso, 
tarasak mia Cecoc Krist e totatokw kaskina ka tapwerimokw, 

30mia meka owiaw tapickotc e iteritakosiikw. 

31Itemakan meka: “Ekoni wetci acterik iriniw kitci nakatatc otawiwa acitc 
okawiwa, kitci nta witci tacikematc owiwa, kitci mamweritakositcik. Mia peikw 
kata iteritakosiwok.” Genèse 2.24 

32Anihe ka masinatek, kitci tapwewin otci kiskeritakon, weckatc ka katcictekipan. 
Nin e ici nisitotaman, arimomakaniwiw neta Krist acitc e totak otirinima otci. 

33Peikon aric e ici nataweritakosiekw kaie kirawaw: tato iriniw neta e taciekw 
kitci sakihatc owiwa, mia e asitci sakihitisotc. Tato iskwew kaie kitci kicterimatc 
onapema. 

 Éphèse 6 

Awacak acitc onikihikowawa 

1Minawatc kirawaw awacak: actew anotc e tapwerimekw Teperitciketc kitci 
sapitowekok kinikihikowawok. Ekoni meka icikowisk e ici pimatisinaniwok. 

2Enko ohwe peikw irakonikewin, nictam e nespi tapwemakak aniki otci ka 
nosanetatcik, e itemakak: 

“Kicterimik kinikihikok, 

3kitci ki mireritaman 

acitc kinowec kitci pimatisiin ota askik.” Exode 20.12; Deutéronome 5.16 

4Minawatc kirawaw otawiwok: ki ta miro mihawawok kinitcaniciwawok, aka tca 
kitci cakateritamihatcik. Aric wewerita ki ka kiskinohamawawawok; kirika ki ka 
kakeskimawawok, kecpin aka mia e itatisitcik kotc e ici nataweritamiritci 
Teperitcikeritci. 

Arotakanak acitc ka tiperitakik 

5Kirawaw arotakanak: ki ta sapitowawaw awik ka tiperimitakw ota askik, kitci 
tipaterimitisoekw e atoskectawekw, mocak e kicterimekw, kaie kitehiwak kitci 
otciparik e miro atoskectawekw, mia tarasak Krist e atoskectawekw. 

6Aka tepirak e wapamikoiekw sapitowakw kitci mirwatcimikoiekw. Aric e 
irikokoteheiekw itotiskekw aniheriw e iteritak Kice Manito, mia mitowi 
arotakanak e iteritakosiekw Krist otci. 

7Mireritamokw e otamiroiekw, mia tarasak wir tipirawe Teperitciketc e 
atoskectawekw, nama tepirak iriniwok. 

8Aka onikekw ohwe: kaskina awik kata tapictako Teperitcikeritci, misawatc e 
arotakaniwitc kekotc ma e tiperitak. Aniheriw kata kanawapatcikateriw ka ki pe 
ici miro totak. 

9Minawatc kirawaw ka tiperitamekw: peikon ki ta miro mihawok 
kitarotakaniwawok. Nama wiskat ki ta kokwectasimawawok. Aka onikekw e tatc 
awik tapickotc e Tiperimitakw acitc aniki kitarotakaniwawok, wakwek e taciketc. 
Nama meka kirawe kicterimew atita iriniwa patok kotakihi. 

Ke ici naskwakewakeikw aka kitci cakotcihitokw Matci Manito 

10Ohwe mamitcitc ki witamatinawaw: pakitinakw Teperitciketc kitci 
sokiteheckatakw, omackawisiwin e micta kice micarik kitci apatcitaiekw, aci e 
mamweritakosiekw kirika wir. 

11Otapinamokw kaskina aniheriw ka ici pakitinak Kice Manito kitci 
naskwakewakeiekw, kitci ki sokerimoekw kaie kitci sokikapowiekw, kaskina 
wiec e wi natowi totak Matci Manito kitci ki oniwiritakw. 

12Namaiew meka iriniwok ota askik ka wi cakotcihitokok. Kirawe aric 
manitowok ka matci apatcitatcik omackawisiwiniwaw, waskok e otciparitcik, 
acitc ka nikaniwitcik, ka kackitatcik kaie ka tiperitakik ota ka ici kiski tipiskarik. 

13Ekoni wetci actek kitci matcikonamekw kaskina aniheriw ka wi miritakw Kice 
Manito kitci ki nanakaskohwekw anahwe ka wi cakotcihitakw, tatwaw ke 
arimihitakw. Minawatc kaskina ickwa nanakaskweiekwe, peikon kitci 
sokikapowiekw. 

14Nisawikw tca kitci sokikapowiekw. Mitowi cimakanic wewerita e wespisotc 
kitci nta natoparitc, e piskak aniheriw ke apatcitatc owikasim, kitci ki ickwa 
aiketc kitci cakotcihatc anahweriw ka wi macikakotc, ekoni ke totamekw kaie 
kirawaw kitci sokikapowiekw. Mia mitowi e opokotehonitc cimakanic, kirawaw 
Kice Manito otapwewin ki ka apatcitawanawaw. Kaie mitowi piwapisko 
papakiwaniw e piskak cimakanic, kirawaw ki ka miro nanakatisinawaw, mocak 
kitci itotiskeiekw e ici nataweritak Teperitciketc. 

15Minawatc mitowi e micta sokarik omaskisin e piskak cimakanic, kirawaw e 
irikokoteheiekw ki ta tipatatenawaw Mirwatcimowin, anihe ka otci 
pekateritcikatek. 

16Minawatc kaie mocak ki ka asperimototawawaw Kice Manito. Nama kata 
kackitaw Ka Matcatikositc kitci cakotcihitakw e monewohotakw. Ekoni meka e 
irapatak tapweritamowin, mitowiriw aniheriw ka takonak cimakanic e 
nanakaskohikewaketc kitci actawehwatc pikokwa ka iskohwakaniwiritci 
onoskotc e motokwatakaniwitc. 

17Mitowi kaie e piskak otactotin ka mackawarik cimakanic, ki ka 
matcikonenawaw tapwe e ki akwacimikoiekw. Matci kaie ki ka matcikonenawaw 
Kice Manito otitewin, Miro Manito ka ki miritakw, mitowi cimakanic e omicta 
omokomanitc e nta natoparitc. 

18Minawatc kaskina anihe otci ki ka pakoserimawaw Kice Manito e aiamihaiekw. 
Tapwe wirata, kaskina wiec ki ka aiamihanawaw, Miro Manito e witcihitakw. 
Nanakatisikw kaie akawir ponitakw e aiamihectamowimekw kaskina e taciritci 
Kice Manito otirinima. 

19Aiamihectamacikw kaie nin, mocak kitci miritc Kice Manito aniheriw mia ke 
itewak arimweiane, kirika tekaci aka kitci koctatcian kaie aka kitci cakwerimoan 
e kiskeritamihakik iriniwok aniheriw Mirwatcimowiniw weckatc ka 
katcicterikipan. 

20Ekoni meka wetci kipohokoian ota anotc. Aiamihectamacikw tca wewerita kitci 
tipatataman anihe, tekaci kitci sokeritaman, kotc e actek kitci itotiskeian. 

Mamitcitc e arimikowatc okwimesa Pwar 

21Miro kiwitcicanino Tychique ka sakihakitc, kaie wir e atoskectawatc 
Teperitcikeritci, mocak kaie ke ki asperimototawakaniwitc, kaskina ki ka 
witamakowaw tan e iciwepasiwak, kitci ki kiskeritamekw e iti aitiwak. 

22Ekoni wetci iciticohwak anahwe, kitci witamatakw tan e aiciwiak kirika kitci ki 
kakisomitakw. 

23Ni pakoserimon Kotawino Kice Manito acitc Teperitciketc Cecoc Krist kitci 
acotamawatcik kaskina ka tapwerimikotcik kiwitcicaninowa pekaterimowiniw, 
sakihiwewiniw acitc tapweritamowiniw. 

24Ni pakoserimaw Kice Manito kitci cawerimatc omirotehewin kaskina awiriwa 
aka wiskat e ickwaparinik aniheriw osakihiwewiniwaw Cecoca otci, anihi Ka 
Tiperimitokw. 

Nin Pwar 

Pirip 

Pirip 1 

Pwar kirika Timothée e arimikowatcik Pirip iriniwa 

1Ninan Pwar kaie Timothée ka masinahamatak, Cecoc Krist e atoskectawakitc. 
Kirawaw otci kaskina Kice Manito otirinima ka tacikeiekw Pirip otenak ka 
nosanehwekw Cecoc Krist, kaie kirawaw ka nikaniwiekw acitc kirawaw ka 
atoskectawaiekw ka tapwerimatcik Cecoca. 

2Ni pakoserimawok Kotawino Kice Manito kaie Teperitciketc Cecoc Krist 
mirotehewiniw acitc pekaterimowiniw kitci acotamatakok. 

Pwar e aiamihectamowatc Pirip iriniwa 

3Ni naskamowaw Nikice Manitom kirawaw otci, tatwaw e mamikwerimitakok. 

4Tatwaw e aiamihectamatakok ni micta mireriten, 

5e ki pe witcihiekw e tipatcimoan Mirwatcimowin, esko nictam ka petamekw 
anihe tipatcimowin, nac kiapatc anotc. 

6Ni ketcinaweriten ohwe, Kice Manito ka ki kitciparitatc aniheriw miro 
otamirowiniw kipimatisiwiniwarik, mocak kiapatc kata otamiro, nac kitci 
kictakaniwonik, koski takociniritena Cecoc Krist ota askik. 

7Mirwacin e iterimitakok, kaskina e taciekw. Kaskina meka ki miwiritinawaw 
nitehik, osam kaie kirawaw e ki otitikoiekw Kice Manito omirotehewin kaie nin 
ka ki pe acotamawitc, misawatc mekwata kipohotowikamikok e tacikeian, peikon 
kaie esko ka wicamikoian kaketin kitci kispiwataman Mirwatcimowin kaie kitci 
wapatahiweian e tapwemakak kaskina. 

8Kiskeritam Kice Manito tapwe e apitc sakihitakok, wir tipirawe Cecoc Krist e ki 
acotamawitc kitci ici sakihiwewak. 

9Enko ohwe ka ici pakoserimak Kice Manito e aiamihaian: eckam kitci 
sakihitoekw kaie tapwe kitci kiskeritamekw acitc kitci miro nisitotamekw, 

10kitci ki kackitaiekw kitci oreritamekw ka ici mirwacik. Ki ka tca 
pekitehanawaw, kirika nama kata takon ke ki otci itactahorikoekw, minawatc 
takocike Krist. 

11Kata mitcen ke ici miro totamekw, icikowisk e itatisiekw, wir Cecoc e ki 
miritakw kitci totamekw, kaskina e tacinaniwok kitci icperimakaniwitc Kice 
Manito, kaie mocak kitci mirwatcimakaniwitc. 

Kitci pimatisinaniwok Cecoc otci 



547 

 

 
Canadian Bible Society, 2014. 

Kice Manito Ocki Omirwatcimowin 
 

 
 

 

12Niwitcicanak, ni nataweriten kitci kiskeritamekw kaskina ka ki 
iciwepasian, ekota tapwe ka otciparik eckam kitci kiskeritcikatek 
Mirwatcimowin. 

13Ekota meka wetci kiskeritakik kaskina ka kanaweritakik kice okimaw 
omikiwamiriw kaie kotakihik iriniwok ota, e ki pe kipohokoian osam e 
atoskectawak Krist. 

14Aci mitcetiwok e tacitcik kiwitcicaninowok kirawe iti sokitehewok e tacikewak 
ota kipohotowikamikok. Eckam kaie nama iti koctatciwok kitci tipatatakik Kice 
Manito otarimwewiniw. 

15Tapwe wirata atita iriniwok tipatcimewok Cecoca e otcinawekerimitcik acitc e 
wi pacitcickowitcik aniheriw otci. Kotakihik aric wi tipatcimewok e mirotehetcik. 

16Wetci itotisketcik aniheriw, osam e sakihiwetcik, e kiskeritakik e ki mirikoian 
kitci otamiroan kitci kispiwataman Mirwatcimowin. 

17Aniheriw ka itotisketcik aniki kotakihik, ni wi pacitcickakok. Wi 
matciparitawok. Nataweritamok awocamec kitci arimihikoian mekwata e 
kipohokoian ota. 

18Marotc misawatc e mirwacinik kekotc ka maratanik, peikon tipatcimakaniwiw 
Krist. Ni micta mireriten tca, kaie mocak. 

19Ni kiskeriten meka kaskina kitci witcihiwemakak kitci wikotcihikoian, osam e 
aiamihectamowiekw acitc e witcihimitc Cecoc Krist Omanitoma. 

20Ni petan acitc ni micta asperimon aka wiskat kitci waneritaman, aric anotc 
kiapatc kitci micta sokerimoan, mitowi mocak, kitci miro wapatahiwein 
okicteritakosiwin Cecoc, misiwe e iteritakosian, misawatc pe pimatisiane kekotc 
nipoane. 

21Ekoni meka wetci pimatisian, Krist otci. Wawatc nipoiane, kirawe mictahi ni ka 
mirerimon. 

22Kecpin aric mirikoiane kiapatc kitci pimatisian, kata miroparin kitci kictaian 
anihe otamirowin ka kicteritakok. Nama aric ni kiskeriten anihe mia ke 
oreritamapan. 

23E niciki ni nataweriten kitci pe isparian. Ni ta mireriten kitci nakataman ohwe 
pimatisiwin kitci ki witci tacikemak Krist. Ekoni mawotci ke mirwacikipan. 

24Aric kirawe kata kicteritakonopan, kirawaw otci, kiapatc kitci pimatisian. 

25Ni ketcinaweriten anihe. Ekoni wetci kiskeritaman kiapatc kitci pimatisian, 
kiapatc tca kitci witci tacikemitakok, kitci ki witcihitakok e asperimototawekw 
Kice Manito acitc kitci mireritamekw. 

26Minawatc kiapatc icaiane nete e ici tacikeiekw, awocamec kata takon ke otci 
mirwatcimekw Cecoc Krist, e ki witcihitakok. 

27Mirwasikw, kotc e itacterik Krist Omirwatcimowin. Ekoni ke icinakok, 
misawatc pe icaiane kekotc aka tacikeiane, peikon ni ka kiskeriten e 
sokikapowiekw, kaskina tapickotc e iteritamekw, kaie kaketin tapickotc e 
mantokasoekw tapweritamowin otci, Mirwatcimowinik e otciparik. 

28Aka pakitinitisokw kitci koctekok iriniwok ka wi cakotcihitakok. Ekoni tca ke 
otci kiskeritakik kitci onicikik, aric kirawaw kitci akwacimikoiekw. Kice Manitok 
meka otciparin. 

29Ki ki mirikowaw meka Kice Manito kitci atoskectawekw Cecoc Krist, aka 
tepirak kitci tapwerimekw, kaie aric kitci nekatcitaiekw wir otci. 

30Peikon anotc kaie kirawaw kit arimihikowinawaw, mitowi weckatc ka ki pe 
wapamiekw nin e ici arimihikoiapan, anotc kaie kiapatc e kiskeritamekw e ici 
pimoteian. 

 Pirip 2 

Cecoc ka ki tipaterimitisotc kitci pe nta atoskectatokw 

1E mamweritakosiekw kirika Krist, ki otci sokerimonawaw ia? Ki 
kakitcihikowinawaw ia aci e kiskeritamekw e apitc sakihitakw? Ki 
mamweritakosinawaw ia kaie Miro Manito? Ki sakihitonawaw ia acitc ki miro 
totatonawaw ia? 

2Ki ka tca mirinawaw tekaci kitci mirerimowan kecpin e miroparihitoekw, kaie e 
sakihitoekw, e mamo iteritakosiekw kitehiwak kaie kimitoneritcikaniwak. 

3Kaskina ke totamekw, aka wi pacitcickowakw awik, kaie aka mirwatcimitisokw 
kitci wi kanawapamikoiekw. Aric ki ka iterimawawok kiwitc iriniwok kirawe e 
kicteritakositcik patoc kirawaw, tekaci e tipaterimitisoekw. 

4Actew tato neta e taciekw aka kitci natowi totak tepirak wir kitci miroparitc, 
aric kirawe kitci mamitonerimatc owitc iriniwa. 

5Kotc e itatisispan Cecoc Krist, ekoni ke itatisiekw kaie kirawaw. 

6Tapwe mocak ki kice manitowiw, nama aric ki otci natowi totam tapickotc kitci 
asiteritakositc kirika Kice Manitowa. 

7Aric tekaci ki pakiterimitiso, mia arotakan kitci asiteritakositc. Ki pe 
iriniwihitiso. Mia irinik ki icinakohakaniwiw. 

8Ki oreritam kitci tipaterimitisotc. Ki natotawew Kice Manitowa nac e nipotc 
tcipaiatikok. 

9Ekoni wetci ki mirikotc Kice Manitowa mawotci kitci icperimakaniwitc. Ekoni 
kaie wetci ki mirikotc icinikasowiniw kirawe e kicteritakonik patok kaskina 
kotakihi icinikasowiniw. 

10Nataweritamopan Kice Manito, kaskina ka pimatisiritci, waskok kaie ota askik, 
acitc atamik askik ka tacikeritci, kitci nipiskoctawaritci Cecoca, kitci 
kicteritcikaterik oticinikasowiniw, 

11kaie kaskina e tacinaniwonik kitci witcikaterik: “Enko na tapwe Ka 
Tiperitciketc Cecoc!”, ekoni ke otci icperimakaniwitc Kice Manito Kotawino. 

Kitci wasisoikw ota askik mia mitowi atcikocak e wasisotcik 

12Nimiro nikwimesak, mocak ki ki pe natotawinawaw mekwata ka tacikeiapan 
neta. Wawatc tca kirawe anotc ki ta itotiskanawaw, misawatc aka e tacikeian. Aci 
ki ki akwacimikowinawaw. Mantokasokw kitci otamirotaiekw anihe ka ki ici 
cawerimikoiekw, mocak e kicterimekw Kice Manito kaie e tipaterimitisoekw. 

13Mocak meka otamiro kipimatisiwiniwarik Kice Manito, kitci kackitaiekw e 
nataweritamekw kaie kitci totamekw ka ici nataweritak. 

14Totamokw kaskina ke itotiskeiekw aka kitci kakiterimowiekw kaie aka kitci 
kikamitoekw, 

15aka kitci takok ke ki otci itactahorikoekw, kitci pekiteheiekw, Kice Manito 
onitcanica e iteritakosiekw, aka e takok ka maratak kitehiwak, mekwata e 
waskakapowitcik matci iriniwok arotc ka iteritakik neta ka ici tacikeiekw. Ki ta 
wasosonawaw neta ka ici taciketcik mia mitowi atcikocak e wasisotcik waskok, 

16e witamawotcik aniheriw tipatcimowiniw ka pimatisimakanik. Kecpin ni 
itotiskeiekwe, ki ka mirwatcimitinawaw minawatc takocike Cecoc, aka ceckwat e 
ki otci mantokasoan kaie e ki otci arimihitisoian kitci witcihitakok. 

17Kaskina ka ici pakitinamekw kipimatisiwiniwak Kice Manito otci aci e 
asperimototawekw, mia tapickotc icinakon aiamihe pakitinikan ka pakitinamekw 
Kice Manito otci. Pot ni ka nipahikowin. Mia peikon caweritcikan kata icinakon 
anihe nimikw ke macikowik ke pakitinamowak Kice Manito, tapickotc kirika 
kirawaw kipakitinikaniwaw. Kecpin anihe isparike, ni mireriten. Kirika kaie 
kirawaw kaskina e taciekw e mireritamekw, ni mireriten. 

18Peikon kaie kirawaw ki ta mirerimonawaw, kirika kaie nin e mirerimoan kitci 
mireritamekw. 

Timothée kaie Épaphrodite 

19Nit asperimon Teperitciketc Cecoc otci kitci iciticohwak Timothée kitci 
natawapamitakw, e wi mireritamihikoan kitci natotakeian e itatcimikoiekw. 

20Ekoni e peikocitc anahwe Timothée e iterimitakw tapickotc ka iterimitakok. 
Mocak ki mamitonerimikowaw, e nataweritak kitci miropariekw. 

21Kaskina kotakihik tepirak mamitoneritamok wirawaw tipirawe ke isparitcik. 
Nama mamitonerimewok Cecoc Krist e ici nataweritamiritci. 

22Kirawaw tipirawe ki miro kiskerimawaw Timothée ka ki pe aitotak wetci 
kiskeritakonik e miro atoskectaketc. Mitowi awik okosa ka witcihikotc, mocak ni 
ki pe witcihikw ka ici otamirotahian Omirwatcimowin. 

23Nit asperimon tca kitci iciticohwak ickwa kiskeritamane ke isparian. 

24Ni ketcinahon, kirika nit asperimototawaw Teperitciketc, tapwe aci kekatc kitci 
miroparik nin tipirawe kitci pe nta kiwotamitakok. 

25Nit iteriten acteriw kiwitcicanino Épaphrodite kitci koski iciticohwak kitci 
natawapamitakw, anahwe anotc ka witc otamiromitc, niwitci cimakanic kaie e 
iterimak, tapickotc e mantokasoiak tapweritamowinik itekera. Enko meka 
anahwe ka ki pe iciticohwekw kitci pe nta witcihitc. 

26Mictahi nataweritam kiapatc kitci wapamitakw. Arimeritam e ki petakeiekw e 
ki akositc. 

27Tapwe ki akosiw kaie kekatc ki nipo. Aric Kice Manito ki kitimakerimew. Nama 
aric wir tepirak ki otci kitimakerimew, tapickotc ni ki kitimakerimikonan. Kecpin 
meka e ki nipotc Épaphrodite, kirawe ni ta ki micta arimeritetai. Nama aric ki otci 
pakitinew kitci niporitci. 

28Ekoni wetci nakasian kitci iciticohwak kitci natawapamitakw, kitci ki 
mireritamekw kiapatc wapamekwe kaie aka awocamec kitci arimeritaman. 

29Miro mihakw, kaie mireritamokw minawatc wapamekwe, kaskina tapickotc e 
nosanehwekw Cecoc. Ki ta kicterimawawok meka kaskina towihik iriniwok. 

30Kekatc meka ki nipo, Cecoca e atoskectawatc. Kekatc ki pakitinam opimatisiwin 
kitci ki itotisketc aka ka ki kackitaiekw kitci totamekw e witcihiekw. 

 Pirip 3 

Ke totak awik icikowisk kitci ki iterimikotc Kice Manitowa 

1Minawatc, niwitcicanak, ekoci mireritamokw e mamweritakosiekw kirika 
Teperitciketc! Nama ni cakwerimon kiapatc kitci witamatakok anihe weckatc aci 
ka ki pe masinahamatakok, e nataweritaman kirawe kitci miropariekw. 

2Aiekwamictowakok aniki ka matci totakik, ka cikeritakositcik, kaie arotc ka 
itetcik otcitakotc kitci kicawatacokoiekw! 

3Tapwe wirata, kirano ka ici tatamokw “tapwe kicawatacowewin,” osam meka e 
ki mirikoikw Kice Manito Omanitoma kitci witcihitokw e atoskectawokw, osam 
kaie e kicterimokw Cecoc Krist, aka kaie e asperimototamokw kekocic ota askik 
ke ki totakoikw. 

4Kecpin tapwe aric ki miroparik kekocic kitci totcikatek ota askik Kice Manito 
otirinima kitci iteritakosinaniwok, nin tipirawe ni ta ki kackitatai. Kecpin e tatc 

awik e iteritak kitci kackitaspan, nin kirawe ni ta ki kackitatai, osam kirawe e 
mitcekipan ka totamapan kitci ki iteritakosian. 

5Ni ki kicawatacokowin nicwaso kickwa ka ickwa nitawikian. Tekaci 
nit Israël iriniwin. Benjaminik ni ki pe aniskotapecinin. Kaskina e tacitcik 
nitaniskotape nimocominanak otananik ka ki pe tatcik tekaci cota 
iriniwipanak, Hébreux e iteritakosiwaspan. Wewerita ni pe nosanetatai kaskina 
cota irakonikewin, nete itekera cota iriniwok Pharisiens ka icinikatakaniwitcik, e 
asitci miro nosanetaiapan anihe irakonikewin. 

6E apitc nataweritamapan kaketin kitci nosanetaian anihe cota aiamihewin 
epwamoci kiskerimak Cecoc, e iteritamapan “Kice Manito ni miro atoskectawaw,” 
ni ki pe nekatcihawok iriniwok ka tapwerimatcik Cecoca. Nama ni ki otci patahen 
e nosanetaiapan kaskina cota aiamihe irakonikewin e itemakak ke totcikatek 
icikowisk kitci pimatisinaniwok, wawatc aka e sapinakoki cota irakonikewina. 

7Aric ani ka itatisiapan kaskina ka mirwaciki nit ici kanawapateti, ni ki 
kanewiwakan e iteritamapan, pitoc anotc nit iteriten, mia tekaci aka wiec e 
irapataki osam e tapwewerimak Krist. 

8Wawatc kaskina kekocic nit iteriten “nama wiec irapatan,” kecpin e 
mamitoneritcikatek e apitc kirawe mictahi kicteritakok e kiskerimak Cecoc Krist, 
anahwe Ka Tiperimitc. Wir otci wetci iteritaman kaskina kekocic “tekaci nama 
wiec irapatan,” mia wepinason e iteritaman, kitci ki kiskerimak Krist, 

9kaie kitci ki iteritakosian tekaci mamweritakosiwok. Nama meka aci “kowiskw” 
nit iteritakosin tepirak e ki nosanetaian aiamihe irakonikewin, aric tepirak e 
tapwewerimak Krist. Wir meka Kice Manito ka cawerimatc awiriw icikowisk kitci 
iterimakaniwiritci, kecpin e asperimototakotc. 

10Tepirak ni nataweriten kitci miro kiskerimak Krist kaie kitci kiskeritamwak tan 
e asitci mackawisimakanik otapitcipawin. Kaie ni nataweriten kitci nekatcitaian 
kotc wir Cecoc ka ki ici nekatcitatc, kitci sokiteheian mitowi ka ki sokitehetc nac 
ka iti nipotc, 

11kaie nin tca nikotin kitci ki apitcipahikoian. 

Kitci kanawapatamikw kekwan ka wi ici kackitamatisoikw 

12Ni kiskeriten aka moci kaskina e kackitaian, kirika aka mia moci icikowisk e 
itatisian. Aric mia e kwetciskataniwok e mipataniwok, e kokwetcitaian kitci 
makonaman anihe ke kanewian. Aci meka ni ki ickwa makonikw Cecoc Krist. 

13Ni kiskeriten aric, niwitcicanak, aka moci e ki otci kackitaian kaskina kitci 
makonaman anihe. Aric peikocin ka totaman: nama aci ni pameriten anihe 
otananik ka ki pe aitotaman, tepirak nikanik ni kanawapaten kekwan ka wi ici 
kackitamatisoan. 

14Tarasak ni kicipatan kitci miro takocinian e askocimok, nikotin kitci kackitaian 
aniheriw ka ki wicamitc Kice Manito icpimik kitci pe otitikowak, Cecoc Krist e ki 
itotisketc kitci icinakonik. 

15Kirano e kiceatisiikw kitcitcakocinak itekera, actew kitci iteritamokw, kaskina 
tapickotc e taciikw. Kecpin pitoc iteritamekwe patok ohwe ka ititakok, ki ka 
witcihikowaw Kice Manito kitci nisitotamekw. 

16Aric tca, aka ponitatan e nosanehamokw anihe meskanaw aci ka ki 
meskanakatokw Cecoc. 

17Niwitcicanak, keskinowapamicikw kaskina e taciekw. Ki ki wapatahitinan ke 
totamekw wewerita ke ici pimatisiekw. Kanawapamakw tca aniki aci ka ici 
pimatisitcik. 

18Ohwe mocak ni ki pe tipatcimon, kiapatc kaie ki witamatinawaw e matoan: 
mitcetiwok ka matci takositcik. Ani e itatisitcik, wapatahiwewok tekaci aka e 
kicteritakik e ki niporitci Cecoca tcipaiatikok. 

19Tekaci kata oniciniwok aniki iriniwok. Tepirak meka wirawaw e ici 
nataweritakik nosanetawok. Micta marataniw otitatisiwiniwaw. Nama aric wiec 
iteritamok niheriw ke ki waneritamihikowaspan. Tepirak mamitoneritamok ota 
askik kekociciriw. 

20Kirano aric aci wakwek ki tiperitakosinano. Ekota meka ke pe ototetc anahwe 
Ka Akwacimitokw, Teperitciketc Cecoc Krist, e pehokw kitci pe takocik. 

21Kata meckotcitaw kiwiawinariw aka e mackawisimakanik, tekaci pitoc kitci 
icinakonik, mitowiriw owiaw Cecoc e icperitakonik. Kackitaw meka aniheriw 
kitci totak, wir e takonik mackawisiwiniw kaskina kitci ki tiperitak kekociciriw. 

 Pirip 4 

Ke itatisinaniwok 

1Ekoni tca ke ici sokikapowiekw e asperimototawekw Teperitciketc, 
niwitcicanak ka micta sakihitakok, kaie e masoweritaman minawatc kitci 
wapamitakok! Ni mireriten ko e mamitonerimitakok kaie ki micta 
kicterimitinawaw! 

2 Évodie acitc Syntyche, ki nataweritamatinawaw kaie ki pakoserimitinawaw kitci 
nahitatoekw aci e mamweritakosiekw kirika Teperitciketc. 

3Kaie kir mocak ka miro witc otamiromiin, ki nataweritamatin kitci witcihatcik. 
Mictahi meka ni ki witcihikok e tipatataman Mirwatcimowiniw, kaie 
anaha Clément kirika kotakihik e ki witcihitcik e otamirowak. Kaskina 
masinateriwa oticinikasowiniwaw Pimatisi Masinahikanik. 

4Mocak micta mireritamokw aci e tiperimikoekw Teperitciketc! Kiapatc kit 
ititinawaw, ekoci mireritamokw! 

5Ni masoweriten kaskina awik kitci miro kiskeritak e roskiteheiekw. Aci meka 
kekatc kata pe takociniw Teperitciketc. 

6Tekaci aka arimeritamokw kekocic. Kaskina aric ki ka nataweritamawawaw 
Kice Manito aniheriw ka wi apatcitaiekw, mocak kaie kitci naskomekw e 
pakoserimekw. 

7Ki ka tca mirikowaw Kice Manito opekateritamowin, tekaci aka ke ki 
nisitotcikaterik e apitc mackawisimakanik. Ekoni tca ke otci nanakatcihikoiekw 
kitehiwak kirika kimitoneritcikaniwak, mocak e mamweritakosiekw kirika Cecoc 
Krist. 

8Minawatc, niwitcicanak, ohwe mamitcitc ki wi witamatinawaw: 
mamitoneritamokw kaskina ka mirwacik, acitc ka iteritakok kitci 
mirwatcitcikatek, kaskina ka tapwemakak, ka kicteritakok, icikowisk ka 
iteritakok, kaskina ka peikinakok, acitc kaskina ka mireritcikatek, kaie ka 
kicteritcikatek. 

9Ekoni totamokw kaskina ka ki pe ici kiskinohamatakok acitc ka ki pe ici 
miritakok kitci itotiskeiekw, kaskina kaie ka ki ici wapamiekw e aitotiskeian acitc 
ka ki ici petamekw e aiteian. Mocak ki ka witci tacikemikowaw Kice Manito, wir 
ka acotamaketc pekateritamowiniw. 

Naskamowakaniwitcik Pirip iriniwok ocaweritcikewiniwaw otci 

10Ni micta mireriten, e witci pimatisimak Teperitciketc, aci e ki kackitaiekw 
kiapatc kitci wapatahiekw e mamitonerimiekw. Ni kiskeriten mocak e ki 
mamitonerimiekw, nama aric ki otci miroparinopan kitci pe wapatahiekw. 

11Nama nit itan anihe osam e noteparian kekocic. Ni kiskeriten meka ke totaman 
mocak kitci mireritaman kotc e tataman. 

12Ni kiskeriten kitci mireritaman misawatc e kitimakisian kirika e mirwatcitaian. 
Ni kiskeriten aci kaskina wiec kitci ici mirerimoan, kotc e isparian, misawatc e 
mitcek mitcim kaie e pakateian, misawatc e mirwatcitaian kaie tca e noteparian. 

13Ni kackitan kaskina anihe kitci nakickaman Krist otci, e mackawisihitc. 

14Mia aric ki ki totenawaw e ki witcihiekw ka arimipirian. 

15Kirawaw tipirawe Pirip iriniwok, ki kiskeritenawaw ohwe: ka nakataman 
kitaskiwaw Macédoine, apitc ka kitciparik e pa tipatcimonaniwok 
Mirwatcimowin, kirawaw tepirak neta e tacitcik ka tapwerimatcik Cecoca ki ki 
witcihinawaw. 

16Wawatc ka tacikeian nete Thessalonique otenak, mitcetwaw ki ki pe 
iciticahamowinawaw anihe ka wi apatcitaiapan. 

17Namaiew ni aric anihe ka iteritaman, kitci cawerimikosian. Kirawe ni 
masoweriten kirawaw kitci cawerimikoiekw e ki witcihiweiekw. 



554 

 

 
Canadian Bible Society, 2014. 

Kice Manito Ocki Omirwatcimowin 
 

 
 

 

18Ki witamatinawaw, aci kaskina ni ki pe otitikon anihe ka ki pe 
iciticahamowiekw, ekoni kitci tipiparian. Aci Épaphrodite ki pe iciwitaw aniheriw 
ka ki ici cawerimiekw. Takon aci kaskina ka wi apatcitaian. Anihe ka ki ici 
miriekw, mia aiamihe pakitinikan e micta mireritcikatek iteritakon, ka ki 
cawerimekw Kice Manito, e micta mireritak e pe otitikotc. 

19Kaskina ke wi apatcitaiekw ki ka mirikowaw Nikice Manitom. Mictahi meka 
micariw kaie mitceniw omirwasiwin ke miritakw kaie kirawaw, aci e 
mamweritakosiekw kirika Cecoc Krist. 

20Kaskina e tacinaniwok kitci kicterimakaniwitc Kotawino Kice Manito, anotc nac 
nespitc. Kekora ki iki. 

E matcacikowakaniwitcik Pirip iriniwok 

21Arimikowawok kaskina ka tapwerimatcik Cecoc Krist neta ka ici tacikeiekw. 
Kaskina kiwitcicanowok ka witci tacikemitcik ota, kit arimikakowawok kaie 
wirawaw. 

22Kaskina ota ka tapwerimatcik Cecoca, kirawe aniki ka atoskectawatcik Kice 
Okimawa, kit arimikakowawok kaie wirawaw. 

23Nit pakoserimon omirotehewin Teperitciketc Cecoc Krist kaskina kitci witci 
tacikemikoekw. 

Nin Pwar 

Colosse 

Colosse 1 

Pwar e arimikowatc Colosses iriniwa 

1Nin Pwar ka masinahamatakok, Cecoc Krist otarotakana e iteritakosiwak, Kice 
Manito e ki iteritak kitci ici atoskectawak. Kiwitcicanino Timothée ni witcihikw e 
masinahikewak. 

2Ki masinahamatinawaw, kirawaw Kice Manito otirinima, Colosses otenak ka 
tacikeiekw, niwitcicananak e iterimitak, mocak ka asperimototakoiekw, tapickotc 
e mamweritakosiikw kirika Krist. Ni pakoserimowanan Kotawino Kice Manito 
kitci acotamatakw mirotehewiniw acitc pekaterimowiniw. 

E naskomakaniwitc Kice Manito 

3Mocak ni naskomanan Kice Manito, anihi Otawiwa Ka Tiperimitokw Cecoc Krist, 
e aiamihectamatak. 

4Ni ki petakanan meka e asitci asperimototawekw Cecoc Krist, kaie e sakihimekw 
kaskina Kice Manito otirinima. 

5Nictam ka pe tipatcimonaniwok Mirwatcimowin neta kitacikewiniwak, 
tapwewin e aiarimotcikatek, ki ki kiskinohamakowinawaw aniheriw 
asperimowiniw mia ka ici kanaweritak wakwek Kice Manito kirawaw otci. Ekote 
ni wetciparik e asperimototawekw kirika e sakihiweiekw. 

6Mirwatcimowin icinakon mia mitowi wapiminatikw ka mirokitc nac kitci 
kinwaskositc kaie ka ici nitawikiritci mitcet wapimina. Kaskina wiec ota askik 
eckam iti mitcetiwok iriniwok ka petakik aniheriw Mirwatcimowiniw kirika ka 
otci nosanehwatcik Kice Manitowa, mitowi aci e ki isparik kaie kirawaw ka iti 
nosanehwekw, nictam ka petamekw Kice Manito omirotehewin tapwe e 
icinakonik. 

7Épaphras, anahwe ka witcewitokw e atoskectakeikw, ka micta sakihokw, enko 
na ka ki kiskinohamatakw aniheriw. Kit atoskectakowaw, mia mocak e miro 
atoskectawatc Krist. 

8Ni ki witamakonan e asitci sakihiekw, Miro Manito e ki miritakw kitci ici 
sakihiweiekw. 

9Ekoni wetci aka ponitaiak e aiamihectamatak, esko ka petakeiak e 
arimomikoiekw. Ni nataweritamawanan Kice Manito kitci miritakw kitci 
kiskeritamekw kaskina e ici nataweritak, osam Omiro Manitoma kaskina e 
miritakw miro mitoneritcikaniw kaie kakitaweritamowiniw. 

10Ki ka tca kackitanawaw wewerita kitci itatisiekw kotc e ici nataweritak 
Teperitciketc otirinima kitci itatisiritci, mocak e miro totamekw kotc e ici 

mireritak. Kata mitcen tca ke miro totamekw e nakowi aicinakok, kirika mocak 
eckam ki ka miro kiskerimawaw Kice Manito. 

11Ni nataweritamawanan kaie kaskina wiec kitci sokiteheckatakw, 
omackawisiwin kitci apatcitatc e icperitakonik, kitci ki tca sokikapowiekw, 
nakickamekwe ke ici arimiparik, kitci ki tca ciciperitamekw. 

12Naskomakw Kotawino Kice Manito e micta mireritamekw. Ki ki mirikowaw 
meka kitci kackitaiekw kaie kirawaw kitci mirikoiekw aniheriw ka ici 
kanaweritak kaskina otirinima otci neta okimawinik ka ici wasearik. 

13Tapwe meka ki ki otci wikotcihikono neta e ici tiperitakosikopanen e ici kiski 
tipiskak, kirika nete ki ki iciwirikono okimawinik Okosa ka micta sakihatc. 

14Osam Okosa e ki pakiterimitisoritci kitci niporitci tcipaiatikok, ki ki meka 
wikotcihikono Kice Manito ka ici maratanik, kirika ki otci kasihikatew 
kipactatowininowa. 

E iteritakositc Krist kaie e ici otamirotc 

15Tapickotc e icinakositc Kice Manito aka ka nokositc, ekoni mia e icinakositc 
Cecoc ka nokositc. Enkweriw nictam Okosa ka ki pe nitawikiritci. Wir kirawe 
kicteritakosiw patok kaskina ka ki pe kicerimakaniwiritci kaie ka ki pe 
kiceritcikaterik. 

16Wir ka ki totak kaskina kitci kiceritcikaterik, kaskina e takonik wakwek kaie 
ota askik, ka nokonik kaie aka ka nokonik, kaskina kaie ka kicerimatc manitowa 
ka mackawisiritci, wakwek e otcipariritci kaie anahweriw ka tiperitamiritci acitc 
kotakihi ka nikaniwiritci kaie ka kackitaritci. Kaskina awiriw ki kicerimew, kaie 
kaskina kekociciriw ki kiceritam, wir otci. 

17Wirctam ki pe taw Cecoc epwamoci kaskina kekociciriw pe takonik, kaie 
epwamoci kaskina awiriw pe taritci. Wir kaie ka mitatc kaskina mamo kitci 
miroparinik, kotc e irapatanik. 

18Nikaniwiw, kaskina otirinima e tiperimatc, mia owiaw e iterimatc, wir tipirawe 
e iteritakositc octikwan. Wir ka kitciparitatc ocki pimatisiwiniw. Enkweriw 
nictam Okosa Kotawino Kice Manito, nictam kaie ka ki apitcipahakaniwiritci, 
kaskina tca wiec kitci ki nikaniwiritci. 

19Kice Manito meka ki oreritam misiwe kitci pitciteheckowatc Okosa, mia wir 
kitci iteritakositc. 

20Kaie ki oreritam kitci totamiritci anihi Okosa kitci ki koski miroparihitotcik 
Kice Manito acitc kaskina anihi ka ki kicerimatc, kaskina kaie ka ki ici kiceritak, 
ota askik kaie wakwek. Ohweriw tca ki itotiskew kitci ki icinakonik: 
pekateritamowiniw ki icitaw kaskina awiriw otci, Okosa omikoriw e ki 
macikowinik, tcipaiatikok ka niporitci. 

21Kaie kirawaw weckatc ki rawonatawaw Kice Manito. Tarasak ki 
cikerimatawaw, osam e maratakipan kaskina e ici mamitoneritamekopanen 
kirika e totamekopanen. 

22Aric anotc, ki mirikowinawaw kitci itactimikapowictawekw Kice Manito, kitci 
ki koski miroparihitoekw kirika wir, osam e ki pe iriniwihitisoritci Okosa acitc e 
ki niporitci. Ki icitaw aniheriw kitci ki kitcitwaweritakosiekw, aka kekocic ka 
maratak kitci takickakoekw kitehiwak, aka kitci takok ke ki otci itactahorikoekw, 
ka ici wapamitakw Kice Manito. 

23Actew aric kiapatc mocak kitci asperimototawekw Kice Manito, wewerita kitci 
sokikapowiekw, aka kitci pakiterimitisoekw kitci oniwirikoiekw e 
pakiteritamekw anihe asperimowin ka ici tatamekw esko ka petamekw 
Mirwatcimowin. Aci kaskina iriniwok ota askik ki tipatcimoctawakaniwiwok 
aniheriw Mirwatcimowiniw. Enko anihe peikon Mirwatcimowin ka 
atoskectaman, nin Pwar. 

Ka ki ici mirakaniwitc Pwar kitci witcihatc iriniwa 

24Ni mireriten anotc e nekatcitaian kirawaw otci. Ni nekatcitan meka niwiawik, 
osam e kictawak aniheriw aci ka ki kitciparitatc Cecoc ka pe nekatcitatc otirinima 
otci, kaskina ka tapwerimikotc, mia wir tipirawe owiaw e iterimatc. 

25Ni ki mirikowin kitci atoskectawimaki otirinima. Ekoni ka ici miritc Kice Manito 
kitci atoskectatakok: wewerita kitci tipatcimoctatakok kaskina otipatcimowin. 

26Aniheriw otipatcimowin, enkweriw micta weckatc ka iteritakipan kitci 
itotisketc ka ki tca katcicterikipan, aka awiriwa e ki otci kiskeritamihatc, mitceto 
pipona aka kitci kiskeritcikaterik, aci aric anotc otirinima ka ki kiskeritamihatc. 

27Nataweritamokopan meka Kice Manito kitci kiskeritamiritci wa ici 
kiskeritamihaspan, aniheriw ka wi totakipan, e apitc mirwacinik kaie e micta 
icperitakonik, ka ki icitatc kaskina iriniwa otci. Enkweriw tca ka ki 
katcicterikipan: ki witci tacikemikowaw Krist kitehiwak kaie ki mirikowaw kitci 
ketcinaweritamekw tapwe kaie kirawaw kitci pe otitikoiekw Kice Manitowa 
oticperitakosiwiniw. 

28Kaskina tca awik ni tipatcimoctawanan anihi Krist. Tato neta e tacitcik ni 
kakeskimanan kaie ni kiskinohamawanan, e apatcitaiak kaskina miro 
mitoneritcikan ka ki mirikoiak, kaskina e wi witcihakitcik, tato nta e tacitcik kitci 
mirokitc otcitcakocik itekera, kitci kiceatisitc, e mamweritakositc acitc Krist. 

29Ekoni wetci mantokasoian ohwe ka itotiskeian, Krist omackawisiwin e 
apatcitaian, kirika e apitc mackawisimakanik e otamiromakanik pitc nitehik. 

 Colosse 2 

1Ni nataweriten kitci kiskeritamekw e apitc arimak ohwe ka ici mantokasoan 
kirawaw otci, kaie aniki otci ka taciketcik Laodicée otenak, peikon kaie mitcet 
kotakihik iriniwok aka ka kiskerimitcik. 

2Ni natawerimawok tekaci kitci sokerimotcik otehiwak, kaie kitci 
mamweritakositcik e sakihitotcik, acitc kitci micta cawerimakaniwitcik tapwe 
kakitaweritamowiniw. Otcitakotc tca kata otci kiskeritamok aniheriw ka ki 
katarispana Kice Manitowa, ni wi itwan, wir tipirawe Krist kitci kiskerimekw. 

3Wir meka Cecoc e kiskerimakaniwitc, ekota kaskina ke ki otci miskikaterik 
aniheriw ka ki katcicterik, miro mitoneritcikaniw kaie kiskeritamowiniw, Kice 
Manitok ka otciparinik, e micta mirwacinik. 

4Ki witamatinawaw anihe aka kitci oniwirikoiekw e wi wecimikoiekw, kecpin 
kaskina wiec e aitikoiekw kekocic, e mirotakok e ititamekw. 

5Misawatc aka anotc e witci tacikemitakok, mictahi ki mamitonerimitinawaw, 
mia e witci tacikemitakok kitehiwak. Ni mireriten kaie e wapamitakok e 
sokiteheiekw acitc e sokikapowiekw e asperimototawekw Krist. 

E apitc cawerimitokw Cecoc e nosanehokw 

6Aci e ki otapinamekw kitci tapwerimekw Cecoc Krist, wir kitci tiperimitakw, 
miro itatisikw e mamweritakosiekw kirika wir. 

7Mocak ki ka sokowaskonawaw, enko kaie anahwe ke ici tcimataiekw 
kipimatisiwiniwaw. Enko anahwe ke otci pimatisiekw kirika ke 
mackawisihitakw. Mocak eckam asperimototawakw, mia ka ki ici 
kiskinohamakoiekw, kaie mocak ki ka naskomawaw. 

8Aiekwamisikw aka kitci tapwetowekok iriniwok ka wi onicimitakok, arotc ka 
aitetcik e aiarimwetcik, aka wiec e iteritakonik omitoneritcikaniwaw. Iriniwa ni 
otiteritamowiniwariw wi nosanetawok, aci weckatc e ki nosanetakaniwonik ota 
askik, kaie arotc matawosiwiniw ka mitawoparinik e wi nosanetatcik, ota askik e 
otciparinik. Nama nte otcipariniw Cecoc ka ki pe ici kiskinohamaketc. 

9Kaskina e iteritakositc Kice Manito, ki mockineckawew anihi Krist kaie wir 
tekaci kitci iteritakosiritci e iriniwiritci. 

10Kirika enko anahwe Krist ka ki mockineckatakw kaskina kitci ki pe otitikoiekw, 
wir e tiperimatc kaskina manitowa ka nikaniwiritci kaie kaskina ka kackitaritci. 

11Weckatc Kice Manito ki itepan cota iriniwa kitci kicawatocwakaniwiritci, kitci 
otci kiskerimakaniwiritci “otirinima” e iteritakosiritci. Aric kirawaw aci e 
mamweritakosiekw kirika Krist, tarasak ki mirikowaw Kice Manito peikon kitci 
iteritakosiekw “kicawatocwakaniwiwok,” otirinima kitci iteritakosiekw. 
Namaiew ni aric iriniwok ka ki totakik, namaiew ni kiwiawiwaw ka ki 
kickicikatek. Wir Krist ka ki totatakw kitci icinakosiikw, e ki maninamatokw 

anihe weckatc kititeritakosiwinino, kotc e ici nataweritamokopanen ko 
kiwiawinak itekera. 

12Tapwe wirata, ka sikahatakoiekw, tarasak ki ki arikowinawaw matikowocik 
kirika Krist, minawatc tapickotc ki ki apitcipanawaw kirika wir e iteritakosiekw, 
osam e ki tapweritamwekw Kice Manito omackawisiwin, anahwe ka ki 
apitcipahatc Krist. 

13Weckatc “ki nipo” kit iteritakositawaw kitcitcakociwak itekera, osam e 
pactatiekopanen, osam kaie aka e ki otci kicawatacokoiekw. Nama ki otci 
kiskerimatawaw Kice Manito. Aric anotc aci Kice Manito ki ki mirikowaw kitci 
koski pimatisiekw kirika wir Krist. Ki ki kasihamakono kaskina 
kipactatowininariw. 

14Ki kasisinaham aniheriw masinahikaniw ka ki anwerimikoikw, ite e 
masinaterikipan kaskina kipactatowininariw. Kaskina ki manisinaham, 
tcipaiatikok e ki tcictaskowatak aniheriw masinahikaniw. 

15Ekota ni ka otci maninamowatc omackawisiwiniwaw manitowa ka 
nikaniwiritci acitc ka kackitaritci. Kaskina ki tepihew e tca matcikonatc kitci 
kipaskohwatc. Kaskina awiriw tca ki wapatahew Kice Manito: wir Cecoca kaskina 
e ki cakotcitaritci, ka niporitci tcipaiatikok. 

16Aka tca awik pakitinakw kitci tipaskonitakw, aka tca kitci witamatakw 
kekwariw mia ke mitciekw kirika aka ke mitciekw, e iteritak kicteritakon 
aiamihewinik itekera. Akawir kaie pakitinakw kitci ititakw otcitakotc kitci 
kicteritamekw e aiamihe mirwatcitcikaterik, mitowi aniheriw e 
mirwatcitcikaterik ocki tipiski pisim otci, kaie e arwepi kicikarik. 

17Nama orina kicteritakon nihi irakonikewin, tepirak mirwapatanokopan kitci iti 
kiskeritakok minawa ke pe isparikipan. Aric aci e ki pe takocik Cecoc Krist, wir 
mawotci ka kicteritakositc. 

18Akawir kaie pakitinakok iriniwok kitci oniwiritakok kitci 
anwerimikoiekw, aniki towihik ka mireritakik e tipaterimitisokasotcik kirika ka 
pakoserimatcik aceriwa, kaie ka micta kicteritakik kekociciriw e icinakik. 
Micariw okicterimowiniwaw aka wiec e irapatanik, osam meka e iteritakik mia 
ko arotc e ici tapweritamiritci iriniwa ota askik. 

19Nama awocamec mamweritakosiwok kirika Krist, anihi ka nikaniwiritci 
kaskina Kice Manito otirinima otci. Mia Krist owiaw ki iteritakosipanak. Nama 
aric awocamec itapikeciniwok kirika aniheriw octikwaniwaw. Mia meka 
octikwaninan iteritakosiw Krist. Kaskina tca anihi iriniwa ka tapwerimikotc, 
enkweriw owiaw Krist, e micta miroparinik kaskina e itikititc e 
mamowititakaniwonik. Anahwe tca kictikwanino, ekote wetciparik kaskina wa 
apatcitaikw kitci miro pimatisiikw, kitci mackawisiikw kirika kitci 
miroparihitoikw, kitci ki tca mirokiikw, kotc e ici nataweritak Kice Manito. 

Kitci nipoikw kaie kitci pimatisiikw kirika Cecoc 

20Tarasak aci ki ki niponawaw kirika Krist. Ki ki tca otci wikotcihikowinawaw 
neta ka ki ici tiperitakosiekw, ka nosanetaiekopanen arotc matawosiwin ka 
mitawoparik ota askik. Kekwan tca wetci kiapatc ici pimatisiekw, e 
pakitinamekw kitci witamakoiekw otcitakotc kitci nosanetaiekw anihe towi 
irakonikewin? Ceckwat ki natotenawaw arotc aiamihe irakonikewin ka wi 
mirikoiekw, 

21e itwaniwok: “Aka mitcikw anihe!”, “Aka takinamokw anihe!” kirika “Aka 
kotcictamokw!” 

22Kaskina anihi ka otcihokowiekw neta irakonikewinik, ki icitakaniwono 
peikwaw tepirak kitci apatcitakaniwoki, minawatc acteriw nikotin aka awocamec 
kitci takoki. Iriniwok meka ka ici irakoniketcik, ekoni kaie e ici 
kiskinohamaketcik. 

23Tapwe wirata, kekatc mia miro mitoneritcikan ititakonotake anihi 
irakonikewina, osam meka ohwe e arimotcikatek neta: wir tipirawe 
otaiamihewin awik acitc kitci tipaterimitisonaniwok acitc otcitakotc kitci 
arimihitisonaniwok. Nama aric wiec irapatan anihe towi irakonikewin kitci ki 
otci tiperimitisotc awik, aka tca kitci wi nosanetatc aniheriw notc e ici 
nataweritak kitci matci totak. 

 Colosse 3 

1Ka apitcipatc Krist, tarasak kaie kirawaw ki ki apitcipahikowinawaw. Nanto 
kiskeritamokw tca anihi kekocica ka ici kicteritakoki wakwek, neta e ici apitc 
Krist onihiwinik Kice Manitowa. 

2Mocak mamitoneritamokw anihi ka kicteritakoki nete icpimik, nama ka ici 
kicteritcikateki ota askik. 

3Aci meka tarasak ki ki niponawaw, e iteritakosiekw. Katcictew tca 
kipimatisiwiniwaw, neta e ici taciketc Kice Manito, Krist e kanaweritamatakw. 

4Minawatc pe nokosite Krist, anahwe ka ki miritakw tapwe kitci pimatisiekw, 
kaie kirawaw ki ka pe nokosinawaw, tapickotc kitci icperitakosiekw kirika wir. 

Weckatc e ici pimatisinanikopanen kaie ocki pimatisiwin ke ki orapitamasowokw 

5Nipatakw tca kaskina ka maratak kipimatisiwiniwak, anihe notc ka ici 
nataweritak ko awik ota askik: pacikwatisiwiniw, aka kaie e mirwinakositc 
otehik, matci iteritamowiniw e makonikotc, e micta pasoweritak kitci matci totak 
kirika e monihowetc. E monihowetc meka awik, mia e manitoweritak 
okekocicima. 

6Kice Manito kiciwasictawew iriniwa ka itatisiritci, ka atimikapowictakotc. 

7Ekoni e itatisiekopanen weckatc mekwata ka pe pactatiekw kipimatisiwiniwak 
ka pe tiperimikoekopanen anihi pactatowina, epwamoci kiskerimekw Krist. 

8Aci aric anotc wepinamokw kaskina anihe: aka kitci kiciwasiekw, kaie aka kitci 
akohitoekw e kiciwasiekw, kirika aka kitci matcitaiekw. Aka wiskat marerimakw 
kiwitc iriniwaw, aka kaie wesa orina kitci aiteiekw. 

9Aka kiraskimitokw. Aci meka kit ickwa pakiteritenawaw weckatc 
kititeritakosiwiniwaw acitc kaskina weckatc e itatisiekopanen. 

10Minawatc ki ki otapinenawaw ocki iteritakosiwin, tarasak mitowi e ki 
ockihoekw. Ocki iriniwok kit iteritakosinawaw, kirika aspinikotc ki mirikowaw 
Kice Manito, anahwe kaskina ka ki kicerimitokw, kiapatc mia ocki kitci 
iteritakosiekw, mia wir kitci itatisiekw, kitci ki tca capo kiskerimekw. 

11Nama tca aci pitoc iterimakaniwiwok cota iriniwok kaie aka ka cota iriniwitcik, 
nama kaie aniki ka ki kicawatocwakaniwitcik kaie tca aka ka ki otci 
totawakaniwitcik. Nama kaie iriniwok ka kicteritakositcik ota askik kaie aka ka 
kicteritakositcik, nama kaie iriniwok ka atoskectaketcik kaie tca aniki aka ka 
atoskectaketcik. Wir meka Krist mawotci kicteritakosiw, kirika wir ka taciketc 
kaskina iriniwa ka tiperimatc otehirik. 

12Ki ki orapamikowaw Kice Manito, otirinima kitci iteritakosiekw, e 
kitcitwaweritakosiekw kirika e sakihitakw. Ekoni tca wetci actek kiapatc tarasak 
kitci ockihoekw kitcitcakociwak itekera: mocak kitci miro totamekw, kitci micta 
miroteheiekw, kitci tipaterimitisoekw, kitci roskiteheiekw, kaie kitci 
ciciperitamekw. 

13Wawitcihitokw. Kecpin arotc e totatakw kiwitc iriniwaw, kekotc kecpin e 
cakateritakositc, ponerimakw anihe. Mia ka ki totakw Kice Manito ka 
kasihamatakw, ekoni ke totatoekw e ponerimitoekw. 

14Aric enko ohwe ka mawotci kicteritakok: kitci sakihitoekw. Ekoni tca tekaci ke 
otci mamweritakosiekw. 

15Pakitinamokw Krist opekateritamowin kitci tiperitcikemakanik kitehiwak. 
Ekoni meka wetci ki wicamitakw Kice Manito kitci nosanehwekw, kaskina 
tapickotc kitci ki takok anihe pekateritamowin, mia Krist owiaw e iteritakosiekw, 
nakowi e irapatisiekw tato neta e taciekw. Mocak mikwetc ki ka itawaw aniheriw 
otci. 

16Ni pakoserimon mocak tekaci kitci kanaweritamwekw Krist otitewin kitehiwak 
e micta kice mirwacinik. Kiskinohamatokw kirika kakeskimitokw, mocak e omiro 
omitoneritcikaniekw. Nakamoctowakw Kice Manito e irikokoteheiekw e micta 
naskomekw, e nakamoekw Okimaw Tapit onakamowina, kaie mirwatatamo 
nakamowina acitc kotakihi aiamihe nakamowina kitci nakamoekw, Miro Manito 
e miritakw. 

17Kaskina tca ke itotiskeiekw kirika ke iteiekw, ki ka totenawaw Teperitciketc 
Cecoc oticinikasowin otci, wir otci e naskomekw Kotawino Kice Manito. 

Ke totcikatek kitci miroparihitonaniwok ocki pimatisiwinik 

18Kirawaw iskwewok ka nipowiekw: tato neta e taciekw kata pakiterimitiso kitci 
natotawatc onapemiekw. Ekoni meka e acterik kitci ici nosanehwakaniwitc 
Teperitciketc. 

19Kirawaw iriniwok ka nipowiekw: tato nta e taciekw kata sakihew 
otiskwemiekw. Nama kata matcatakosictwew. 

20Kirawaw awacak: ki ka sapitowawawok kinikihikowawok. Ekoni meka e ici 
naheritak Teperitciketc. 

21Kirawaw onikihikok: nama ki ka cakateritamihawawok kinitcaniciwawok, aka 
tca kitci otci atweritciketcik. 

22Kirawaw ka atoskectakeiekw: ki ka sapitowawawok aniki ka tiperimitak ota 
askik, kaskina ke ititakok. Aka tepirak totamokw e nanakatcihitakok kitci 
mireritamihekok. Aric kitehiwak kitci otciparik e miro atoskectawekw, osam kaie 
e kicterimekw Teperitciketc. 

23Kotc e icinakok kotamirowiniwaw, e irikokoteheiekw ki ka totenawaw, mia 
Kice Manito e atoskectawekw, nama tepirak iriniwok e atoskectawekok. 

24Ki kiskeritenawaw meka kitci tapictatakw Teperitciketc. Ki ka mirikowaw 
aniheriw ka ici kanaweritamawatc kaskina otirinima. Krist meka, enko na tapwe 
Kokimamiwaw ka atoskectawekw. 

25Anahwe aric ka matci totak, kaie wir kata pe otitiko aniheriw ka ki ici 
kackitamatisotc. Kice Manito meka nama kirawe kicterimew atita iriniwa patok 
kotakihi. 

 Colosse 4 

1Minawatc kirawaw ka tiperitamekw: icikowisk ki ka ici mihawawok iriniwok ka 
atoskectatakok, kaie ki ka mirawawok kaskina ka ici kackitamatisotcik. Ki 
kiskeritenawaw meka kaie kirawaw e tatc Kokimamiwaw wakwek. 

Ke itotiskeritci Kice Manito otirinima 

2Aka ponitakw e aiamihaiekw, mocak e pehekw Kice Manito kitci natotatakw, 
mocak kaie e nanaskomekw. 

3Kirika aiamihectamacinan kaie ninan, kitci miro mirimitc Kice Manito kitci 
miroparik kitci pa tipatatamak otipatcimowin, kitci ki aiarimotamak Krist 
otipatcimowin weckatc ka ki ici katcicterikipan. Ekoni meka wetci ki 
kipohokowian. 

4Aiamihectamacikw tca wewerita kitci tipatataman, kitci miro nisitotakok, kotc e 
itactek kitci itotiskeian. 

5Actew kitci omiro omitoneritcikaniekw e witcewekok iriniwok aka ka 
kiskerimatcik Cecoca, kitci miro nisawiekw kitci witcihekok kitci nosanehwatcik, 
tatwaw ke kackitaiekw. 

6Actew kaie mocak kitci miro arimweiekw aiarimweiekwe, kirika kitci 
mirotakosiekw. Ki ta kiskeritenawaw kaie mia ke iteiekw e ici kokwetcimitakw 
kaskina awik. 

E matcacikowakaniwitcik iriniwok 

7 Tychique, anahwe anotc ka witcewimitc, kiwitcicanino ka micta sakihokw kirika 
mocak ka witcihimitc tapickotc e atoskectawakitc Teperitciketc, kaskina ki ka 
witamakowaw e ici pimatisiwak. 

8Otcita nit iciticohwaw kitci natawapamitakw, kitci ki kiskeritamekw e 
iciwepasiwak, kirika kitci nta kakitcimitakw. 

9Pe witcewiko anihi iriniwa mocak ka ki iterimimokw kiwitcicanino, Onésime, 
mocak ke ki asperimototawakaniwiritci kitci witcihiweritci, kaie wir e ki pe 
otciritci neta ka ici tacikeiekw. Kaskina ki ka witamakowawok e isparinik ota. 

10 Aristarque, ka kipohwakaniwitc kirika nin, kit arimikakowaw, peikon 
kaie Mark, Barnabas anihi ocima. Aci kit ickwa witamakowinawaw kitci miro 
mihekw, kecpin pe takocike neta kit otenamiwak. 

11Jésus, arica Justus ka icinikatakaniwitc, kaie wir kit arimikakowaw. Aniki 
iriniwok e nictitcik, enko aniki tepirak e tacitcik ka cota iriniwitcik ka witcihitcik, 
Kice Manito Okimawin otci. Mictahi ni ki witcihikok aka kitci atwerimoan. 

12 Épaphras, anahwe kaie wir e ki pe otcitc neta ka ici tacikeiekw, kit 
arimikakowaw. Kaie wir e atoskectawatc Cecoca, nama ponitaw e irikokotehetc e 
aiamihectamatakw, kitci sokikapowiekw, aka kekocic kitci notepariekw e 
asperimototawekw Kice Manito, kirika kaskina wiec kitci ickwa aikeiekw kitci 
totamekw kaskina e iteritak Kice Manito. 

13Ni ka ki itewan ohweriw Épaphras otci: micta arimihitiso kirawaw otci, kirika 
anahweriw iriniwa otci Laodicée otenak ka tacikeritci, kaie anahweriw 
otci Hiérapolis otenak ka tacikeritci. 

14 Luc, kikwimesino ka mackiki iriniwitc, kaie Démas, kit arimikakowawok kaie 
wirawaw. 

15Nit arimikowananak kotakihik kiwitcicaninowok nete Laodicée otenak ka 
taciketcik. 

Kaie wir Nympha nit arimikowanan, kaskina kaie ka mawotcihitotcik omikiwamik 
kitci aiamihatcik. 

16Ickwa tapwatamekwe ohwe nimasinahikan, mirakok iriniwok ka 
tapwerimatcik Cecoca ka taciketcik nta Laodicée otenak kitci tapwatakik kaie 
wirawaw. Minawatc ki ka pe iciticahamakowinawaw kotak nimasinahikan ka ki 
ici masinahamowakik, kaie kirawaw kitci ki tapwatamekw. 

17Witamawakw Archippe: “Nanakatcita wewerita kitci kictain anihe ka ki ici 
mirikoin kitci itotaskein e atoskectawotc Teperitciketc.” 

18Nin tipirawe anotc ka masinahaman ohwe: kit arimikatinawaw, nin Pwar. Aka 
onikekw e kipohokoian ota. 

Ni pakoserimon omirotehewin Kice Manito kitci witci tacikemikoekw. Nin Pwar 

 

  



565 

 

 
Canadian Bible Society, 2014. 

Kice Manito Ocki Omirwatcimowin 
 

 
 

 

1 Thessalonique 

1 Thessalonique 1 

E arimikowakaniwitcik Thessalonique iriniwok 

1Ninan ka masinahamatak ohwe masinahikan, Pwar, Silas, kirika Timothée. Kit 
arimikatinan, kirawaw ka tapwerimekw Cecoc, ka mawotcihitoekw kitci 
aiamihaiekw neta Thessalonique otenak, Kotawino Kice Manito kaie 
Teperitciketc Cecoc Krist e tiperimitakw. Ni pakoserimananak kitci mirikoiekw 
mirotehewin kaie pekateritamowin. 

E ici pimatisitcik kaie e ici asperimotcik 

2Mocak ni naskomanan Kice Manito, mikwetc e itakitc e aiamihectamatak. 

3Tapwe wirata, e pakoserimakitc Kotawino Kice Manito, ki mikawerimitinan e ici 
miro totamekw e asperimototawekw Ka Tiperimitokw Cecoc Krist, kaie kaketin e 
otamiroekw osam e sakihekw, kaie peikon mocak e apitc asperimoekw. 

4Niwitcicaninanak, ni kiskeritenan Kice Manito e sakihitakw, kirika e ki 
orapamitakw “nitirinimak” kitci iterimitakw. 

5Tapwe wirata, ka nta tipatcimoctatak Mirwatcimowin, nama tepirak ni ki otci 
arimwanan. Miro Manito ni ki mirikonan omackawisiwin kirika ni ki 
witcihikonan, otcitakotc kaie e ki kiskeritamak e tapwemakak anihe 
tipatcimowin. Ki kiskeritenawaw e itatisiakipan ka witci tacikemitak, kirawaw 
otci, kitci witcihitak. 

6Ki ki nosanetanawaw e itatisiak, kirika kaie wir Teperitciketc e itatisispan. 
Misawatc ka nekatcihikoiekw, ki ki otapinamwanawaw Kice Manito otitewin, 
Miro Manito e ki miritakw kitci ici mireritamekw. 

7Ekoni tca ka ici wapatahekok kaskina ka tapwerimatcik Cecoca neta 
askik Macédoine kaie Achaïe kaie wirawaw ke itatisitcik. 

8Kaskina meka wiec ki petakaniwoniw Teperitciketc otipatcimowin ka ki ici 
tipatcimoekw neta e irikokwak askik Macédoine kaie Achaïe. Matci kaie kaskina 
wiec ici petakaniwon e apitc asperimototawekw Kice Manito. Nama tca 
awocamec actew kitci arimotamak. 

9Iriniwok neta wirawaw tipirawe atisokatamok e arimotakik e ki mireritamekw e 
natotawiak, ka pe icaiak neta e ici tacikeiekw kotenamiwak, kirika e ki 
wepakonekok manitokanak, kitci itactimikapowictawekw Kice Manito kitci tca 
atoskectawekw, wir anahwe tapwe ka Kice Manitowitc ka pimatisitc. 

10Witamok kaie e pehimekw Okosa minawatc kitci pe koski takociniritci, wakwek 
kitci ototeritci. Enkweriw meka ka ki apitcipahatc Kice Manito. Ki ki pe nta 

wikotcihikono Cecoc, aka kitci ki anwerimitokw Kice Manito, aci meka e 
peconakonik kitci tipaskoniketc. 

 1 Thessalonique 2 

Ka ki totak Pwar neta Thessalonique otenak 

1Niwitcicaninanak, ki miro kiskeritenawaw kirawaw tipirawe: nama ceckwat ni 
ki otci icanan neta ka ici tacikeiekw. 

2Ki kiskeritenawaw kaie nama orina weckatc epwamoci natawapamitak, ni ki 
marerimikowinan kaie ni ki nekatcihikowinan neta Pirip otenak. Aric ni ki 
mirikonan Kice Manito kitci sokerimoak e tipatcimoctatak Omirwatcimowin, 
misawatc atita iriniwok tekaci aka e ki otci mireritakik, e ki mackawisitcik e wi 
nanakanimimitcik. 

3Ohwe meka nitipatcimowinan, e wicamakitcik iriniwok kitci nosanetawatcik 
Cecoc omeskanamiriw, nama arotc icinakon, nama kaie ni natowi totenan kitci 
wecimakitcik, nama kaie nit iteritenan kitci paskewirakitcik. 

4Nitowatc mocak nit aiarimwanan kotc e ici nataweritak Kice Manito. Ni ki 
naherimikonan meka kitci ki acototamowimitc Omirwatcimowin. Nama ni 
natowi totenan iriniwok kitci mirerimimitcik, kirawe aric Kice Manito kitci 
mireritamihakitc, wir ka kiskeritak e iteritcikaterik pitc kitehinanik. 

5Ki miro kiskeritenawaw aka wiskat e ki otci mirwatcimiweiak tepirak kitci ki 
mireritamihakitcik iriniwok. Nama kaie ni ki otci aiarimwanan kitci coriakeiak. 
Kiskeritam meka Kice Manito kaskina e iteiak e tapweiak. 

6Nama ni ki otci natowi totenan kitci mirwatcimikoiak, aka kaie kirawaw kitci 
mirwatcimiak, nama kaie peikon kotakihik iriniwok kitci ici arimomimitcik. 

7Matci wikockatc ki ka ki nataweritamatitan kitci totamekw kaskina e ici 
nataweritamak, osam meka Krist otarotakana e iteritakosiak. Nitowatc aric ni ki 
roskitehanan, irikik ka tacikeiak ka ici tacikeiekw, mitowi iskwew e miro 
nakatawerimatc onitcanica. 

8E apitc sakihitak, ni ki mireritenan aka tepirak Kice Manito Omirwatcimowin 
kitci nta tipatcimoctatak, matci wawatc ni ta ki pakitinetan nipimatisiwininan 
kirawaw otci. Ekoni meka e apitc sakihitak! 

9Niwitcicananak, otcitakotc ki mikawinawatake irikik ka apitc otamiroakipan nac 
e micta aieskosiakipan. Kape kickwa kaie kape tipiskwa ni ki otamironan, aka 
otci peikw nta e taciekw kitci otamihitak mekwata e tipatcimoctatakipan Kice 
Manito Omirwatcimowin. 

10Kirawaw tipirawe ki kiskeritenawaw ohwe, Kice Manito kaie wir tipirawe 
kiskeritam. Mekwata ka witci tacikemitak, kirawaw ka tapwerimekw Cecoc, ki 

mirwinakon nitehinan, mocak icikowisk ni ki itatisinan, nama kaie ki otci takon 
ke ki otci itactahorikoiak e ki matci totamak. 

11Ki kiskeritenawaw e ki miro mihitak, tato nta e taciekw, mia iriniw e ici mihatc 
wir tipirawe onitcanica. 

12Ki ki sosokimitinawaw kirika ki ki kakisomitinawaw, kaie mocak e ki 
witamatak kitci totamekw kotc e ici nataweritak Kice Manito, wir ka wicamitakw 
kitci pitakeiekw Okimawinik kirika oticperitakosiwinik. 

13Mocak mikwetc nit itanan Kice Manito kiapatc kotakeriw kekociciriw otci. 
Apitc ka tipatcimoctatak otitewin, ki ki natotenawaw acitc ki ki otapinenawaw. Ki 
kiskeritetawaw enkweriw Kice Manito otitewin, namaieriw tepirak iriniw 
otitewin. Tapwe meka neta Kice Manitok otciparin anihe itewin. Ekoni e ici 
otamiromakanik kitehiwak, kirawaw ka tapwerimekw. 

14Niwitcicananak, peikon ki ki ici pimotanawaw kirika aniheriw ka ki ici 
pimotetcik aniki kotakihik ka tapwerimatcik Cecoca, Kice Manito otirinima, 
nete Judée askik ka taciketcik. Ki ki nekatcihikowak iriniwok kit askiwak, peikon 
mitowi nete Judée iriniwok ka ki ici nekatcihikotcik cota iriniwa. 

15Enko meka aniki cota iriniwok ka ki totakik kitci nipahakaniwiritci 
Teperitcikeritci Cecoca acitc anihi weckatc ka ki pe nikan tipatcimoritci. Kaie 
ninan tca ni ki nekatcihikonanak. Nama mireritamihewok Kice Manitowa! 
Matciparihitowok kaie kirika kaskina iriniwa. 

16Kakotcitawok kitci otcinehwimitcik e tipatcimoctawimakitcik iriniwa aka ka 
cota iriniwiritci kitci ki akwacimakaniwiritci. Nama ponitawok e pactatitcik, 
mocak eckam kirawe e matci totakik aka e ponitatcik. Aci aric kiciwahewok Kice 
Manitowa. 

Pwar e wi natawapamatc kiapatc Thessalonique iriniwa 

17Niwitcicananak, misawatc e ki actek memacic kitci pakanitoikw, nama ki ki otci 
nakatitinan nitehinanik. Ni micta nataweritenan minawatc kitci wapamitak. Ni ki 
kokwetcitanan kaskina wiec e ki natowi totamak kitci pe icaiak. 

18Ni ki nataweritenan kitci kiweiak neta kotenamiwak. Nin Pwar mitcetwaw ni ki 
kokwetcitan kitci natawapamitakok, aric Matci Manito ni ki nikackakonan. 

19Kirawaw meka wetci asperimoak kaie wetci mireritamak. Kirawaw kaie wetci 
kiskeritakok e ki miro kictaiak notamirowininan, kirika ki ka mirwatcimitinan 
koski takocike anahwe Ka Tiperimitokw Cecoc. 

20Tapwe ki micta kicterimitinan, kaie ki micta mireritamihinan. 

 1 Thessalonique 3 

1Nac minawatc nama awocamec ni ki pehotan kitci petakeiak e iciwepasiekw. Ni 
ki tca oreritenan kiapatc ota Athènes otenak kitci tacikeiak nircikenan, 

2kirika wir kiwitcicanino Timothée kitci pe iciticohwakitc kitci natawapamitakw. 
Kaie wir atoskectawew Kice Manitowa, e tipatcimotc Mirwatcimowiniw, Krist ka 
otci kiskerimakaniwitc. Ni ki iciticohwanan kitci witcihitakw kitci mackawisiekw 
acitc kitci sokimitakw e asperimototawekw Cecoc, 

3aka tca peikw nta e taciekw kitci atweritciketc e nekatcihikoikw. Kirawaw meka 
tipirawe ki kiskeritenawaw ani e ki itactatc Kice Manito kitci ici nekatcihikoikw. 

4Tapwe wirata, mekwata ka tacikeiak nete kotenamiwak ki ki nikan witamatinan 
nikotin kitci pe otcitciparik kitci nekatcihikoikw. Ekoni mekwata tapwe ka 
isparik. Ki kiskeritenawaw anihe. 

5Nama awocamec ni ki otci wi pehon kitci petakeiak e iciwepasiekw. Ekoni wetci 
ki iciticohwak Timothée kitci nta kiskerimitakw, kitci ki kiskeritaman e 
ispariekw kitapwetamowiniwak itekera. Ni koctetai kitci kokwetcihitakw Matci 
Manito kitci pakiteritamekw kitapwetamowiniwaw, kaie kaskina notamirowinan 
kitci pakitik, aka tca awocamec wiec kitci irapatak. 

6Aric minawatc Timothée ki pe takociniw e ki natawapamitakw. Ni ki 
witamakonan tapwe e asperimototawekw Cecoc kaie e sakihitoekw nete e 
taciekw. Ni ki witamakonan kaie mocak e mamitonerimiak e miro mikawerimiak 
kaie e nataweritamekw minawatc kiapatc kitci wapamiak, peikon kaie ninan e 
apitc nataweritamak kitci wapamitak. 

7Niwitcicananak, ka petakeiak tca e apitc asperimototawekw Kice Manito, ni ki 
micta sosokerimonan, aci e kiskeritamak e miropariekw, misawatc mekwata e 
nekateritamak. 

8Tarasak meka tapwe ni pimatisinan e iteritamak, e kiskeritamak mocak e 
sokikapowiekw e mamweritakosiekw kirika Teperitciketc. 

9Tan ke ki asitci naskomakitc Kice Manito kirawaw otci, e apitc mireritamihiak? 

10Tato kickwa kirika tato tipiskwa kaketin ni nataweritamawanan kitci mirimitc 
ninan tipirawe kiapatc minawatc kitci natawapamitak, kaie kitci ki witcihitak 
kirawe kiapatc kitci asperimototawekw. 

11Ni pakoserimananak wir tipirawe Kice Manito Kotawino kaie Ka Tiperimitokw 
Cecoc kitci ocitatcik meskanariw kitci mirocimonik kitci ki natawapamitak. 

12Ni pakoserimanan Teperitciketc kitci miritakw wawatc kirawe eckam kitci 
sakihitoekw, kaie kaskina iriniwok kitci micta sakihekok, mitowi e asitci 
sakihitak. 

13Ni pakoserimanan kaie kitci sokiteheckatakw, kitci ki otci kitcitwawisiekw, aka 
kaie kitci takok kipimatisiwiniwak ke ki otci itactahorikoiekw e ki matci totamak, 
natcikapowictawekwe Kotawino Kice Manito, koski takocike ota askik Ka 
Tiperimitokw Cecoc, e pe witcewikotc kaskina awiriwa ka ici tiperimatc. Kekora 
ki iki. 

 1 Thessalonique 4 

Kice Manito e ici nataweritak kitci itatisinaniwonik 

1Minawatc ohwe, niwitcicananak, aci ki ki kiskinohamatinan ke itatisiekw kitci 
mireritamihekw Kice Manito. Ekoni meka aci e itatisiekw. Aric anotc ki 
nataweritamatinan kirika ki pakoserimitinan, Teperitciketc Cecoc oticinikasowin 
otci, eckam kirawe kiapatc wewerita kitci totamekw. 

2Aci meka ki kiskeritenawaw anihe kiskinohamakewin ka ki ici miritak kitci 
totamekw, Teperitciketc Cecoc ka ki ici mirimitc. 

3Enko ohweriw Kice Manito mia e ici nataweritak: kitci kitcitwawisiekw acitc 
kitci nanakatisiekw aka kitci nosanetaiekw matci pimatisiwin. 

4Tato nta e taciekw kata kiskeritam ke itotisketc kitci miroparihitotcik kirika 
okoma, kitci kitcitwawisitc kirika kitci kicterimatc, 

5kaie aka kitci pakitinitisotc matci iteritamowiniw kitci makonikotc, e 
pasoweritak kitci matci totak, mia mitowi e totakik aka ka tapwerimatcik kaie 
aka ka kiskerimatcik Kice Manitowa. 

6Nama acteriw awik kitci matci totawatc owitcicana, aka kaie kitci wi wecimatc. 
Aci meka ki ki ititinan, kaie wewerita ki ki witamatinan: Teperitciketc kata 
kicakonew kaskina ka ici matci totamiritci. 

7Nama ki ki otci wicamikono Kice Manito matci pimatisiwinik kitci ici 
pimatisiikw, aric kitci kitcitwawisiikw, kotc e ici nataweritak kitci ici 
pimatisinaniwonik. 

8Kecpin tca awik wepakinake ohweriw kiskinohamakewiniw, namaieriw iriniwa 
ka wepakinatc. Kice Manitowa wepakinew, anihi ka ki miritakw Omiro 
Manitoma. 

9Nama soka actew kitci masinahamakoiekw kitci kiskeritamekw ke totakik 
iriniwok ka nosanehwatcik Cecoca kitci sakihitotcik. Tapwe wirata aci ki ki 
kiskeritamihikowaw aniheriw Kice Manito. 

10Aci meka ki sakihawawok kaskina kiwitcicaninowok neta ka 
taciketcik Macédoine askik. Aric ki pakoserimitinan, niwitcicananak, kirawe 
eckam wewerita kitci itotiskeiekw. 

11Wi kokwe mantokasokw kitci pimatisiekw pekateritamowinik, kirika tepirak 
kirawaw tipirawe kipimatisiwiniwaw kitci mitaiekw, kaie kitci otamiroekw kitci 
ki kanewiekw kirawaw tipirawe kipimatisiwiniwaw, kotc ka ki ici witamatak 
kitci itotiskeiekw. 

12Ekoni tca ke otci kicteritakik e ici pimatisiekw iriniwok aka ka nosanehwatcik 
Cecoca, nama kaie kata actew kitci otamohwekw awik kitci witcihitakw. 

Minawatc ke pe takocik Teperitciketc 

13Niwitcicananak, ni nataweritenan kitci kiskeritamekw tapwe e icinakok ka 
nipotcik otci, aka kitci micta kackeritamekw mitowi kotakihik iriniwok aka ka 
takonik otasperimowiniwaw. 

14Ki tapwetenano e ki nipotc Cecoc, kaie e ki apitcipatc. Kaie tca peikon ki 
tapwetenano Kice Manito kitci apitcipahatc kaskina ka ki poni pimatisiritci ka ki 
tapwerimaritci kirika kata pe witcewewok Cecoca. 

15Enko anihe ka witamatak, kotc ka ki ici kiskinohamaketc Teperitciketc: koski 
takocike Teperitciketc, aniki e taciikw kiapatc ke pimatisitcik, otcitakotc nama 
kata nikanickawewok anahweriw kotakihi aci ka ki poni pimatisiritci. 

16Ekoni apitc wir tipirawe Teperitciketc ke pe otci nitcickatc wakwek, e 
petakonik e tepwaniwonik. Kitci aceriw kaie kata petakosiw e arimwetc acitc 
Kice Manito okweckoctatcikan kata petakoniw e kweckoctatcikaniwok. Aniki aci 
ka ki poni pimatisitcik ka ki tapwerimatcik Cecoca wirctamiwaw kata 
apitcipawok. 

17Minawatc kirano nta e taciikw kiapatc e pimatisiikw ani apitc ki ka 
mawotcihikowinano kaie aniki ka ki apitcipahakaniwitcik, nete oskok, kitci ki 
nakickowokw Teperitciketc nete waskok. Nespitc tca ki ka witci tacikemano 
Teperitciketc. 

18Enko anihe mocak ke ititoekw kitci kakisomitoekw. 

 1 Thessalonique 5 

1Niwitcicananak, nama actew kitci masinahamatak ohwe otci, kitci witamatak 
apitc mia ke kicikak kaskina anihe ke isparik. 

2Ki miro kiskeritenawaw meka kirawaw tipirawe, nikotin minawatc kitci pe icatc 
Teperitciketc, tekaci aka kitci kiskeritakonik apitc mia ke takocik, mitowi kimoti 
iriniw mekwata e tipiskarik kimotc e pe takocik. 

3Kotc iriniwok itetawe: “Aci pekatisinaniwon, kaskina miroparin,” ekoni tca 
keskat ke otcitciparinik tekaci kaskina kekwariw kitci oraparinik. Nama kata 
kackitawok kitci ocimotcik. Micta keskat kata pe iciwepasiwok, mia mitowi 
iskwew e kanawerimawasotc, keskat e akositc. 

4Aric kirawaw, niwitcicananak, nama e ici kiski tipiskak kit ici pimatisinawaw. 
Nama tca ki ka kockoparinawaw apitc takociparike anihe ke kicikak kitci koski 
takocik Cecoc, mitowi awik ka kockoparitc e takociniritci kimoti iriniwa. 

5Kaskina e taciekw tapwe ki pimatisinawaw e ici waseak, kaie e ici kicikak ki 
tiperitakosinawaw. Nama tca ki pimatisinano e ici tipiskak, nama kaie tekaci e ici 
kiski tipiskak. 

6Ekoni wetci actek aka kitci nipaikw, mitowi kotakihik e nipatcik. Mocak 
nanakatisitan kirika kitci aiekwaminitisoikw. 

7Aniki ka wi nipatcik, e tipiskarik nipawok. Aniki ka wi minikwetcik, kiapatc e 
tipiskarik kiwockwepiwok. 

8Aric kirano ki pimotanano e mekwa kicikak. Ekoni wetci actek kitci 
aiekwaminitisoikw. Tapwetamowin kirika sakihiwewin ki ka apatcitanano, mia 
mitowi cimakanic e piskak piwapisko papakiwaniw kitci aiekwaminitisotc. 
Mitowi kaie e piskak otactotin ka mackawarik, ki ka matcikonenawaw tapwe e 
asperimoikw kitci akwacimikoiekw. 

9Nama meka ki ki otci orapamikono Kice Manito kitci anwerimitokw 
tipaskonikaniwonike, aric ma kitci akwacimitokw, osam aniheriw otci ka ki 
itotiskeritci anihi Ka Tiperimitokw Cecoc Krist. 

10Ki nipo Krist kirano otci, kitci ki pimatisiikw kirika wir, misawatc peikon 
kiapatc pimatisiikwe pe icate kekotc aci poni pimatisikwe ani apitc. 

11Ekoni tca ke otci sosokimitoekw kirika ke otci witcihitoekw kitci 
mackawisiekw neta e taciekw, anotc mekwata ka totamekw. 

Mamitcitc e witamawakaniwitcik ke itotisketcik kaie e matcacikowakaniwitcik 

12Niwitcicananak, ki nataweritamatinan kitci kicterimekok aniki kaketin ka 
otamirotcik neta ka ici tacikeiekw, ka ki mirikotcik Teperitcikeritci kitci 
tiperimitakok kaie kitci kiskinohamatakok. 

13Wapatahakok e micta kicterimekok kaie e micta sakihekok, osam e ici 
otamirotcik kirawaw otci. Kaskina miroparihitokw ani e taciekw. 

14Ki pakoserimitinan, niwitcicananak: witamawakok iriniwok ka kitimitcik aka 
kitci itatisitcik. Sosokimakok aniki notc ka koctatcitcik. Witcihakok aniki aka ka 
mackawisitcik. Ciciperitamokw kaskina awik otci. 

15Nanakatcitakw aka otci peikw nta e taciekw kitci akohatc awiriw ka ki 
akohikotc. Aric mocak natowi totamokw kitci mirotehekatoekw kaie kaskina 
kotakihik kiwitc iriniwawok kitci mirotehekatowekok. 

16Mocak mireritamokw. 

17Aspinikotc kaie aiamihakw. 

18Mocak mikwetc itakw Kice Manito kaskina kotc e isparinik. Enkweriw e ici 
nataweritamatakw Kice Manito, aci e nosanehwekw Cecoc Krist. 

19Aka nanakanakw e wi totak Miro Manito. 

20Aka wepinamokw e itetcik iriniwok ka arimwetcik Kice Manito otci. 

21Aric nta kiskeritamokw kaskina kekocic, kitci kiskeritamekw e apitc nete 
otciparinikwen Kice Manitok. Kanaweritamokw tca ka mirwacik. 

22Aiekwamictamokw kaskina ka maratak, kotc e icinakok. 

23Ni pakoserimanan Kice Manito, wir ka pakitinak pekateritamowiniw, kitci 
itotisketc misiwe kitci tiperimitakw. Kaskina e itikitiekw kitci kanawerimitakw, 
kimanitomiwak, kitcitcakociwak, kaie kiwiawiwak, aka tca kitci takok ke ki otci 
itactahorikoiekw e ki matci totamekw, apitc koski takocike Ka Tiperimitokw 
Cecoc Krist. 

24Kaskina kata itotiskew, anahwe ka wicamitakw kitci nosanehwekw. Mocak 
meka kata ki asperimototawakaniwiw kitci totak aniheriw ka ki itetc kitci 
itotisketc. 

25Niwitcicananak, aiamihectamacikw kaie ninan otci. 

26Arimikowakok kaskina kiwitcicaninowok, kaie wirawaw e nosanehwatcik 
Cecoca, acitc otcemekok. 

27Ki pakoserimitinawaw, Teperitciketc otci, kitci tapwatamowekok ohweriw 
masinahikaniw kaskina kiwitcicaninowok. 

28Ni pakoserimanan omirotehewin Ka Tiperimitokw Cecoc Krist kitci witci 
tacikemikoekw. 

Ninan Pwar, Silas, Timothée 

2 Thessalonique 

2 Thessalonique 1 

E arimikowakaniwitcik Thessalonique iriniwok 

1Ninan ka masinahamatak: Pwar, Silas kaie Timothée. Ki masinahamatinan 
kirawaw ka tapwerimekw Cecoc neta Thessalonique otenak, ka mawotcihitoekw 
kitci aiamihaiekw, Kotawino Kice Manito kaie Teperitciketc Cecoc Krist e 
tiperimitakw. 

2Ni pakoserimananak Kotawino Kice Manito kaie Teperitciketc Cecoc Krist kitci 
miritakok mirotehewiniw kaie pekateritamowiniw. 

Pe koski takocike Cecoc kata tipaskonikaniwoniw 

3Mocak mikwetc ni ta itanan Kice Manito kirawaw otci, niwitcicananak. Mirwacin 
meka e totamak, mocak eckam e asperimototawekw Kice Manito, kaie mocak 
eckam e sakihitoekw. 

4Ekoni wetci mirwatcimitak e arimomitak e aimihakitcik kotakihik ka 
tapwerimatcik Kice Manitowa, osam e sokikapowiekw e asperimototawekw Kice 
Manito, misawatc kaskina e ici nekatcihikoiekw kaie e isparik e arimihikoiekw. 

5Ekoni ka otci kiskeritakok tapwe icikowisk e icinakonik otipaskonikewin Kice 
Manito. Ki ka tca naheritakosinawaw kitci pitakeiekw Okimawinik, anihe wetci 
nekatcitaiekw. 

6Tapwe mocak icikowisk totam Kice Manito. Kata arimihew anahweriw ka 
arimihitakok, 

7kirika ki ka maninamakowaw aniheriw ka kosikonik ka miwotaiekw kitci tca 
kakitcihikoiekw, kirawaw ka nekateritamekw. Peikon ninan ni ka kakitcihikonan. 
Kata pe iciwepan anihe pe nokosite Teperitciketc Cecoc, wakwek pe otci 
takocike, e pe witcewikotc otacerima e micta mackawisiritci. 

8Ickotek e micta wawasiterik kata pe takociniw, kitci pe nta kicakonatc 
anahweriw ka anweritamiritci kitci kiskerimaritci Kice Manitowa acitc aka ka 
sapitamiritci Mirwatcimowiniw ka otci kiskerimakaniwitc Ka Tiperimitokw 
Cecoc. 

9Kata anwetasohwakaniwiwok kakike kitci niponerimakaniwitcik. Kata nespitci 
pakanakaniwiwok, aka kitci taciketcik neta Teperitcikeritci e ici tacikeritci, nama 
kaie wiskat awocamec kitci wapatakik omackawisiwiniw ka micta icperitakonik. 

10Ekoni ke pe iciwepanik, koski takocike Teperitciketc, kaskina kitci 
kicterimikotc otirinima ka ki tapwerimikotc, acitc kitci mamiskaterimikotc. Kaie 
kirawaw ki ka tacikanawaw, osam meka e ki tapwetamekw ka ki pe ici 
tipatcimoctatak. 

11Ekoni wetci mocak aiamihectamatak. Ni nataweritamawanan Kikice 
Manitomino kitci witcihitakw kitci pimatisiekw kotc e ici nataweritak. Ekoni 
wetci ki wicamitakw kitci nosanehwekw. Ni nataweritamawanan omackawisiwin 
kitci apatcitatc e witcihitakw kitci totamekw kaskina ka ici nataweritamekw kitci 
miro totamekw, acitc kitci kictaiekw kaskina wa itotiskeiekw e 
asperimototawekw. 

12Ekoni tca ke ici kicterimakaniwitc Ka Tiperimitokw Cecoc, kirawaw otci. Kaie 
kirawaw ki ka kicterimikowinawaw, wir otci. Ekoni ke isparik, osam e ki 
mirikoiekw omirotehewiniwaw Kikice Manitomino kaie Teperitciketc Cecoc 
Krist. 

 2 Thessalonique 2 

Ke iciwepak epwamoci takocik Teperitciketc 

1Ki ka arimotamatinan ke iciwepak minawatc pe koski takocike Ka Tiperimitokw 
Cecoc Krist acitc mawotcihitokwe kirika wir. Ki nataweritamatinan, 
niwitcicananak, 

2aka wipatc kitci arimeritamekw, aka kaie kitci sekisiekw, kecpin itikoiekwe aci 
kiapatc e ki pe takocik Teperitciketc. Aka tapwetamokw, misawatc kecpin awik 
itete e ki nikan tipatatamokw aniheriw, kekotc kecpin itete e ki witamakeokw, 
kekotc e ki masinahamokw. 

3Aka pakitinakw awik kitci wecimitakw, kotc ke ici kokwetcitatc. Epwamoci pe 
koski takocik Cecoc, pitama mitcet iriniwok kata wi anwerimewok Kice 
Manitowa, acitc kata pe takociniw anahwe ka icinikatakaniwitc Micta Matci Awik. 
Enko anahwe ka anwerimakaniwitc, nikotin tekaci kitci niponerimakaniwitc. 

4Anahwe Micta Matci Awik kata wi cakotcitaw kaskina e ici kicterimatcik 
iriniwok kaie e ici manitowerimatcik. Kata micta wi kicterimikosiw, e 
iterimitisotc kirawe wir e kicteritakositc. Nac kata nta orapiw kitci aiamihe 
mikiwamik, neta Kice Manitowa e ici pakoserimakaniwiritci, kitci 
witamakekasotc wir e kice manitowitc. 

5Nama ia ki mikawinawaw anihe ka ki ititakok, mekwata ka pe witci 
tacikemitakokipan? 

6Aric kaie ki kiskeritenawaw, anotc mekwata kekociciriw e otcinehokotc anahwe 
Micta Matci Awik, aka kitci pe takocik nac apitc kitci pakitinikotc Kice Manitowa 
kitci takocik. 

7Kimotc aric aci otamiromakaniw omackawisiwin anahwe Micta Matci Awik. 
Nama aric kaskina kata nokoniw, nac kitci pakitinikotc anihi anotc mekwata ka 
otcinehokotc kaskina kitci wapatahiwetc omackawisiwin. 

8Minawatc kata pe nokosiw anahwe Micta Matci Awik. Kata nipahiko 
Teperitcikeritci Cecoca kitci potatikotc, kirika kata ickwaniko e takociniritci e 
micta mamiskasinakosiritci. 

9Aric epwamoci nipahakaniwitc anahwe Micta Matci Awik kata pe icaw ota askik, 
Matci Manitowa omackawisiwiniw kitci apatcitatc. Kata pe nta nokotaw aniheriw 
e ici mata kackitatc, kitci ki tca wecimiwetc. 

10Kata apatcitaw ka maratanik, kaskina wiec e aicinakonik, kitci ki oniwiratc 
iriniwa ka oniciniritci. Kata oniciniwok osam e anweritakik acitc aka e sakitatcik 
tapwewiniw, aniheriw ke ki akwacimikowaspan. 

11Ekoni wetci ki mirikotcik Kice Manitowa arotc kitci iteritakik, kitci tca 
tapwetakik aniheriw kiraskiwiniw. 

12Ekoni ke otci anwerimakaniwitcik kaskina aniki aka ka ki otci tapwetakik 
tapwewiniw, kaskina ka ki sakitatcik e matci totakik. 

Ki ki orapamikowinawaw kitci akwacimikoiekw 

13Mocak mikwetc ni ta itanan Kice Manito kirawaw otci, niwitcicananak, kirawaw 
e sakihitakw Teperitciketc. Ki ki orapamikowaw meka Kice Manito kirctamiwaw 
kitci akwacimitakw. Miro Manitowa meka ki itotiskeriw kitci itatisiekw kotc e ici 
nataweritak kitci kitcitwawisiekw, acitc ki ki asperimototenawaw tapwewin. 

14Ki ki wicamikowaw Kice Manito kitci pe otitikoiekw aniheriw, ka 
tipatcimoctatak Mirwatcimowin. Nataweritamopan meka kaie kirawaw kitci 
mirikoiekw oticperitakosiwiniw Ka Tiperimitokw Cecoc Krist. 

15Ekoni wetci actek, niwitcicananak, kitci sokikapowiekw e asperimototawekw 
Kice Manito kirika kitci kanaweritamekw kaskina anihe kiskinohamakewin ka ki 
ici kiskinohamatak, e ki arimotamatak acitc e ki masinahamatak. 

16Ni pakoserimananak Ka Tiperimitokw Cecoc Krist wir tipirawe, acitc Kice 
Manito Kotawino, anahwe ka ki sakihitokw kirika ka ki miritokw omirotehewin 
nespitc kitci kakitcihikoikw acitc kitci miro asperimoikw, 

17kitci sokiteheckatakok, kirika kitci acotamatakok kitci mackawisiekw mocak 
kitci miro totamekw kaie kitci miro arimweiekw. 

 2 Thessalonique 3 

Aiamihectamacinan 

1Niwitcicananak, enko ohwe mamitcitc ka wi iteiak. Ki nataweritamatinan kitci 
aiamihectamowiak, kitci wewep pa tipatcimonaniwonik otitewin Teperitciketc 
kirika kitci kicteritcikaterik, mitowi ka ki isparik kirawaw ka petamekw. 

2Pakoserimakw kaie Kice Manito kitci wikotcihimitc, apitc pe nta akohimitawe 
iriniwok ka matci totakik kaie ka matcitwatcik. Nama meka kaskina awik wi 
tapwetam ohweriw tipatcimowiniw. 

3Aric mocak kata asperimototawakaniwiw Teperitciketc kitci totak aniheriw ka 
ki itetc kitci itotisketc. Ki ka mackawisihikowaw acitc ki ka nanakatcihikowaw, 
aka kekociciriw kitci ki totatakw Ka Matcatikositc. 

4Ni mirikonan Teperitciketc otcitakotc kitci ketcinaweritamak anotc mekwata e 
totamekw anihe ka ki ititak kitci itotiskeiekw, kirika aka kitci ponitaiekw e 
itotiskeiekw. 

5Ni nataweritamawanan Teperitciketc kitci witcihitakw kitehiwak mocak kitci 
sakihekw Kice Manito, kirika kitci ciciperitamekw. Enkweriw ni ka pakitinak 
Krist. 

Actew kitci otamironaniwok 

6Niwitcicananak, ki nataweritamatinan, Teperitciketc Cecoc oticinikasowin otci: 
akawir pa witcewakok kaskina kiwitcicaninowok ka kitimiatisitcik kirika aka ka 
nosanetatcik ka ki ici kiskinohamawakitcik. 

7Ki kiskeritenawaw kirawaw tipirawe ke totamekw kitci nosanehwekw 
Teperitciketc mia ninan ka ki totamak. Nama meka ni ki otci kitiminan nete ka 
tacikeiak kotenamiwak. 

8Nama wiskat ni ki otci nataweritamawanan awik kitci acamimitc, aka e ki otci 
kicikamak. Nitowatc, kape kickwa kaie kape tipiskwa ni ki otamironan, misawatc 
e micta aieskosiakipan kirika e arimisiakipan, aka tca awik neta e taciekw 
arimatc kitci acamimitc. 

9Tapwe wirata ni ki mirikowinan kitci iteritakosiak kitci ici witcihiak, nama aric 
ni ki otci otapinenan, e wi wapatahitakipan ke itatisiekw. 

10Tapwe meka ka tacikeiak nete kotenamiwak, ki ki witamatinan: “Anahwe aka 
ka wi otamirotc nama kaie kata mitciso.” 

11Aric ni ki petakanan atita neta e taciekw e kitimiatisitcik, aka kotakeriw 
kekociciriw e itotisketcik, tepirak e pamerimatcik kotakihi awiriwa e ici 
pimatisiritci. 

12Aniki iriniwok ni nataweritamawananak kirika ni cikimananak, Teperitciketc 
Cecoc Krist oticinikasowin otci, kitci pekatcisitcik, kitci tca otamirotcik, wirawaw 
tipirawe kitci otci pimatcihitisotcik. 

13Aric kirawaw, niwitcicananak, aka atweritcikekw kitci miro totamekw. 

14Kecpin peikw neta e taciekw aka natotake e ici kiskinohamakeiak ota 
masinahikanik, nanakatcitakw aniheriw ka itotisketc, aka kaie awocamec 
pamerimakw, kitci ki otci waneritak e ki matci totak. 

15Aka aric iterimakw mia awik ka cikerimekw. Pekatc witamawakw, mia tipirawe 
kiwitcicaniwaw kitci iterimekw. 

E matcacikowakaniwitcik Thessalonique iriniwok 

16Ni nataweritamawanan Teperitciketc, anahwe ka pakitinak 
pekateritamowiniw, mocak kitci miritakw aniheriw pekateritamowiniw, acitc 
kaskina wiec kitci icinakonik. Ni nataweritamawanan kaie mocak kitci witci 
tacikemitakw kaskina e taciekw. 

17Nin tipirawe ni masinahen ohwe: Nin Pwar kit arimikatinawaw. Ekoni mocak e 
totaman kaskina nimasinahikanik. Ekoni e itasinahikeian. 

18Ni pakoserimanan omirotehewin Ka Tiperimitokw Cecoc Krist kaskina kitci 
witci tacikemikoekw. 

Ninan Pwar, Silas, Timothée 

1 Timothée 

1 Timothée 1 

Pwar arimikawew okwimesa 

1Nin Pwar ka masinahamatan ohwe, Cecoc Krist otarotakana. Kice Manito Ka Ki 
Akwacimitokw kaie Cecoc Krist ka asperimoikw e ki miritcik aniheriw kitci 
itotiskewak. 

2Ki masinahamatin, Timothée, e iterimitan mia nin tipirawe nikosis tapickotc e 
asperimototawokw Cecoc. Ni pakoserimawok Kotawino Kice Manito kirika 
anahwe Ka Tiperimitokw Cecoc Krist kitci acotamaskik mirotehewiniw kaie 
okitimakeritcikewin acitc pekateritamowiniw. 

Aiekwamictowik aniki arotc ka kiskinohamaketcik 

3Aci ki ki witamatin ohwe ka matcaian, Macédoine askik ka icaian, kiapatc kitci 
tacikein neta Éphèse otenak. Tawok meka neta iriniwok arotc ka 
kiskinohamaketcik, kirika actew kitci witamawotcik kitci ponitatcik. 

4Icik kitci ponitatcik aspinikotc e arimotakik atisokaniw aka e tapwemakanik, 
kaie e wiratcik ko otaniskotape omocomiwawa ka otapikecikik e mitcetiritci. 
Tepirak kotc kinowec otci aimihitowok. Nama witcihikowok iriniwok kitci otci 
nisitotakik tan e totamiritci Kice Manitowa kitci ki akwacimiweritci, ke ki otci 
kiskeritcikaterik tepirak wir e asperimototawakaniwitc. 

5Wetci ititan anihe kitci witamawotcik aniki iriniwok, kitci tca iti sakihatcik owitc 
iriniwawa. Kata kackitawok kecpin e pekitehetcik, kaie kecpin e kiskeritakik 
otehiwak e miro totakik, acitc kecpin otehiwak e otciparinik e 
asperimototawatcik Kice Manitowa. 

6Atita ki paskewok neta miro meskanak. Ki tca oniciniwok e arimotakik tepirak 
arotc kekociciriw aka wiec e irapatanik. 

7Kakotcitawok kitci kiskinohamaketcik Kice Manitowa otirakonikewiniw. Nama 
aric tapwe nisitotamok tan e itetcik. Nama kaie kiskeritamok aniheriw ka 
arimotakik e sokitakositcik. 

8Ki kiskeritenano e mirwacik irakonikewin, kecpin wewerita e apatcitakaniwok. 

9Ki kiskeritenano kaie, nama ki otci itactakaniwon iriniwok otci ka miro totakik, 
aric aniki otci ka matci totakik kirika aka ka wi natotakik, ka matcitatcik kaie ka 
nta ko pactatitcik, acitc iriniwok otci aka ka kicterimatcik Kice Manitowa kaie aka 
ka kicteritakik ka kitcitwaweritakonik, ka nipahatcik otawiwawa kekotc 
okawiwawa, ka manohotcik, 

10acitc aniki otci ka pacikwatisitcik, kaie iriniwok ka otapinatcik kotakihi iriniwa 
mia e otiskwemitcik kitci totakik, acitc aniki otci ka kimotitcik iriniwa kitci 

atawetcik kitci atoskectakeritci, kaie aniki ka kiraskitcik ko, kirika ka kiraski 
nespi tapwetcik kitci otci itactahorakaniwiritci kotakihi awiriwa, kaie ki 
itactakaniwon irakonikewin iriniwok otci kaskina kotakeriw ka ici matci totakik, 
ka ki witamakoikw tapwe kiskinohamakewinik kitci atimikapowictamokw. 

11Mirwatcimowinik ici takon anihe tapwe kiskinohamakewin ka ki acotamakoian 
kitci tipatataman, kaie nte e otciparik Kice Manitok, anahwe ka icperitakositc 
kaie mocak ka acterik kitci icperimakaniwitc. 

Pwar mikwetc e itatc Kice Manitowa e miro totamiritci 

12Mikwetc nit itaw Cecoc Krist, anahwe Ka Tiperimitokw, ka ki miritc 
mackawisiwiniw ka wi apatcitaiapan kitci itotiskewak notamirowiniw. Mikwetc 
nit itaw e ki tipi asiterimitc kitci acotamawitc aniheriw kitci ici otamirowak, e ki 
orapamitc kitci atoskectawak, 

13misawatc weckatc e ki marerimak epwamoci kiskerimak, e ki nekatcihak kaie e 
ki pokonemak. Aric ni ki kitimakerimikw Kice Manito, osam aka moci e 
kiskerimakipan kitci ki tapwerimakipan, aka tca e kiskeritamapan e totamapan. 

14Nipara ni ki mirikw omirotehewin anahwe Ka Tiperimitokw. Ni ki mirikw kitci 
asperimototawak kirika kitci sakihiweian, kotc e miratc kaskina ka 
mamweritakositcik kirika Cecoc Krist. 

15Ketcinaweritakon ohwe ka ititan. Otcitakotc kaskina awik kata otapinam e 
irikokotehetc kitci nisitotak: Cecoc Krist ki pe icaw ota askik kitci akwacimatc ka 
pactatiritci. Nin tca, nin kirawe ni ki pactatin patok kaskina kotakihik. 

16Aric ki kitimakerimitc Kice Manito, kitci ki wapatahiweritci Cecoc Krist nin 
nipimatisiwinik, nin ka ki mawotci pactatian, e apitc tekaci ciciperitamiritci. 
Ekoni ka ici wapatahatc kaskina iriniwa nikanik ke pe taritci ke tapwerimikotc 
kaie ke miratc kakike pimatisiwiniw, tan kaie wirawaw ke ici mihatc. 

17Nespitc kitci kicterimakaniwitc kaie kitci icperimakaniwitc anahwe Okimaw 
nespitc ke tiperitak, kakike ke pimatisitc, aka wiskat ka wapamakaniwitc, kaie 
wircike e Kice Manitowitc! Kekora ki iki. 

18 Timothée, ninitcanic, kit acotamatin ohwe kiskinohamakewin, mia anihe 
weckatc ka ki ici nikan tipatcimonaniwok kir otci. Nit asperimon kitci 
sokiteheckakoin, kitci ki mantokasoin kitci miro itotiskein anihe otamirowin ka 
ki mirikoin, aka kitci cakotcihikoin. 

19Kanawerita kitapwetamowin kaie kanawerimitiso, mocak kitci kiskeritaman 
kitehik e ki miro totaman. Atita meka iriniwok nama ki otci wi natotamok tan e 
itikotcik otehiwaw, misawatc otehiwak e kiskeritakwapan ka mirwacinik kaie 
aka ka mirwacinik. Ki tca otci pakiteritamok otapwetamowiniwaw. 

20Enko aniki kaie wirawaw Hyménée kirika Arikisan. Ni ki pakiterimawok 
memacic kitci tiperimikotcik Matci Manitowa, kitci tca otci kiskeritakik aka 
wiskat minawatc kitci marerimatcik Kice Manitowa. 

 1 Timothée 2 

E kiskinohamakaniwok e aiamihaniwok 

1Ohwe nictam ka wi iteian: actew kitci aiamihectamowikok kaskina iriniwok. 
Pakoserimatan Kice Manito wirawaw otci, nataweritamawatan Kice Manito 
aniheriw ke wi ici apatcitatcik, kirika tca mikwetc itatan kaie wirawaw kaskina 
otci. 

2Ki ta aiamihectamowanowok okimawok kaie kaskina aniki ka nikaniwitcik, kitci 
ki otci pekatisiikw ota kitaskinak kaie kitci pekaterimoikw, e kicterimokw Kice 
Manito, kirika mia e nosanehwokw. 

3Enko ohwe ka mirwacik kirika ka ici mireritamihikotc Kice Manito, anahwe Ka 
Ki Akwacimitokw, 

4ka natawerimatc kaskina iriniwa kitci akwacimakaniwiritci kirika kitci iti 
kiskeritamiritci tapwewiniw. 

5Peikociw meka Kice Manito, kaie peikociw anahwe iriniw ka ki ocitatc 
meskanariw ka iticimonik Kice Manitok iriniwa otci ota askik kitci ki 
nahitatoritci. Enko na Cecoc Krist, 

6wir tipirawe ka ki pakiterimitisotc kaskina iriniwa otci. Aniheriw ka totak, ki 
wapatahiwew mia tapwe e apitc nataweritak kaskina iriniwa kitci 
akwacimakaniwiritci. 

7Ekoni wetci ki orapamikoian kitci tipatcimowak otitewin kaie otarotakana kitci 
iteritakosiwak. Ni ki mirikowin kitci kiskinohamawimaki iriniwa aka ka cota 
iriniwiritci aniheriw kiskinohamakewiniw ka tapwemakanik, kitci ki 
tapwerimatcik Cecoca. Nama ni kiraskin. Anihe ka iteian. 

8Aci ni nataweriten iriniwok kaskina wiec ka taciketcik kitci aiamihatcik, kitci 
ispiniskeritcik kitci mirwinakonik e pakoserimatcik Kice Manitowa, aka kaie kitci 
kiciwasitcik acitc aka kitci kikatotcik. 

9Kaie ni natawerimawok iskwewok neta wewerita kitci itaspisotcik, tepirak kotc 
kitci wespisotcik aka takatc kitci mirwaspisotcik, aka takatc kitci pitenakositcik, 
kaie owirisisiwaw aka aspinikotc kitci ocitatcik kitci mirwarikwehamatcik, aka 
kitci micta aikokatatcik kekociciriw ka misakitakonik ka osawo coriawonik 
kekotc ka mikisiwonik ka misakitakonik, kekotc kaie wikasiriw ka misakitakonik. 

10Enko ohweriw kirawe ke otci iterimakaniwitcik miroskwewiwok: mocak kitci 
miro totakik. Enkon niheriw miro meskanariw ka nosanetatcik iskwewok ka 
itetcik e kicterimatcik Kice Manitowa. 

11Acteriw iskwewok aka kitci kitotcik kekwariw e kiskinohamawakaniwitcik, 
kitci pekatisitcik wewerita e natotakik. 

12Nama ni pakitinawok iskwewok kitci kiskinohamawatcik iriniwa. Nama kata 
nikaniwiwok iriniwa otci. Nama kata kitowok. 

13Wirctam meka ki kicerimakaniwiw Adam, minawatc tca Ève. 

14Namaiew Adam ka ki wecimakaniwitc, aric anaha iskwew Ève ka ki 
pakitinitisotc kitci wecimakaniwitc, wirctam tca iskwew ka ki anwetowatc Kice 
Manitowa. 

15Enkweriw ke otci akwacimakaniwitcik iskwewok: e onitcanicitcik, kecpin aric 
mocak e asperimototawatcik Cecoca, e sakihatcik owitc iriniwawa, mocak e 
pekitehetcik, kirika e nanakatcihitisotcik aka kitci pitenakositcik. 

 1 Timothée 3 

Ka nikaniwitcik 

1Ki ketcinaweritenano ohwe: kecpin awik iteritake kitci nikaniwitc iriniwa otci 
ka tapwerimaritci Cecoca, miro otamirowiniw ka nataweritak. 

2Anahwe ke nikaniwitc, acteriw kitci miro iriniwitc, aka kitci takonik ke ki otci 
itactahorakaniwitc e ki matci totak. Patoc kata peikohew iskwewa. Nama kata 
osameritakosiw. Pekatc kata pimatisiw. Kata kicterimakaniwiw e miro totak. 
Kata miro mihew owitc iriniwa e pe kiwoteritci omikiwamik, kaie kata kackitaw 
e kiskinohamaketc. 

3Nama orina kata minikwew, nama kaie kata akwatisiw. Kata pekatisiw, kaie 
nama kata otake kikawotam. Nama orina kata sakitaw coriariw. 

4Kata kackitaw kitci miro mihatc kaskina ka witci tacikemikotc, kitci tca 
sapitakotc onitcanica acitc tekaci kitci kicterimikotc. 

5Kecpin meka awik aka e kackitatc e mihatc anahweriw ka witci tacikemikotc, 
nama kata kackitapan kitci nakatawerimatc iriniwa ka tapwerimaritci Kice 
Manitowa. 

6Nama ki ka araw awik kitci mihitakw kecpin aka weckatc ka otci 
tapwerimakwen Cecoca. Kecpin arate matci kata kicterimopan, nac kitci 
anwerimakaniwispan, mitowi Matci Manito ka ki isparitc. 

7Acteriw kaie kitci ici pimatisitc kitci kicterimikotc iriniwa aka ka tapwerimaritci 
Cecoca. Kecpin aka ani totake, kata takoniw ke otci marerimakaniwitc, kitci otci 
oniwirikotc Matci Manitowa. 

Ka atoskectawatcik iriniwa ka tapwerimaritci Cecoca 

8Kaie wirawaw ka atoskectawatcik ka tapwerimaritci Cecoca acteriw kaie 
wirawaw kitci itatisitcik kitci kicterimakaniwitcik acitc otehiwak kitci otciparinik 
kaskina e aitotakik. Nama kata micta minikwewok minicaporiw, nama kaie kata 
wecimewok iriniwa kitci otci ocoriamitcik. 

9E irikokotehetcik kata tapwetamok kiskinohamakewiniw, Kice Manito ka ki 
miritokw kitci kiskeritamokw, mocak kaie kitci kiskeritakik otehiwak e ki miro 
totakik. 

10Acteriw wewerita kitci nta kiskerimakaniwitcik. Kecpin aka e takonik ke ki otci 
itactahorakaniwitcik, matci kata ki atoskectawewok ka tapwerimaritci Cecoca. 

11Okomiwawa kaie mocak kata itatisiriwa kitci kicterimakaniwiritci, aka kitci pa 
nta arawotcimoritci kitci mareritcikeritci. Nama kaie orina kata minikweriwa 
acitc mocak kata ki asperimototawakaniwiriw wiec e iciwepanik. 

12Anahwe ka atoskectawatc ka tapwerimaritci Cecoca, tepirak kata peikohew 
iskwewa, kaie kata kackitaw wewerita e mihatc onitcanica acitc kaskina ka witci 
tacikemikotc. 

13Kaskina wewerita ka atoskectawatcik ka tapwerimaritci Cecoca 
kackitamatisowok kitci kicterimakaniwitcik, kaie sokitehewok e ici 
asperimototawatcik Cecoca. 

Anihe ka ki katcictek, aci anotc ka kiskeritamokw 

14Ki masinahamatin ohwe masinahikan mocak e asperimoan wipatcikan kitci 
natawapamitan. 

15Kecpin aric itapatciane kitci natawapamitan, kirike ki ka tapwaten ohwe 
nimasinahikan, kitci kiskeritaman tan ke ici pimatisitcik Kice Manito otirinima, ni 
wi itwan, kaskina ka tapwerimatcik Kice Manitowa ka pimatisiritci. Enko aniki ka 
soki tapweritakik kaie ka nanakatcitatcik tapwewiniw. Sokikapowiwok, mia 
mitowi mia mikiwam ka ocitakaniwok kitci sokak, wewerita e 
asinikanikitcikaniwok kaie napakatikok ka sokaskositcik e ki apatisitcik. 

16Tapwe ni aci ketcinaweritakon anihe ka katcicterikipan, anotc ka wapatahiwetc 
Kice Manito: e apitc kicteritakok anihe ka ici tapweritamokw! Krist ki pe 
nokosiw, mia irinik e icinakositc. Ki ki wapatahikowinano icikowisk e 
iteritakositc, Miro Manitowa e ki wapatahiweritci. Aceriwa ki wapamiko. Iriniwa 
ota askik ki pa tipatatamiriwa otarimwewin. Ki tca tapwerimiko mitcet iriniwa 
ota askik, minawatc icpimik ki iciwirakaniwiw e ocpickatc oticperitakosiwinik e 
icatc. 

 1 Timothée 4 

Arotc ka kiskinohamaketcik 

1Miro Manito wewerita ki itew: apitc kekatc ponaskiwonike, atita iriniwok kata 
pakiteritamok otapwetamowiniwaw, kitci tca natotawatcik matci manitowa ka 
oniwiriweritci, kaie kitci natotakik matci kiskinohamakewiniw ka otciparinik 
anahweriw matci manitowa. 

2Kata pakitinitisowok kitci oniwirikotcik iriniwa ka miro iriniwikasoritci kirika 
ka kiraskiritci, aka e mana totamiritci kitci kiskeritamiritci ka mirwacinik kaie ka 
maratanik. Mitowi kecpin peikw iriniw e ickwasotc piwapiskoriw e ki 
kicapiskiterik, omitoneritcikan iti nipomakaniw e ki ickwasikaterik. 

3Aniki iriniwok arotc kiskinohamakewok e itwetcik “nama mirwacin e 
nipowinaniwok,” kaie e itetcik “nama ki ka ki mitcinawaw atita mitcim.” Aric Kice 
Manito ki kiceritam mitcimiriw iriniwa otci ka kiskeritamiritci tapwewiniw kitci 
mitcisoritci, mikwetc kitci itikotc. 

4Kaskina ka ki ici kiceritak Kice Manito mirwaciniw; nama acteriw kitci 
itwaniwonik “nama mirwacin,” kecpin mikwetc itokwe ka ici miritokw. 

5Kaskina meka mirwinam, kecpin e aiamihectamwokw aniheriw, Kice Manito 
otitewin e apatcitaikw. 

Iriniw ka miro atoskectawatc Cecoca 

6Kecpin ohwe witamawote kiwitcicaninowok, ki ka miro atoskectawaw Cecoc 
Krist, kirika kata otci kiskeritakon e otci mackawisihikoin, e sokeritaman Kice 
Manito otitewin acitc e nosanetain miro kiskinohamakewin. 

7Wepina atisokewina aka ka nahitak Teperitciketc. Mantokaso mocak kitci miro 
nosanehwotc Kice Manito. 

8Kecpin awik e cacipitc, tapwe wirata witcihitiso. Kecpin aric e nosanehwatc Kice 
Manitowa, nama tepirak anotc witcihakaniwiw. Kata kakike witcihakaniwiw, 
anotc mekwata kitci miro pimatisitc, acitc nikotin kitci kakike pimatisitc. 

9Ketcinaweritakon ohwe ka iteian, e tipi mirwapatak kaskina awik kitci 
natotakik. 

10Tapwe wirata, ekoni anotc wetci mantokasoikw kaie wetci kaketin otamiroikw, 
osam e asperimototawokw Kice Manito, anahwe ka pimatisitc kaie Ka 
Akwacimatc kaskina iriniwa, picicikw anahweriw ka tapwerimikotc. 

11Enko anihe kaskina ke witamakein kaie ke kiskinohamakein. 

12Nama acteriw awik kitci tipiterimisk tepirak e awaciwotc. Aric ki ta itatisin, 
kaskina ka tapweritakik kitci kiskeritakik ke ici pimatisitcik kaie wirawaw e 
wapamiskik: mocak kitci miro arimwein, icikowisk kitci itatisiin, mocak kitci 
sakihatcik kiwitc iriniwok, mocak kitci asperimototawotc Kice Manito, acitc 
tekaci kitci pekitehein. 

13E pehiin kitci takocinian, mantokaso mocak kitci tapwatcikectamowotcik 
iriniwok Kice Manito Omasinahikaniw, mocak kitci wikosimatcik kaie kitci 
kiskinohamawotcik. 

14Aka pakiterita anihe caweritcikan ka ki mirikoin, ani apitc ka arimwetcik ka 
nikan tipatcimotcik ka ki ici mirikoin, acitc aniki ka nikaniwitcik ka 
aiamihectaskik ka takiniskik. 

15Mantokaso kaskina anihe kitci totaman, e irikokotehein kitci ici atoskectawotc 
Kice Manito. Kaskina tca awik kata kiskeritamok eckam e miro nosanetain Kice 
Manito omeskanam. 

16Aiekwaminitiso kaie nanakatcita e ici kiskinohamakein. Sokikapowi neta. 
Kecpin itotiskeine, kir tipirawe ki ka akwacimikowin, kaie aniki iriniwok ka 
natotaskik kata akwacimakaniwiwok. 

 1 Timothée 5 

Ke ici mihakaniwitcik ka tapwerimatcik Cecoca 

1Pekatc ki ka aimihaw kice iriniw, nama ki ka kakeskimaw. Ki ka wikosimaw mia 
peikon tipirawe kotawi. Peikon kaie ockinikiwok, mia peikon kiwitcicanak ke 
totawotcik. 

2Peikon kaie iskwewok ka kiceatisitcik, mia peikon kikawi ke totawotcik. Ki ka 
kicterimawok ocki iskwewok, mia kiwitcicanak ke totawotcik, aka kitci matci 
mamitonerimatcik, wewerita kitci iterimatcik. 

3Kicterimik kaie mihik cikawok, aniki tapwe ka peikocitcik. 

4Aric cikaw e tarikwena onitcanica kekotc ma osima, acteriw kitci 
wapatahiweritci e ici tapwerimaritci Cecoca, kitci tca miro miharitci 
onihikikowawa. Ani e totakik koski mirewok onikihikowawa kaie okice 
onikihikowawa e ki pe miro mihikotcik ka apicicitcik. Mireritam meka Kice 
Manito e wapatak ani e totcikaterik. 

5Aric cikaw tapwe ka peikocitc, aka ka taritci awiriwa ke nakatawerimikotc, 
asperimototawew Kice Manitowa. Nama ponitaw e pakoserimatc, tato kickwa 
kaie tato tipiskwa e nataweritamawatc kitci witcihikotc. 

6Kecpin aric cikaw tepirak e mamitonerimitisotc kitci mireritamihitisotc, mia e 
nipotc otcitcakocik itekera iteritakosiw, misawatc e pimatisitc. 

7Enko ohweriw ke mikawasimatcik, aka kitci takonik ke ki otci 
itactahorakaniwitcik e ki matci totakik, icikowisk e itatisitcik. 

8Kecpin awik aka nakatawerimate otcirowemakana, picicikw anahweriw ka witci 
tacikematc, mia e ki atimikapowictak otasperimowin e iteritakositc. Kirawe wir 
matci totam patok aniki aka ka tapwerimatcik Kice Manitowa. 

9Nama ki ka actawan cikaw oticinikasowin neta cikawok ka ici masinasotcik kitci 
mihakaniwitcik, kecpin aka moci nikotwaso mitana tato piponesite. Acteriw 
tepirak peikwaw ka nipowitc, 

10kaie kitci kiskeritakositc mocak e ki pe miro totak, kaie wewerita e ki mihatc 
onitcanica mekwata e matcekiritci, acitc wewerita e ki mihatc owitc iriniwa 
omikiwamik ka pe kiwotamikotc, kirika e ki kisisipatcisitenatc owitc iriniwa ka 
tapwerimaritci Cecoca, kaie e ki witcihatc owitc iriniwa e arimipariritci, acitc 
mocak e ki miro totak e pa witcihiwetc. Aniheriw e ki pe miro totak matci kata ki 
masinahwakaniwiw cikaw masinahikanik kitci witcihakaniwitc. 

11Aka masinahwik neta masinahikanik cikawok ka ocki pimatisitcik. Atita nta e 
tacitcik atimikapowictawewok Cecoca, osam mictahi e nataweritakik minawatc 
kitci nipowitcik, misawatc e ki nespi tapwetcik aka minawatc kitci koski 
nipowitcik, kitci ki tca atoskectawatcik Cecoca. 

12Wirawaw tipirawe totamok kitci anweritakositcik, e pikopitakik aniheriw 
nictam ka ki ici nespi tapwetcik. 

13Ekoni kaie wetci iteian aka kitci masinahwakaniwitcik kitci 
nakatawerimakaniwitcik, osam atita nta e tacitcik nama tipi takoniw ke 
itotisketcik. Iti pa kiwotewok ko mikiwamiskak. Matci awocamec aitotamok ka 
maratanik, pamatisokewok aka kitci pameritakwapan kotakihi e ispariritci. 
Aiarimotamok kekociciriw aka ka acterik kitci pameritakik. 

14Ekoni wetci nataweritaman ka ocki pimatisitcik cikawok kitci koski nipowitcik 
kaie kitci onitcanicitcik, acitc kitci miro mitatcik omikiwamiwaw, aka tca kitci ki 
takonik ke itawikok aniki ka wi itactahoritokok. 

15Aci meka atita cikawok ki ickwa atimikapowictamok icikowisk meskanariw, 
Matci Manitowa e nosanehwatcik. 

16Kecpin iskwew ka tapwerimatc Cecoca e tcirowematc cikawa, acteriw kitci 
mihatc. Nama kata pakitinew kotakihi ka tapwerimaritci Cecoca kitci miharitci 
anihi otcirowemakana. Aniki tca kotakihik ka tapweritakik matci kata ki pe nta 
witcihewok cikawa tapwe tekaci ka peikociritci. 

17Minawatc aniki ka nikaniwitcik ka miro mihatcik kotakihi ka tapweritamiritci, 
kackitamatisowok kitci kicterimakaniwitcik kaie wewerita kitci 
kicikowakaniwitcik, picicikw aniki ka kosikonik otamirowiniwaw e kakeskwetcik 
acitc e kiskinohamaketcik Kice Manito otitewiniw. 

18Itactew Kice Manito Omasinahikanik e itemakak: “Ki ka mirawaw awesis ke 
mitcik, mekwata e otamirohatc mirominickwa,” Deutéronome 25.4 kirika itemakan: 
“Acteriw kitci ici mirakaniwitc awik tan e ici kanewitc e otamirotc.” 

19Minawatc kecpin awik itactahorate iriniwa ka nikaniwiritci e ki matci 
totamiritci, kecpin aka nicitawe kekotc nictotawe iriniwok kaie wirawaw ka ki 
wapatakik aniheriw ka ici itactahorakaniwiritci, nama ki ka tapwetowaw. 

20Kecpin aric tapwe e anweritakositc awik e ki matci totak, ki ka kakeskimaw 
neta e ici mawotcihitotcik iriniwok ka tapwerimatcik Cecoca, kitci 
kiskeritakik kaie wirawaw aka kitci matci totakik. 

21Ki nataweritamatin wewerita, Kice Manito kaie Cecoc Krist otci, kaie aceriwok 
e kitcitwawisitcik, kitci natotaman kaskina ka ititan kitci itotiskein ota 
nimasinahikanik, aka tepirak atita kirawe kitci kicterimatcik patok kotakihik, 
kaie aka tepirak atita kirawe kitci miro mihatcik. 

22Aka wewepitwa kitci miratc awik kitci atoskectawatc Teperitcikeritci, kitci tca 
takinatc kitci aiamihectamowotc kitci irapatisitc. Aka pimote e ici pactatitcik 
kotakihik aka kaie kir kitci posipariin e ici matcewiriwemakak pactatowin. 
Mocak nanakatcihitiso aka kitci takok ka maratak kitehik. 

23Ponita tepirak nipi e minikwein. Memantcic minicapo ki ta minikwan kitci miro 
miparik kimitcimim, mocak meka ki wi akosin. 

24Atita iriniwok opactatowiniwaw miro nokoniw epwamoci tipaskonakaniwitcik. 
Aric kotakihik iriniwok patima kata tipaskonakaniwiwok epwamoci 
kiskeritakonik ka ki ici pactatitcik. 

25Peikon kecpin iriniwok e miro totakik miro nokoniw. Kaie misawatc aka wipatc 
e nokonik, nama kinowec kata ki katcicteriw. 

 1 Timothée 6 

1Kaskina arotakanak tekaci kata kicterimewok okimamiwawa, aka kitci otci 
mareritcikaterik Kice Manitowa oticinikasowiniw, kaie aka kitci mareritcikaterik 
ka ici kiskinohamakeiak. 

2Arotakanak ka okimamitcik ka tapwerimaritci Cecoca, aci mia peikon e 
owitcicanitotcik kirika okimamiwawa. Peikon kata kicterimewok. Wawatc 
kirawe awocamec wewerita kata atoskectawewok. Aniki meka ke 
witcihakaniwitcik e miro atoskectawakaniwitcik, enko ka tapwerimatcik Kice 
Manitowa e micta sakihikotcik. 

Arotc kiskinohamakewin kaie tapwe micikitawin 

Enko ohwe ke ici kiskinohamakein kaie ke ici kakeskwein. 

3Kecpin awik pitoc ici kiskinohamakete kirika aniheriw ka ki ici 
kiskinohamakeritci anihi Ka Tiperimitokw Cecoc Krist, kaie aka ici nahitake ka ici 
kiskinohamakaniwonik ke itatisiritci iriniwa ka asperimototawaritci Cecoca, 

4micta kicterimo. Nama kiskeritam kekociciriw. Osam nataweritam kitci aimihatc 
iriniwa e wi kikamatc, wir e iteritak e itatc, aspinikotc e wi arimotak itewiniw wa 
itemakanik. Ani e totak, otcinawekeritamok iriniwok, ekoni kaie ka otci 
kikatotcik, e marerimitotcik, kaie mocak e itactahoritotcik e maratanik, 

5kirika aspinikotc e wi aiarimotakik kekociciriw iriniwok aka ka kiskeritakik ke 
itatcihitisotcik, aka kaie e kiskeritakik tapwewiniw. Iteritamok: “e nosanehwakitc 
Kice Manito, ni ka ki otci micikitanan.” 

6Tapwe ki micikitanano kitcitcakocinak itekera e atoskectawokw Kice Manito, 
kecpin e ici naheritamokw irikik e ici tatamokw ota askik. 

7Tapwe wirata, nama kekocic ki ki otci pe miwotanano ota askik ka nitawikiikw. 
Nama kaie kekocic ki ka matcewitanano nipoikwe. 

8Aric kecpin e takok ke mitciikw kaie ke owikasimiikw, ekoni e tipiparik e 
pimatisiikw ota askik. 

9Aric iriniwok ka nataweritakik kitci micikitatcik nanake matci pot kata 
pakiterimitisowok kitci kotcihakaniwitcik kitci matci totakik coriariw otci. 
Matcikonikowok aniheriw ka ici nataweritakik ka maratanik aka wiec e 
irapatanik kaie e mitcenik, kitci pisinatisitcik. Aniki iriniwok mia kekatc 
tasorakanik e ki tasosotcik e iteritakositcik, tekaci oniciniwok. 

10Kecpin meka e sakitakaniwok coria, enko anihe wetciparik kaskina wiec kitci 
matciparinaniwok. Atita iriniwok e apitc ki nataweritakik kitci ici tatakik, ki 
oniwirikowok otasperimowiniwak, kirika mictahi nekateritamok aniheriw otci. 

E witamawakaniwitc Timothée ke itotisketc 

11Aric kir Kice Manito otirinima, atimikapowicta kaskina anihe ka maratak. Wi 
mackawisi, tipickotc kitci ici pimatisiin kaie kitci miro nosanehwotc Kice Manito. 
Mocak ki ka asperimototawaw. Ki ka sakihawok kiwitc iriniwok, ki ka ciciperiten, 
kaie ki ka roskitehan. 

12Mantokaso kitci ici pimatisiin e ici tapweritaman, aka kitci cakotcihikoin. 
Otapina anihe kakike pimatisiwin ka ki cawerimikoin apitc ka witaman aci e 
tapwerimatc Cecoc, mitcet iriniwok kitci petakik. Ki ki wicamikw meka Kice 
Manito kitci kiskeritamwotc kaskina aniheriw pimatisiwiniw. 

13Ki witamatin Kice Manito otci, wir ka miriwetc pimatisiwiniw kaie kaskina 
kekociciriw, acitc Cecoc Krist otci, wir tipirawe ka ki tipatcimoctawatc kice 
okimawa Ponce Pilate ka icinikasoritci e ici asperimototawatc Kice Manitowa, e 
mirotakonik otipatcimowin: 

14Nosaneta ka ki itikoin kitci totaman, mocak kitci mirwacik kitehik, aka tca kitci 
takok ke ki otci itactahorikoin e ki matci totaman, nac kitci pe koski takocik ota 
askik anahwe Ka Tiperimitokw Cecoc Krist. 

15Apitc iteritake Kice Manito kitci pe iciticohwatc, ekoni apitc ke pe icaritci. Wir 
Kice Manito e peikocitc e okimawitc, e caweritakositc, wir ka okimawitc kaskina 
e taciritci okimawa, wir ka tiperimatc kaskina ka tiperitamiritci. 

16Wir tepirak nama wiskat kata nipo. Tacikew e ici wasearik e micta tcakacterik, 
aka wiskat awik kitci kackitatc kitci natcikapowictak. Nama awik ki otci 
wapamew, nama kaie wiskat awik kata ki wapamew. Mocak kitci 
kicterimakaniwitc, wir kakike kata mackawisiw! Kekora ki iki. 

17Ki ka witamawawok ka micikitatcik ota askik aka kitci otci micta kicterimotcik. 
Witamawik aka orina kitci asperimotcik e ici tatakik, nikotin meka ke 
ickwaparinik. Kirawe aric kitci asperimototawatcik Kice Manitowa, wir kaskina 
kekociciriw ka cawerimitokw e mitcenik kitci ki mireritamokw. 

18Witamawik kitci miro totakik, kitci mitcenik omiro totamowiniwaw, kitci 
mirotehetcik, kaie mocak kitci cawerimatcik owitc iriniwawa e ici notepariritci. 

19Ani totakawe, mia peikon e mawotcitatcik kekociciriw e kicteritakonik kaie ka 
kictapatanik, kinowec ke apatanik nikanik, kitci ki tca mirakaniwitcik tapwe 
pimatisiwiniw. 

20Nikwimes Timothée, miro kanawerita ka ki ici acotamakoin. Aka pamita kaskina 
wiec e ici aimihitotcik atita iriniwok, e kikamitotcik kekociciriw, aka ka takonik 
ke otci asperimonaniwonik, aniheriw arotc ka icinikatakik “kiskeritamowin.” 

21Tawok meka atita iriniwok ka ki nosanetatcik aniheriw, e kiskeritamikasotcik 
kekociciriw. Ki oniwirakaniwiwok, aka tca awocamec kitci asperimototawatcik 
Cecoca. 

Ni pakoserimon kaie kaskina e taciekw kitci witci tacikemitakw Kice Manito 
omirotehewinik. 

Nin Pwar. 

2 Timothée 

2 Timothée 1 

E arimikowakaniwitc Timothée 

1Nin Pwar ka masinahamatan ohwe, Cecoc Krist otarotakana, Kice Manito e ki 
iterimitc kitci iteritakosiwak kirika kitci tipatcimowak aniheriw ocki 
pimatisiwiniw ka ki ici nespi tapwetc kitci miritokw kaskina e taciikw ka 
tapwerimokw Cecoc Krist. 

2Ki masinahamatin, Timothée, e sakihitan, mia tipirawe nikosis e iterimitan. Ni 
pakoserimawok Kotawino Kice Manito kirika anahwe Ka Tiperimitokw Cecoc 
Krist kitci acotamaskik mirotehewiniw kaie okitimakeritcikewin acitc 
pekateritamowiniw. 

E sokimakaniwitc Timothée 

3Mikwetc nit itaw Kice Manito, wir ka atoskectawak, mitowi nitaniskotape 
nimocomak ka ki atoskectawatcik, mocak e kiskeritaman nitehik e nosanetaian 
miro meskanaw. Mocak kit aiamihectamatin, e mekwa kicikak kaie e tipiskak. 

4Ni mikaweriten e ki matoin mamitcitc ka pe nakatitan. Mictahi ni nataweriten 
kiapatc minawatc kitci wapamitan, kitci ki micta mireritaman. 

5Mocak ni mikawin kitehik e otciparik e micta asperimototawotc Kice Manito, 
mia peikon nictam kokom Loïs kaie wir kikawi Eunice ka ki ici 
asperimototawatcik Kice Manitowa. Ni ketcinaweriten kaie kir anotc e ici 
asperimoin. 

6Ekoni wetci mikwasimitan kitci manatcitain anihe caweritcikan Kice Manito ka 
ki ici mirisk kitci atoskectawotc, ka ki mirikoin ka aiamihectamatan, ka takinitan. 

7Nama meka ki ki otci mirikono Omiro Manitoma kitci cakwerimoikw, aric kitci 
ki mackawerimokw, kitci ki sakihitoikw, kaie kitci ki miro nanakatcihitisoikw. 

8Aka wanerita kitci tipatataman aniheriw Ka Tiperimitokw ka ki totamiritci. Aka 
kaie wanerita nin e kipohokoian wir otci. Nitowatc ki ta ici naheriten kaie kir 
kitci nekatcitain Mirwatcimowin otci, e kiskeritaman kitci miriskw Kice Manito 
mackawisiwiniw ke wi apatcitain. 

9Wir ka ki akwacimitokw kirika ka ki wicamitokw otirinima kitci iteritakosiikw. 
Nama ki otci itotiskew osam e ki miro totamokw, aric tepirak osam e ki ici 
nataweritak kitci totak kirika e mirotehetc. Aci weckatc, epwamoci kiceritak 
askiriw, ki iteritamokopan kitci mirikoiak aniheriw omirotehewin, e pe 
iciticohwatc okosa Cecoc Krist. 

10Aci anotc tapwe ki ki wapatahikono aniheriw omirotehewin, e ki pe icatc Cecoc 
Krist, anahwe Ka Akwacimitokw. Wir ka ki pikotatc e asitci 

mackawisimakanikopanen nipowiniw, kirika ka ki miriwetc Omirwatcimowin 
kitci ki otci kiskeritcikaterik aniheriw pimatisiwiniw aka wiskat ke ickwaparinik. 

11Kice Manito ni ki orapamikw kitci tipatcimowak aniheriw Omirwatcimowin, 
otarotakana e iteritakosiwak kaie e kiskinohamake iriniwiwak. 

12Ekoni wetci ici nekatcitaian. Nama aric tekaci ni waneriten. Ni miro kiskerimaw 
meka anahwe ka asperimototawak. Ni kiskeriten kaie otcitakotc kitci kackitatc 
kitci kanaweritak aniheriw ka ki ici acotamawitc, nac takociparike anihe ke 
kicikak kitci tipaskonikaniwok. 

13Wewerita ki ka kanaweriten anihe tapwewin ka ki ici kiskinohamatan, mocak 
kaie kitci sakihiwein, kaie kitci asperimototawotc Cecoc Krist, kotc e ici 
pimatisinaniwok e mamweritakosinaniwok kirika wir. 

14Miro kanawerita anihe ka ki acotamakoin e apitc mirwacik. Miro Manito 
anahwe ka witci tacikemitakw ki ka witcihikw. 

15Ki kiskeritenatake aci kaskina ka taciketcik Asie askik ni ki nakatikok. 
Wawatc Phygèle kirika Hermogène, kaie wirawaw ni ki nakatikok. 

16Onésiphore tca mocak ni ki pe witcihikw. Nama ki otci waneritam e ki 
kipohokowak. Ni pakoserimon tca kitci cawerimikotcik Teperitcikeritci, wir acitc 
kaskina ka witci tacikemikotc. 

17Ka takocik ota Rome otenak ni ki nantowapamikw, nac e miskawitc. 

18Nit asperimon Teperitciketc kitci miro totawatc tipaskonikaniwonike. Ki miro 
kiskeriten kaskina wiec e ki totak kitci witcihitc nete ka 
tacikeiapan Éphèse otenak. 

 2 Timothée 2 

Miro cimakanic ka nosanehatc Cecoca 

1Kir tca, nikosis e iterimitan, pakitini Cecoc Krist kitci sokiteheckask, 
omirotehewin e ki mirisk, ka miratc anihi kaskina ka nosanehikotc. 

2Ka ki ici petawiin e tipatcimoian e mitcetinaniwok, ekoni kaie kir ke ici 
acotamawotcik iriniwok ka iterimatcik kaie wirawaw kitci kackitatcik kitci 
kiskinohamawatcik owitc iriniwawa, mocak ke ki asperimototawakaniwiritci 
wiec e iciwepanik. 

3Nekatcitaine kaie kir Cecoc otci, mitowi cimakanic ka nekatcitatc ka miro 
atoskectawatc okimama. 

4E mekwa otamirotc cimakanic, nama mamitoneritam kotakeriw kekociciriw 
opimatisiwinik, tepirak tca kitci totak e ici nataweritamiritci okimama. 

5Peikon kaie awik e kwetciskataniwonik e mipataniwonik, nama kata ki kanewiw 
ke ici kackitamatisotc, kecpin aka e nosanetatc irakonikewiniw. 

6Peikon kaie kitike iriniw, kaketin e otamirotc kitci ki mirokinik okitikan, 
kicikinike, acteriw wirctam kitci mawotcitatc okitikan. 

7Mamitonerita anihe ka ititan. Teperitciketc ki ka mirikw kaskina kitci 
nisitotamowotc. 

8Mikawerimi Cecoc Krist, Okimaw Tapita ka ki otaniskotape omocomitc, kirika 
ka ki apitcipatc. Enko anahwe Mirwatcimowin ka pa tipatcimoian. 

9Enko anahwe Mirwatcimowin kaie otci nekatcitaian, kaie wetci takopitikoan 
piwapiskwapi, mia awik ka matci totak e iteritakosian. Aric Kice Manito otitewin 
nama ki takopitcikateriw. 

10Ekoni wetci sokeritaman, kitci ki witcihimaki anahweriw Kice Manito ka ki 
orapamatc, kaie wirawaw kitci ki akwacimakaniwitcik e asperimotcik Cecoc 
Krist, kaie kakike kitci ki pimatisitcik Kice Manito oticperitakosiwinik. 

11Ketcinaweritakon ohwe ka ititan: “Kecpin nipoikwe kirika Cecoc, ki ka witci 
tacikemano. 

12Kecpin mocak sokikapowiikwe e nekatcitaikw, tapickotc ki ka tiperitcikanano 
kirika wir. Kecpin pakiterimokwe, kaie wir ki ka pakiterimikono. 

13Kecpin e pakiterimoikw, aka tca kitci ki asperimototakoikw, wir nama wiskat 
kata pakiterimo, mocak e iteritakositc kitci ki asperimototawakaniwitc. Nama 
wiskat meka kata ki meckotatisiw.” 

Arotakan e mirerimakaniwitc 

14Mikawasimik aniheriw kaskina ka tapwerimatcik Cecoca, acitc 
nataweritamawik, Kice Manito e kanawapamitakw, aka kitci kikatotcik itewiniw 
otci. Nama wiec irapatan e kikatonaniwok anihe otci. Matci aniki ka natotakik 
kata ki otci oniwirikowok. 

15Mantokaso kaskina e totaman, kitci mirerimisk Kice Manito e wapamisk, 
mitowi otamiro iriniw aka ka waneritak otamirowin e mirwacinik, wewerita tca 
e tipatcimoin Kice Manito otitewin e tapwemakanik. 

16Aka natota e aimihitonaniwok arotc kekocic otci, aka ka nahitak Kice Manito. 
Iriniwok ka pakitinitisotcik kitci ici arimwetcik eckam mocak kata 
rawowapamewok Kice Manitowa. 

17Mia akosiwin ka pamiparik e iteritakok okiskinohamakewiniwaw. Ekoni mitcet 
ka ici kiskinohamaketcik, mitowi Hyménée kirika Philète. 

18Ki paskewok, aka awocamec e kiskinohamaketcik tapwewiniw, e itetcik: “Ka 
nipotcik kaskina aci ickwa apitcipawok.” Oniwirewok mitcet iriniwa aka tca 
awocamec kitci nosanehwaritci Cecoca. 

19Aric kaskina Kice Manito ka otciparik nama mameckotciparin, mocak 
mackawisimakaniw, tarasak mia e miro manikaniwok, aka wiskat kitci pakitik 
mikiwam. Itasinatew neta micta asinik wir otci: “Wir tipirawe Teperitciketc 
kiskerimew otirinima.” Nombres 16.5 Kaie itasinatew kiapatc: “Kaskina awik ka 
itetc: ‘Ni nosanehwaw Teperitciketc,’ acteriw kitci atimikapowictak matci 
totamowiniw.” 

20Micta mikiwamik, takon neta osawo coria orakan kirika coriawo orakan, ka 
kanaweritcitek kitci apatcitakaniwok tepirak makocan otci e kicteritakok. Takon 
kaie kotakihi orakana ka mictikowoki kaie ka asiniwoki, tato kickwa e 
apatcitakaniwok. 

21Peikon kaie kecpin awik e totak kitci maninikaterik aniheriw ka maratanik 
otehik, kata iteritakosiw kitci totak kekociciriw e kicteritakonik. Kata 
mirwapatisiw okimama otci, mitowi anihe orakan ka kicteritakok kitci 
iteritakositc, e ickwa aiketc kitci totak ka mirwacinik, kotc e icinakonik. 

22Ocimocta notc ka ici micta sakitatcik ka ocki pimatisitcik e maratanik. 
Mantokaso e nantowapataman miro itatisiwin, tapwetamowin, sakihiwewin, 
kirika pekateritamowin, kirika kaie wirawaw kotakihik ka pakoserimatcik 
Teperitcikeritci e pekitehetcik. 

23Aka aric pamerita e kikatonaniwok, aka e sapinakok kekocic ka arimotcikatek 
kaie aka e apateritakok. Ki kiskeriten meka enko anihe ka otci 
matciparihitonaniwok. 

24Awik ka atoskectawatc Teperitcikeritci, nama acteriw kitci kikamatc owitc 
iriniwa. Nitowatc acteriw kitci mirotehekatowatc kaskina awiriw, kitci kackitatc 
e kiskinohamaketc kaie aka kitci otake kiciwasitc kecpin e kiciwerimakaniwitc. 

25Pekatc kata kiskinohamawew kaskina anihi aka ka nahitakotc. Pot kata 
witcihikowok Kice Manitowa pitoc kitci iteritakik kaie kitci ki kiskeritakik 
tapwewiniw. 

26Kata tca waskamateritamok kitci wikotcihotcik e ki makonikowaspan Matci 
Manitowa, ka ki makonikotcik kitci totakik kaskina e iteritamiritci. 

 2 Timothée 3 

Mamitcitc ke isparik epwamoci ponaskiwok 

1Actew kitci kiskeritaman ohwe: kata natciparin nanake orina kitci arimiparik 
epwamoci ponaskiwoke. 

2Tapwe iriniwok kata wi kicterimikosiwok, kaie kata sakitawok coriariw, kata 
mirwatcimitisowok acitc e micta sasekatcik, kaie kata marerimewok Kice 
Manitowa, nama kata natotawewok onikihikowawa, nama awiriw kata wi 
naskamewok, nama kaie kata kicteritamok kitci aiamihaniwonik. 

3Nama kata sakihewok owitc iriniwawa kaie nama kata kitimakerimewok. Orina 
kata mareritcikewok. Kata akwatisiwok kirika kata mireritamok e 
nekatcihiwetcik. Kata matcitawok kirika kata cikeritamok ka mirwacinik e 
totcikaterik. 

4Kata wecimiwewok. Kata koctatikoniw ke aitotakik. Tekaci kata kicterimowok. 
Kirawe kata sakitawok kitci mireritamihitisotcik patok kitci miroparihitotcik 
kirika Kice Manitowa. 

5Kata itekasowok e asperimototawatcik Kice Manitowa, aric kata wepakonamok 
Kice Manitowa omackawisiwiniw. Atimikapowictawik aniki towihik iriniwok! 

6Atita neta e tacitcik natawapamewok iskwewa omikiwamirik e cikimatcik kitci 
nosanehikotcik. Aniki iskwewok nama mackawisiwok otasperimowiniwak, 
kiapatc mitcet pactatowiniw e takopitikotcik, e paskewirikotcik kaskina e ici 
matci nataweritakik. 

7Mocak nantonamok ocki kiskinohamakewiniw aniki iskwewok, nama aric 
wiskat kackitawok kitci kiskeritakik tapwewiniw. 

8-9Minawatc aniki iriniwok atimikapowictamok tapwewiniw, tekaci aka e 
mirwacinik omitoneritcikaniwaw, aka wiec e irapatanik otapwetamowiniwaw. 
Nama kinowec kata natotawakaniwiwok. Kata iti kiskerimakaniwiwok e 
kiwockweritakonik aniheriw ka aitetcik. Ekoni mia peikon weckatc ka ki 
isparitcik nicw iriniwok ka icinikasowakopanen Jannès kaie Jambrès, ka 
kotcitatcik kitci atimikapowictawatcik Moïsa. 

Mamitcitc kitci nisawinaniwok 

10Aric kir Timothée, wewerita ki kiskeriten kaskina e ici kiskinohamakeian, e 
pimatisian kaie e nataweritaman, e asperimototawak Teperitciketc, e 
ciciperitaman, e sakihakik kiwitc irininook, e ici sokikapowian, 

11e ici nakickaman nekatcitawin, kaie e nekaterimoian. Ki kiskeriten kaskina ka 
ki iciwepasian neta otenak Antioche, Iconium, kaie Lystre, kaskina ka ki ici 
nekatcihikoian. Aric Teperitciketc kaskina ni ki pe nta wikotcihikw kaskina e ici 
nekatcitaiapan. 

12Tapwe wirata, kaskina ka nataweritakik kitci ici pimatisitcik kotc e ici 
nataweritamiritci Kice Manitowa, e mamweritakositcik kirika Cecoc Krist, kata 
nekatcihakaniwiwok. 

13Aric iriniwok ka matci iriniwitcik kaie aniki ka wecimiwetcik eckam kirawe 
warawik kata icawok e matci totakik. Kata wecimewok owitc iriniwawa, kirika 
kaie wirawaw kata wecimakaniwiwok. 

14Kir aric, wewerita kanawerita ka ki ici kiskinohamakoin, ka ki ici naheritaman e 
kiskeritamopan otcitakotc e tapwemakak. Ki kiskerimawok meka awin aniki ka 
ki kiskinohamaskik. 

15Esko awaciwiin ata ki kiskeriten e itasinatek Kice Manito Omasinahikanik. 
Ekota nta ka otci mirikoin miro mitoneritcikan, kitci ki asperimototawotc Cecoc 
Krist kitci tca akwacimisk. 

16Kaskina e itemakak Kice Manito Omasinahikanik, wir ka ki miriwetc. 
Mirwapatan e kiskinohamakaniwok tapwewin, kirika kitci kiskeritamokw anihe 
aka mia ka icinakok kitapwetamowininak, wewerita kitci kakeskimiwaniwok 
kitci ki tca nosanetakaniwok miro meskanaw, acitc kitci kiskeritamokw icikowisk 
ke ici pimatisiikw. 

17Kaskina aniheriw ki mirew Kice Manito otirinima kitci ickwa aikeritci, kitci 
miro nisawiritci kaskina kitci nakickamiritci, mocak ka mirwacinik kitci 
nosanetaritci. 

 2 Timothée 4 

1Ki nataweritamatin, e petawitc Kice Manito kaie Cecoc Krist e itewak, anahwe ke 
tipaskonatc ka pimatisiritci kirika ka niporitci, e kiskeritamokw kaie kitci pe 
koski takocik Cecoc, acitc kitci takociparinik okimawin: 

2Kaketin kakeskwe, Kice Manito otitewin e tipatataman, misawatc kecpin e wi 
natotaskik iriniwok kekotc aka e wi natotaskik. Kakotcita kitci cakosimatcik 
iriniwok kitci sokimatcik kaie kitci witamawotcik, kecpin aka wewerita e wi 
totakik wewerita kitci kiskinohamawotcik, kaie mocak kitci ciciperitaman. 

3Nikotin kata otcitciparin aka kitci wi natotakik iriniwok kiskinohamakewiniw e 
tapwemakanik. Kata nosanetawok wirawaw tipirawe ke ici nataweritakik e 
maratanik. Kata tca natotawewok tepirak anahweriw ka wi natotawatcik. Kata 
mawotcihewok mitcet iriniwa kitci kiskinohamakotcik wa ici petakik. 

4Kata kipotokenitisowok aka kitci petakik tapwewiniw. Kata atimikapowiwok, 
kitci natotakik atisokaniw aka e tapwemakanik. 

5Aric kir, miro nanakatcihitiso, kaskina ke totaman, kirika sokikapowi 
nakickamane arimisiwin. Mocak pa tipatata Mirwatcimowin, kirika kaskina tota 
anihe ka ki ici mirikoin kitci itotiskein, e atoskectawotc Kice Manito. 

6Aric nin, aci kekatc kata otcitciparin kitci pakiterimikoian Kice Manito otci. Aci 
takociparin kitci nakatitakok. 

7Mia aci e poniparik e ki natoparian e iteritakok e ki atoskectawak Cecoc. Mia 
kaie awik e ickwa mipatatc e kwetciskatatc, aci kata ickwaparin notamirowin. 
Mocak ni ki asperimototawaw Teperitciketc. 

8Aci otcitciparin kitci mirikoian anihe ka ki ici kackitamatisoian icikowisk aci e 
iterimikoian. Teperitciketc, mocak wewerita e tipaskoniketc, ni ka mirikw, 
takociparinike aniheriw ke kicikarik kitci tipaskonikaniwonik. Nama tepirak nin 
ni ka mirikw, aric peikon kaskina kotakihi ka sakihikotc, ka micta pehikotc kitci 
pe koski takocik. 

Ka witamawakaniwitc mamitcitc Timothée 

9Mantokaso wipatc kitci pe natawapamiin. 

10Démas ni ki nakatikw, osam e sakitatc kekociciriw ota askik. Ki matcaw, nete e 
icatc Thessalonique otenak. Crescens nete wir ki icaw Galatie, minawatc 
anahwe Tite ekote neta Dalmatie askik ka icatc. 

11Luc wircike nama ni nakatikw. Matcehori Mark. Pe iciwiri ota e ici tacikeiak. Ni 
ka ki witcihikw ota ka wi itotiskewak. 

12Ni ki iciticohwaw Tychique neta Éphèse otenak. 

13Apitc pe icaine, petakan nikapotowan ka ki nakataman 
nete Troas otenak, Carpus omikiwamik. Petowaci kirika nimasinahikana, kaie 
anihi aka kitci onikein nimasinahikana ka pakekiniwoki. 

14Kaie anahwe piwapiskoke iriniw, Arikisan ka icinikatakaniwitc, mictahi ni ki 
matci totakw. Kata tapictako Teperitcikeritci ka ici kackitamatisotc. 

15Aiekwamictowi kaie kir anahwe. Tekaci meka nama ki otci mirotam ka ici 
kiskinohamakeikw, e wi cakotcitatc. 

16Nictam ka iciwirikoian tipaskonikewikamikok kitci kispiwatitisoan, nama awik 
ni ki otci pe witcihikw. Kaskina ni ki pakiterimikok. Nama aric ni nataweriten 
kitci anweritasohwakaniwitcik aniheriw otci. 

17Kice Manito wir ni ki wikotcihikw kirika ni ki mackawisihikw. Ekoni wetci ki 
kackitaian wewerita kitci tipatcimowak otipatcimowin, kaskina kitci ki petakik 
iriniwok aka ka cota iriniwitcik. Taraska mia awik kekatc e mowikotc 
micapiciwa, ka iteritaman, minawatc ni ki wikotcihikowin. 

18Tapwe Teperitciketc ni ka wikotcihikw tatwaw ke nakickaman ka maratak. 
Nikotin e kicikak ni ka pitakahikw Okimawinik wakwek aci e miro pimatisian. 
Kakike kitci icperimakaniwitc! Kekora ki iki. 

Mamitcitc e matcacikowakaniwitc Timothée 

19Nit arimikowawok Priscille kirika Aquilas, kaie kaskina ka 
taciketcik Onésiphore omikiwamirik. 

20Éraste ekote ka taciketc neta Corinthe otenak. Wir Trophime nete ni ki 
nakataw Milet otenak, e akositc. 

21Mantokaso kitci pe icain epwamoci pipok. 

Kit arimikakok Eubulus, Pudens, Linus, Claudia, kaie aniki kaskina kotakihik 
kiwitcicaninowok e iterimawikok. 

22Ni pakoserimon mocak kitci witci tacikemisk Teperitciketc! 

Ni pakoserimon kaie kaskina e taciekw kitci witci tacikemitakw Kice Manito 
omirotehewinik. 

Nin Pwar 

Tite 

Tite 1 

E arimikaketc 

1Nin Pwar ka masinahikeian. Kice Manito nit atoskectawaw, kirika Cecoc Krist 
otarotakana nit iteritakosin. Kice Manito ni ki mirikw kitci witcihimaki 
anahweriw ka ki orapamatc kitci asperimototakotc, kirika kitci 
kiskinohamawimaki tapwewiniw, ke otci kiskeritamiritci wewerita kitci 
nosanehikotc. 

2Ekota nta ke otci takonik asperimowiniw kitci kiskeritakik otcitakotc kitci 
kakike pimatisitcik. Kice Manito, aka wiskat e kiraskitc, ki nespi tapwew, 
epwamoci kiceritak askiriw, kitci miriwetc kakike pimatisiwiniw. 

3Apitc ka iteritak kitci otcitciparinik, ki pakitinam, otitewin e ki totak, kitci 
kiskeritamokw kitci mirikoikw kakike pimatisiwiniw. Ni ki acotamakw kitci 
tipatcimowak otitewin, wir Kice Manito, anahwe Ka Ki Akwacimitokw, e ki 
witamawitc kitci itotisketc. 

4Ki masinahamatin, Tite, kir mia tapwe nikosis e iterimitan, tapickotc e 
asperimototawokw Cecoc. Ni pakoserimawok Kotawino Kice Manito kirika Cecoc 
Krist Ka Ki Akwacimitokw, mocak kitci miritakok mirotehewiniw kirika 
pekateritamowiniw. 

Ka ki aitotisketc Tite minictikok, Crète ka icinikaterik 

5Ki ki nakatitin neta Crète kitci kictain anihe aka moci ka ki otci kicitakaniwok, 
kirika kitci pa icain kaskina otenaskak neta Crète askik, tato otenak kitci 
orapamatcik aniki iriniwok neta e tacitcik ke nikaniwitcik, ke mihatcik 
anahweriw iriniwa ka tapwerimaritci Cecoca. Mamitonerita ka ki witamatan ke 
itotiskein: 

6Anahwe ke orapamakaniwitc kitci nikaniwitc kata kiskerimakaniwiw aka e 
takonik ke ki otci itactahorakaniwitc e ki matci totak. Tepirak kitci peikohatc 
okoma. Kaie onitcanica kitci tapwerimatcik Cecoca, acitc mocak kitci miro 
totakik, kitci kiskerimakaniwitcik aka e matci totakik, mocak kaie kitci natotakik. 

7Awik ke nikaniwitc neta, atoskectawew Kice Manitowa. Ekoni wetci acterik aka 
kitci takonik ke ki otci itactahorakaniwitc e ki matci totak. Nama kata sasekaw, 
nama kata otake kiciwasiw, kaie nama kata minikwew. Nama kaie kata 
akwatisiw, acitc nama kata matci totam kitci ki coriaketc. 

8Acteriw mocak kitci mireritak kitci pitakewiratc omikiwamik owitc iriniwa e 
takociniritci. Mocak kata mireritam ka mirwacinik e totcikaterik. Otcitakotc 
icikowisk kitci iteritak, kaie icikowisk kitci itatisitc, kitci mirwinakositc otehik, 
acitc kitci miro nanakahitisotc. 

9Otcitakotc kaie kitci miro kanaweritak otehik Kice Manitowa otitewiniw ka 
tapwemakanik, kotc ka ki ici kiskinohamawakaniwitc, kitci ki tca sokimatc owitc 
iriniwa e miro kiskinohamawatc acitc kitci ki wapatahatc e patahamiritci 
anahweriw aka ka wi nahitamiritci. 

10Mitcetiwok meka aka ka wi natotakik kirika ka paciwiratcik owitc iriniwawa e 
aiarimotakik kekociciriw aka ke ki witcihikoritci. Picicikw atita neta e tacitcik ka 
cota iriniwitcik aci ka nosanehwatcik Cecoca ka itotisketcik. 

11Acteriw kitci otcinehwakaniwitcik aka ni kitci ici kiskinohamaketcik, osam 
meka e matciparihatcik mitcet iriniwa kirika otcirowemakaniwa, e 
kiskinohamaketcik kekociciriw aka ka acterik kitci ici kiskinohamakaniwonik. 
Kirika aniheriw wetci totakik, tepirak kitci otci coriaketcik e matci totakik. 

12Takopan peikw iriniw ka nikan tipatcimokopanen Crète, ekote wetcikopanen 
kaie wir, ki itew: “Iriniwok Crète ka otcitcik, mocak nita kiraskiwok, micta ko 
matcitawok, kirika kitimiwok, tepirak e mamitoneritakik kitci mitcisotcik.” 

13Tapwe aniheriw ka ki itetc. Kaketin tca ki ta kakeskimawok aniki iriniwok 
icikowisk kitci asperimototawatcik Cecoca, 

14aka kaie awocamec kitci natotakik arotc atisokaniw cota iriniwa ka 
aitatisokeritci, acitc aka awocamec kitci pameritakik aniheriw 
otirakonikewiniwaw ka aiteritci anahweriw iriniwa ka ki wepakonamiritci 
tapwewiniw. 

15Kecpin awik e mirwinakositc otehik, kaskina e aiteritak kaie kaskina e aitotak 
mirwaciniw. Aric iriniwok aka ka mirwinakositcik otehiwak kaie aka ka 
tapweritakik, kaskina e aitotakik marataniw. Tepirak ka maratanik 
mamitoneritamok. Kaie wawatc aci nama kiskeritamok e ici mirwacinik acitc e ici 
maratanik kekociciriw. 

16Itewok e kiskerimatcik Kice Manitowa, aric e matci totakik, wapatahiwewok 
aka e kiskerimatcik. Cikeritakosiwok, nama wi natotamok, kaie tekaci nama 
kackitawok kitci itotisketcik kekociciriw e ici mirwacinik. 

 Tite 2 

Icikowisk kiskinohamakewin 

1Aric kir, ki ka kiskinohamakan kiskinohamakewin icikowisk ka icinakok. 

2Ki ka witamawawok ka kiceatisitcik aka kitci minikwetcik, icikowisk kitci 
itatisitcik kitci ki otci kicterimakaniwitcik, icikowisk kitci iteritakik, acitc kitci 
sokikapowitcik tapwe e asperimototawatcik Kice Manitowa, e irikokotehetcik 
kitci sakihatcik owitc iriniwawa, kaie kitci ciciperitakik e nakickakik 
arimisiwiniw. 

3Peikon kaie ke ici witamawotcik iskwewok ka kiceatisitcik, ki ka itawok kitci ici 
pimatisitcik kotc e ici nataweritamiritci Kice Manitowa: aka kitci mareritciketcik; 
aka kitci minikwetcik; kitci tca kiskinohamaketcik ka mirwacinik; 

4kitci kiskinohamawatcik iskwewa ka ocki iskwewiritci kitci miro sakiharitci 
onapemiwa kaie onitcaniciwa; 

5icikowisk kitci iteritakik; kitci tca mirwinakositcik otehiwak; kitci miro mitatcik 
omikiwamiwaw; kitci mirotehetcik; kaie kitci natotawatcik onapemiwa. Kecpin 
ni itotisketawe, nama kata mareritcikateriw Kice Manito otitewin. 

6Peikon kaie ke ici wikosimatcik aniki ka ockinikiwitcik. Ki ka witamawawok 
icikowisk kitci iteritakik. 

7Minawatc kaie kir mocak tepirak ka mirwacik ki ka itotiskan kitci ki 
keskinowapamiskik. Tekaci wewerita kiskinohamake, kitehik kitci otciparik, aka 
arica e itein kekocic. 

8Acteriw mocak icikowisk kitci ititakok ke aitein, kirika aka ke ki anweritcikatek, 
aka awik wiec kitci ki itetc, kitci tca waneritakik aniki iriniwok ka wi 
itactahoritokok, aka e miskakik kekociciriw e maratanik neta kititatisiwinik. 

9Minawatc kotak kekocic, witamawik iriniwok ka atoskectaketcik mocak kitci 
natotawatcik ka tiperimikotcik, wewerita kitci atoskectawatcik, kitci 
mirerimikotcik, kaie aka kitci wi acitewematcik. 

10Kaie witamawik aka kekociciriw kitci kimotimatcik, nitowatc mocak kitci miro 
otamirotcik, kitci tca asperimototakotcik anihi okimamiwa. Kecpin ni totakawe, 
kaskina ka ici kiskinohamakaniwonik Kice Manito otci kata kicteritcikateriw, 
anahwe Ka Ki Akwacimitokw. 

11Aci meka ki wapatahiwew Kice Manito omirotehewin, kaskina iriniwok kitci ki 
otci akwacimakaniwitcik. 

12Ki kiskinohamakono omirotehewin kitci atimikapowictamokw matci itatisiwin, 
kaie aka aci kitci nataweritamokw kitci matci totamokw, notc ko e ici 
pimatisinaniwok ota askik. Kirawe tca icikowisk kitci iteritamokw mekwata 
anotc e pimatisiikw ota askik, icikowisk kaie kitci itatisiikw, kirika mocak kitci 
miro nosanehwokw Kice Manito. 

13Ekoni ke itatisiikw mekwata e petaikw anihe e kicikak ke mireritamokw, 
minawatc pe takocike Cecoc Krist, anahwe Ka Ki Akwacimitokw e micta 
icperitakositc, Kikice Manitomino. 

14Ki pakiterimitiso kirano otci kitci ki otci wikotcihitokw kaskina ka maratanik, 
aci kitci ki mirwinakosiikw kitehinak, wir tipirawe otirinima kitci ki 
iteritakosiikw, kitci ki mocak wi miro totamokw. 

15Ekoni tca ke ici kiskinohamakein, kitci sokimatcik aniki ke natotaskik, kekotc 
kitci kakeskimatcik aniki aka ka natotakik. Kaketin aimihik, e kiskeritaman Kice 

Manito e ki mirisk tiperitamowiniw kitci witamawotcik. Akawir tca pakitinik 
iriniwok kitci marerimiskik. 

 Tite 3 

Ke itatisitcik ka tapwerimatcik Kice Manitowa 

1Mikawasomik kaskina ka nosanehwatcik Cecoca kitci natotawatcik okimawa 
kirika kice okimawa ota askik, kitci itotisketcik tan e itikotcik, kaie mocak kitci 
ickwa aiketcik kitci totakik kaskina ka mirwacinik. 

2Kaie witamawik aka kitci matcatcimatcik awiriwa, aric kitci totakik kitci 
miroparihitonaniwonik, kitci mirotehectatotcik, kaie mocak kitci wapatahiwetcik 
e kicterimatcik kaskina owitc iriniwawa. 

3Kaie kirano meka weckatc nama ki ki otci waskamateritenano, nama ki ki otci 
natotenano, kirika ki ki paskewirikonano arotc kekocica. Ki ki pasoweritenano 
tepirak kitci matci totamokw kaie kitci mireritamihitisoikw. Tarasak ki ki 
tiperitakosinano matci pimatisiwinik. Ki ki matcitwanano kirika ki ki 
moctenamowanowok e ici tatakik iriniwok. Ki ki cikerimanowok iriniwok, kaie 
wirawaw ki ki cikerimikonowok. 

4Kotc aric ka wapatahiwetc Kice Manito, anahwe Ka Akwacimitokw, e apitc micta 
miro totawatc kaskina iriniwa kirika e apitc sakihatc, 

5ki ki akwacimikono. Namaiew aniheriw otci e ki miro totamokw wetci ki 
akwacimitokw, aric osam e ki kitimakerimitokw. Ki ki akwacimikono kirika ki ki 
mirikono kitci ocki pimatisiikw. Tarasak ki ki kisisiparikono, ka kasihamatokw 
kipactatowininariw, aniheriw nipiriw e ki totak ka sikahatasoikw, kirika e ki 
miritokw Miro Manitowa kitci pitciteheckatokw. 

6Nipara ki ki mirikono Miro Manitowa, osam Cecoc Krist Ka Akwacimitokw e ki 
pakiterimitisotc, 

7otcitakotc kitci ki otitikoikw kakike pimatisiwin, osam e ki miritokw icikowisk 
kitci ki iteritakosiikw, omirotehewin e ki apatcitatc. 

8Enko anihe ka ketcinaweritamokw kitci isparik. 

Ni nataweriten mocak kaskina anahwe kaketin kitci ici witamawotcik iriniwok, 
kitci otci wikokwe mocak itotisketcik aniki ka tapwerimatcik Kice Manitowa. 
Enko anihe ka mirwacik kaie ke ki witcihikotcik kaskina iriniwok. 

9Aka pamerita e kikamitonaniwok arotc kekocic otci, aka wiec e irapatak, kirika e 
kikatonaniwok, weckatc kitaniskotape kimocominowok e wirakaniwitcik e 
mitcetitcik. Akawir kir arimwe ani e ici matciparihitonaniwok, kaie e 
kikawotcikatek cota aiamihe irakonikewin otci. Nama wiec irapatan anihe e 
totcikatek, kaie nama witcihikowok iriniwok. 

10Kecpin awik e matciparihatc ka tapwerimaritci Kice Manitowa kitci 
papikanitonaniwonik, peikwaw ki ta witamawaw kitci ponitatc. Kecpin aka 
ponitate, kiapatc peikwaw witamo. Kecpin tca kiapatc aka pamitake, aka 
awocamec pamerimi. 

11Ki kiskeriten meka aniki towihik iriniwok ki paskewok Kice Manitowa 
omeskanamiriw. Mocak e wi matci totakik, atamerimitisowok. 

Mamitcitc witamakewin 

12Awik ni ka iciticohwaw nete ka ici tacikein, pot Artémas, kekotc ma Tychique. 
Kotc ickwa takocike nete, kaketin kokwetcitakan kitci pe natawapamiin 
nete Nicopolis otenak. Ni ki iteriten meka nete kitci nta piponician. 

13Wewerita witcihik anahwe arimitakosi iriniw Zénas kirika Apollos, aka 
kekociciriw kitci noteparitcik matcatawe kitaskiwak. 

14Acteriw kaskina ka nosanehwatcik Cecoca kirika kirano kitci mantokasotcik 
kaie wirawaw mocak kitci miro totakik, mocak kitci ki witcihatcik iriniwa ka 
notepariritci kekociciriw. Kata tca mirwapataniw opimatisiwiniwaw. 

15Kaskina ota ka witci tacikemitcik kit arimikakok. Kaie nit arimikowananak 
kikwimesinowok neta ka ici tacikein, kaie wirawaw ka tapwerimatcik Cecoca. 

Ni pakoserimon kaie kaskina e taciekw kitci witci tacikemitakw Kice Manito 
omirotehewinik. 

Nin Pwar 

Philémon 

Philémon 1 

E arimikowakaniwitc Philémon 

1Nin Pwar ka masinahamatan. Ota kipohotowikamikok ni tacikan. Ni ki 
kipohokowin osam e atoskectawak Cecoc Krist. Kiwitcicanino Timothée kaie wir 
ni witcihikw e masinahikewak. 

Ki masinahamatinan, Philémon, nikwimesinan ka sakihitak, kaie kir e 
atoskectawotc Cecoc. 

2Kaie wirawaw ni masinahamowananak aniki kotakihik ka tapwerimatcik 
Cecoca, kimikiwamik ka mawotcihitotcik. Kaie wirawaw ni masinahamowananak 
kiwitcicanino Appia acitc Archippe, kaie wir e atoskectawatc Cecoca, kiwitci 
cimakanicino e iterimokw. 

3Ni pakoserimawok Kice Manito Kotawino kaie anahwe Ka Tiperimitokw Cecoc 
Krist kitci miritakok mirotehewiniw kaie pekateritamowiniw. 

Osakihiwewin kaie otasperimowin Philémon 

4Tatwaw e aiamihaian, Philémon, ki mamitonerimitin, mikwetc e itak Nikice 
Manitom. 

5Ni petakan meka e micta asperimototawotc Teperitciketc Cecoc kirika e apitc 
sakihimatci otirinima. 

6Kaie ni nataweritamawaw Kice Manito ohweriw kitci mirisk: kitci mirwapatak 
anihe tapwetamowin e takok kitehik, kaie ninan peikon nitehinak e takok, mocak 
kirawe kitci ki kiskeritaman kaskina ka ki ici miritokw kipimatisiwininak, Cecoc 
e nosanehwokw. 

7Ni micta mireriten, niwitcican, kaie ni sokeriten, e kiskeritaman e micta 
sakihatcik kiwitc iriniwok. Ki ki meka kakitcihawok iriniwok kaie wirawaw ka 
tapwerimatcik Cecoca. 

Philémon e nataweritamakotc kekociciriw Pwara, Onésime otci 

8Tapickotc tca e mamweritakosiikw kaie Krist, ki ka ki witamatin ke itotiskein. 

9Aric ki sakihitin, ekoni wetci kirawe mireritaman tepirak kitci nataweritamatan 
kekocic. Nin Pwar ka nataweritamatan ohwe, kotc e icinakosian e kice iriniwian, 
kiapatc e kipohokoian Cecoc Krist otci. 

10Ohwe ki nataweritamatin, Onésime otci, aci mia tipirawe nikosis e iterimak ota 
kipohotowikamikok. 

11Weckatc nama wiec ki otci irapatisiw kir otci. Aric anotc ni micta witcihikw 
kirika ki wi witcihikw kaie kir. 

12Aci kit iciticahamatin anahwe Onésime kitci natawapamisk, mia nin tipirawe 
nitehi e iciticahamatan. 

13Ni ta ki micta mireritetai nin tipirawe kitci kanawerimak ota mekwata e 
kipohokoian Mirwatcimowin otci, kitci ki tca witcihitc, kir tca kitci ki witcihiipan. 

14Nama aric ni ki otci wi kanawerimaw ota, epwamoci kiskeritaman kitci ici 
naheritaman, aka kaie wikockatc kitci miro totaman, kirawe tca kir tipirawe kitci 
totaman e iteritaman. 

15Pot wetci ki isparik memacic kitci nakatisk anahwe Onésime, nikotin tca mocak 
kitci ki witci tacikemisk. 

16Nama meka awocamec tepirak arotakan iteritakosiw. Kirawe mictahi 
kicteritakosiw patok arotakan. Mia kicimino e micta sakihokw ke iterimokw. Ni 
micta sakihaw. Kir tca wawatc kirawe ki sakihatake, osam meka kiwitc iriniw e 
iteritakositc, peikon kaie tapickotc e nosanehwekw Cecoc. 

17Kecpin wekomesimitanen, otapin anahwe Onésime, mitowi nin tipirawe ki 
takocinian. 

18Kecpin ka arimihiskwen kekotc ma kekociciriw mesinahamaskwen, nin 
tipirawe ki ka tapictatin. 

19Nin tipirawe ni masinahen ohwi itewina: Nin Pwar ki ka tapictatin. Nama aric 
arimatc ki ka mikawasimitin ka ici masinahamowiin: kir tipirawe kipimatisiwin. 

20Tapwe, niwitcican, ki pakoserimitin kitci miriin ohwe ka ici nataweritamatan, 
osam e sakihokw Teperitciketc. Ki ka tca micta kakitcihin nitehik, tapickotc e 
mamweritakosiikw kirika Krist. 

21Ni ketcinaweriten, mekwata e masinahaman ohwe masinahikan, tapwe kitci 
itotiskein ohwe e ici nataweritamatan. Ni kiskeriten wawatc kirawe awocamec 
kitci totaman. 

22Kirika kotak kekocic, matci ia ki ka ki ocitamowin aricap kimikiwamik. Nit 
asperimon meka wipatcikan kitci pakitinikoian, kitci ki kiwe natawapamitakok, e 
ki aiamihectamowiekw. 

E matcacikowakaniwitc Philémon 

23Kikwimesino Épaphras kit arimikakw, anahwe ka witci tacikemak ota 
kipohotowikamikok. Kaie wir kipohwakaniwiw Cecoc Krist otci. 

24Mark, Aristarque, Démas kaie tca Luc kaie wirawaw kit arimikakok, e witc 
otamiromitcik. 

25Ni pakoserimon omirotehewin Teperitciketc Cecoc Krist kitci witci 
tacikemikoekw. 

Nin Pwar 

Hébreux 

Hébreux 1 

Kice Manito kit aimihikono 

1Weckatc Kice Manito mitcetwaw aimihekopan kitaniskotape kimocominowa, 
kaskina wiec kaie, e ki pe iciticohwatc mitcet ka ki pe nikan tipatcimoritci, e ki 
miratc ke ici witamawaritci kitaniskotape kimocominowa. 

2Aric anotc, aci e peconakok kitci ponaskiwok, Kice Manito kit aimihikono, e ki pe 
iciticahamatokw Okosa kitci aimihitokw. Enko anihi ka ki witcihikotc ka kiceritak 
kaskina e takonik acitc e taritci e irikokoskamikarik, kirika wir ka ki orapamatc 
kaskina kitci tiperitamiritci. 

3Cecoc wapatahiwew e apitc kicteritakosiritci Otawiwa Kice Manito. Kaskina e 
iteritakosiritci Otawiwa, ekoni kaie wir mia e iteritakositc. Tiperitam kaskina e 
ici takonik e irikokoskamikarik kaie tiperimew kaskina ka pimatisiritci, otitewin 
e totak e mackawisimakanik. Ka ickwa pakiteritak opimatisiwin kitci ki otci 
kasihikaterik kaskina iriniwa opactatowiniw, ki nta witapimew Otawiwa ka 
mawotci kicteritakosiritci wakwek, onihiwinik e ici apitc. 

Cecoc kirawe kicteritakosiw patok kaskina aceriwok 

4Kirawe tca ki iti kicteritakosiriw Kice Manito Okosa patok kaskina aceriwa. 
Peikon kaie ki mirakaniwiw icinikasowiniw kirawe e kicteritakonik patok 
aceriwok oticinikasowiniwawa. 

5Nama meka wiskat ki otci itew Kice Manito otacerima: “Kir ni Nikosis. Aci anotc 
nin Kotawi.” Psaumes 2.7 Nama kaie ohweriw ki otci itew aceriwa otci: “Nin 
Otawiwa, wir kaie tipirawe Nikosis.” 2 Samuel 17.14; 1 Chroniques 17.13 

6Aric apitc ka iteritak Kice Manito kitci pe iciticohwatc ota askik Okosa nictam ka 
nitawikiritci, ki itew: “Acteriw kaskina Kice Manito otacerima kitci 
nipiskoctawatcik e kicterimatcik.” Deutéronome 32.43 

7Enkweriw ka aitetc Kice Manito, aceriwa e ki arimomatc: “Kice Manito 
iciticahwew otacerima, mitowi e mirowerik kitci icinakosiritci. Iciticahwew kitci 
atoskectakotc, mitowi ickote kitci icinakosiritci.” Psaumes 104.4 

8Aric Okosa ka arimomatc, enkweriw ka itetc: “Kir, Kikice Manitowin. Kakike ki 
ka okimawin. Icikowisk ki tiperimawok kitirinimak kokimawinik. 

9Ki sakitatai icikowisk ka icinakok. Ki cikeriten ka maratak. Ekoni wetci Kice 
Manito, Kikice Manitom, ki orapamisk e ki sikinik okitc kictikwanik pimiteriw 
kitci ki otci mireritaman, kirawe e kicterimisk patok kiwitcewakanak.” Psaumes 

45.7-8(6-7) 

10Peikon Kice Manito itew Okosa: “Teperitcikein, nictam ka ki kiceritaman aski, 
kir tipirawe ka ki ocitain wakwek. 

11Kaskina anihe nikotin nama kata takon, aric kir kakike mocak ki ka pimatisin. 
Aski kirika wakwek nikotin kata ickwa apatan, mia peikon kete wikasi ka ickwa 
apatak. 

12Ki ka titipinen opimera kitci actain, mia mitowi kete kapotowan ka totcikatek, 
mitowi kaie e meckotaspisonaniwok. Aric kir mocak ekoni ke iteritakosiin, nama 
wiskat kata ickwaparin kipimatisiwin.” Psaumes 102.26-28(25-27) 

13Kice Manito nama wiskat ohweriw ki otci itew peikw otacerima: “Pe nta api 
ninihiwinik, nac kitci tepahakik ka cikerimiskik, kir tekaci kitci 
tiperimatcik.” Psaumes 110.1 

14Ekoni tca e irapatisitcik aceriwok: enko aniki manitowok ka atoskectawatcik 
Kice Manitowa, ka iciticohwatc ota askik kitci nta witcihatc kaskina ke 
mirakaniwitcik kitci akwacimakaniwitcik. 

 Hébreux 2 

Mackawisimakaniw e ki akwacimitokw Teperitciketc 

1Ekoni wetci actek wawatc kirawe awocamec kitci miro natotamokw tapwewin 
ka ki ici petamokw, aka kekocic kitci oniwirikoikw. 

2Aniheriw tipatcimowiniw weckatc aceriwok ka ki petatcik iriniwa otci ki 
tapwemakan kaie tatwaw iriniwok aka ka ki otci pameritakik kaie aka ka ki otci 
natotakik, ki nta kackitamatisowok kitci anweritakositcik. 

3Kirano tca anotc, nama ki kackitanano kitci ocimohitisoikw ka ki ici 
kackitamatisoikw ke ici anweritakosiikw, kecpin aka pameritamokwe ka wi 
mirikoikw kitci ici akwacimikoikw. Wir meka Teperitciketc Cecoc tipirawe 
wirctam ki tipatcimo ohweriw tipatcimowiniw, minawatc kaie aniki ka ki 
petawatcik kaie wirawaw ki witamok e ici kicteritakosiritci. 

4Kaie wir tipirawe Kice Manito ki ki wapatahikono tapwe e icinakonik, e 
mamiskasinakonik kaie e ki matawi aitotak acitc e ki mamiratc otirinima Miro 
Manitowa ocaweritcikewiniw kotc e ici nataweritak kitci totak. 

Cecoc ki nipo kaskina awiriw otci 

5Namaieriw aceriwa Kice Manito ka ki miratc kitci tiperitamiritci neta ocki askik 
ke takonik nikanik, anotc ka arimotaman. 

6Aric itasinatew wiec Kice Manito Omasinahikanik: “Kice Manito, ki 
mamiskateritakosin e apitc mamitonerimatcik iriniwok! E apitc kicterimatcik e 
iriniwitcik, ki miro nakatawerimawok. 

7Kaie memacic ki ki mirawok iriniwok tapickotc kekatc aceriwok kitci 
asiteritakositcik. Ki ki mirawok icperitakosiwiniw kirika kicteritamowiniw. 

8Ki ki mirawok kaskina kekociciriw kitci tiperitakik.” Psaumes 8.5-7(4-6) E 
itasinatek neta Kice Manito e ki miratc iriniwa kitci tiperitamiritci kaskina 
kekociciriw, wi itemakan, tekaci nama takoniw kekociciriw aka ke tiperitamiritci. 
Anotc aric mekwata nama moci ki wapatenano e ki isparinik, aka moci kaskina e 
tiperitak iriniw. 

9Aric ki ketcinaweritenano ohwe ka ki pe iciwepak: Cecoc ki mirakaniwiw kitci 
pe iriniwitc, memacic aka kitci asitci kicteritakositc kirika aceriwok, kitci ki 
nipotc kaskina iriniwa otci, e ki ici cawerimikotc Kice Manitowa e miroteheritci. 
Anotc aci ki wapatenano e ki mirakaniwitc icperitakosiwiniw kirika 
kicteritamowiniw, osam e ki nekatcitatc kirika e ki nipotc. 

10Tapwe wir Kice Manito ka kiceritak kaskina kekociciriw kirika kaskina takoniw 
kitci ki otci kicterimakaniwitc. Ekoni wetci ki miratc Cecoca tekaci kitci 
mirwasiritci osam e ki nekatcitaritci, mitcet tca nta e taciritci onitcanica kaie 
wirawaw kitci ki icperimakaniwitcik kirika wir. Wir meka Cecoc ka 
nikanickowatc kitci akwacimakaniwiritci. 

11Cecoc, anahwe ka ki totak kaskina iriniwok kitci kasihamawakaniwitcik 
opactatowiniwaw kitci ki tca pekitehetcik, acitc peikon kaie wirawaw kaskina ka 
ki mirakaniwitcik kitci mirwinakositcik otehiwak, kaskina tapickotc otawiwok 
Kice Manitowa. Ekoni wetci aka waneritak Cecoc kitci icinikatatc anihi iriniwa 
“niwitcicanak.” 

12Tapwe ki itew Cecoc: “Kice Manito, e aimihakik niwitcicanak, ki wi arimomitin. 
Ki ka mirwatcimitin mawotcihitoake.” Psaumes 22.23(22) 

13Kaie itew: “Ni ka asperimototawaw Kice Manito.” Ésaïe 8.17 Kaie kiapatc itew: 
“Kanawapamicikw, kirika enko aniki awacak Kice Manito ka ki cawerimitc.” Ésaïe 

8.18 

14Ohki awacak e arimomakaniwitcik ota, iriniwiwok e owiawitcik kaie e 
omikotcik. Cecoc wir tipirawe ki iriniwihitiso mitowi wirawaw, tapickotc kitci ki 
iriniwitcik. Ekoni tca wetci, ki nipotc, ki otci cakotcihew Matci Manitowa, anihi ka 
kackitaritci kitci nipaharitci iriniwa. 

15Kirika kaskina ki wikotcihew iriniwa mocak ka ki koctamiritci nipowiniw irikik 
ka pimatisiritci. Tarasak tiperitakosiwakopan neta e koctakwapan. 

16Tapwe, namaiew aceriwa ka pe nta witcihatc. Abraham aric otaniskotape osima 
ka pe nta witcihatc. 

17Ekoni wetci acterik kitci icihitisotc irinik kitci icinakositc, “niwitcicanak” e 
iterimatc owitc iriniwa, kaie kitci ki iteritakositc okitci makatewokoremiwawa, e 
mirotehetc acitc mocak ke ki asperimototawakaniwitc kitci atoskectawatc Kice 

Manitowa wirawaw otci. Ekoni ka totak kitci ki kasihamawakaniwitcik iriniwok 
opactatowiniwaw. 

18Minawatc ekoni wetci kackitatc kitci pe nta witcihatc anahweriw ka 
kokwetcihakaniwiritci kitci matci totamiritci, osam wir tipirawe e ki 
kokwetcihakaniwitc kirika e ki nekatcihakaniwitc. 

 Hébreux 3 

Cecoc kirawe kicteritakosiw patok Moïse 

1Ekoni wetci iteian, niwitcicanak, kirawaw ka tiperimitakw Kice Manito kaie ka 
ki wicamitakw “otirinima” kitci iterimitakw: mamitonerimakw Cecoc, anahwe ka 
ki pe iciticohikotc Kice Manitowa kirika ka ki mirikotc “kitci makatewokorew” 
kitci iteritakositc asperimowinik itekera. Enko anahwe ka tipatcimakitc e 
asperimototawakitc. 

2Mocak ki miro atoskectawew Kice Manitowa Cecoc, anihi ka ki orapamikotc kitci 
itotisketc, mitowi Moïse mocak ka ki totak ka ki ici mirakaniwitc kitci itotisketc, 
kitci atoskectawatc Kice Manito otirinima. 

3Kirawe tca iteritakosiw Cecoc kitci kicterimakaniwitc patok Moïse. Itwaniwon 
meka: “Anahwe ka maniketc kirawe kicteritakosiw patok omanikan.” 

4Tato meka mikiwam ka ocitakaniwok, taw awik ka ocitatc. Wir aric tipirawe 
Kice Manito ki ocitaw kaskina kekociciriw. 

5Weckatc anahwe Moïse mocak miro atoskectawekopan Kice Manitowa, e 
witcihakopanen Kice Manito otirinima, mia peikon mikiwam e ki ocitakaniwok e 
iteritakositcik, Kice Manito wir tipirawe e ki ocitatc. Moïse tca, mia peikon e ki 
atoskectaketc neta mikiwamik, e ki mirakaniwitc kitci arimotak Kice Manitowa 
ka wi iteritci. 

6Kirawe aric wir Krist kicteritakosiw patok Moïse. Enko na Kice Manito Okosa, ka 
miro mitatc aniheriw omikiwam, ota ka arimotcikaterik, kaskina e totak ka ici 
mirakaniwitc kitci itotisketc. Kirano tca, tarasak omikiwam e iteritakosiikw, 
kecpin mocak sokerimoikwe kaie asperimoikwe, kotc e ici tipatatamokw. 

Kice Manito nikotin kata mirew kaskina otirinima kitci arwepiritci 

7Mamitoneritamokw tca ohwe ka itasinatek, Miro Manito ka ititokw: “Kecpin e 
petawekw Kice Manito anotc e aimihitakw, 

8aka anweritamokw kitci nisitotamekw, mitowi kitaniskotape kimocomiwawok 
ka totamwakopanen, aka ka ki otci natotakik mekwata e pimatisiwakopanen neta 
askik ka ici cipewatawokarik. 

9Kice Manito itew: Kitaniskotape kimocomiwawok nama ki otci ponitawok e 
nosanehakik pactatowiniw, e wi nta kiskerimiwaspan irikik ke asitci 

ciciperitamwak epwamoci anwerimakik, misawatc e ki wapatakik kaskina ka 
totamwak nemitana tato pipona irikik otananik. 

10Ekoni wetci ki kiciwasictowakik, e iteian: ‘Nama ponitawok e onicikik 
otehiwak. Nama ki otci nisitotamok e ici pehikwapan kitci totakik.’ 

11Mekwata tca ka kiciwasian, ni ki nespi tapwan, e iteian: ‘Nama wiskat kata 
pitakewok neta tacikewinik ka ki ocitowakik ke ki ici arwepitcik.’” Psaumes 95.7-11 

12Niwitcicanak, aiekwamisikw kaskina neta e taciekw, aka kitci matciteheiekw, 
aka kitci anweritamekw, kaie aka kitci atimikapowictawekw Kice Manito ka 
pimatisitc. 

13Tato kickwa tca wawitcihitokw kitci sokiteheiekw, kotc e ici nisitotakok anihe e 
itwaniwok “anotc,” aka tca otci peikw neta e taciekw kitci anweritak kitci 
nisitotak, kaie aka kitci pakiterimitisotc kitci wecimikotc pactatowiniw. 

14Tapwe wirata, ki witcewanano Krist, kecpin kaketin kanaweritamokwe 
kitasperimowinano, nac kitci ickwa pimatisiikw, anihe asperimowin ka ki ici 
tatamokw ka ki otci kitciparik e tapwetowokw. 

15Enko ohwe e itasinatek Kice Manito Omasinahikanik: “Kecpin e petawekw Kice 
Manito anotc e aimihitakw, aka anweritamokw kitci nisitotamekw, mitowi 
kitaniskotape kimocomiwawok ka totamwakopanen, aka ka ki otci 
natotakik.” Psaumes 95.7-8 

16Awin aniki ka ki petawatcik Kice Manitowa e aimihikotcik, kaie aka ka ki otci 
natotawatcik ka itikotcik? Enko aniki kaskina weckatc Moïse ka ki ocimohatc 
neta Égypte askik. 

17Awiriw ka ki kiciwasictowatc Kice Manito nemitana tato pipona irikik? Enko 
anihi kaskina peikon iriniwa ka ki pactatiritci kaie arotcikotc ka ki nipotcik neta 
askik ka ici cipewatawokarik. 

18Awiriw ka aimihaspan Kice Manito, ka nespi tapwetc e itetc: “Nama wiskat kata 
pitakewok neta tacikewinik ka ki ocitowakik ke ki ici arwepitcik”? Enkweriw 
peikon ka arimomatc, anahweriw iriniwa aka ka ki otci natotakotc. 

19Ki kiskeritenano tca aka e ki otci iteritakositcik kitci pitaketcik neta tacikewinik 
Kice Manitowa ka ki ocitakotcik ke ki ici arwepiwaspan, osam aka e ki otci 
tapwerimatcik Teperitcikeritci. 

 Hébreux 4 

1Kice Manito ki nespi tapwew weckatc iriniwa otci, e ki itatc kitci pitakahatc ka ki 
ocitatc ke ki ici arwepiritci. Kaie kirano kaskina e taciikw nespi tapwew kirano 
otci. Ki ka tca aiekwamisinano kaskina e taciikw kitci iteritakosiikw kitci ki 
pitakeikw neta ke ki ici arwepiikw. 

2Ki ki tipatcimoctakowinano Kice Manito Otitewin, mia peikon weckatc ka ki ici 
tipatcimoctawakaniwitcik aniki iriniwok mekwata ka taciketcik neta askik ka ici 
cipewatawokarik. Aniheriw tipatcimowiniw nama wiec ki otci witcihikowok, 
osam aka e ki otci nahitakik kitci tapweritakik. 

3Kirano tca ka tapweritamokw ki ka pitakanano neta ke ki ici arwepinaniwok. Ki 
itepan meka Kice Manito e arimomakopanen anahweriw aka ka tapwetakotc, e 
itetc: “Mekwata ka kiciwasictowakik aniki, ni ki nespi tapwan, e iteian: Nama 
wiskat kata pitakewok neta tacikewinik ka ki ocitowakik ke ki ici 
arwepitcik.” Psaumes 95.11 Ki itew aniheriw, misawatc aci e ki ickwa kictaspan 
otamirowin apitc ka kiceritak askiriw. 

4Wiec meka masinateriw omasinahikanik, ohweriw e arimotcikaterik e ickwa 
nicowaso kickokarik ka kiceritak askiriw: “Kice Manito ki arwepiw ka ickwa 
nicowaso kickokarik ka ickwa kictatc kaskina otamirowin.” Genèse 2.2 

5Kaie itasinatew ohwe: “Nama wiskat kata pitakewok neta tacikewinik ka ki 
ocitowakik ke ki ici arwepitcik.” Psaumes 95.11 

6Aniki nictam e petakik Kice Manitowa Otitewiniw, nama ki otci pitakewok neta 
arwepiwinik. Nama meka ki otci natotamok. Aric meckota kotakihik kata ki 
pitakewok. 

7Aniheriw ka ickwa itetc Kice Manito kiapatc ki orapatam peikw e kicikarik ka 
icinikaterik “anotc.” Minawatc ki mirew Okimaw Tapita kitci 
aiarimotamiritci kitci masinahamiritci wir e ici nataweritak, e itasinaterik aci ka 
ickwa iteian: “Kecpin e petawekw Kice Manito anotc e aimihitakw, aka 
anweritamokw kitci nisitotamekw.” Psaumes 95.7-8 

8Weckatc Josué ki iciwirekopan kitaniskotape kimocominana ocki askik, nama 
aric ki otci miskamok kitci arwepitcik. Ekoni wetci Kice Manito ki arimotak 
kotakeriw e kicikarik kitci otitikotcik. 

9Ki kiskeritenano tca Kice Manito otirinima nikotin kitci ki pe otitikoritci kitci 
arwepiritci, mia wir e ki arwepitc ka ickwa nicowaso kickokarik, ka ickwa 
kaskina kiceritak. 

10Kaskina awik meka ke pe otitikotc Kice Manitowa otarwepiwiniw kata 
arwepiw ickwa kictate otamirowin, mia peikon Kice Manito e ki arwepitc ka 
ickwa kictatc otamirowin. 

11Mantokasotan tca kitci pitakeikw neta ke ki ici arwepinaniwok, aka tca kitci 
pakiciniikw, kaie aka kitci itatisiikw mia aniki weckatc kitaniskotape 
kimocominowok aka e ki otci natotakik ka itikotcik. 

12Pimatisimakaniw meka Kice Manito Otitewin kaie mackawisimakaniw, tarasak 
kirawe e kinak kaie tca mokoman ka kinwapiskak e aitowi kinak. Kice Manito 
Otitewin tekaci icamakaniw iriniwa otehirik, mia mitowi mokoman e 
kotokocawaniwok, icamakaniw wawatc iriniwa otehirik kirika pitakamik 

otcitcakocik. Wapatahiwemakaniw kaskina e ici nataweritakik iriniwok otehiwak 
kaie e ici mitoneritakik. 

13Nama takoniw ke ki katowakaniwitc Kice Manito. Kaskina wapatam ka ki ici 
kiceritak kirika ki capo kiskerimikono atamik e aiteritamokw. Wir kaskina ki ka 
witamawano wetci ki ici itatisiikw. 

Cecoc, enko na ka kitci makatewokorewitc, wir e mawotci kicteritakositc 

14Kaketin kanaweritetan anihe kitasperimowinino ka pa tipatatamokw. Taw 
meka kitci makatewokorew ka mawotci kicteritakositc mocak ke witcihitokw, aci 
wakwek ka ki ocpickatc kitci witcewatc Kice Manitowa. Enko anahwe Cecoc, Kice 
Manito Okosa. 

15Nama nte iteritakosiw anahwe kikitci makatekoremino mia awik aka ka 
kackitatc kitci nisitotak tan e ici arimipariikw aka e mackawisiikw. Anahwe 
kikitci makatekoremino ki kokwetcihakaniwiw kitci pactatitc kaie wir mia 
kirano, wir aric nama ki otci pactatiw. 

16Nama tca actew kitci cakwerimoikw kitci pakoserimokw Kice Manito e 
aiamihaikw, anahwe ka mirotehetc, e sakihitokw kotc e icinakosiikw. Ki ka 
mirikono kasihamakewiniw kaie mirotehewiniw, kitci witcihitokw tatwaw ke 
nataweritamawokw kitci witcihitokw. 

 Hébreux 5 

1Tato kitci makatewokorew orapamiko Kice Manitowa ani e tacitcik iriniwok, 
kirika orapamakaniwiw kitci atoskectawatc Kice Manitowa wirawaw otci. 
Aiamihe pakitinikew e cawerimatc Kice Manitowa kirika e ickwaswatc awesisa 
wir otci, kitci ki kasihikaterik pactatowiniw. 

2Kice makatewokorew kackitaw wewerita kitci mihatc kaskina aka ka 
kiskeritamiritci kaie ka oniciniritci miro meskanariw e wi nosanetaritci, osam 
kaie wir nanikotino e pakicik. 

3Ekoni wetci acterik kitci aiamihe pakitiniketc e cawerimatc Kice Manitowa kaie 
wir tipirawe opactatowin kitci kasihikaterik, nama tepirak kaskina iriniwa 
opactatowiniw. 

4Nama awik wir tipirawe kata ki orapamitiso kitci kitci makatewokorewitc, patoc 
Kice Manitowa orapamikote, mitowi weckatc Aaron ka ki orapamakaniwitc kitci 
kitci makatewokorewitc. 

5Peikon kaie wir Krist nama wir tipirawe ki otci orapamitiso kitci kitci 
makatewokorewitc. Kice Manito ka ki orapamatc, e itatc: “Kir ni Nikosis. Aci 
anotc nin Kotawi.” Psaumes 2.7 

6Kaie ohweriw ki itew: “Kakike ki ka makatewokorewin, mitowi 
weckatc Melkisédec ka ki ici makatewokorewitc.” Psaumes 110.4 

7Mekwata ota askik e pimatisispan Cecoc, mitcetwaw ki aiamihaw kirika ki 
pakoserimew Kice Manitowa, anihi wircike ke ki wikotcihikotc, aka kitci 
pakiterimikotc kitci nipotc. E apitc arimeritakipan ki notakosiw kaie ki mato. Ki 
tca natotako osam mocak e ki natotawatc kaie e ki kicterimatc. 

8Misawatc e Otawitc Kice Manitowa, ki iti kiskeritam kaie wir kitci natotawatc, 
osam mekwata kaskina ka nekatcitatc. 

9Ka ickwa kiskeritakositc tekaci e mirwasitc, ki mirakaniwiw kakike kitci ki 
akwacimatc kaskina iriniwa ka natotakotc. 

10Ki mirikopan meka Kice Manitowa kitci kitci makatewokorewitc, mitowi 
weckatc Melkisédec ka ki makatewokorewitc. 

Aiekwamisikw aka kitci pakiteritamekw kitapwetamowiniwaw 

11Mitcet ke ki itwaniwok anahwe otci, ariman aric kaskina wewerita kitci ki 
arimotamatak, aka wipatc e nisitotamekw. 

12Aci ki ta kackitanawaw kirawaw tipirawe kitci kiskinohamawekok kotakihik 
iriniwok. Nama aric moci nte icinakon. Kiapatc actew kitci kiskinohamakoiekw 
nictam ka ki ici witamakoiekw Kice Manito otipatcimowin otci. Mia peikon 
awacic e iteritakosiekw, aka moci ka kackitatc e mitcik mitcimiriw, patoc kiapatc 
tcotcocanaporiw e minihakaniwitc. 

13Anahwe ka otci pimatisitc tepirak tcotcocanaporiw, kiapatc awaciwiw. Nama 
moci kiskeritam pitoc e icinakonik icikowisk kaie ka maratanik. 

14Aric mitcim mirwacin ka kiceatisitcik e mitcitcik. Aci weckatc otci pe 
pimatisiwok, kaskina aci nakatcitawok, e kiskeritakik kaie e nisitowinakik pitoc e 
icinakonik ka mirwacinik kaie ka maratanik. 

 Hébreux 6 

1Ekoni wetci actek kitci nta kiskeritamokw kiskinohamakewin kirawe ka arimak, 
ka kicteritakok e matcekiikw kitcitcakocinak itekera, aci e ki kackitamatisoikw 
nictam ka pe ici kiskinohamakoikw Krist otci, kirawe awocamec kitci nta 
kiskeritamokw. Nama tca tepirak ki ka arimotenawaw nictam ka ici 
kiskinohamakaniwok, aci ka miro kiskeritamokw: kitci atimikapowictamokw 
matci itatisiwin ke ki otci nipoikw, acitc kitci tapwerimokw Kice Manito. 

2Aci kaie ki ki pe kiskinohamakonano kitci sikahatasoikw, acitc kitci 
aiamihectamowakaniwitcik iriniwok e takinaikw, kirika ki kiskeritenano e 
otcitiparik kitci apitcipatcik ka nipotcik, kaie kitci pe nta tipaskoniketc Kice 
Manito, nespitc kitci takonik aniheriw ke ici tipaskonak. 

3Awocamec aric ki ta iti kiskeritenano asperimowinik itekera! Ekoni ke 
totamokw, kecpin Kice Manito ici nataweritake. 

4Iriniwok tca ka ponitatcik e tapwerimatcik Cecoca, nama awocamec ki 
witcihakaniwiwok kitci meckotatisitcik. Aci ki mirikowok Kice Manitowa 
owactenamakaniw, ki cawerimikowok wakwek ka otciparinik, kaie wirawaw 
Miro Manitowa ki pitciteheckakowok. 

5Aci ki nisitotamok Kice Manito Otitewiniw e apitc mirwacinik kaie e asitci 
mackawisimakanik Kice Manitowa Okimawiniw ke takociparinik. 

6Peikon ki koski pakiciniwok kitci ici pimatisitcik weckatc e ici 
pimatisiwakopanen epwamoci kiskerimatcik Cecoca. Aniheriw e itotisketcik, 
tarasak mia e koski tcictaskowatatcik tcipaiatikok Kice Manito Okosa, kaie 
tarasak kaskina wiec e aitatcik e marerimatcik kitci wanerimakaniwiritci. 

7Mia mitowi kitikan aski e isparik. Kecpin mocak e kimiwok, ka mirwacik aski 
kotcitawacokowin nipi. Miro nitawikin kitikan ka kictapatcitatc anahwe ka ki 
kitiketc. Kice Manito aiamitowatam aniheriw askiriw. 

8Kecpin aric tepirak minesikaci kaie mictikw ka kawositc e nitawikiki neta askik, 
nama wiec irapatan. Kata tca anweritam Kice Manito kirika kata ickwasam. 

9Anotc misawatc ani e iteiak e aimihitak, nimiro nikwimesinanak, mictahi kit 
asperimototatinan, otcitakotc ni kiskeritenan e nosanetaiekw miro meskanaw ka 
iticimok ke ici akwacimikoiekw. 

10Mocak icikowisk iteritakosiw Kice Manito. Nama kata onikew ka totamekw kaie 
ka ki ici wapatahiweiekw e asitci sakihekw, mictahi e ki witcihekok kotakihik 
iriniwok kaie wirawaw ka tapwerimatcik, kirika anotc kiapatc e witcihekok. 

11Ni nataweritenan tato nta e taciekw peikon kitci sokikapowiekw irikik ke 
pimatisiekw, kitci ki tca nikotin wapatamekw kaskina ka ici asperimoekw kitci 
isparik. 

12Nama ni nataweritenan kitci iti kitimikw. Nitowatc ki ta nosanetawanawaw e 
ici pimatisitcik mocak ka tapwerimatcik Kice Manitowa kaie ka ciciperitakik, ka 
otitikotcik Kice Manitowa ka ki ici nespi tapweritci kitci pakitinamiritci. 

Ka ki ici nespi tapwetc Kice Manito, otcitakotc ke itotisketc 

13Weckatc Kice Manito ki nespi tapwew Abrahama otci, e ki itatc nikotin kitci 
miratc kekociciriw e kicteritakonik. Wir tipirawe ki wiritiso, e nespi tapwetc 
otcitakotc kitci totak, aka kaie e ki otci wiratc kotakeriw awiriw kirawe kitci 
tapwetowakaniwitc. Nama meka taw awik kirawe e kicteritakositc. 

14Ki itew: “Ni nespi tapwan kitci micta cawerimitan, kaie ki ka miritin kitci 
mitcetitcik kitaniskotape kosimak.” Genèse 22.16-17 

15Ki ciciperitam Abraham e petatc, nac kitci mirikotc aniheriw Kice Manitowa ka 
ki ici nespi tapweritci. 

16Iriniwok tca, kecpin wirawaw e nespi tapwetcik, kekociciriw e wi totakik, 
apatcitawok ko icinikasowiniw e witakik, awiriw kirawe ka kicteritakosiritci e 
wiratcik. Ekoni e totakik tekaci kitci tapwetowakaniwitcik, e nataweritakik aka 
awocamec kitci arimotcikaterik. 

17Ekoni wetci kaie wir Kice Manito ki nespi tapwetc, wewerita e wi 
wapatahaspan iriniwa tapwe kitci pe otitikoritci aniheriw ka ki itespan kitci 
miratc, aka wiskat kitci meckotcitatc. 

18Nicino meka kekocic aka ke ki meckotcitakaniwok: Kice Manito e itetc kitci 
totak kekociciriw, kaie e nespi tapwetc kitci totak, wir tipirawe e wiritisotc. 
Nama wiskat kata ki kiraskiw Kice Manito. Ekoni wetci micta sokeritamokw, 
kirano ka kiskerimokw mocak kitci nanakatcihitokw, kaketin kitci 
matcikonamokw anihe asperimowin ka wi mirikoikw. 

19Enko ohwe asperimowin ka totakoikw kitcitcakocinak kitci sokeritamokw 
kirika kitci sokikapowiikw. Mitowi matcikwapisoniwapi ka micta sokak, 
misawatc e mitcahak sakihikanik. Enko anihe kaie ka pitakewakaniwok neta e ici 
apitc Kice Manito e kitcitwaweritakonik. Mia e icinakonik akwekahikaniw cota 
iriniwok okitci aiamihe omikiwamiwak ka takonik, tepirak kitci makatewokorew 
wircike kitci capotoweckak akwekahikaniw, kitci pitaketc neta ka ici mawotci 
kitcitwaweritakonik. 

20Ekota neta Cecoc ka ici pitaketc kirano otci, epwamoci pitakeikw kirano. Ki 
mirakaniwiw kakike kitci kitci makatewokorewitc, mitowi 
weckatc Melkisédec ka ki kitci makatewokorewispan. 

 Hébreux 7 

Melkisédec ka makatewokorewispan kaie ka okimawispan 

1Aci weckatc anahwe Melkisédec okimawikopan neta otenak Salem ka 
icinikaterik kirika ki makatewokorewikopan e atoskectawaspan Kice Manitowa 
ka mawotci icperitakosiritci. Ani apitc Abraham ki icakopan e natoparinaniwonik 
e ki tepihatc okimawa. Ka pe kiwetc Abraham, ki pe nta wapamiko, e pe nta 
nakickakotc anihi Melkisédeca, kirika e ki aiamitowatikotc. 

2Abraham ki mirew peikwaw e mitatcinik ka ki ici kackitaspan ka icatc e 
natoparinaniwonik. Anahwe Melkisédec, aniheriw oticinikasowin wi itemakaniw 
“okimaw icikowisk ka itatisitc.” Kaie neta e ici okimawispan, Salem otenariw ka 
icinikaterik, wi itemakaniw “pekaterimowin.” Matci tca ki 
icinikatakaniwiw Melkisédec “Okimaw ka tiperitak ka ici pekaterimonaniwonik.” 

3Nama kiskeritakoniw awin anihi otawiwa anahwe Melkisédec, aka e 
arimomakaniwiritci Kice Manito Omasinahikanik, kaie peikon okawiwa kirika 
otaniskotape omocoma. Nama kaie kiskeritakoniw apitc ka 
nitawikitc Melkisédec, nama kaie apitc ka nipotc. Mia tapickotc Kice Manito 
Okosa e icinakositc, kakike meka kata makatewokorewiw. 



615 

 

 
Canadian Bible Society, 2014. 

Kice Manito Ocki Omirwatcimowin 
 

 
 

 

4Mamitonerimakw Melkisédec e apitc kicteritakosispan, wawatc Abraham ka 
otaniskotape omocomiikw e ki miratc peikwaw e mitatcinik ka ki ici kackitaspan 
ka icatc e natoparinaniwonik! 

5Melkisédec nama wawatc ki otci otaniskotape omocomikopan anihi Lévi. Ekoni 
e itasinaterik Israël iriniwok otaiamihe irakonikewiniwaw kitci totcikaterik: 
aniki Lévik ka pe otapikecikik e makatewokorewitcik kitci 
nataweritamawatcik Israël iriniwa kitci mirikotcik peikwaw e mitatcinik kaskina 
e ici tatamiritci. Anahwe Lévi ka arimomak, Abrahamik wetapikecin, kaie 
wirawaw Israël iriniwok ekota wetapikecikik Abrahamik. 

6Melkisédec nama nte ki otci itapikecin Lévik, aric ki miriko Abrahama peikwaw 
e mitatcinik e ici tatamirispana, kirika ki aiamitowatew Abrahama, anihi ka ki 
mirikoritci onespi tapwewiniw Kice Manitowa. 

7Ki kiskeritenano awik ka aiamitowatatc awiriw kirawe wir e kicteritakositc kaie 
tca anihi ka aiamitowatakaniwiritci. 

8Aniki iriniwok makatewokorewok nte ka pe otapikecikik Lévik, ka 
mirakaniwitcik peikwaw e mitatcinik e ici tatamirispana iriniwa, iriniwiwok, 
matci nikotin ke nipotcik. Anahwe aric Melkisédec ka ki mirikotc peikwaw e 
mitatcinik e ici tatamirispana Abrahama, wir pimatisiweritakosiw, kotc Kice 
Manito Omasinahikanik e itemakanik. 

9Wawatc ki ka ki itwanano ohwe: apitc Abraham ka pakitinak Melkisédeca 
aniheriw peikwaw e mitatcinik e ici tatakipan, tarasak kaie wir Lévi ki pakitinam 
e ici tatakipan, 

10misawatc aka moci anahwe Lévi e ki otci nitawikikopanen apitc Melkisédec ka 
pe nta nakickowatc Abrahama. Ekota meka neta minawatc ka otci 
nitawikitc, Abrahamik ka pe otapikecik. 

11Masinatew cota aiamihe irakonikewinik kaskina cota makatewokorewok 
neta Lévi kitci pe otapikecikik. Wir Aaron wirctam ki makatewokorewiw, kirika 
ekota neta ka pe otapikecik Lévik. Aric kecpin aniki makatewokorewok ki 
kackitatcik kaskina kitci totakik Kice Manitowa e iterimikowaspan, nama 
aramatc kata ki otci pe icapan kotak ocki makatewokorew, aka wir e ki otci 
otapikecik Lévi, aric wir tipirawe Kice Manitowa ka orapamikotc kitci 
makatewokorewitc, mia tapickotc Melkisédec ka ki ici orapamakaniwitc weckatc. 

12Kecpin meka e meckotciparik makatewokorewin patoc kaie irakonikewin kata 
meckotciparin. 

13Anahwe ocki makatewokorew ka arimomakitc, enko anahwe Ka Tiperimitokw 
Cecoc. Nama ki otci otapikecin Lévik, pitoc irinik ki pe otapikecin. Nama kaie 
tariw otcirowemakana neta ka ki pe otapikecik ka ki makatewokorewiritci, e 
aiamihe pakitinikeritci Kice Manitowa otirinima otci mitcisowakanatikok. 

14Aci ki miro kiskeritenano Judak e ki pe otapikecik anahwe Cecoc. Weckatc 
mekwata Moïse ka arimotak ke icinakosiritci makatewokorewa, nama ki otci 
arimomew anihi Judak e ki pe otapikeciritci. 

Kotak makatewokorew, mia Melkisédec e iteritakositc 

15Enko ohwe wetci wawatc kirawe miro nisitotakok anihe ka arimotamak. Aci 
taw kotak makatewokorew e ki pe icatc, mia Melkisédec e iteritakositc. 

16Anahwe ocki makatewokorew nama ki otci mirakaniwiw kitci 
makatewokorewitc osam e itacterik iriniw irakonikewinik Lévik kitci otapikecik. 
Wir ki mirakaniwiw kitci makatewokorewitc osam e mackawisimakanik 
opimatisiwin aka wiskat ke ki ickwaparinik. 

17Ki itakaniwiw meka Kice Manito Omasinahikanik: “Kakike ki ka 
makatewokorewin, mitowi weckatc Melkisédec ka ki 
makatewokorewitc.” Psaumes 110.4 

18Ekota ni Kice Manito ka otci ickwanak weckatc aiamihe irakonikewiniw, aka e 
ki otci tipi mackawisimakanik kaie aka wiec e ki otci irapatanik. 

19Anihe irakonikewin, Moïse ka ki mirakaniwitc, nama ki otci tipi 
mackawisimakan kitci ki witcihikotcik iriniwok icikowisk kitci iterimikotcik 
Teperitcikeritci. Aci aric takon asperimowin ka ki mirikoikw, kirawe e 
mackawisimakak. Ekoni tca wetci kackitaikw anotc kitci natcikapowictawokw 
Kice Manito. 

20Enko ohwe kiapatc ka kicteritakok: kotc ka orapamatc Kice Manito kitci 
makatewokorewiritci Cecoca, ki nespi tapwew. Aric kotakihik iriniwok, Lévik ka 
pe otapikecikik e ki makatewokorewitcik, nama ki otci takoniw aniheriw towiriw 
nespi tapwewiniw. 

21Aric wir Cecoc ki mirakaniwiw kitci makatewokorewitc, apitc Kice Manitowa 
ka itikotc: “Nin Teperitciketc, ni nespi tapwan, ‘Kakike ki ka makatewokorewin.’ 
Nama ni ka kiwe otapinen ninespi tapwewin.” Psaumes 110.4 

22E ki tca nespi tapwetc Kice Manito, otcitakotc ki kiskeritenano mocak wir Cecoc 
kitci nanakatcitatc ke pe mirikoikw kaskina ka ici nespi tapwaniwonik ocki 
acotamakewinik, kirawe e mirwacinik anihe ocki acotamakewin. 

23Ekoni kaie wetci pitoc icinakositc Cecoc e makatewokorewitc kirika kotakihik 
makatewokorewok. Kotakihik makatewokorewok weckatc ki mitcetiwok, 
kaskina meka ki acteriw kitci tapickowakaniwitcik, osam tato nta e tacitcik e ki 
nipotcik, nama tca awocamec ki itotiskepanak otamirowiniwaw. 

24Aric Cecoc wir kakike kata pimatisiw kirika nama taw kotak awik ke ki 
tapickowatc e makatewokorewitc. 

25Ekoni wetci kackitatc otcitakotc kitci akwacimatc kaskina ka witcihatc kitci 
natcikapowictawaritci Kice Manitowa. Mocak meka pimatisiw, kaie tca e 
karotamowatc, e pakoserimatc Kice Manitowa kitci witciharitci. 

26Enko na Cecoc kikitci makatekoremino ka natawerimokw. Kitcitwawisiw. 
Tekaci nama takoniw ka maratanik otehik. Nama kaie wiskat ki otci pactatiw. 
Tekaci pitoc iteritakosiw kirika iriniwok mocak ka pactatitcik. Ki icperimiko Kice 
Manitowa, icpimik kitci witapimatc neta wakwek. 

27Nama tapickotc totam kirika kotakihik kitci makatewokorewok ka totamiritci. 
Nama acteriw tato kickwa kitci aiamihe pakitiniketc, wir tipirawe kitci ki 
kasihamawakaniwitc opactatowin, minawatc owitc iriniwa opactatowiniw otci. 
Aci meka ki ickwa aiamihe pakitinikew, opimatisiwin e ki pakitinak. Tepirak 
peikwaw ki totam, ekoni e tipiparinik. 

28Anihe meka weckatc aiamihe irakonikewin ki 
nosanetakaniwonikopan, Moïse otaiamihe irakonikewin, ka itarakaniwitcik kitci 
makatewokorewok. Aric tepirak ki iriniwiwok, nama tca ki otci sapiwok e 
pactatitcik. Minawatc, ka ickwa pakitinikatek anihe aiamihe irakonikewin, Kice 
Manito ki nespi tapwew e ki itaratc Okosa kitci kitci makatewokorewiritci, kakike 
kitci mirwasiritci. 

 Hébreux 8 

Cecoc, enko na kikitci makatekoremino 

1Enko ohwe ka mawotci kicteritakok mekwata ka taci witamatakok: ki tarano aci 
kitci makatewokorew e witcihitokw, nete wakwek e taciketc, e witapimatc Kice 
Manitowa ka mawotci mackawisiritci, onihiwinik e ici apitc. 

2Weckatc makatewokorewok otamirowakopan rakasimonikiwamik, iriniwok e ki 
orekahakwapan. Wir aric Cecoc atoskectawew Kice Manitowa otitawinik 
wakwek, neta ka ici mawotci kitcitwaweritakonik, wir Teperitciketc ka ki ocitatc, 
namaiew iriniw. 

3Tato kitci makatewokorew orapamakaniwiw kitci cawerimatc Kice Manitowa 
kirika kitci aiamihe pakitiniketc, kitci ki kasihamawakaniwitcik iriniwok 
opactatowiniwaw. Kirano tca kikitci makatekoremino Cecoc acteriw kaie wir 
kekociciriw kitci aiamihe pakitinak. 

4Kecpin ota askik tacikekopanen Cecoc, nama kata makatewokorewipan, osam 
meka aci e tatcik ota makatewokorewok ka aiamihe pakitiniketcik ko, kotc e 
itasinaterik cota irakonikewinik kitci totcikaterik. 

5Aniheriw ka itotisketcik cota makatewokorewok ota askik, wikotcitatakenak 
kitci keskinowapatakik aniheriw tapwe ka totcikaterik wakwek. Ekoni peikon 
weckatc ka ki isparitc kaie wir Moïse, apitc ka iteritak kitci orekahikiwametc kitci 

aiamihaniwonik. Kice Manito ki itew: “Aiekwamisi kaskina wewerita kitci ocitain, 
mia ka ki ici wapatahitan neta matinak kitci ocitain.” Exode 25.40 

6Aric anotc Cecoc ki mirakaniwiw otamirowiniw kitci totak kirawe e 
kicteritakonik kaie tca aniki cota makatewokorewok e totakik. Kirawe meka e 
kicteritakonik aniheriw ocki acotamakewiniw ka ki petatc ota askik, nictowitc e 
icikapowitc iriniwa kirika Kice Manitowa otci. Kirawe meka e sokeritakonik 
aniheriw ka ki ici nespi tapwaniwonik ka pakitinikaterik. 

7Kecpin anihe nictam acotamakewin ki miroparik kitci ki otci nahitatotcik 
iriniwok, nama arimatc kata ki otci actakaniwonopan ocki acotamakewin. 

8Nama aric ki otci mireritam Kice Manito e ki wapamatc e itatisiritci otirinima. 
Ekoni e itasinaterik omasinahikanik: “Itew Teperitciketc: ‘Aci kekatc kata pe 
otcitciparin kitci ocitaian ocki acotamakewin Israël iriniwok otci 
kaie Juda iriniwok. 

9Nama tapickotc kata icinakon kaie tca anihe weckatc acotamakewin ka ki ici 
nahitatowakipan kirika weckatc otaniskotape omocomiwawa otci, apitc ka 
witcihakik kitci ki orowitcik neta Égypte askik. Nama meka ki otci nosanetawok 
aniheriw ka ki ici nahitatowakipan ani apitc. Ekoni wetci ki 
atimikapowictawakik,’ itew Teperitciketc. 

10‘Ekoni tca ke icinakok ocki acotamakewin minawatc ke totaman Israël iriniwok 
otci,’ itew Teperitciketc. ‘Ni ka actawan nitirakonikewiniw omitoneritcikaniwak, 
ni ka masinahamwan pitc otehiwak. “Nikice Manitominan” ni ka iterimikok, 
kirika “nitirinimak” ni ka iterimawok. 

11Nama awocamec otci peikw nta e tacitcik kata acteriw kitci kiskinohamawatcik 
owitc iriniwawa kekotc owitcicaniwawa, ke totamiritci kitci kiskerimitcik. Aci 
meka kaskina ni ka kiskerimikok, wawatc ka mawotci awaciwitcik, nac ka 
kiceatisitcik. 

12Ni ka kasihamawawok ka ki ici matci totakik. Nama kaie awocamec ni ka 
mikawiwan opactatowiniwaw.’” Jérémie 31.31-34 

13Ka ici arimotak tca aniheriw ocki acotamakewiniw Kice Manito, aci kete 
iteritakoniw aniheriw nictam acotamakewiniw. Kecpin tca kete e iteritakok 
kekocic, kaie aka awocamec e mirwapatak, aci peconakon kitci ickwaparik. 

 Hébreux 9 

E ici kicterimakaniwitc Kice Manito ota askik kirika wakwek 

1Kice Manito ka ocitatc aniheriw nictam acotamakewiniw kirika iriniwa, ki actaw 
irakonikewiniw kitci kiskeritcikaterik ke totcikaterik kitci ki kicterimakaniwitc. 
Ki itew kaie kitci takonik kitci aiamihe mikiwamiriw ota askik. 

2Ki tca orekahamok aiamihe rakasimonikiwamiriw iriniwok, pitakamik e ki 
ocitatcik nicw aricapiriw. Nictam anihe aricap ka icinikatek “tacikewin ka 
kitcitwaweritakok,” takonokopan neta wactenamakan e tcimatek kaie 
mitcisowakanatikw, pakwecikan e ki arakaniwitc e cawerimakaniwitc 
Teperitciketc. 

3Minawatc otananik anihe tec akwekahikanik, enko anihe aricap ka icinikatek 
“tacikewin ka mawotci kitcitwaweritakok.” 

4Actekopan neta mitcisowakanatikw osawo coria e ki totcikatek e ocitakaniwok, 
ka ici iskahikatek sakatakan e cawerimakaniwitc Kice Manito, kaie e actekopanen 
pwete ka kitcitwaweritakok, tekaci e ki akonitik osawo coria. Anihe pwete 
wapatahiwemakanopan acotamakewin e takok kirika Kice Manito. Neta pitc 
pwetek actekopan osawo coria orakan, e ki tca arakaniwitc neta pakwecikan, 
“manne” ka icinikatakaniwitc. Kaie nte pitc acterikopan Aaron osiskohon ka ki ici 
nitawikik nipic. Kaie nte pitc pwetek actekopan aniki asiniik e niciki, neta e 
itasinatekipan acotamakewin, aniheriw nictam Kice Manito ka ki itactatc. 

5Okitc anihe pwete tawakopan nicw irinikanak e osawo coriatcik, mia aceriwok e 
icinakositcik. Ekota neta Kice Manito ka kitci icperitakositc ka otci wapatahatc 
iriniwa kaskina e witci tacikematc. Aniki aceriw irinikanak ki cenamok 
otitikoniwaw okitc e ici cawerimakaniwitc Kice Manito, mikoriw e 
pakitinikaterik wir otci, kitci ki kasihamawakaniwitcik iriniwok 
opactatowiniwaw. Nama aric awocamec ni ka arimoten anihe kaskina. 

6Kaskina tca wewerita e ki itactakaniwok, tato kickwa makatewokorewok 
pitakewakopan neta aiamihe rakasimonikiwamik, neta mia aniheriw nictam 
aricapiriw, kitci nta totakik kaskina aniheriw ka acterikipan kitci totakik e 
atoskectawatcik Kice Manitowa. 

7Wircike kitci makatewokorew acterikopan aniheriw kotakeriw aricapiriw kitci 
pitaketc kirika tepirak peikwaw tato pipona pitakekopan. Mocak iciwitakopan 
awesisa omikoriw e nta cawerimatc Teperitcikeritci, wir tipirawe opactatowin 
kitci kasihamawakaniwitc, kaie kaskina iriniwa kaie wirawaw kitci 
kasihamawakaniwiritci opactatowiniwariw, ka ki ici matci totamiritci aka aric e 
ki otci kiskeritamiritci aniheriw ka totamiritci. 

8Ekoni ka ici wapatahiwetc Miro Manito ohweriw: irikik ke tcimaterikipan 
aniheriw nictam aiamihe rakasimonikiwamiriw, tekaci nama wiec ki 
totamwakopan iriniwok kitci ki pitaketcik neta aricapik ka icinikaterik 
“tacikewin ka mawotci kitcitwaweritakok.” 

9Ki wapatahikowinano kekocic ka kicteritakok, anotc mekwata ke ki 
witcihikoikw. Wi itwaniwon, kaskina ka ki aiamihe pakitinikaniwok kaie 
awesisak omikowaw ka ki cawerimakaniwitc Kice Manito, nama 
mirwapatanopan kitci ki mirwinakotakaniwonik otehik anahwe ka ki ici aiamihe 
pakitiniketc. 

10Wetci tca ki ici irakonikaniwok, kitci kiskeritakik cota iriniwok ke ki ici mitcikik 
kaie ke ki ici minikwetcik papitoc kaie ke aitotcikaterik e aiamihe 
kisisipasonaniwonik. Enko anihi irakonikewina tepirak ota askik ka mirwapataki, 
memacic tepirak, nac kitci otcitciparik Kice Manito kaskina kekociciriw kitci 
meckotcitatc, ocki kekociciriw kitci actatc. 

11Aci tca ki pe icaw Krist, wir kitci kitci makatewokorewitc, kitci ki tca miritokw 
miro kekociciriw aci anotc ka pe otitikoikw. Tarasak ki pitakew kotak aiamihe 
rakasimonikiwamik kirawe ka mawotci kicteritakonik, kirawe mia ka icinakonik. 
Namaiew iriniwok ka ki ocitatcik aniheriw aiamihe rakasimonikiwamiriw. Nama 
kaie ki otci kiceritcikateriw ota askik. 

12Apitc ka pitaketc Krist neta aricapik ka icinikaterik “tacikewin ka mawotci 
kitcitwaweritakok,” nama ki otci pakitinam awesisa omikoriw. Wir tipirawe 
omikw ki pakitinam. Peikwaw tepirak ki totam, ekoni e tipiparinik kitci ki kakike 
akwacimikoikw. 

13Weckatc makatewokorewok ki nipahewok atikocica acitc torowa, minawatc e 
asapekohatatcik iriniwa, mikoriw e totakik. Kirika ki nipahewok motcewatikwa e 
ickwaswatcik, minawatc e mawotcitatcik e piwaskisoritci, minawatc tca e 
actatcik irinik. Ekoni e itotiskewakopanan kitci ki otci mirwinakositcik 
owiawiwak aniki “ometciwok” ka iteritakositcik. 

14Awesisak omikowaw kaie e piwaskisotcik, ekoni ka irapatanokopanen. Aric 
Krist omikw kirawe mictahi mackawisimakaniw kiapatc! Wir nama wiskat ki otci 
matci totam, kirika ki pakiterimitiso, wir tipirawe opimatisiwin e ki miratc Kice 
Manitowa, e ki witcihikotc Miro Manitowa ka kakike pimatisiritci. Ekoni e ki 
tipiparinik, wir tipirawe opimatisiwin e ki pakiteritak kaie omikw e ki 
macikowinik. Omikw ka itotiskemakanik anotc wetci mirwinakotakaniwok 
kitehino, aka kitci takok kitehinak ka maratak kaie aka kitci totamokw kekocic 
aka ka apasinakok, kitci ki tca atoskectawokw Kice Manito ka pimatisitc! 

15Ekoni wetci Krist nictowitc icikapowitc iriniwa kirika Kice Manitowa otci, kitci 
ki takonik ocki acotamakewiniw, kaskina tca ka ki wicamikotcik Kice Manitowa 
kitci mirakaniwitcik aniheriw ka mirwacinik ka ki nespi tapwetc kitci miratc 
otirinima, nespitc ke ici tatamiritci. Anotc aci miropariniw kitci pe otitikotcik 
aniheriw, osam aci Cecoca e ki niporitci kitci ki pe nta kasihamawakaniwitcik 
kaskina ka ici matci totakik mekwata aniheriw nictam acotamakewiniw kiapatc e 
mackawisimakanikipan. 

16Nanikotin epwamoci nipotc awik, masinaham masinahikanickwemokok, e 
wiratc awiriw mia ke mirakaniwiritci e ici tatak ke ici nakatak ickwa nipote. 
Nama aric kata nosanetakaniwoniw aniheriw e itasinaterik epwamoci 
kiskeritatcikaterik wewerita aci tapwe e ki nipotc anahwe ka ki masinahak. 

17Irikik e pimatisitc nama wiec irapataniw omasinahikanickwemokoriw, patoc e 
ickwa nipotc ekoni e ici matinawaniwonik e tatak, kotc ka ki itasinahiketc. 

18Ekoni peikon e icinakok wawatc anihe nictam acotamakewin, nama ki otci 
matcetakaniwon, patoc awesis e ki nipahakaniwitc kaie e macikowitakaniwonik 
omikw. 

19Weckatc tca ka matcetakaniwok anihe nictam acotamakewin, Moïse ki 
tipatatam Israël iriniwa kaskina e itasinaterik aiamihe irakonikewiniw. Ki 
otapinam otikoniw e nipiciwonik, e ki actatc maritcenici opiwariw e ki 
atisikaterik e mikwekicinik. Ki kitanam awesisa omikorik, e ki kirikowinikaterik 
nipik. Enkweriw ka ki apatcitatc e ki asapekohatak aiamihe irakonike 
masinahikaniw kaie e ki asapekohatowatc kaskina iriniwa, 

20e itetc: “Enkweriw mikoriw Kice Manito ka apatcitatc kitci miratc ocki 
acotamakewiniriw, ka ki ititakw kitci kicteritamekw mocak.” Exode 24.8 

21Minawatc kaie Moïse ki asapekohatam aniheriw rakasimonikiwamiriw neta ka 
ici aiamihawakopanen, kaie kaskina e irapatanik neta pitakamik e 
kicterimakaniwiritci Kice Manitowa. 

22Ekoni meka e itasinatek cota aiamihe irakonikewinik, awesis miko e 
asapekohitcikewakaniwok, ekoni kaskina kekocic e ici mirwinakok cota 
aiamihewinik itekera. Kaie kitci ki kasihamakaniwok pactatowin, actew miko 
kitci asapekohitcikewakaniwok. 

Cecoc omikw wetci kasihamakoikw kipactatowinino 

23Actew tca kaskina anihe kitci ici asapekohikatek, kaskina ka takok 
rakasimonikiwamik ka ici aiamihaniwonik. Aric kaskina ka acteki pitakamik 
rakasimonikiwamik namaiew anihi orina ka kictapataki e pakoserimakaniwitc 
Kice Manito wakwek. E iteritakokipan ani e totcikatekipan, tarasak memantcic ki 
wapatahiwaniwon e kicterimakaniwitc Kice Manito. Kitci kackitaikw tapwe kitci 
kicterimokw Kice Manito, patoc kotak kekocic kirawe e kicteritakok kaie e 
mackawisimakak kitci pakitinikatek. Enkweriw Cecoc omikw ka mawotci 
mackawisimakanik. 

24Nama meka ki otci pitakew Cecoc rakasimonikiwamik ka ici aiamihaniwonik 
iriniwa ka ki ocitaritci, mia kecpin e ki keskinowapatcikaterik tapwe otitawin 
Kice Manito e iteritakonik. Ki pitakew tapwe wakwek. Ekote nete e ici taciketc 
anotc mekwata, Kice Manitowa e witci tacikematc, mocak e arimwetc kirano otci. 

25Kice makatewokorew ka atoskectawatc cota iriniwa pitakew peikwaw tato 
pipona neta aiamihe rakasimonikiwamik ka ici aiamihaniwonik, neta aricapik ka 
icinikaterik “tacikewin ka mawotci kitcitwaweritakok,” e iciwitatc awesisa 
omikoriw kitci pakitinak. Aric Krist nama mitcetwaw ki pitakew wakwek, tepirak 
peikwaw ki pakiterimitiso. 

26Kecpin meka mitcetwaw ki pakiterimitisospan, mitcetwaw kata ki nekatcitapan 
esko ki kiceritcikaterik askiriw. Aric tepirak peikwaw ki pe takociniw ota askik, 
wir tipirawe e pakiterimitisotc kitci nipotc, ekoni e ki tipiparinik, aci e 

peconakonik kitci ickwa askiwonik, kitci pe nta maninamowatc iriniwa 
opactatowiniwariw. 

27Kaskina awik acteriw tepirak peikwaw kitci nipotc, minawatc kitci 
tipaskonikotc Kice Manitowa. 

28Peikon kaie wir Krist, tepirak peikwaw ki otci pakiterimitiso, kitci pe nta 
kasihamawatc mitcet iriniwa opactatowiniwariw. Kata pe koski takociniw. Aric 
ani apitc pe icate, nama kata pe nta pakiterimitiso kitci ki otci kasihikaterik 
pactatowiniw. Kata pe nta akwacimew anahweriw iriniwa ka pehikotc. 

 Hébreux 10 

1 Moïse otirakonikewin nama wewerita wapatahiwaniwon mia ke icinakok 
nikanik ke takok e mirwacik, mia kekatc tepirak e masinactetik e iteritakok. 
Nama wiskat kata ki itotiskemakan mia kitci iteritakositcik iriniwok aspinikotc 
ka wikotcitatcik kitci natcikapowictawatcik Kice Manitowa e wi kicterimatcik, 
misawatc tato pipona e ici caweritciketcik aniheriw peikon aiamihe 
pakitinikaniw, aka wiskat kaie kitci ickwaparinik e totcikaterik. 

2Kecpin wawatc tepirak peikwaw tekaci ki kasihamawakaniwiwakopan 
opactatowiniwaw aniki iriniwok ka ici aiamihatcik, e ki actakaniwonik e ici 
aiamihe pakitiniketcik, nama awocamec kata anwerimitisopanak kirika kata 
ponitapanak e aiamihe pakitiniketcik. 

3Ekoni aric aniheriw opakitinikaniwaw witcihikowok tato pipona kitci 
mikaweritakik opactatowiniwaw. 

4Nama meka wiskat kata ki itotiskemakan awesis omikw kitci ki manikateki 
pactatowina. 

5Ekoni tca wetci ohweriw ki itatc Kice Manitowa Krist, apitc kekatc ka pe takocik 
ota askik: “Nama ki ki otci nataweriten kitci aiamihe pakitinikaniwok, nama kaie 
kitci cawerimikoin. Aric ki ki mirin kitci iriniwian. 

6Nama ki ki otci mireriten e ickwaswakaniwitcik awesisak e aiamihe 
pakitinikaniwok neta mitcisowakanatikok, nama kaie kekocic kitci pakitinikatek 
kitci ki kasihikatek kipactatowinino. 

7Ekoni wetci ki iteian: ‘Nin tipirawe ni pe ican, Nikice Manitom, kitci nta 
itotiskeian anihe ka ici natawerimiin kotc e itasinatek Kitaiamihe Masinahikanik 
kitci totaman.’” Psaumes 40.7-9(6-8) 

8Nictam ki itew Cecoc: “Nama ki ki otci nataweriten kitci aiamihe 
pakitinikaniwok, nama kitci cawerimikoin, nama kitci ickwaswakaniwitcik 
awesisak e aiamihe pakitinikaniwok neta mitcisowakanatikok, nama kaie kekocic 
kitci pakitinikatek kitci ki kasihikatek pactatowin. Nama ki ki otci mireriten.” 
Ekoni ka itetc, misawatc e ki itasinatek aiamihe masinahikanik kitci totcikatek. 

9Minawatc ki itew: “Nin tipirawe ni pe ican kitci nta itotiskeian anihe ka ici 
natawerimiin.” Ki totam tca Cecoc aka awocamec kitci totcikaterik aniheriw 
weckatc ka ki ici aiamihe pakitinikaniwonik, nitowatc aci aniheriw tec kitci 
nosanetakaniwonik. 

10Ki itotiskew tca Cecoc Krist e ici nataweritamiritci Kice Manitowa. Ki 
pakiterimitiso, “pekitehewok” kitci ki iteritakosiikw. Tarasak ki aiamihe 
pakitinam owiaw, kirano otci. Ki tipiparin peikwaw e ki totak, kaskina e taciikw 
kitci pekiteheikw. 

11Tato kickwa, nikanik icikapowiw tato cota makatewokorew e aiamihatc. 
Mitcetwaw cawerimew Kice Manitowa aniheriw peikon aiamihe pakitinikaniw. 
Nama aric wiskat kata ki tipi mackawisimakaniw kitci maninamakoikw 
kipactatowinino. 

12Aric wir Cecoc tepirak peikwaw ki pakiterimitiso, kaskina pactatowiniw kitci ki 
kasihikaterik, aka wiskat kitci ickwaparinik okasihamakewin. Minawatc ki 
witapimew Kice Manitowa onihiwinik. 

13Ekota neta aci e ici pehotc kaskina kitci cakotcihakaniwiritci anahweriw ka wi 
cakotcihikotc. 

14Peikwaw meka e ki aiamihe pakitinak, ki totam mia kitci ki iteritakosiritci 
kaskina ka kasihamawatc opactatowiniwariw, tekaci kitci mirwinakosiritci 
otehiwarik. 

15Miro Manito kaie wir ki witamakono wewerita tapwe ka ki totak Cecoc e 
tipiparinik. Masinateriw nictam ka ki itetc Miro Manito: 

16“Enko ohwe ke itactek acotamakewin minawatc ke totaman wirawaw otci, itew 
Teperitciketc: Ni ka actawan nitirakonikewiniw pitc otehiwak, kaie ni ka 
masinahamwan omitoneritcikaniwak.” Jérémie 31.33 

17Minawatc itew: “Nama awocamec ni ka mikaweritamwan opactatowiniwaw 
kaie ka ki ici matci totakik.” Jérémie 31.34 

18Kice Manito tca aci e kasihamawatc iriniwa opactatowiniw, nama soka acteriw 
kitci aiamihe pakitinikaterik awesis omikw kitci ki kasihikaterik 
opactatowiniwaw. 

Pecowapamatan Kice Manito 

19Ekoni wetci kiskeritamokw, niwitcicanak, kitci pakitinikoikw kitci pitakeikw 
neta “tacikewinik ka mawotci kitcitwaweritakok” ka icinikatek, osam Cecoc e ki 
pakitinak omikw kitci macikowinik. 

20Ki ki cenamakono meka ocki meskanariw ke otci pitakeikw, pimatisiwinik ka 
iticimok. E ki pakitinak wir tipirawe owiaw kitci pikotakaniwonik, tarasak ki 
totam kitci tackiparinik aniheriw micta akwekahikaniw. 

21Enko anahwe kikitci makatekoremino Cecoc, wir ka mihatc Kice Manito 
otirinima. 

22Pecowapamatan tca Kice Manito e irikokoteheikw e asperimototawokw, e 
ketcinaweritamokw. Aci meka tekaci ki mirwinakosinano kitehinak osam e ki 
maninak kaskina ka maratanik, aci kaie ki kisisipataw kiwiawinariw, nipiriw ka 
mirwakaminik e ki apatcitatc. 

23Kaketin kanaweritetan kitasperimowinino ka ici tipatatamokw. Mocak meka 
kata asperimototawakaniwiw Kice Manito kitci totak aniheriw ka ki nespi 
tapwetc kitci itotisketc. 

24Nanakatcihitotan kaskina tato nta e taciikw e witcihitoikw awocamec kitci 
sakihitoikw kirika eckam kitci miro totamokw. 

25Aka ponitatan e mawotcihitoikw, mitowi atita iriniwok aci e iti totakik. Aric 
sosokimitotan kitci sokiteheikw, aci e kiskeritamekw Teperitciketc okicikom e 
peconakonik. 

26Kecpin meka kiapatc wi pactatiikwe, aci e ickwa kiskeritamokw tapwewin, 
nama awocamec takon kekocic ke ki aiamihe pakitinikatek kitci kasihikatek 
kipactatowinino. 

27Kecpin tca anihe totamokwe tepirak ki ta koctatcinano e petaikw Kice Manito 
Otipaskonikewin kirika aniheriw micta ickoteriw ke apatcitatc kitci ickwaswatc 
iriniwa ka anwerimikotc. 

28Kecpin peikw iriniw aka natotake cota irakonikewin ka ki masinahak Moïse, 
kecpin tca nicw kekotc nicto kotakihi iriniwa e iteritci e ki wapikeritci e totak 
aniheriw ka itactahorakaniwitc, nama kata kitimakerimakaniwiw. Kata 
nipahakaniwiw. 

29Tan tca ke asitci anwerimakaniwitc awik ke anwerimatc Kice Manito Okosa, 
aka ka kicteritak omikoriw, kirika ka marerimatc Miro Manitowa ka miritokw 
mirotehewiniw? Anahwe iriniw ka totak kata nta kackitamatiso kirawe 
awocamec kitci icinakonik ke ici anwerimakaniwitc. Aniheriw meka Cecoc 
omikoriw, Kice Manito ki apatcitaw acotamakewiniw kitci ki ocitatc, kirika ekoni 
ka otci mirwinakohakaniwiritci otehik anahweriw iriniwa. 

30Ki kiskerimano meka anahwe ka ki itetc: “Nin tipirawe ni ka orakonawok aniki 
ka matci totakik, ni ka kicakonawok aniheriw otci ka ki ici matci 
totakik.” Deutéronome 32.35 Kaie minawatc ki itew: “Nin Teperitciketc ni ka 
tipaskonawok nitirinimak.” Deutéronome 32.36 

31Aiekwamisikw tca! Kata micta nekatcitawokw tato neta iriniwok ke 
kicakonikotc Kice Manitowa ka pimatisiritci. 

32Mikaweritamokw ka ki ispariekw nte otananik, ka ickwa otitikoiekw Kice 
Manito owactenamakan. Ani apitc mictahi ki ki nekatcitanawaw. Nama aric ki ki 
otci pakiterimonawaw mekwata ka arimihikoieikw. 

33Atita nta e taciekw ki marerimakaniwiwok kaie ki nekatcihakaniwiwok, 
mekwata e mitcetitcik iriniwok e kanawapikewaspan. Kotakihik nta ki 
nisawiwok kaie wirawaw kitci totawakaniwitcik. 

34Ki ki kitimakerimawok iriniwok ka kipohwakaniwitcik e nekatcitatcik osam e 
tapwerimatcik Cecoca. Kaie ka maskamakowiekw ka ici tatamekopan, misawatc 
ki ki mireritenawaw. Ki ki meka kiskeritenawaw kotak micikitawin e tatamekw, 
kirawe e kicteritakok kaie nespitc ke nokok. 

35Aka atweritcikekw! Kecpin tca aka ponitaiekwe e asperimototawekw Kice 
Manito, nikotin ki ka micta cawerimikowaw. 

36Actew kitci sokikapowiekw kitci ki totamekw e ici nataweritak kirika kitci ki pe 
otitikoiekw ka ki ici nespi tapwetc kitci miritakw. 

37Itasinatew meka Omasinahikanik: “Aci kekatc kata pe takociniw anahwe ke pe 
icatc. Peconakosiw. Nama kinowec kata itanaho. 

38Anahwe icikowisk ka iterimak osam e asperimototawitc, kata pimatisiw. 
Kecpin aric atimikapowictawite, nama ni ka mirerimaw.” Habacuc 2.3-4 

39Namaiew ni kirano ka atimikapowictawokw Kice Manito kirika ke nta 
oniciniikw. Kirano ki tapwerimano kirika kit akwacimikono. 

 Hébreux 11 

Asperimowin 

1Kotc awik e asperimototawatc Kice Manitowa, otcitakotc ketcinaweritam kitci 
pe otitikotc aniheriw ka petatc. Kiskeritam otcitakotc kitci icinakonik aniheriw 
aka anotc ka ici wapatak. 

2Weckatc kitaniskotape kimocominowok asperimototawewakopan Kice 
Manitowa. Ekoni wetci ki mirerimikotcik. 

3Kirano kit asperimototawano Kice Manito. Ekoni wetci nisitotamokw e ki 
kiceritak kaskina e ici takonik e irikokoskamikarik, tepirak e ki arimwetc, kitci ki 
tca ocitatc kaskina kekociciriw ka wapatamokw e ki apatcitatc aka ka nokonik. 

4Minawatc Abel ki asperimototawew Kice Manitowa. Ki tca cawerimew 
kekociciriw kirawe e mirwacinik patok aniheriw ka ki ici aiamihe pakitinamiritci 
octesa Caïn. E ki tca asperimototawatc Kice Manitowa anahwe Abel, icikowisk ki 
iterimiko Kice Manitowa, ka otapinamiritci ka ki ici cawerimatc. Aci weckatc ka 
nipotc Abel, aric mia kiapatc e aimihitokw kitci kekociciriw e witamatokw, osam 
e ki asperimototawatc Kice Manitowa. 

5Minawatc Hénok kaie wir ki asperimototawew Kice Manitowa. Ki matcewiriko 
tca wakwek, misawatc aka e ki otci nipotc. Nama kaie ki otci miskawakaniwiw 
ota askik, osam e ki otapinikotc Kice Manitowa. Itasinatew Kice Manito 
Omasinahikanik: “Epwamoci matcewirakaniwitc wakwek Hénok, ki 
mireritamihew Kice Manitowa.” Genèse 5.24 

6Nama aric wiskat kata ki mireritamihakaniwiw Kice Manito kecpin aka e 
asperimototawakaniwitc. Anahwe meka ka wi pecowapamatc kata tapwetam e 
taritci kirika e cawerimaritci kaskina ka nanto kiskerimikoritci. 

7Minawatc Noé kaie wir ki asperimototawew Kice Manitowa. Ki natotawew ka 
itikotc kitci aiekwamisictak ke iti isparinik. Nama moci ki otci wapatamokopan 
ke isparinik nanake, peikon ki natotawew ka itikotc. Ki ocitaw micta tcimaniw 
kitci ki wikotcihatc otcirowemakana. E ki tca asperimototawatc Kice Manitowa, 
ki miriko icikowisk kitci iterimikotc. Enkweriw kaie ka ki otci kiskeritakonik kitci 
anwerimakaniwitcik iriniwok aka ka asperimototawatcik. 

8Minawatc Abraham kaie wir ki asperimototawew Kice Manitowa. Ki natotawew 
ka ki itikotc kitci nakatak otaski, kotak askik kitci icatc ke mirikotc. Ki tca 
matcaw, aka e kiskeritakipan nte mia e icatc. 

9Kiapatc e ki asperimototawatc Kice Manitowa, neta ki nta tacikew kotak askik, 
kotc ka ki ici nespi tapweriritci kitci mirikotc, aci mia mantew e iteritakositc. 
Rakasimonikiwamik ki tacikew mitowi Isak kaie Cakop, ekoni kaie wirawaw 
peikon ka ki pe otitikotcik ka ki ici nespi tapweritci Kice Manitowa. 

10Petakopan meka Abraham nikotin kitci wapatak otenariw ka sokarik e ici 
teticterik, Kice Manitowa ka ki oreritamiritci ke icinakonik kirika ka ki tcimatatc. 

11Kiapatc e ki asperimotc Kice Manitowa, Abraham ki miriko kitci kackitatc kitci 
wapamatc awaca, misawatc orina e kicewatisispan, kaie wir okoma aka wiskat e 
ki otci miroparinik kitci wapamawosoritci. Ki ketcinawerimew Kice Manitowa 
kitci mirikotc ka ki ici nespi tapweritci kitci totamiritci. 

12Ekoni wetci anahwe peikw iriniw Abraham ki wapamew awaca, misawatc aci 
orina e ki kice iriniwitc, aci e petaspan kitci nipotc. Minawatc napitc wiskata ki 
mitcetiriw otaniskotape osima, mia peikon e apitc mitcetitcik atcikocak. Nama ki 
akimakaniwiriwa, mitowi kaie reko rarewak kitcikamik aka ke ki akitcikatek. 

13Kaskina aniki iriniwok ki asperimototawewok Kice Manitowa nac ka nipotcik. 
Nama ki otci mirikowok ka ki ici nespi tapweritci kitci mirikotcik, aric mia peikon 
warawik e ki osapitakik ka iteritakik kirika ki mireritamok aniheriw otci. Ki 
itewok: “Ni kiskeritenan mia mantewok e iteritakosiak ota askik, mitowi iriniwok 
aka ka otaskitcik e iteritakosiak.” 

14Iriniwok aniheriw ka itetcik, wewerita wapatahiwewok e nantowapatakik 
kotakeriw askiriw ke ki ici taciketcik. 

15Kecpin ki mamitoneritakik askiriw ka ki nakatakik, e mitatakik e ki pe 
matcatcik, kata ki mirakaniwipanak kitci koski kiwetcik. 

16Tapwe wirata nataweritamopanak askiriw kirawe e mirwacinik patok aniheriw 
ka ki nakatakwapan. Wi itwaniwon, nataweritamawakopan tacikewiniw 
wakwek. Ekoni wetci aka waneritak Kice Manito kitci icinikatikotc “Nikice 
Manitominan.” Aci meka ki wecitawew otenariw ke ici pimatisiritci. 

17Minawatc kiapatc ki wapatahiwew Abraham e asperimototawatc Kice 
Manitowa, apitc ka kotcihikotc. Ki itiko kitci aiamihe pakitiniketc, kitci tca nta 
nipahatc okosa Isak, tepirak e peikociritci okosa. Ki nisawiw Abraham kitci totak, 
misawatc ohweriw e ki nespi tapweritci Kice Manitowa, 

18e ki itikospan: “Enko anahwe kikosis Isak ke otapikecikik kitaniskotape 
kosimak, kotc ka ki ititan kitci icinakok.” Genèse 21.12 

19 Abraham tapweritamokopan kitci kackitaritci Kice Manitowa matci kitci 
apitcipaharitci Isak. Tapwe mia tarasak e ki kiwe mirakaniwitc okosa, mia kaie 
peikon e ki apitciparitci. 

20Minawatc Isak kaie wir asperimototawepan Kice Manitowa, ka aiamitowatatc e 
niciritci okosa Cakop kaie Ésaü, e ki pakoserimatc Kice Manitowa kitci 
cawerimaritci, kaskina kitci miroparinik wirawaw otci nikanik. 

21Minawatc Cakop kaie wir ki asperimototawew Kice Manitowa. Apitc ka 
powirotatc, ki aiamitowatew tato nta e taciritci osima, Sosepa okosiriw, aci aka 
kinowec kitci pimatisitc Cakop. Mirwatcimepan Kice Manitowa e 
aspitcitcecimokopanen osiskohon. 

22Minawatc Sosep kaie wir ki asperimototawew Kice Manitowa. Epwamoci ickwa 
pimatisitc ki arimotam apitc Israël iriniwa neta kitci nakatamiritci Égypte askik 
kirika ki witam ke totcikaterik oskan ickwa nipote. 

23Minawatc Moïse onikihikwa kaie wirawaw ki asperimototawewok Kice 
Manitowa. Nicto pisimwa irikik ki karewok Moïsa ka ickwa nitawikiritci. Ki 
wapamewok meka e micta mirosiritci anihi onitcaniciwawa, nama kaie ki otci 
koctamok kitci anwetowatcik kice okimawa e ki iteritci kaskina ockinikicicak 
kitci nipahakaniwitcik. 

24Minawatc Moïse ki matceatisiw. Ka kicapewitc ki asperimototawew Kice 
Manitowa. Nama ki otci naheritam kitci icinikatakaniwitc okimakwecic anihi 
okosa. 

25Kirawe mireritamokopan aka wewerita e mihakaniwitc, tapickotc Kice 
Manitowa otirinima kitci iteritakositc, patok memacic kitci mireritak e pactatitc. 

26Kirawe kicteritamokopan kitci nekatcihakaniwitc, mia wir tipirawe anihi 
iriniwa ke ici nekatcihakaniwiritci Kice Manito nikotin ke iciticohwaspan kitci 
akwacimiweritci, patok kitci pe otitikotc kaskina micikitawiniw Égypte askik e 

takonik. Mocak meka kanawapatamokopan nikanik ke ici mirikospan Kice 
Manitowa. 

27Kiapatc e asperimototawaspan Kice Manitowa Moïse, ki 
nakatam Égypte askiriw aka e ki otci koctakipan kitci 
kiciwahatc Égypte okimawa. Sokikapowipan, mia peikon e wapamaspan Kice 
Manitowa aka ka nokosiritci e iteritakipan. 

28Kiapatc e asperimospan, ki itactaw peikwo kickwa e kitci kicikarik, Pâque ka 
icinikaterik. Ki itew Israël iriniwa kitci asapekohakik kaskina mikiwamiriw 
ickwatemiriw, mikoriw kitci totakik, aceriwa ka petaritci nipowiniw aka kitci 
nipaharitci okosiwawa nictam ka ki nitawikiritci. 

29 Israël iriniwok kaie wirawaw ki asperimototawewok Kice Manitowa, apitc ka 
acockakik kitcikamiriw Ka Mikwakamik ka icinikaterik, mia tekaci e pacterik e ki 
icinakonik. Aric Égypte iriniwok apitc ka kokwetcitatcik kaie wirawaw peikon 
kitci acockakik, kaskina ki kwapawewok. 

30Minawatc Israël iriniwok kiapatc ki wapatahiwewok e asperimotcik. Ka ickwa 
pimotetcik nicowaso kickwa irikik e tetipackakik aniheriw otenariw ka 
icinikaterik Jéricho, kaskina aniheriw ka wikwe tetipatinik otenak ki pakitiniw. 

31Minawatc peikw iskwew orina ka nosanetaspan matci pimatisiwiniw, Rahab ka 
icinikatakaniwitc, kaie wir ki asperimototawew Kice Manitowa. Ki witcihew 
nicw Israël iriniwa kimotc ka ki pe takociniritci kitci nikan wawapatamiritci neta 
otenamik. Aniheriw otci, nama ki otci nipahakaniwiw anahwe iskwew, apitc ka 
nipahakaniwiritci iriniwa nta otenak aka ka ki otci natotawaritci Kice Manitowa. 

32Kekwanitake kiapatc ke ki aiteian awocamec kitci arimotaman anihe? Osam 
kinowec kata tacikamopan kaskina kitci ki arimomakik kotakihik weckatc 
iriniwok mitowi Gédéon, Barac, Samson, Jefté, Tapit, Samuer kaie aniki iriniwok 
ka ki pe nikan tipatcimotcik. 

33Kaskina asperimototawewakopan Kice Manitowa. Ekoni wetci ki cakotcihatcik 
iriniwa kotakihik askik ka pe natoparitcik. Icikowisk ki totawewok iriniwa kaie ki 
pe otitikowok aniheriw ka ki ici nespi tapweritci Kice Manitowa kitci mirikotcik. 
Ki kipotonenewok micapiciwa. 

34Ki actawehamok e micarik ickoteriw. Ki ocimohitisowok kekatc e ki 
nipahikotcik micta mokomaniw. Nama ki otci sapiwok, aric ki iti 
mackawisimakaniw e asperimototawatcik Kice Manitowa. Ki kackitawok ka 
icatcik e natoparinaniwonik kaie ki cakotcihewok mitcet cimakanica, pitoc askik 
e ki pe ototeritci. 

35Iskwewok kaie wirawaw ki asperimototawewok Kice Manitowa. Ekoni wetci ki 
koski wapamatcik e apitciparitci iriniwa ka ki sakihatcik e ki niporitci. Ki tawok 
kotakihik ka ki nekatcihakaniwitcik nac e nipotcik. Ki anweritamawakopan kitci 

wikotcihakaniwitcik, osam e kicteritakwakopanen kitci apitcipahakaniwitcik, 
kirawe tca kitci mirwacinik opimatisiwiniwaw ke takonik nikanik. 

36Kotakihik iriniwok ki marerimakaniwiwok kirika ki pasakactehwakaniwiwok. 
Minawatc kotakihik ki takopitakaniwiwok micta piwapiskwapiriw e ki 
totcikaterik kirika ki kipohwakaniwiwok. 

37Ki tawok e ki nipahakaniwitcik e pe mosinihakaniwitcik. Minawatc kotakihik ki 
tetawocwakaniwiwok, kekotc ki nipahakaniwiwok micta mokomaniw e ki 
apatanik. Kotakihik arotcikotc ki ici matcawok, tepirak maritcenici opiwariw 
kekotc atikocic opiwariw e apatcitatcik. Ki micta kitimakisiwok, ki 
nekatcihakaniwiwok kirika ki arimihakaniwiwok. 

38Arotcikotc tacikewakopan aniki iriniwok, atita neta askik ka ici 
cipewatawokarik kekotc okitc matinak, e papikonewapiskarik e taciketcik, 
wawatc atita e pokonetawokarik e taciketcik. Nama ki otci tipi kicteritakosiwok 
kotakihik iriniwok ota askik kitci witci tacikemikotcik anahweriw iriniwa. 

39Kaskina aniki iriniwok ki mirerimikowok Kice Manitowa osam e ki 
asperimototawatcik. Nama aric otci peikw nta e tacitcik ki otci pe otitiko 
aniheriw ka ki ici nespi tapweritci Kice Manitowa kitci mirikotcik. 

40Ki nikan oreritamokopan meka Kice Manito kitci miritokw kaskina e taciikw 
kekociciriw kirawe ka mirwacinik. Nama ki otci natawerimew anahweriw 
weckatc iriniwa tecikotc mia kitci iteritakosiritci, epwamoci kirano mia 
iteritakosiikw, kaskina tca tapickotc kitci mirikoikw. 

 Hébreux 12 

Kice Manito Kotawino 

1Kirano tca, mia peikon e waskakapowictatokok aniki weckatc iriniwok e pe 
mitcetitcik ka ki asperimototawatcik Kice Manitowa. Ki wapatahikonowok ke 
totamokw kaie kirano e pimoteikw acitc e nosanetaikw omeskanam. Wepinatan 
tca kaskina ka kipickakoikw, kaie wepinatan pactatowin ka wi oniwirikoikw. 
Tarasak mia mitowi e mipataniwok e kwetciskataniwok, kaketin ki ka 
mipatanano. Ki ka mantokasonano mocak kitci pimoteikw acitc e nosanetaikw 
aniheriw ka ki miritokw miro meskanariw. 

2Kanawapamatan mocak Cecoc. Wir meka ka ki miritokw nictam kitci 
asperimototawokw, kaie mocak ke witcihitokw e asperimoikw nac kitci 
ickwaparik kipimatisiwinino. Ki miwotaw e ki mirakaniwitc kitci nipotc 
tcipaiatikok. Nama ki otci waneritam aniheriw e ki otcinetc, misawatc ko e 
wanerimakaniwitc awik e ici nipahakaniwitc. Kiskeritamokopan meka Kice 
Manitowa e kanaweritamakotc nikanik kitci mireritak. Aci tca anotc apiw 
onihiwinik Kice Manitowa e ici apiritci okimaw tetapiwakanik. 

3Mamitonerimakw Cecoc ka ki ici miwotatc ka matci totakotc iriniwa, aka tca 
kaie kirawaw kitci atweritcikeiekw, kaie aka wipatc kitci pakiterimoekw. 

4Mekwata ki wikotcitanawaw kitci cakotcitaiekw pactatowin. Nama aric moci ki 
ki otci naskowanawaw nac kitci nipahikoiekw. 

5Aci ia ki onikanawaw Kice Manito ka ki itetc e sosokimitakw, kirawaw mia wir 
tipirawe onitcanica e iterimitakw, e ki itetc: “Ninitcanic, wewerita natota e ici 
kakeskimisk Teperitciketc, aka wipatc atweritcike e witamask e matci totaman. 

6Kakeskimew meka kaskina ka sakihatc kecpin aka mia e itatisiritci, 
pasakactehwew kaskina ka iterimatc onitcanica.” Proverbes 3.11-12 

7Sokikapowikw apitc e nakickamekw kitci arimipariekw, e kiskeritamekw tca 
enkweriw ka apatcitatc Kice Manito kitci kakeskimitakw e pakitinak ani kitci 
isparinik, mia wir tipirawe onitcanica e iterimitakw. Taw ia awacic aka ka 
kakeskimikotc otawiwa? 

8Kecpin tca aka kakeskimikoiekwe, mitowi kotc kaskina kotakihik e ici 
kakeskimakaniwitcik kiwitcicanak, nama tapwe onitcanica kit iteritakosinawaw, 
aric ki ka iteritakosinawaw mia awacic arotcikotc ka ki otinakaniwitc kaie aka e 
pamerimakaniwitc. 

9Kaskina e taciikw mekwata ka awaciwiikw, aka e ki otci natotawikok 
kotawinowok ota askik, ki ki kakeskimikonowok kirika ki ki kicterimanowok. 
Ekoni wetci actek kirawe anotc kitci ici pakiterimitisoikw kitci natotawokw 
Kotawino Kice Manito wakwek ka taciketc, kitci ki tca pe otitikoikw kakike 
pimatisiwin! 

10Kotawinowok ka tatcik ota askik ki pe kakeskimikonowok, tepirak memacic ka 
pe awaciwiikw, kotc e ki iteritakik tipickotc kitci totakik. Aric Kice Manito wir ki 
kakeskimikono tapwe kitci witcihitokw, tapickotc kitci kitcitwawisiikw kirika 
wir. 

11Mia apitc e kakeskimakaniwitc awik, kackeritam. Nama miskam kitci otci 
mireritak. Aric nanake wewerita mamitoneritake ka ki ici kakeskimakaniwitc, 
kata kiskeritam e ki witcihakaniwitc icikowisk kitci ici pimatisitc kirika kata 
pekateritam aniheriw otci. 

Ke mamitoneritcikatek kaie ke nanakasomikoiekw 

12Ekoni wetci iteian aka atweritcikekw! Sosokitehekw! 

13Pimotekw meskanak ka kwiskowicimok, aka kitci atweritciketcik aniki ka 
witcewitakok aka ka mackawisitcik otasperimowiniwak kitci ki kiketcik 
otehiwak. 

14Mantokasokw kitci miroparihitoiekw kirika kaskina kiwitc iriniwawok, kaie 
kitci ici pimatisiekw kotc e ici nataweritak Teperitciketc. Awik aka wewerita ka 
ici pimatisitc, nama kata ki wapamew Teperitcikeritci. 

15Aiekwamisikw aka otci peikw nta e taciekw kitci atimikapowictak Kice 
Manitowa omirotehewiniw. Mocak kaie ki ka aiekwamisinawaw aka awik nta e 
taciekw kitci totak mia matci mackoci ka wisakak ka nitawikik neta 
kitacikewiniwak. Mictahi meka ki ka akohikowaw kaie kirawaw mitcet nta e 
taciekw. 

16Nanakatisikw kaie aka otci peikw nta e taciekw kitci nosanetatc matci 
pimatisiwiniw, kaie aka kitci anwerimatc Kice Manitowa, mia weckatc Ésaü ka ki 
totak. Anahwe Ésaü ki atawew e ici acterikipan kitci ici caweritakositc, wirctam e 
ki nitawikitc. Ki atamew ocima, meckota peikwaw e ki mirikotc kekociciriw kitci 
mitcik. 

17Ki kiskeritenawaw minawa ka ki iti isparik e itatisokatakaniwitc Ésaü. Ki 
nataweritamawew otawiwa kitci aiamitowatikotc, e wi wapatahiwekopanen 
kiapatc e iteritakositc wirctam e ki nitawikitc. Nama aric ki otci mireritamiriw 
otawiwa kitci aiamitowatikotc. Anahwe Ésaü ki natowi totam kitci koski 
meckotaniketc aniheriw ka ki ici itotiskespan. Wawatc ki mato e wi wikosimatc 
otawiwa pitoc kitci iteritamiritci. Nama aric ki otci kackitaw kitci 
meckotciparinik. 

18Kirawaw apitc ka wi pecowapamekw Kice Manito, nama ki ki otci totenawaw 
mitowi weckatc Israël iriniwok e totamwakopanen. Wirawaw arimatc ki 
pecowapatamok kekociciriw ke ki takinikaterik, aniheriw matinariw Sinaï ka 
icinikaterik, kitci ki pecowapamatcik Kice Manitowa. Ani apitc micakopan ickote 
e piskirek, tekaci kiski tipiskakopan aka kekocic e nokokipan, kirika 
onimiskickowactakopan. 

19Ki petamok kweckoctatcikaniw e kitomakanik kaie awiriw e aimihikotcik. Apitc 
ka petakik aniki Israël iriniwok, ki sekisiwok, ki tca nataweritamok aka 
awocamec kitci aimihikotcik. 

20Nama meka kackitawakopan kitci natotakik ka ki itikotcik: “Kaskina awik ke 
takinak aniheriw matinariw, wawatc kecpin awesis takickake, kata 
nipahakaniwiw kitci pe mosinihakaniwitc.” Exode 19.12-13 

21E apitc ki koctasinakonik, Moïse ki itew: “Ni nikiparin e apitc sekisian!” 

22Aric kirawaw, pitoc isparin kitci pecowapamekw Kice Manito. Mia mitowi ki ki 
natcikapowictenawaw matina Sion ka icinikatek, neta e ici acterik otenam Kice 
Manito ka pimatisitc, Jérusalem e icinikaterik aniheriw otenariw nete icpimik 
wakwek ka ici takonik, e kice mitcetiritci aceriwa e mawotcihitoritci nete e 
mireritamiritci. 

23Aci kaie ki pecowapamimawok kaskina Kice Manito onitcanica e 
mawotcihitoritci e mirwatcitcikaterik, tato nta e taciritci e kicterimatc, mia 
“nictam ka ki nitawikitc” e iterimatc, kaskina oticinikasowiniwaw e masinaterik 
nete wakwek. Wir tipirawe Kice Manito ki pecowapamawaw, wir ka tipaskonatc 
kaskina iriniwa, kaie ki mawotcihitonawaw kirika aniki iriniwok icikowisk ka 
iteritakositcik, Kice Manitowa e ki mirikotcik tekaci kitci mirwinakositcik 
otehiwak. 

24Ki pecowapamaw Cecoc, anahwe nictowitc ka icikapowitc iriniwa kirika Kice 
Manitowa otci, ocki acotamakewiniw kitci ki takonik. Ki pecowapatamwanawaw 
Cecoc omikw ka ki macokowinik, kirawe e mirwacinik kekociciriw ka otci 
tipatcimonaniwonik patok aniheriw Abel omikw. 

25Aieskwamisikw tca! Aka anwetowakw anahwe ka aimihitakw. Aniki meka 
weckatc ka ki anwetowatcik anihi ka ki aimihikotcik ota askik, e witamakotcik 
kitci kweskatisitcik, nama otci kackitawok kitci ocimotcik kitci ki 
kicakonakaniwitcik. Ekoni wetci otcitakotc ketcinaweritamokw kaie kirano aka 
kitci kackihoikw kitci kicakonikoikw, kecpin atimikapowictawokwe anahwe 
wakwek ka otci pe aimihitokw. 

26Weckatc ka pe arimwetc irin ki ninikipariniw askiriw. Aric anotc aci ki nespi 
tapwew e ki itetc: “Kiapatc peikwaw ni ka toten kitci ninikiparik aski, nama aric 
tepirak aski, kaie ni ka toten kitci ninikiparik wakwek.” Aggée 2.6 

27Aniheriw e itetc “kiapatc peikwaw,” wi itew, kaskina kekociciriw ka ki ici 
kiceritak kiapatc kata totam kitci ninikiparinik, nac aka kitci takonik, kiapatc aric 
kitci takonik tepirak aniheriw aka ke ki ninikiparitakaniwonik. 

28Mikwetc itatan Kice Manito e ki miritokw okimawin aka wiskat kitci 
kackitakaniwonik kitci ninikiparitakaniwonik, e tca otci atoskectawokw kotc e ici 
naheritak, e kicterimokw kirika e icperimokw. 

29Mia meka mitowi tapickotc ickote e icinakositc, kaskina e ickwasak kekociciriw 
aka ka ici mireritamihikotc. 

 Hébreux 13 

Tan ke ki ici mireritamihakaniwitc Kice Manito 

1Aka ponitakw e sakihitoekw e taciekw, aci meka e owitcicanitoekw. 

2Aka onikekw wewerita kitci mihekok mantewok ka pe kiwotetcik 
kimikiwamiwak. Atita meka ki mihewok mantewa, nama aric ki otci 
nisitowinawewok aceriwa e pe kiwotimikotcik. 

3Mamitonerimakok kiwitc iriniwok ka kipohwakaniwitcik, mia peikon e witci 
tacikemekok kipohotowikamikok ke iteritamekw. Mamitonerimakok kaie ka 
nekatcihakaniwitcik, mia peikon kaie kirawaw e totakoiekw. 

4Kaskina awik kata kicteritam nipowiwiniw. Kaskina ka nipowitcik kata 
kicterimitowok, nama kata wipewok kotakihi awiriw. Kice Manito kata 
tipaskonew awiriw ka nosanetaritci matci pimatisiwiniw kaie peikon anahweriw 
ka pacikwatisiritci. 

5Aka orina sakitakw coria, e pakitinamekw kitci makonikoekw. Naheritamokw 
irikik e ici tatamekw. Ki itew meka Kice Manito: 

“Nama wiskat ki ka pakitinitinawaw 

nama kaie ki ka pakiterimitinawaw.” Deutéronome 31.6,8; Josué 1.5 

6Ekoni wetci ketcinaweritamokw tapwe ohwe ka itwaniwok: 

“Wir Teperitciketc ka pe nta witcihitc, 

nama kekocic ni ka kocten. 

Tan ke ki ici matci totawitcik iriniwok?” Psaumes 118.6 

7Mamitonerimakok weckatc ka nikaniwiwaspan, ka ki pe tipatcimoctatakok Kice 
Manitowa otitewiniw. Mamitonerimakok tan e ici pimatisiwakopanen kaie ka ki 
ici nipotcik. Kaie mocak asperimototawakw Kice Manito, mia wirawaw ka ki pe 
ici asperimototawatcik. 

8Cecoc Krist nama wiskat meckotatisiw. Mia peikon ickotok e iteritakosispan, 
anotc kiapatc iteritakosiw, ekoni kaie kakike ke iteritakositc. 

9Nanakatcihitisokw tca aka kitci paskewirikoekw arotc kiskinohamakewin, 
kaskina wiec ke ki ici tapweritakik iriniwok. Mirwacin e sokiteheckakoikw Kice 
Manito omirotehewin, nama aric ki ka ki sokiteheckakono e nosanetaikw 
aiamihe irakonikewin, mitcim e arimotcikatek. Aniki meka ka kotci nosanetatcik 
aniheriw towiriw irakonikewiniw nama ki sokiteheckakowok. 

10Kirano otci, mitowi takon mitcisowakanatikw ka ici aiamihe pakitinikaniwok, 
kirika takon pakitinikan aci ka ki cawerimakaniwitc Kice Manito kitci ki 
kasihamakoikw kipactatowinino. Aric cota makatewokorewok, ka aiamihe 
pakitiniketcik pitakamik rakasimonikiwamik ka ici aiamihaniwonik, nama 
acteriw kitci mitcikik ka ki ici pakitinikaniwok ota kimitcisowakanatikok. 

11Cota kitci makatewokorew iciwitaw awesisa omikoriw neta “tacikewinik ka 
mawotci kitcitwaweritakok” ka acterik rakasimonikiwamik ka ici 
aiamihaniwonik, e aiamihe pakitinak Kice Manitowa otci, e pakoserimatc kitci ki 
kasihamiritci pactatowiniw. Aric awesis wiasiriw ickwasamok orowitimik e ici 
kapecitcik. 

12Ekoni wetci kaie wir Cecoc ki nipotc orowitimik otenak, kitci 
kasihamawakaniwitcik iriniwok opactatowiniwaw, wir tipirawe omikw e ki 
macikowitakaniwonik. 

13Icatan tca kaie kirano orowitimik ka ici kapecinaniwok kitci ki natawapamokw 
Cecoc. Mia wir ka ki ici marerimakaniwitc, ekoni kaie kirano ke ici 
marerimikoikw. 

14Nama meka takon otenaw ota askik kakike kitci nokok. Ki nantonenano otenaw 
mocak nikanik ke takok. 

15E ki tca pakiterimitisotc Cecoc kitci nipotc, aspinikotc mirwatcimatan Kice 
Manito. Apitc mirwatcimokw, tarasak mia mitowi kit aiamihe pakitinikanano 
kitci cawerimokw e iteritakok, mocak e witamawokw e apitc kicteritakonik 
oticinikasowin. 

16Aka onikekw kitci miro totawekok kiwitc iriniwawok kaie kitci witcihitoekw 
kaskina e taciekw. Ekoni meka e ici nataweritak Kice Manito kitci 
cawerimakaniwitc, mitowi e aiamihe pakitinikeiekw. 

17Natotawakok ka nikaniwitcik. Pakiterimitisokw kitci itotiskekw e itetcik kitci 
totamekw. Mocak meka ki nanakatcihikowaw, e kiskeritakik nikotin kitci acterik 
kitci witamawatcik Kice Manitowa kaskina ka ki totakik e mihitakok. Kecpin 
natotawekwe, kata mireritamok e ki ici mirakaniwitcik kitci itotisketcik. Kecpin 
aric aka natotawekwe, kata nisitowinakosiwok e cikateritakik, peikon kaie 
kirawaw tekaci nama ki ka witcihikonawaw. 

18Aiamihectamacikw. Otcitakotc ni ketcinaweritenan nitehinanik e miro totamak, 
mocak kaie e nataweritamak wewerita kitci ici pimatisiak. 

19Ohwe kaie ki micta pakoserimitinawaw, kitci nataweritamawekw Kice Manito 
kitci pakitinitc wipatc kitci kiwewak kitci ki koski natawapamitakok. 

Aiamihewin 

20Kice Manito, wir ka miriwetc pekaterimowiniw, ki apitcipahew anihi Ka 
Tiperimitokw Cecoca. Wir Cecoc ka nanakatcihitokw, wewerita ki 
nanakatcihikono mitowi iriniw ka nanakatcihatc omaritcenicima, osam e ki 
pakitinak omikw kitci ki tca kasihamakoikw kipactatowinino. Ekoni tca ka otci 
kiskeritakonik kakike kitci takonik aniheriw ocki acotamakewiniw ka ki ocitatc 
kirano otci. 

21Ni nataweritamawaw Kice Manito kitci miritakw kitci kackitaiekw kitci 
totamekw kaskina ka mirwacik wir e ici nataweritak. Nit aiamihan kaie kitci 
totak wir e ici nataweritak kitehinak, e miratc Ka Tiperimitokw Cecoc Krist kitci 
totamiritci, anihi ka iteritakosiritci nespitc kitci icperimakaniwitc! Kekora iki ki. 

Mamitcitc witamakewin kaie matcacikakewin 

22Niwitcicanak, ki pakoserimitinawaw kitci ciciperitamekw e natotamekw ohwe 
ke iteian ota masinahikanik e wi sosokimitakok. Nama meka kinwaw ohwe ka ici 
masinahamatakok. 

23Ni nataweriten kitci kiskeritamekw kiwitcicanino Timothée nama aci 
kipohwakaniwiw. Ki pakitinakaniwiw. Kecpin tca wipatc takocike ota, ni ka pe 
witcewaw pe icaiane kitci natawapamitakok. 

24Nit arimikowawok kaskina aniki ka nikaniwitcik kaie kaskina Kice Manito 
otirinima. Kiwitcicaninowok nte ka pe ototetcik Italie askik kit arimikakowawok 
kaie wirawaw. 

25Ni pakoserimon omirotehewin Kice Manito kaskina kitci witci tacikemikoekw. 

Cak 

Cak 1 

Cak e arimikaketc 

1Nin Cak ka masinahamatakok, Kice Manito e atoskectawak acitc Cecoc Krist 
Teperitciketc. Kit arimikatinawaw kirawaw Kice Manito otirinima, kaskina e 
taciekw, kaskina wiec ota askik wikockatc e ki oraticohokoiekw. 

Tapwetamowin kirika miro mitoneritcikan 

2Niwitcicanak, ekoci mireritamokw nakickamekwe arimeritamowin papitoc ke 
aicinakok. 

3Ki kiskeritenawaw meka, kecpin kiapatc e asperimototawekw Kice Manito 
mekwata e arimihikoiekw, kirawe ki ka otci sokikapowinawaw. 

4Aric nanakatcihitisokw mocak kaketin kitci sokikapowiekw, mia kitci ki 
itatisiekw, aka kitci takok ka maratak kipimatisiwiniwak, acitc aka kitci 
notepariekw miro kekocic. 

5Kecpin aric peikw neta e taciekw aka kiskeritake ke totak, miro 
mitoneritcikaniw kata nataweritamawew Kice Manitowa kitci kiskeritak. Kata 
tca miriko. Mictahi meka caweritcikew Kice Manito e micta mirotehetc, kaskina 
awiriw e wi miratc aniheriw ka ici nataweritamakotc. 

6Patoc otcitakotc kata tapwetam kitci natotakotc. Nama kata anwetam. Anahwe 
meka ka anwetak, mia mitowi e mitcahak kitcikamik e rotik, kaskina wiec e 
aitackak, ekoni e iteritakositc. 

7Anahwe towi iriniw nama acteriw kitci iteritak kitci mirikotc kekociciriw Kice 
Manitowa. 

8Kwetowi iteritam meka, aka kaie e kiskeritak mia ke tapwetak. 

Ka kitimakisitcik acitc ka micikitatcik 

9Kata micta mireritam kiwitcicanino ka kitimakisitc, e kicterimikotc Kice 
Manitowa. 

10Peikon kotak kiwitcicanino ka micikitatc kata micta mireritam e 
kiskinohamakotc Kice Manitowa aka kitci wi kicterimikositc. Tapwe wirata, 
micta memacic tepirak kata micikitaw, mia mitowi wapikoni notcimik ka 
nitawikik wipatc e nipomakak, aka kinowec e pimatisimakak. 

11E pe wapak e micta kicasiketc pisimw, pactew wapikoni. Ekoni e pakitik, aci e 
ickwa mirwacik. Ekoni kaie wir ke iciwepasitc ka micikitatc. Kata nipo mekwata e 
taci manatcitatc ocoriam. 

Ke totamokw nakickamokwe arimisiwin 

12Caweritakosiw anahwe ka sokikapowitc mekwata e nakickak arimisiwiniw. 
Ickwa meka wapatahiwete e sokikapowitc, kata pe otitiko aniheriw ka ki 
kackitamatisotc. Kakike pimatisiwiniw kata cawerimakaniwiw, kotc ka ki itetc 
Kice Manito kitci ici miratc anihi ka sakihikotc. 

13Kecpin awik kokwetcihakaniwite kitci matci totak, ekwa kitci iteritak: “Kice 
Manito ka kokwetcihitc.” Nama meka awiriw kokwetcihew Kice Manito kitci 
matci totamiritci, nama kaie kata ki kokwetcihakaniwiw. 

14Tapwe wirata, tato iriniw ota askik kata ki kokwetcihakaniwiw kecpin e 
pakiterimitisotc kitci cakotcihikotc aniheriw ka ici pasoweritak ka maratanik 
otehik. 

15Minawatc kecpin e nosanetatc aniheriw e ici takonik otehik, aci nta pactatiw. 
Mina tca mocak pactatite, matci kata ki otci nipo otcitcakocik itekera. 

16Niwitcicanak e sakihitakok, ekwa kitci onipitikoekw ohwe: 

17kaskina ka mirwacik ka ki cawerimikoikw acitc tato caweritcikan ka 
kicteritakok, wakwek pe otciparin. Kotawinak Kice Manitok otciparin, anahwe ka 
ki ocihatc anahweriw icpimik ka wasisoritci: kicikaw pisimwa, tipiskaw pisimwa 
acitc atcikoca. Mocak peikon iteritakosiw Kice Manito. Nama kaie atcitaw 
omitoneritcikan, nama mitowi kicikaw pisimw ka atcickatc, aka e nokositc e 
tipiskarik. 

18Wir tipirawe Kice Manito ki nataweritam kitci miritokw pimatisiwiniw, 
Otitewin ka tapwemakanik e ki apatcitatc. Wetci ki totak, kirano ni nictam kitci 
nikanickowimokw kaskina e taciritci ka ki kicerimatc, kaskina kaie e tatinik ka ki 
kiceritak. 

Kitci natotcikaterik Kice Manito otitewin acitc kitci sapitcikaterik 

19Ohwe mamitoneritamokw, niwitcicanak e sakihitakok: tato neta e taciekw 
acteriw kitci miro natotak, aka tca tecikotc kitci arimwetc, aka kaie kitci otake 
kiciwasitc. 

20Mekwata meka e kiciwasitc awik, nama itotiskew e ici nataweritamiritci Kice 
Manitowa. 

21Ekoni wetci ititakok kitci wepinamekw kaskina ke ki ometcickakoekw 
kitcitcakociwak itekera, kaskina matci totamowin, kaskina ka maratak 
kipimatisiwiniwak. Natotamwokw Kice Manito otitewin ka ki actatc 
kitehiwak, tekaci e tipaterimitisoekw. Enkweriw meka ke ki akwacimikoekw. 

22Ekwa kitci onipititisoekw. Nama tepirak ki ka natotamwanawaw Kice Manito 
otitewin, patoc tapwe ki ka itotiskewanawaw e ici nataweritcikaterik neta. 

23Anahwe meka tepirak ka natotak aniheriw itewiniw, aka aric e itotisketc e ici 
nataweritcikaterik neta, tarasak mia awik ka wapamotc iteritakosiw, ka 
wapamitisotc tan e icinakositc. 

24Aric e ickwa wapamitisotc, ekoni e ici matcatc, tecikotc e oniketc tan e 
icinakositc. 

25Aric anahwe mocak wewerita ka kanawapatak Kice Manitowa 
otirakonikewiniw, ka itotisketc ko tan e itemakanik, nama mireritam tepirak kitci 
natotak, tecikotc kitci oniketc, patoc kirika kata itotiskew ko e ici 
nataweritcikaterik. Mia meka itemakaniw aniheriw irakonikewiniw, e micta 
mackawisimakanik kitci ki otci wikotcihikoikw pactatowinik. Kata caweritakosiw 
anahwe iriniw, kaskina ke aitotisketc. 

26Kecpin awik e iteritak: “nit aiamihawatisin,” aka aric e kackitatc kitci 
nanakatcihitisotc aka arotc kitci ici arimwetc, wiecimitiso. Nama wiec irapataniw 
otaiamihewin. 

27Enkweriw aric tapwe aiamihewiniw ka ici mirwinak Kice Manito: kitci 
nakatawerimokok awacak aka ka taritci onikihikowawa acitc cikawok e 
nakickakik arimisiwiniw, kirika kitci nanakatcihitisoikw aka kitci onipitikoikw ka 
maratak ota askik. 

 Cak 2 

Aka papitoc kitci ici kicterimitonaniwok 

1Niwitcicanak, kirawaw ka asperimototawekw Teperitciketc Cecoc Krist e 
icperitakositc, nama actew atita iriniwok kirawe kitci kicterimekok patok 
kotakihik. 

2Mitowi ohwe, kecpin e pe pitaketc iriniw ka micikitatc neta e ici 
mawotcihitoekw, e micta mirohotc, otapitcitcepisona e misakitakosiritci e 
apatcihatc. Minawatc kaie kotak iriniw ka kitimakisitc e pe pitaketc, e 
kitimakihotc, e ketearik owikasim. 

3Anaha kirawe ki kicterimawaw ka mirohotc, e itekw: “Ota api ka ici 
kicteritakok.” Anaha tca ka kitimakisitc kit itawaw: “Ekota neta nanipowi,” 
kekotc ma e itekw: “Motcik nta api, ite ka icisitecineian.” 

4Kecpin ni isparike, ekoni aci papitoc e ici kicterimitoekw. Nama mia kit 
totenawaw, arotc e ici pokonamakeiekw. 

5Natotacikw, niwitcicanak e sakihitakok. Aniki ka kitimakisitcik ota askik ki 
orapamikowok Kice Manitowa kitci micikitatcik otcitcakociwak itekera, e 
asperimototawatcik, kirika kitci pe otitikotcik okimawiniw ka ki nespi tapwetc 
kitci miratc kaskina ka sakihikotc. 

6Aric kirawaw ki marerimawok ka kitimakisitcik! Ka micikitatcik, enko aniki ka 
arimihitakok, taina, kaie ka iciwiritakok nete arimitakosiwikamikok! 

7Enko aniki ni kaie ka mareritakik aniheriw ka mawotci mirwacinik 
icinikasowiniw ka ki mirikoiekw. 

8Wirata mia ki totenawaw kecpin e nosanetaiekw anihe irakonikewin Kice 
Manito Okimawinik e otciparik, kotc e itactek omasinahikanik: “Ki ka sakihaw 
kiwitc iriniw, mia mitowi e asitci sakihitisoin.” Lévitique 19.18 

9Kecpin aric papitoc e ici kicterimitoekw, aci nta ki pactatinawaw. Aci kit 
anwerimikonawaw irakonikewin, osam aka e sapitamekw. 

10Misawatc meka awik e nosanetatc kekatc kaskina aniheriw irakonikewiniw, 
aric tepirak peikw aka e nosanetatc, ekoni aci peikon ke otci anwerimakaniwitc, 
mitowi kecpin kaskina ki patahak. 

11Tapwe wirata, anahwe ka ki itetc: “Akawir pacikwatisi,” Exode 20.14; Deutéronome 

5.18 kaie ki itew, “Akawir manoho.” Exode 20.13; Deutéronome 5.17 Kecpin tca aka 
pacikwatisiine, aric ma nta manohwine, ekoni peikon e patahaman irakonikewin. 

12Nanakatcihitisokw, kaskina ke pe aiteiekw kirika kaskina ke pe aitotamekw, 
osam e kiskeritamekw kitci tipaskonikoekw anihe irakonikewin, anihe kaie ke ki 
akwacimikoekw. 

13Tapwe wirata, Kice Manito nama kata kitimakerimew iriniwa aka ka ki otci 
kitimakerimaritci owitc iriniriw, tipaskonate. Aric anahwe ka kiskeritakositc e 
kitimakeritciketc, nama acteriw kitci koctak kitci tipaskonakaniwitc. 

Asperimowin acitc miro totamowin 

14Niwitcicanak, tan e irapatanik awik kitci itetc: “Nit asperimototawaw Kice 
Manito,” kecpin aka e nokonik otapwetamowin e miro totak? Kata ki akwacimiko 
ia aniheriw towiriw otasperimowin? 

15Kecpin minawatc e tatc kiwitcicanino, aka e mirwacinik owikasim acitc aka e 
takonik ke mitcik tato kickwa, 

16tan e irapatanik kitci itekw: “Matca, miro pimatisi! Ekoci kicawasipiso aka kitci 
sikatciin, acitc kitci miro tipiparihitisowin,” kecpin aka mirekwe aniheriw wa 
apatcitatc kitci otci pimatisitc? 

17Ekoni peikon e icinakok tapwetamowin. Kecpin aka e nokotakaniwok e miro 
itotiskaniwok opimatisiwininak, nipomakan. 

18Pot awik kata itew: “Atita asperimototawewok Kice Manitowa, kotakihik tca 
miro totamok.” Ni ka itaw tca: “Wapatahici tapwe e asperimototawotc Kice 
Manito, kecpin aka e miro totaman! Nin tca, ni ka miro toten. Ekota ni ke otci 
kiskeritakok tapwe e asperimototawak Kice Manito.” 

19Ki tapweten ia e peikocitc Kice Manito? “Ehe” e itein, mia kit itwan. Wawatc 
matci manitowok kaie wirawaw tapwetamok. Kokwarisikerimewok kaie. 

20Ki kiwockweriten! Ki pehon ia kiapatc kitci wapatahikoin ohwe e tapwemakak, 
aka wiec e irapatak tapwetamowin kecpin aka e takok miro totamowin? 

21Mamitonerimakw kitaniskotape kimocomino Abraham. Kekwariw wetci 
icikowisk ki iterimikotc Kice Manitowa? Osam ni e ki sapitowatc ka itikotc kitci 
aratc okosa, Isak neta ka ici ickwasowakaniwitcik awesisak e aiamihe 
pakitinikaniwonik. 

22Aci ki wapaten tapickotc e otamiromakanikipan otapwetamowin acitc omiro 
totamowin Abraham. Ki wapatahiwew e asperimototawatc Kice Manitowa, osam 
kaie e ki miro totak. 

23Anihe ki pe iciwepan mia e itemakak Kice Manito Omasinahikanik: “Abraham ki 
asperimototawew Kice Manitowa. Icikowisk tca ki iterimiko, otapwetamowin e 
kanawapatamiritci.” Genèse 15.6 Acitc “nikwimes” ki icinikatiko. 

24Ki wapatenawaw tca, icikowisk iterimiko Kice Manitowa iriniw, omiro 
totamowin e kanawapatcikaterik, aka tepirak otapwetamowin e 
kanawapatcikaterik. 

25Peikon ki iciwepasikopan peikw iskwew weckatc e pimatisikopanen, Rahab e 
icinikasokopanen. Orina nosanetakopan matci pimatisiwiniw. Aric e 
itatisokatakaniwitc anahwe Rahab Kice Manito Omasinahikanik, peikwaw e 
kicikarik ki mihew e kanawerimatc omikiwamik atita Israël iriniwa ka ki 
iciticohwakaniwiritci, acitc ki witcihew kitci ocimoritci, kotakeriw meskanariw e 
ki witamawatc. Omiro totamowin e ki kanawapatcikaterik, icikowisk ki iterimiko 
Kice Manitowa. 

26Tapwe wirata, mitowi kecpin iriniw aka awocamec e reretc, kiskeritakosiw e 
nipotc. Peikon kecpin awik aka e miro totak, kiskeritakosiw e nipomakanik 
otapwetamowin. 

 Cak 3 

Kitci mana itwaniwok 

1Niwitcicanak, kirawe kata miroparinopan aka kitci mitcetiekw e wi 
kiskinohamakeiekw. Ki kiskeritenawaw ohwe, tipaskonikaniwoke, ninan ka 
kiskinohamakeiak kirawe kata ariman ke ici tipaskonikoiak patok kotakihik 
iriniwok. 

2Kaskina e taciikw ki patahenano, kaskina wiec e icinakok e patahamokw. Kecpin 
e takwen awik aka wiskat arotc e ici arimwetc, mia itatisiw, e kackitatc tekaci 
kitci nanakahamasotc, kaskina e itikititc. 

3Mitowi atikw e totawakaniwitc kitci ki sapitak, piwapiskoriw actakaniwoniw 
nte otonik. Ekote wetapiketinik osakapikan kitci ki maminohwakaniwitc. Ekote e 
ici matcatc tante wa icaniwonik, kaskina e itikititc. 

4Peikon kaie mamitoneritamokw micta napikwan tciman e icinakok. Misawatc e 
micta micak acitc orina e sokirowek e mitcahak, micta apicacin ite e otci 
minopitcikatek. Ekote e isparik tante wa icatc anahwe ka miparitciketc. 

5Peikon otoninan, nama micaw. Aric enko anihe ka irapatcitakaniwok e wi micta 
mirwatcimitisonaniwok. Mamitoneritamokw kotc ickote notcimik. Peikwaw e 
piskarek apatan, misawatc e micta apicacik, ekoni aci e tcakaskitek. 

6Ekoni mia peikon e icinakok otoninan kirika ickote. Mictahi kata ki maratan 
kiwiawinak e matci irapatcitakaniwok otoninan, ekoni aci kaskina 
kipimatisiwininak kitci iti maratak. Ekoni aci tekaci e iti otci 
niciwonatcitakaniwok pimatisiwin. Atamaskamikok otciparin anihe. 

7Iriniw kackitaw kitci tiperimatc kaskina kotakihi ka pimatisiritci, kaskina 
awesisa kirika pirecica acitc namesa, kaskina kotc e aicinakosiritci. Aci meka 
mekwata tiperimew. 

8Nama aric awik kackitaw kitci tiperitak oton. Micta maratan ka itotiskemakak. 
Nama wi poniparin. Mia mitowi matci mackiki ka nipahiwemakak, ekoni e 
iteritakok. 

9Enko anihe ka apatcitaikw kitci mirwatcimokw Kotawino Teperitciketc, peikon 
kaie kitci marerimokok kiwitc irininook, anahweriw Kice Manito ka ki kicerimatc 
mia wir kitci icinakosiritci. 

10Ekota peikon e otciparik e mirwatcimiwaniwok acitc e mareritcikaniwok. 
Niwitcicanak, nama actew ani kitci icinakok. 

11Mitowi peikon moskitciwonipekw, nama tapickotc kata ki otcitciwon nipi ka 
mirwakamik acitc ka maratakamik. 

12Nama kaie kata ki otci nitawikiw pakan wapiminatikok, niwitcicanak. Peikon 
kaie wapimin nama kata ki otci nitawikiw cweminatikok. Peikon kaie nipi ka 
ciwakamik kitcikamik ka takok, nama nta kata ki otacikowin ka mirwakamicik. 

Kice Manito ka pakitinak miro mitoneritcikaniw 

13Ani e taciekw, taw ia awik ka iterimitisotc e omiro omitoneritcikanitc kirika e 
kakitaweritak? Kata wapatahiwew tca tapwe e itatisitc. Kata miro totam, tekaci e 
tipaterimitisotc acitc e omiro omitoneritcikanitc. 

14Kecpin aric e micta asawakeritamekw kitehiwak, e otameritamekw acitc kecpin 
mocak e natowi totamekw kitci nanikaniparohoekw, ponitakw e 
mirwatcimitisoekw, “ni micta omiro omitoneritcikaninan” e iterimitisoekw, e 
kataiekw tca tapwe e icinakosiekw. 

15Nama ani wakwek otciparin anihe towi e omiro omitoneritcikanikasonaniwok. 
Ekota ota askik e otciparik. Ekoni e itatisitcik iriniwok aka ka kiskerimatcik Kice 
Manitowa. Wawatc Matci Manitok otciparin anihe. 

16Neta meka e ici asawakerimitonaniwok acitc e nanikaniparohonaniwok, 
mictahi kaie matciparitakaniwon, kirika kaskina wiec totcikatew ka maratak. 

17Pitoc aric icinakon anihe miro mitoneritcikan icpimik ka otciparik. Nictam, 
mictahi mirwacin, nama takon ka maratak neta. Minawatc kaskina wiec wi 
totcikatew kitci ki miroparihitonaniwok. Pekatisinaniwon, nama 
mackoctikwaninaniwon, micta mirotehaniwon, acitc mocak ka mirwacik 
totcikatew. Nama kirawe miro mihakaniwiwok atita iriniwok patok kotakihik, 
nama kaie miro iriniwikasonaniwon. 

18Aniki ka otamirotatcik pekateritamowiniw kitci miroparihitonaniwonik neta e 
ici taciketcik, mia mitowi awik ka matce kitiketc miro kitikaniw iteritakosiwok, 
minawatc tca e mockinak aniheriw okitikan e ki mirokinik. Enkweriw tca 
icikowisk itatisiwiniw ka pe otitikotcik. 

 Cak 4 

Pakiteritamokw ka ici kicteritamekw ota askik, anihe tca otapinamwokw Kice 

Manito ka ici kicteritak 

1Tante wetciparik anihe e matciparihitoekw kirika e kikamitoekw? Ekota 
wetciparik, kitehiwak, aspinikotc e kowetowi iteritamekw, e micta 
pasoweritamekw kitci itotiskeiekw ka maratak. 

2Ki nataweritenawaw kekocic, nama aric ki mirikowinawaw. Aci tca nta kekatc ki 
ta nipahawaw kiwitc iriniwaw anihe otci. Kekocic ki moctenenawaw, nama aric 
ki mirikowinawaw. Aci tca nta ki matce kikatonawaw kirika ki mikasonawaw. 
Nama aric takon anihe ka ici nataweritamekw, osam aka e kiskeritamekw kitci 
nataweritamawekw Kice Manito. 

3Misawatc aric e nataweritamawekw kekociciriw, nama ki pe otitikonawaw. 
Nama meka mirwacin anihe wetci nataweritamekw, tepirak e wi 
mirwatcitahitisoekw, kaskina tca e wi onactamatisoekw kitci ki 
mireritamihitisoekw. 

4Nama wirawatc ki nosanetanawaw kitapwetamowiniwaw! Nama ia ni moci ki 
kiskeritenawaw, kecpin awik e micta kicteritak ota askik kekociciriw, nama 
okwimesimew Kice Manitowa. Anahwe ka kicteritak tepirak ota askik kitci 
mirerimakaniwitc, itotiskew aka kitci okwimesimatc Kice Manitowa. 

5Nama ceckwat itacteriw Kice Manito Omasinahikan: “Kice Manito micta 
moctenawew anihi miro manitowa ka ki miritokw kitci pitciteheckatokw.” 

6Aric kirawe mictahi mirwaciniw omirotehewin Kice Manito. Itemakan meka 
kaie: “Kice Manito atimikapowictawew anahweriw ka kicterimoritci, aric miro 
totawew anahweriw ka tipaterimitisoritci.” Proverbes 3.34 

7Pakitinakw tca wir Kice Manito kitci tiperimitakw. Naskowakw Matci Manito 
aka kitci makockatcihitakw. Ki ka ni ocimikowaw. 

8Wi pecowapamakw Kice Manito, kaie wir ki ka wi pecowapamikowaw. Kirawaw 
ka pactatiekw, wepinamokw pactatowin. Tekaci maninamokw ka maratak 
kitehiwak, kirawaw ka kowetowi iteritamekw. 

9Micta kackeritamokw e ki pactatiekw. Mictahi kaie nekaterimokw. Micta 
matokw. Anotc ki papinawaw. Meckotc ki ta matonawaw. Anotc ki micta 
mireritenawaw. Kirawe aric ki ta kackeritenawaw. 

10Tipaterimitisokw e pakoserimekw Teperitciketc. Ki ka tca icperimikowaw. 

Aka kaskina wiec kitci tipaskonatc owitc iriniwa 

11Niwitcicanak, akawir marerimitokw. Anahwe ka marerimatc owitc iriniwa 
kekotc e wi tipaskonatc, ekoni aci e mareritamwatc otirakonikewiniw Kice 
Manitowa acitc tipaskonamwew. Kecpin anihe e totaman, aci nta ki miritison 
kitci tipaskonaman irakonikewin, aka nitowatc kitci nosanetain. 

12Aric wircike Kice Manito ka pakitinak irakonikewiniw acitc ke ki tipaskoniketc. 
Enko tepirak ke ki akwacimiwetc, peikon ke ki anwerimiwetc. Awin tca ni kir, e 
iterimitisoin kitci ki tipaskonatc kiwitc iriniw? 

Aka kitci kicterimonaniwok 

13Natotacikw, kirawaw anotc ka iteiekw: “Anotc kekotc wapake neta otenak ki ka 
icanano, peikwo pipona irikik ki ka itanahonano, ki ka otamironano, ki ka 
coriakanano.” 

14Nama aric ki kiskeritenawaw tan ke iciwepasiekw wapake. Tapwe wirata, mia 
mitowi e kockowok kit iteritakosinawaw, memacic ko e kockowok, minawatc e 
miro nokok. 

15Aric ohwe kirawe ki ta itanawaw: “Kecpin ici naheritake Teperitciketc, ki ka 
pimatisinano, kirika enko ohwe ke totamokw kekotc anihe kotak ki ka 
itotiskanano.” 

16Aric, tapwe wirata, ki micta kicterimonawaw acitc ki mirwatcimitisonawaw. 
Kaskina towi kicterimowin maratan. 

17Kecpin tca awik e kiskeritak mia ke itatisitc, aka aric e itotisketc, ekoni aci e 
pactatitc. 

 Cak 5 

Aiekwamisikw kirawaw ka micikitaiekw 

1Natotacikw, kirawaw ka micikitaiekw! Matokw kirika micta arimeritamokw! 
Mictahi meka ki ka arimiparinawaw! 

2Aci iti micta maratan kaskina e ici tatamekw kirika mantcocak ki mitciwok 
kiwikasimiwariw. 

3Aci tekaci akokwapiskaw kicoriamiwaw acitc kosawo coriamiwaw. Anihe e 
akokwapiskak, ekota ke otci kiskerimikoiekw aka wewerita e ki otci 
irapatcitaiekw kicoriamiwaw. Tekaci ki ka pikockakonawaw kaskina e itikitiekw, 
mia mitowi kitci ickwasokoekw. Ki ki micta mawotcitanawaw kikekocicimiwawa 
e misakitakoki misawatc aci kekatc e ponaskiwok. 

4Nama ki ki otci kicikowawok iriniwok ka otamirotcik kikitikan askiwak. 
Natotawakok e itewotakik e micta itactahoritakok. Petawew anahweriw 
Teperitciketc, anahwe ka mawotci mackawisitc e irikokoskamikarik, e petawatc 
anahweriw kitarotakaniwawa ka mockinamiritci kikitikaniwariw, e 
pakoserimikotc e nekaterimoritci. 

5Ki pa pimatisinawaw ota askik e micta mirwatcitahitisoekw kaie e ki 
mireritamihitisoekw. Ki ki wirinohitisonawaw, mia mitowi awesisak ka 
wirinohakaniwitcik kitci nipahakaniwitcik kitci ki mowakaniwitcik. 

6Ki ki totenawaw kitci anwerimakaniwitcik kiwitc iriniwawok aka wiec ka ki otci 
ici patahakik, minawatc kitci nipahakaniwitcik. Nama wiec itotiskewok kitci 
nanakaskohotisotcik. 

Aka kitci atweritcikaniwok, aric kitci aiamihaniwok 

7Niwitcicanak, ciciperitamokw, aka wipatc atweritcikekw, nac minawatc kitci pe 
takocik Teperitciketc. Mamitonerimakw kotc kitike iriniw. Ciciperitam, kinowec 
e pehotc kitci kicikinik okitikan. Kiskeritam meka kitci takociparinik kitci iti 
kimiwonik ke mekwa takwakinik kirika ke mekwa miroskaminik. 

8Kaie kirawaw tca ciciperitamokw. Sokerimokw. Aci meka minawatc kekatc kata 
takociniw Teperitciketc. 

9Aka kakiterimitokw, niwitcicanak, aka tca kitci otci tipaskonitakw Kice Manito. 
Aci peconakosiw anahwe ke tipaskoniketc. Aci ickwa aikew kitci pe takocik! 

10Niwitcicanak, ki mikawerimawawok ia aniki ka ki pe nta nikan tipatcimotcik, 
ka ki aiarimwetcik Teperitcikeritci oticinikasowinik otci? Enko aniki ke 
nosanehwekok, mocak e ki ciciperitakik, misawatc e nekatcitawaspan. 

11Caweritakosiwok kit iterimanowok e ki ici sokikapowitcik. Ki ki 
petakanawatake peikw iriniw e itatisokatakaniwitc, Job icinikasopan, e ki micta 
ciciperitak, micta kinowec aka e ki otci atweritciketc. Ki kiskeritenawaw kaie 

aniheriw mamitcitc ka ki cawerimikotc Teperitcikeritci. Ekoni tapwe e 
icinakositc Teperitciketc. Micta mirotehew ko kirika micta ko kitimakerimiwew. 

12Niwitcicanak, ohwe minawatc ke ititakok mawotci kicteritakon: kecpin e nespi 
tapweiekw, aka apatcitakw Kice Manito oticinikasowin, nama kaie aski, nama 
kaie kotak kekocic. Tepirak “ehe” ki ta itanawaw kecpin ici naheritamekwe, 
kekotc “nama” itekw, aka tca kitci otci tipaskonitakw Kice Manito. 

13Taw ia awik neta e taciekw e nekaterimotc? Kata aiamihaw. Taw ia awik e 
micta mireritak? Kata nakamo, Kice Manitowa e mirwatcimatc. 

14Taw ia peikw nta e taciekw e akositc? Kata wicamew ka nikaniwiritci iriniwok 
otci ka tapwerimatcik Cecoca. Kata aiamihectamako. Memantcic pimiteriw kata 
coconiko neta octikwanik, Teperitcikeritci oticinikasowiniw e apatcitakaniwonik. 

15Ani e ici aiamihaniwonik e asperimototawakaniwitc Teperitciketc, kata 
wikotcihakaniwiw anahwe ka akositc. Kata miriko Teperitcikeritci kitci 
mirwatisitc, acitc kecpin ki pactatitc, kata kasihamawakaniwiw opactatowin. 

16Witamatokw tca kipactatowiniwaw. Aiamihectamatokw, kitci ki tca 
mirwatisihikoiekw. Mictahi mackawisimakaniw kaketin e pakoserimotc awik 
icikowisk ka itatisitc. 

17Peikon weckatc iriniw Élie ka icinikasospan, ki iriniwiw mia kirano. Ki micta 
pakoserimokopan anahwe Élie aka kitci kimiwonik. Nama tca ki otci kimiwoniw 
nicto pipona acitc apita irikik. 

18Minawatc ki pakoserimo kiapatc kitci kimiwonik. Tapwe tca ki kimiwoniw, 
ekoni minawatc ka nitawikinik kaskina kekociciriw askik. 

19Niwitcicanak, ani e taciekw, kecpin peikw paskete miro meskanak e 
pimotespan, peikw tca neta witcihate minawatc kitci mitimeritci miro 
meskanariw, 

20ohwe ki ka mikaweritenawaw: anahwe ka kiwewiratc pactati iriniwa neta 
meskanak ka mitimerispana e onicinirispana, wikotcihew aka kitci niporitci 
otcitcakocik itekera, kirika kata kasihikatew micta mitcet pactatowin. 

Nin Cak 

1 Pien 

1 Pien 1 

E arimikowakaniwitcik kaskina e tacitcik 

1Nin Pien ka masinahamatakok, Cecoc Krist otarotakana. Ki 
masinahamatinawaw, kirawaw Kice Manito ka ki orapamitakw, mantewok aci e 
iteritakosiekw, kotakihi askik e 
tacikeiekw: Pont, Galatie, Cappadoce, Asie acitc Bithynie e icinikateki anihi 
askiwa. 

2Ki ki orapamikowinawaw kotc ka ki ici nikan iteritakipan Kotawino Kice Manito. 
Tipan ki ki arikowaw kitci tiperimitakw, Omiro Manitoma e ki miritakw 
aniheriw, kitci ki tca sapitowekw Cecoc Krist acitc tekaci kitci pekiteheikw. Ka 
nipotc Cecoc, omikw ki macikotakaniwoniw kitci ki icinakosiekw. Ni 
pakoserimon nipara kitci mirikoiekw Kice Manito omirotehewin acitc 
opekateritamowin. 

Pimatisimakan kitasperimowinino 

3Mirwatcimatan Kice Manito, anahwe Ka Tiperimitokw Cecoc Krist otawiwa. E 
apitc micarik okicewatisiwin, ki ki mirikono kiapatc minawatc kitci nitawikiikw, 
kitci ki ocki pimatisiikw, e ki apitcipahatc Cecoca ka niporitci. Ekoni wetci takok 
kitasperimowinino e pimatisimakak, 

4e petaiekw nikotin kitci pe otitikoikw aniheriw ka ici kanaweritak Kice Manito 
kaskina otirinima otci. Nama meka ki pikotakaniwon anihe ke ici mirikoikw, 
nama ki ometciwotakaniwon, nama kaie wiskat kata ickwaparin. Kanaweritam 
aniheriw Kice Manito wakwek, kirawaw otci, 

5e asperimototawekw, omackawisiwin e totak e kanawerimitakw, nac kitci 
takociparinik kitci akwacimiwetc. Kekatc ponaskiwoke kata pe 
nokotakaniwoniw. 

6Ekoni wetci mireritamekw, misawatc mekwata e actek memacic kitci 
kackeritamekw, kaskina wiec e nakickamekw nekatcitawin. 

7Mirwapatan anihe kitci ki otci kiskeritakok tapwe e asperimototawekw Kice 
Manito. Mitowi osawo coria, nikotin ke ickwaparik, ickotek ko iciwepinikatew 
kitci ki tcakaskitek kaskina neta aka ka mirwacik, tepirak ka mirwacik kitci 
takok. Ekoni peikon e isparik kitapwetamowiniwaw, kirawe aric e kictapatak 
patok osawo coria. Actew kitci nekatcitaiekw kitci ki otci kiskeritakok tapwe e 
sokak kitapwetamowiniwaw. Ekoni ke otci mirwatcimikoiekw, ke otci 
icperimikoiekw acitc ke otci kicterimikoiekw, minawatc takocike Cecoc. 

8Ki sakihawaw, misawatc aka wiskat e ki otci wapamekw. Ki tapwerimawaw, 
misawatc aka anotc e wapamekw. Ekoni wetci mireritamekw. E apitc 

mireritamekw, kaie e apitc icperitakok kimireritamowiniwaw, nama ki 
witcikatew e apitc micak anihe kimireritamowiniwaw. 

9Ki pe otitikonawaw meka kitcitcakociwawok kitci akwacimakaniwitcik. Ekoni 
wetci asperimototawekw Kice Manito. 

10Weckatc aniki ka ki pe nikan tipatcimotcik nantowapatamwakopan acitc nanto 
kiskeritamwakopan aniheriw ke otci totcikaterik kitci ki akwacimakaniwiritci 
iriniwa. Ki tipatatamok kaie aniheriw caweritcikaniw kitci miritakw Kice Manito. 

11Mantokasowakopan kitci kiskeritakik tan apitc ke iciwepanikipan aniheriw ka 
ki witamakotcik Krist Omiro Manitoma acitc kotakeriw ke isparinikipan ani apitc. 
Aci meka ki pitciteheckakopanak Miro Manitowa. Ki tca nikan witamakowok kitci 
nekatcitaritci anihi ke pe iciticohwatc Kice Manito, minawatc kitci 
icperimakaniwiritci. 

12Kaie ohweriw ki witamawew Kice Manito anahweriw ka ki atoskectakotc e 
nikan tipatcimoritci, aka wirawaw otci aniheriw tipatcimowiniw ka ki 
mirakaniwitcik kitci tipatatakik, aric kirawaw otci. Aci ki ki witamakowinawaw 
anihe tipatcimowin, aniki anotc ka pa tipatatakik Mirwatcimowiniw e ki 
witamatakok. Ka aiarimotakik aniheriw, Miro Manitowa ki mackawisihikowok, 
wakwek e ki pe otci iciticohwakaniwiritci. Wawatc aceriwok wirawaw tipirawe 
kata sakitapanak kitci nta kiskeritakik aniheriw Mirwatcimowiniw. 

Kitci kitcitwawisiikw 

13Ekoni wetci actek kitci weriekw kimitoneritcikaniwak kitci atoskectakeiekw. 
Nanakatisikw. Tekaci ki ka asperimonawaw anihe caweritcikan ke mirikoiekw 
minawatc takocike Cecoc Krist. 

14Mocak ki ka sapitowawaw Kice Manito kirika nama ki ka wi 
makockatcitanawaw kekwan ka maratak ka ki ici nataweritamekopan weckatc 
epwamoci kiskerimekw. 

15Actew kitci kitcitwawisiekw kaskina e aitotiskeiekw, mia Kice Manito e 
kitcitwawisitc, anahwe ka ki wicamitakw kitci nosanehwekw. 

16Itemakan meka omasinahikanik: “Ki ka kitcitwawisinawaw, osam nin e 
kitcitwawisian.” Lévitique 11.44-45; 19.2 

17E pakoserimekw Kice Manito, “Notawinan” kit icinikatawaw, anahwe ka 
tipaskonatc kaskina iriniwa, aka atita kirawe e kicterimatc patok kotakihi. 
Kanawapatam tato papeikw ka ki totamiritci. Ekoni wetci kicteritakok kitci 
wapatahiweiekw e micta kicterimekw, icikowisk e itatisiekw, irikik ke actek kitci 
pimatisiekw ota askik. 

18Wirata ki kiskeritenawaw ohwe: Cecoc e ki pakiteritak tipirawe opimatisiwin 
kirawaw kitci ki otci akwacimikoiekw anihe ka ki ici pimatisiekopanen, weckatc 
kitaniskotape kimocomiwapanak ka ki ici wapatahitakw, aka wiec e 

irapatanik. Namaiew ni ota aski kekocic ka ki akwacimikoekw, mitowi coria 
kekotc ma osawo coria. Nikotin meka kaskina kata ickwaparin. 

19Ekoni wetci ki akwacimikoiekw: Cecoc Krist e ki pakiteritak omikw e micta 
kictapatanik. Mitowiriw maritcenica e orapamakaniwiritci kitci 
nipahakaniwiritci, tekaci aka e takonik ka maratanik, ekoni ka iteritakositc Cecoc. 

20Ki ickwa orapamikopan Kice Manitowa epwamoci kiceritcikaterik askiriw. Aci 
anotc kekatc kitci ponaskiwok, kirawaw otci wetci ki kiskeritamihakaniwitc. 

21Wir ka ki totak kitci ki tapwerimimekw Kice Manitowa ka ki apitcipahikotc 
kirika ka ki mirikotc icperitakosiwiniw. Ekoni wetci kiskeritamekw kitci 
tapwerimekw Kice Manito, kirika kitci asperimototawekw. 

22Aci ki ki itotiskanawaw tekaci kitci miroteheiekw, ka sapitamwekw Kice 
Manito otapwewin, kitci ki otci miro sakihitoekw, mia kiwitcicaniwawok e 
iterimitoekw. Kaketin tca ki ka sakihitonawaw kaskina e irikokoteheiekw. 

23Tapwe wirata ki ki ocki nitawikinawaw kitcitcakociwak itekera. Namaiew ni 
iriniw ka ki miritakw aniheriw ocki pimatisiwiniw. Wir tipirawe ka ki miritakw, 
anahwe aka wiskat ke nipotc, Kotawino Kice Manito otitewin otci, e 
pimatisimakanik acitc aka wiskat ke nipomakanik. 

24Pe itasinatew meka: “Kaskina iriniw nama kinowec pimatisiw, mitowi mackoci, 
kaskina aniheriw ka ici kicteritakositc iriniw, mitowi wapikoni notcimik aka 
kinowec ka pimatisimakak, wipatc pactew mackoci acitc wapikoni pakitin. 

25Aric mocak kata pimatisimakaniw Teperitciketc otitewin.” Ésaïe 40.6-8 Enko 
anihe Mirwatcimowin ka ki witamakoiekw. 

 1 Pien 2 

Asini ka pimatisiweritakositc kirika Kice Manito otirinima 

1Wepakanamokw tca kaskina ka ici matcitwaniwok kipimatisiwiniwak. Nama ki 
ka kiraskinawaw. Nama kaie ki ka miro iriniwikasonawaw. Nama ki ka 
otcinawekerimawaw kiwitc iriniwaw. Nama kaie ki ka mareritcikanawaw. 

2Mia ocki awacic e nataweritak tcotcocanaporiw e mirwakaminik, mocak ki ka 
nataweritenawaw kekocic ka mirwacik ke ki matceatisiwakeiekw 
kitcitcakociwak itekera, kirika kitci akwacimikoiekw. 

3“Aci meka ki kiskerimawaw Teperitciketc e apitc mirwasitc.” Psaumes 34.9(8) 

4Wi pecowapamakw Teperitciketc, mia asini ka pimatisiweritakositc e 
iteritakositc. Enko aniki iriniwok ka maniketcik ka ki wepinatcik. Aric wir Kice 
Manito ki orapamew, e iterimatc e mawotci kicteritakosiritci. 

5Kaie kirawaw ki mirwapatisinawaw, mia mitowi asiniik e manikaniwok, 
tacikewin e ocitakaniwok, mitowi kitci aiamihe mikiwam kitcitcakociwak itekera. 

Ekota neta tapickotc ke ici atoskectawekw Kice Manito, mia omakatekorema kitci 
irapatisiekw, e cawerimekw aniheriw e ici mireritak, Cecoc Krist otci. 

6Ekoni meka e itasinatek Kice Manito Omasinahikanik: “Ni ka orapamaw peikw 
asini e mawotci kicteritakositc. Aci ni ka araw neta otenak Sion ka icinikatek, 
nictam kitci icicik neta e ici ocitakaniwok kitci aiamihe mikiwam kitci sokak. 
Anahwe ka tapwerimatc nama wiskat kata mitatam.” Ésaïe 28.16 

7Micta kicteritakosiw anahwe asini kirawaw otci ka tapwerimekw. Aric aniki otci 
aka ka tapwerimatcik, enkweriw ka masinaterik Kice Manito Omasinahikanik: 
“Anihi asiniwa ka ki wepinatcik manike iriniwok, e ki iteritakik ‘nama wiec 
irapatisiw,’ enko anihi aci ka mawotci kictapatisiritci.” Psaumes 118.22 

8Kiapatc masinatew: “Enkweriw asiniwa ka pacactecikik iriniwok, anihi ka otci 
pakicikik.” Ésaïe 8.14 Ki pacacteciniwok e ki anweritakik kitci sapitamwatcik Kice 
Manito otitewiniw. Aci weckatc ickwa oreritcikaterikopan kitci icinakonik. 

9Aric kirawaw ki ki orapamikowaw Kice Manito kitci otirinimitc. Kit 
atoskectawawaw e okimawitc, mia omakatekorema e irapatisiekw. Ki 
kitcitwaweritakosinawaw, mamowi e tiperimitakw, wir tipirawe otirinima e 
iteritakosiekw. Ki ki wicamikowaw kitci nakatamekw neta e ici kiski tipiskak, 
kitci pe natawapamekw e ici micta miro wasearik, kitci ki tca pa tipatatamekw 
kaskina e micta mirwacinik kekociciriw ka aitotisketc. 

10Weckatc nama Kice Manito otirinima ki ki otci iteritakosinawaw. Aci pitoc 
anotc icinakon. Nama kaie moci ki ki otci mirikowitawaw okitimakeritcikewin. 
Aric anotc aci kaskina aniheriw ki ki mirikowinawaw. 

Kitci atoskectawakaniwitc Kice Manito 

11Nimiro nikwimesak, mia mantewok kit iteritakosinawaw ota askik, mitowi 
iriniwok aka ka otaskitcik e iterimikoiekw. Ki pakoserimitinawaw kitci 
nanakatcihitisoekw, aka kitci cakotcihikoekw kekwan ka maratak, notc e ici 
nataweritak iriniw ota askik. Ekoni meka ke ki otci kowetowi iteritak awik, nac 
kitci cakotcihikotc otcitcakocik. 

12Icikowisk ki ka itatisinawaw. Kecpin tca iriniwok aka ka kiskerimatcik Kice 
Manitowa wapamitakwe e itatisiekw, misawatc kecpin e itactahoritakw 
kekwariw, kata kiskeritamok peikon mocak e miro totamekw kaie kata 
mirwatcimewok minawatc takociniritena. 

13Teperitciketc otci, kaskina ki ka natotawawawok iriniwok ka tiperimitakok ota 
askik: Kice Okimaw, anahwe kaskina kekwariw ka tiperitak ota kitaskinak, 

14acitc kotakihik okimawok ka ki iciticohikotcik anihi kice okimawa kitci 
kicakonatcik iriniwa ka matci totamiritci kaie kitci mirwatcimatcik anahweriw ka 
miro totamiritci. 

15Tapwe wirata, ekoni e ici nataweritak Kice Manito, kitci miro totamekw, aka 
awocamec kitci ki kitotcik aniki iriniwok aka ka wi waskamateritakik, aka ka 
kiskeritakik e aitetcik e itactahoriwetcik. 

16Icikowisk itatisikw. Nama meka aci ki tiperitakosinawaw. Nama aric ki ka 
irapatcitanawaw aka e tiperitakosiekw mitowi e akonahamekw e matci 
totamekw. Kice Manito meka kit atoskectawawaw, ekoni tca wewerita ke otci 
itatisiekw. 

17Kaskina awik kicterimakw. Sakihakok kiwitc iriniwawok kaie wirawaw ka 
asperimototawatcik Cecoca. Kicterimakw Kice Manito, kaie kicterimakw Kice 
Okimaw. 

Mia Cecoc ki ka itotiskanawaw kecpin nekatcihikoiekwe 

18Kirawaw arotakanak e irapatisiekw, ki ka natotawawawok ka atoskectawekok, 
tekaci kitci kicterimekok. Nama tepirak ka mirotehetcik ki ka kicterimawawok, 
kaie aniki aka ka miro iriniwitcik. 

19Tapwe wirata, mirwacin kecpin awik aka e pakiterimotc e nekatcihakaniwitc 
aka e ki otci matci totak, kaie e sapitowatc Kice Manitowa. 

20Nama meka ki ka kicterimikowinawaw e ki sokerimoiekw, kecpin e 
nekatcihikoiekw osam e ki matci totamekw. Kecpin aric e nekatcihikoiekw e ki 
miro totamekw, aka e pakiterimoiekw, enkweriw ka ici kicteritak Kice Manito. 

21Ekoni wetci ki wicamitakw. Ki nekatcitaw meka Cecoc Krist kirawaw otci. Ki ki 
wapatahikowaw mia ke totamekw, omeskanam kitci nosanetaiekw. 

22Nama wiskat ki otci pactatiw, kaie nama wiskat ki otci kiraskiw. 

23Ka marerimakaniwitc, nama ki otci kiwe mareritcikew. Ka nekatcihakaniwitc, 
nama ki otci kiwe kokwectasomiwew. Nitowatc ki acotamawew opimatisiwin 
Kice Manitowa, mocak icikowisk ka icinakonik otipaskonikewiniw. 

24Wir tipirawe owiawik Cecoc Krist ki miwotaw kaskina e ici maratanik 
kipimatisiwininak, tcipaiatikok ka nipotc, aka awocamec kitci pimatisiikw 
pactatowinik, tepirak e ici mirwacik kitci otci pimatisiikw. Cowatc aci kit 
iteritenano, e ki akohakaniwitc kirano otci. 

25Warawik ki tacikatawaw e ici tatc Kice Manito. Ekoni e iteritakosiekopanen, 
mitowi maritcenicak e ki oraparihotcik e onihakaniwitcik, warawik nte e ici 
tacikeritci anihi ka nanakatcihikotcik. Anotc aci ki kiwerikowinawaw kiapatc 
kitci nosanehwekw anahwe ka kanawerimitakw kaie ka nakatawerimatc 
kitcitcakociwariw. 

 1 Pien 3 

Ka nipowitcik ke ici mihitotcik 

1Kirawaw iskwewok ka nipowiekw, tato neta e taciekw: ki ta natotawaw 
kinapemiwa. Kecpin aka tapweritamokwen Kice Manitowa otitewiniw, aric 
wapatake mia e itatisiin, pot kata iteritam kaie wir kitci tapwetak. Nama tca 
arimatc wiec ki ka itaw. 

2Kata wapatam meka mia e ici pimatisiin kaie e apitc kicterimiwein. 

3Aka kaie orina mamitonerita e icihoin, kekotc e itarokwahamain, kekotc ka 
osawo coriawok kitci apatcitain, kitci ki miroskwehitisoin. 

4Aric meckota icita kimiroskewin kitci nokok atamik kitehik e otciparik. Ki ka 
pekatisin. Ki ka roskatisin. Ekota ni mocak ke otci kiskeritakositc iskwew tapwe 
kitci miroskewitc. Enkweriw kaie ka ici kicteritak Kice Manito. 

5Weckatc iskwewok ka ki aiamihatisitcik ka ki asperimotcik Kice Manitowa, 
ekota ni ka otci miroskewitcik: pe natotawewakopan onapemiwawa. 

6Ekoni kaie e itatisikopanen peikw iskwew weckatc ka pimatisispan, Sara ka ki 
icinikasotc. Anahwe iskwew mocak sapitowekopan onapema Abraham. 
“Nokimam” ki icinikatew. Mia mitowi Sara otanisa kit iteritakosinawaw kecpin e 
miro totamekw, kaie kecpin aka orina e otake sekihikoekw ke ki pe iciwepak. 

7Minawatc kirawaw iriniwok ka nipowiekw, tato neta e taciekw: mocak ki ka 
kicterimaw kitiskwem e miro mihatc, tapickotc e pimatisiekw, e kiskerimatc aka 
e mackawisitc mitowi kir e asitcisiin. Kaie wir meka kata cawerimiko Kice 
Manitowa aniheriw ocki pimatisiwiniw ke mirikoin. Ekoni ke itatisiin, aka 
kekwan kitci otimickakoin e aiamihain. 

E nekatcitatc awik e ki miro totak 

8Minawatc ohwe mamitcitc kit ititinawaw, kaskina e taciekw. Kotcitakw 
tapickotc kitci iteritamekw. Kotcitakw kaie kitci nisitotatoekw e aiterimoekw. 
Sakihitokw, mia peikon kiwitcicaniwawok e iterimitoekw. Mirotehectatokw. 
Tipaterimitisokw. 

9Kecpin e akohikoiekw, nama ki ka kiwe akohiwanawaw. Kecpin e 
marerimikoiekw, nama ki ka kiwe mareritcikanawaw. Nitowatc ki ka itawaw 
anahwe ka totatakw: “Nit asperimon kitci cawerimisk Kice Manito.” Enkweriw 
meka ka ki ititakw Kice Manito ka wicamitakw kitci nosanehwekw, kaie kirawaw 
kitci cawerimikoiekw. 

10Masinatew meka: “Awik e wi mirerimotc, e nataweritak kitci mireritak e 
pimatisitc, kata ponitaw arotcikotc e aitetc kaie e kiraskitc. 

11Kata ponitaw e matci totak. Mocak kata miro totawew owitc iriniwa, Mocak 
kaie kata natowi totam kitci miroparihitonaniwonik. 

12Teperitciketc meka nanakatcihew anahweriw ka nosanehikotc. Miro 
natotawew e aimihikotc. Aric atimikapowictawew anahweriw ka matci 
totamiritci.” Psaumes 34.13-17(12-16) 

13Awin meka tapwe ke matci totatakw kecpin mocak e wi miro totamekw? 

14Misawatc nekatcihikoiekwe e ki miro totamekw, ki caweritakosinawaw. Nama 
ki ka koctawawok kotakihik iriniwok, nama kaie ki ka arimeritenawaw. 

15Aric kicterimakw Krist kitehiwak, wir e tiperimitakw. Mocak werikw kitci 
kispiwatitisoekw kecpin e kokwetcimikoiekw e nta kiskeritcikatek wetci 
asperimoekw. 

16Pekatc aric ki ka ici naskamonawaw acitc ki ka kicterimawok aniki ke ici 
kokwetcikemotcik. Ki ta kiskeritenawaw kitehiwak e miro totamekw. 
Otcitciparike tca kitci marerimikoiekw e miro itatisiekw aci Cecoc e 
nosanehwekw, aniki ka wi itactahoritakok kata waneritamok e ki pokonimitakok. 

17Kirawe meka kata miroparinopan kitci nekatcitaiekw e ki miro totamekw, 
kecpin ani ici nataweritamokwen Kice Manito, patok kitci nekatcitaiekw osam e 
ki matci totamekw. 

18Aci meka wir tipirawe Cecoc Krist ki pakiteritam opimatisiwin kaskina 
iriniwok opactatowiniwaw otci. Peikwaw ki totam, ekoni e tipiparinik. Kirano 
mocak ki patahenano. Aric anahwe aka wiskat ka ki otci patahak ki nipo kirano 
otci kirika kaskina kotakihi otci ka patahamiritci, Kice Manitok kitci ki 
iciwiritakw. Owiawik itekera ki nipahakaniwiw. Aric Miro Manitowa ki 
apitcipahiko, kiapatc minawatc kitci pimatisitc. 

19Ki witcihiko anihi Miro Manitowa, wawatc kitci nta tipatcimoctawatc 
anahweriw ka ki niporitci e kipohwakaniwiritci. 

20Enko aniki weckatc ka ki pe nipotcik, aka ka ki atimikapowictawatcik Kice 
Manitowa. Kinowec ki pehikowok epwamoci nipotcik kitci kweskatisitcik, e 
ciciperitamiritci. Ani apitc mekwata ocitakopan Noé micta tcimaniw. 
Nicwaso mamo iriniwok ki positcimewok neta micta tcimanik. Nama tca ki otci 
pakitinikowok Kice Manitowa kitci otcinetcik neta nipik ka riskipoterik askiriw. 

21Anihe nipi ka ki mitcakamik ka riskipotek aski, ki otci kiskeritenawaw kaie tan 
e irapatak anihe kotak nipi ka apatak anotc e sikahatasonaniwok, e 
kasihamakoiekw kipactatowiniwaw. Sikahatakewin, nama ki 
kisisipasowakanawaw. Aric atamik kitehiwak ki kisisiparikowinawaw, e 
nataweritamawekw Kice Manito kitci kasihamatakw, kitci kiskerimitisoekw aci 
icikowisk e iteritakosiekw. Ki ki akwacimikowaw, anihe otci, osam e ki apitcipatc 
Cecoc. 

22Ki ocpickaw wakwek, aci e apitc onihiwinik Kice Manitowa. Ekota neta e ici 
okimawitc, aceriwa e tiperimatc acitc kaskina manitowa neta ka nikaniwiritci, 
acitc kaskina kotakihi ka mackawisiritci. 



653 

 

 
Canadian Bible Society, 2014. 

Kice Manito Ocki Omirwatcimowin 
 

 
 

 

 1 Pien 4 

Kitci pimatisinaniwok Kice Manito otci 

1E ki nekatcitatc Krist mekwata ka pe pimatisitc ota askik, kaie kirawaw ki ta 
werinawaw mamowi kitci iterimoekw. Awik meka e nekatcitatc owiawik itekera, 
nama awocamec pameritam kitci nosanetatc pactatowiniw. 

2Esko anotc, irikik ke pimatisiekw ota askik ki ta ici pimatisinawaw kotc e ici 
nataweritak Kice Manito, aka awocamec kitci makockatcitaiekw ka maratak, 
aniheriw mitcet iriniwok ka nita mamitoneritakik e wi nosanehakik. 

3Aci meka nipara kit ickwa onactamatisonawaw kipimatisiwiniwaw, matci 
pimatisiwin e ki nosanehamekw, kotc e ici sakitatcik kitci ici matcatcik mitcet 
iriniwok aka ka kiskerimatcik Kice Manitowa. Ani apitc ki matcatikositawaw. 
Mocak ki nataweritetawaw matci pimatisiwinik kitci ici pimatisiekw. Mocak 
tetipaparinokopan kictikwaniwaw e kiwockwepiekopanen. Ki ki 
mawotcihitonawaw ko kitci minikweiekw, e makockatcitaiekopanen mitcet 
kiwockwewin. Manitokanak ki kicterimatawawok, e totamekopanen anihe tekaci 
aka e actek kitci totcikatek. 

4Anotc aci e nosanehwekw Teperitciketc, aniki iriniwok aka ka kiskerimatcik 
kockopariwok aka aci e wi witcewekok omatci itatisiwiniwak. Aci neta ki 
marerimikowawok. 

5Aric nikotin e kicikarik nakickowatawe Kice Manitowa, arimatc kata 
witamawewok kaskina ka ki pe totakik irikik ka ki pe pimatisitcik. Enko meka 
anahwe ka ickwa aiketc kitci tipaskonatc kaskina iriniwa anotc ka pimatisiritci 
kaie aci ka ickwa niporitci. 

6Ekoni meka wetci ki tipatcitcikatek Mirwatcimowin, wawatc kaskina aniki otci 
aci ka ki nipotcik. Wetci ki pe witamawakaniwitcik aniheriw, peikon kitci 
tipaskonakaniwitcik aniheriw otci ka ki ici pimatisitcik ota askik, mitowi kaskina 
iriniwok, aric ma kaie kitci ki miroparinik kitci ocki pimatisitcik, kotc e ici 
nataweritamiritci Kice Manitowa. 

Wewerita irapatcitakw Kice Manito ocaweritcikan 

7Aci iti peconakon kitci ickwaparik kaskina kekocic. Nanakatisikw tca, kirika 
wewerita mamitoneritamokw, aka kekocic kitci otimickakoekw e aiamihaiekw. 

8Ki ka miro sakihitonawaw. Enko meka ka mawotci kictapatak. E sakihiwaniwok, 
mitcet pactatowin onikaniwon. 

9E kiwotamitoekw, miro totakw anahwe ke kiwotamitakw, aka kitci iteritamekw 
“nit otimihikowinan.” 

10Tato neta e taciekw acteriw kitci miro irapatcitatc aniheriw caweritcikaniw ka 
ki ici mirikotc Kice Manitowa, kotc e aicinakonik, kitci ki miro atoskectawatc 

owitc iriniwa. Ekoni tca kaskina tapickotc ke ici miro irapatcitaiekw anihi 
caweritcikaniw ka ki ici cawerimitakw Kice Manito, nakowi e icinakonik. 

11Anahwe ka aiarimwetc kata witam tipatcimowiniw mia Kice Manitowa wir 
tipirawe e arimweritci. Minawatc anahwe ka ki mirakaniwitc kitci atoskectaketc, 
kata irapatcitaw aniheriw mackawisiwiniw ka ki ici mirikotc Kice Manitowa kitci 
witcihiwetc, mocak wir Kice Manitowa kitci icperimakaniwiritci, Cecoc Krist otci, 
anahwe nespitc ke icperimakaniwitc e micta mackawisitc! Kekora ki iki. 

Kata nekatcitakaniwon, Cecoc e nosanehwakaniwitc 

12Nimiro nikwimesak, aka kockoparikw e nekatcitaiekw e kokwetcihikoiekw, aka 
kitci iteritamekw mitowi kecpin e takociparik ocki kekwan e arimiparik. 

13Ekoni ici mireritamokw e nekatcitaiekw, mitowi Krist ka ki pe nekatcitatc. 
Ekoni peikon ke apitc mireritamekw minawatc takocike e pe nokonik 
oticperitakosiwin. 

14Kecpin e marerimikoiekw, e kiskerimikoiekw e nosanehwekw Krist, ki 
caweritakosinawaw. Ki witci tacikemikowaw meka Miro Manito e icperitakositc, 
Kice Manitowa ka ki pe iciticahamatakw. 

15Kecpin e nekatcihakaniwitc peikw neta e taciekw, nama acteriw kitci isparitc 
osam e ki manohotc, nama kaie e ki otci kimotitc, nama kaie kotak e ki otci matci 
totak, nama wawatc kaie e ki otci matciparihatc owitc iriniwa. 

16Kecpin aric e nekatcitatc osam e nosanehwatc Cecoca, nama kata waneritam. 
Kata naskamew Kice Manitowa e caweritakositc, Cecoc Krist otirinima e 
kiskeritakositc. 

17Aci takociparin kitci tipaskonikaniwok. Kice Manito otirinima wirctamiwaw 
kata tipaskonakaniwok. Kirctamino tca e tipaskonikoikw, ki kiskeritenano 
kirawe mictahi kitci micta arimanik aniki otci aka ka wi tapweritakik Kice Manito 
Omiro Otipatcimowiniw. 

18Ekoni e itasinatek Kice Manito Omasinahikanik: “Kecpin iriniwok icikowisk ka 
itatisitcik e arimanik kitci ki akwacimakaniwitcik, tan ke asitci arimanik aniki 
otci ka matcitwatcik acitc pactatowinik ka ici pimotetcik kitci ki 
akwacimakaniwitcik?” Proverbes 11.31 

19Aniki tca ka nekatcitatcik kotc e ici nataweritamiritci Kice Manitowa, acteriw 
kitci acotamawatcik opimatisiwiniwaw anihi ka ki kicerimitokw, kaskina kaie ka 
takonik ota askik ka ki kiceritamiritci, acitc mocak kitci miro totakik. Mocak 
meka totam aniheriw ka ki ici nespi tapwetc. 

 1 Pien 5 

Ke itotisketcik aniki ka nikaniwitcik 

1Aci aniki e taciekw ka nikaniwitcik iriniwok otci ka tapwerimatcik Cecoca ni wi 
witamawawok kekociciriw. Kaie nin ni nikaniwin. Nin tipirawe ni ki 
wapatamwan Cecoc Krist ka ki ici nekatcitatc. Kaie nin ni ka mirikowin 
oticperitakosiwin nikotin ke wapatahiwaniwonik. Enko ohwe ka ici 
nataweritamatakok: 

2Miro nanakatcihakok aniki iriniwok Kice Manito ka ki miritakw kitci 
nakatawerimekok. Wewerita nanakatcihakok, tarasak mia maritcenici iriniwok 
ka miro nanakatcihatcik omaritcenicimiwawa kitci totamekw. Aka natarima 
totamokw, aric otcita e nataweritamekw, mia Kice Manito e ici nataweritak, aka 
kaie tepirak coria e kanawapatamekw, aric e wi atoskectakeiekw. 

3Aka wi tipomakok aniki ka ki mirikoiekw kitci nanakatcihekok. Mocak icikowisk 
itatisikw kitci ki tca keskinowapamikoiekw. 

4Minawatc pe takocike anahwe ka nanakatcihitokw, mia ka tiperimatc 
maritcenici iriniwa e iteritakositc, ki ka cawerimikowinawaw aniheriw 
oticperitakosiwin aka wiskat ke ickwaparinik. 

5Minawatc kirawaw ka ocki pimatisiekw, kit ititinawaw: ki ka natotawawok aniki 
kirawe ka kiceatisitcik. Kaskina e taciekw, nama ki ka kicterimonawaw e 
mihitoekw. Itasinatew meka Kice Manito Omasinahikanik: 

“Kice Manito atimikapowictawew anahweriw ka kicterimoritci, 

aric miro totawew anahweriw ka tipaterimitisoritci.” Proverbes 3.34 

6Tipaterimitisokw tca, tekaci e pakitinekw Kice Manito kitci tiperimitakw, e kice 
mackawisitc, kitci ki witcihitakw, apitc iteritake kitci totak. 

7Witamawakw kaskina e ici arimeritamekw, tekaci mirakw wir kitci mitatc. Ki 
nakatawerimikowaw meka. 

8Nanakatisikw mocak. Aiekwamictamokw kaskina kekocic. Aiekwamictowakw 
Matci Manito e wi cakotcihitakw. Mocak meka nantowapamew iriniwa e wi 
cakotcihatc, tarasak mia micapiciw e pa pimotetc e kitotc e nantowapamatc ko 
awiriw kitci ki mowatc. 

9Nanakaskohwakw! Ki ka sokikapowinawaw e asperimototawekw Kice Manito. 
Ki kiskeritenawaw meka, ekoni peikon kaskina wiec ota askik e nekatcitatcik ka 
nosanehwatcik Kice Manitowa, mia kiwitcicaniwawok e iterimekok. 

10Minawatc ickwa nekatcitaiekwe memacic, Kice Manito, anahwe ka otciparinik 
kaskina mirotehewiniw, ka ki wicamitakw kaie kirawaw nespitc kitci 
icperitakosiekw kirika wir, e mamweritakosiekw kirika Cecoc Krist, wir tipirawe 
ki ka mirikowaw kiapatc kitci miropariekw. Ki ka mackawisihikowaw. Ki ka 
mirikowaw kitci sokikapowiekw kaie kitci sokeritamekw. 

11Wir mocak kitci tatak mackawisiwiniw! Kekora ki iki. 

E matcacikaketc Pien 

12Ohwe masinahikan aka e kinwapekictek, Silas ni ki witcihikw ka masinahaman. 
Mia niwitcican nit iterimaw anahwe, ke ki asperimototawakaniwitc. Ki 
masinahamatinawaw e wi sokimitakok acitc e wi witamatakok ekoni tapwe e 
icinakonik omirotehewin Kice Manito ka ici sokikapowiekw. 

13Kit arimikakowawok aniki ka nosanehwatcik Cecoca ota Babylone otenak ka 
taciketcik, kaie wirawaw ka ki orapamikotcik Kice Manitowa mitowi kirawaw ka 
ki orapamikoiekw. Kaie wir Mark, anahwe ka iterimak nikosis, kit arimikakowaw. 

14Otcemitokw e arimikatoekw, mia kiwitcicaniwawok e iterimitoiekw e 
sakihitoekw. 

Ni pakoserimon, kaskina e taciekw Cecoc otirinima, mocak kitci pekateritamekw. 

Nin Pien 

2 Pien 

2 Pien 1 

Pien e arimikowatc okwimesa 

1Nin Simo Pien ka masinahamatakok, Cecoc Krist e atoskectawak, otarotakana e 
iteritakosiwak. Ki masinahamatinawaw, kaie kirawaw ka ki pe otitikoiekw 
tapwetamowin e micta mirwacinik, mia peikon e asitakok kaie ninan ka ki ici 
otitikoiak, Cecoc Krist e ki totak kitci icinakonik, icikowisk e iteritakositc, wir 
Kikice Manitomino acitc Ka Ki Akwacimitokw. 

2Ni pakoserimon nipara kitci acotamakoiekw mirotehewin acitc 
pekateritamowin, osam tapwe e kiskerimekw Kice Manito kaie anahwe Ka 
Tiperimitokw Cecoc. 

Kirawe kitci miro kiskerimakaniwitc Cecoc 

3Omackawisiwin ki apatcitaw Teperitciketc, Kice Manitowa ka ki mirikotc, kitci 
ki miritokw kaskina ke wi apatcitaikw kitci miro nosanehwimokw Kice 
Manitowa. Ki ki kiskeritamihikono anihi meka ka ki wicamitokw kaie kirano kitci 
icperitakosiikw mia wir e icperitakositc, kaie kitci mirwasiikw, mia wir e 
mirwasitc. 

4Ekoni ka otci acotamatokw aniheriw ka ki nespi tapwetc kitci miriwetc e 
kicteritakonik kaie e kice mirwacinik. Otitikoekwe tca, aka kitci paskewirikoekw 
kekwan notc ko ka ici nataweritakok ota askik ke ki oniwirikoekw, acitc mia wir 
kitci ki iteritakosiekw. 

5Ekoni wetci kicteritakok nictam kitci mantokasoekw kitci asperimototawekw 
Kice Manito, minawatc kitci miro totamekw, kirika eckam tapwe kitci 
kiskerimekw, 

6kaie kitci nanakatcihitisoekw e itatisiekw, acitc aka kitci 
pakiterimitisoekw, minawatc mocak kitci miro nosanehwekw Kice Manito, 

7kirika kitci mirotehectatoekw e owitcicanitoekw, kaie kitci sakihitoekw. 

8Kecpin eckam ici pimatisiekwe, ki ka witcihikonawaw kitci mirwapatisiekw e 
atoskectawekw anahwe Ka Tiperimitokw, Cecoc Krist, kaie eckam kitci miro 
kiskerimekw. 

9Aric kecpin awik aka itatisite, kata iteritakosiw mia iriniw aka ka wapitc, tekaci 
aka kekociciriw e rawowapatak. Onikew aci e ki kasihamawakaniwitc ka ki ici 
pactatitc. 

10Ekoni wetci kicteritakok, niwitcicanak, kaketin kiapatc kitci mantokasoekw 
otcitakotc kitci miro kiskeritcikatek, e wapatcikatek e itotiskeiekw, tapwe e ki 
wicamitakw Kice Manito kitci nosanehwekw, acitc e ki orapamitakw, otirinima 

kitci iteritakosiekw. Kecpin meka ani totamekwe, nama wiskat ki ka 
pakicininawaw e ici maratak. 

11Ekoni kaie ke otci mireritcikatek kitci mirikoiekw kitci pitakeiekw Okimawinik 
aka wiskat ke ickwaparinik, aniheriw Okimawin anahwe Ka Tiperimitokw Cecoc 
Krist, anahwe Ka Ki Akwacimitokw. 

12Ekoni mocak ke otci mikawasimitakok anihe ka aiarimotaman ota, misawatc 
aci e miro kiskeritamekw, acitc misawatc anotc e mackawisiekw e 
sokikapowiekw neta tapwewinik, anihe tapwewin ka ki pe otitikoiekw. 

13Actew, nit iteriten, mocak kitci mikawasimitakok, kirike ma irikik ke 
pimatisian. 

14Ni kiskeriten meka aci kekatc kitci poni pimatisian, kotc ka ki witamawitc 
anahwe Ka Tiperimitokw Cecoc Krist. 

15Ni ka mantokason tca kitci witcihitakok, misawatc ickwa poni pimatisiane, 
mocak kitci mikaweritamekw ohwe anotc ka pe iteian. 

Aniki ka ki wapamatcik Cecoca e ici icperitakosiritci 

16Namaiew ni atisokan ninan tipirawe ka ki ocitaiak, ka ki witamatakok, ka 
arimotamatak anahwe Ka Tiperimitokw, Cecoc Krist, e ki pe takocik ota askik e 
mackawisitc. Ninan tipirawe ni ki wapatamwanan omackawisiwin e wasiterik. 

17Kicteritakosiwiniw kaie icperitakosiwiniw ki miriko Kotawinowa Kice Manito, 
ka pe otewetak e itikotc anihi ka mawotci icperitakosiritci: “Enko ohwa nikosis. 
Ni micta sakihaw, kaie ni mirerimaw.” 

18Ninan tipirawe ni ki petenan anihe oskok ka ki otci otitakok, tapickotc ka 
tacikeiak nete matinak ka kitcitwaweritakok kirika wir. 

19Ekoni kirawe ka otci kiskeritamokw e tapwemakanik aniheriw ka ki ici 
tipatatakik iriniwok weckatc ka ki pe nikan tipatcimotcik Kice Manitowa otci. Ki 
ta miro natotamwanawaw aniheriw otipatcimowiniwaw. Mirwapataniw meka, 
mia mitowi wactenamakaniw e actakaniwonik wiec e ici tipiskarik e waskorerik, 
nac kitci pe wasearik e kicepawonik. Miro natotamwokw tca ka ki ici tipatatakik, 
nac kaie kitci pe waseasiketc wapan atcikoc kitehiwak. 

20Wewerita ki ta kiskeritenawaw ohwe nictam: nama awik kackitaw wircike kitci 
kiskeritak wa itemakanik ka ici nikan tipatcitcikaterik Kice Manito 
Omasinahikanik. 

21Nama meka wiskat ki otci ispariniw iriniwok kitci nikan tipatcimotcik Kice 
Manitowa otci tepirak irinik kitci otciparinik, osam aric Miro Manitowa e ki 
mirikotcik ka ki aitetcik e tipatatakik Kice Manitowa otipatcimowiniw. 

 2 Pien 2 

Arotc ka ici kiskinohamaketcik 
(Natawapata kaie Jude 4-13) 

1Weckatc ki pe tawakopan iriniwok arotc e ki pe nikan 
tipatcimoctawatcik Israël iriniwa. Peikon kaie kotakihik kata tawok neta e ici 
tacikeiekw arotc ke pe nta kiskinohamaketcik. Kiraskiwiniw kata petawok ke ki 
otci onicinaniwonik. Kata wepakonewok Teperitcikeritci ka ki akwacimikotcik. 
Wipatc tca kata onicimitisowok. 

2Mitcet iriniwa kata nosanehikowok e maratanik otitatisiwiniwaw. Kata tca otci 
mareritcikateriw aniheriw meskanariw tapwewinik ka iticimonik, ani e 
itatisitcik. 

3Ki ka wecimikowawok aniki arotc ka kiskinohamaketcik e kiraski atisoketcik, 
tepirak e sakitatcik coriariw. Aci weckatc nisawinaniwoniw kitci 
anwerimakaniwitcik, nama kinowec kitci onicikik. 

4Nama meka ki otci manatcihew Kice Manito anahweriw aceriwa weckatc ka ki 
pactatiritci. Atamaskamikok ki iciwepinew kitci kanawerimakaniwiritci e 
takopitakaniwiritci, nete e ici kiski tipiskarik nac mamitcitc kitci 
tipaskonikaniwonik. 

5Nama kaie ki otci manatcihew weckatc iriniwa, e ki iteritak kitci riskipoterik e 
irikokoskamikarik, e mitcetirikopanen iriniwa ota askik ka 
matcatikosirikopanen. Atita tepirak ki wikotcihew: peikw anahwe iriniw Noé ki 
icinikasoriw ka ki pe tipatatamiritci otipatcimowin, icikowisk e icinakonik, acitc 
nicowaso kotakihi iriniwa. 

6Minawatc Kice Manito ki anweritam aniheriw 
otenariw Sodome kirika Gomorrhe ka icinikaterik. Ki tcakaskisam aniheriw 
otenariw, ickoteriw e ki pakitinak. Ekoni ka totak kitci wapatahiwetc ke iti 
iciwepasiritci ka matci iriniwiritci. 

7Peikw iriniwa e miro iriniwiritci ki wikotcihew, Loth e icinikasoritci. 
Arimeritamokopan anahwe Loth e wapamakopanen owitc iriniwa arotc e ici 
pimatisiritci, tekaci aka e nosanetaritci miro meskanariw. 

8Wapamekopan kaie petawekopan e totamiritci, mocak e witci tacikemakopanen. 
E apitc maratanik e ici pimatisirikopanen, nekateritamihikopan anahwe Loth, wir 
icikowisk e iteritakipan otehik. 

9Ekoni wetci kiskeritakok e kiskeritak Teperitciketc ke totawatc iriniwa ka 
nosanehikotc kitci ki wikotcihatc e nakickamiritci nekatcitawiniw. Kiskeritam 
kaie ke totak kitci kicakonatc iriniwa ka matci totamiritci, takociparinike 
aniheriw ke kicikarik kitci tipaskonikaniwonik. 

10Kata kicakonew picicikw anahweriw tepirak ka nosanetaritci matci 
totamowiniw, aniheriw e ici nataweritakik iriniwok ka maratanik, kaie 
anahweriw ka cikeritamiritci kitci tiperimikoritci Kice Manitowa. Tekaci nama 

cakwerimowok aniki arotc ka kiskinohamaketcik. Kicterimowok. Nama 
kicterimewok anahweriw ka icperitakosiritci. Marerimewok. 

11Wawatc aceriwok, wirawaw kirawe e mackawisitcik patok anahweriw arotc ka 
kiskinohamakeritci, kirawe kaie e sokerimotcik, nama itactahorewok kitci 
marerimatcik, mekwata e natcikapowictawatcik Teperitcikeritci. 

12Aniki arotc ka kiskinohamaketcik pokona aitotamok, mia awesisak ka 
nitawikitcik kitci makonakaniwitcik nac kitci nipahakaniwitcik. Mareritamok 
aniheriw aka ka nisitotakik. Kata nipahakaniwiwok mia awesisak e 
totawakaniwitcik. 

13Ekoni ke ici otapinamatisotcik kitci arimiparitcik, e ki matci totakik. Wawatc 
mekwata e kicikarik mireritamok e matci totakik wa ici nataweritakik. 
Waneritakoniw e pe icatcik neta e ici mitcisoekw. Nama cakwerimowok peikon e 
totakik kaskina wa totakik neta. 

14Mamitoneritamok kitci pacikwatisitcik e kanawapamatcik iskwewa. Nama tipi 
iteritamok e pactatitcik. Paciwirewok iriniwa aka ka sokikapowiritci. 
Pasoweritamok otehiwak kitci ici tatakik kotakihi iriniwa e ici tatamiritci. 
Nikotin kata anwerimikowok Kice Manitowa. 

15Ki paskewok miro meskanariw. Ki oniciniwok, mitowi weckatc iriniw ka 
pimatisikopanen, Balaam ka icinikatakaniwikopanen, Bosor anihi okosa, orina ka 
sakitakopanen coriariw e ki kanewitc e matci totak. 

16Ki kitotakaniwiw aka e ki otci sapitowatc Kice Manitowa. Atikocic aka ki 
arimwetc keska ki arimwew, mia irinik e ititakositc. Ki witamawew 
anihi Balaama kitci ponitaritci aniheriw ka totamiritci e pisinatisiritci. Ki 
sapitako. 

17Aniki iriniwok mia peikon moskitciwonipekw e pactek iteritakosiwok, mitowi 
kaie osko ka pamactak e rotik. Takoniw wiec ka mawotci kiski tipiskarik ka ici 
kanaweritamakotcik Kice Manitowa. 

18Micta mirwatcimitisowok, aka wiec e irapatanik aniheriw ka aitetcik. Matci 
totamowiniw apatcitawok, notc e ici nataweritakik iriniwok ota askik e mawotci 
waneritakonik, kitci ki paskewiratcik iriniwa pitceraka ka ki kackihoritci nta e ici 
pimatisirispana ka ici maratanik, e ki pa witcewaritci matci iriniriw. 

19Nespi tapwewok e itatcik otcitakotc aka awocamec kitci tiperitakosiritci, aric 
wirawaw tipirawe e tiperimikotcik matci pimatisiwiniw nac nipowinik kitci ici 
matcewirikotcik. Tato iriniw meka tiperimiko aniheriw ka cakotcihikotc. 

20Tapwe wirata tawok aci ka ki kackihotcik aniheriw matci meskanariw ka 
nosanetawaspan ka oniwiriwemakanik, notc e ici pimatisiritci iriniwa aka ka 
nosanehwaritci Kice Manitowa. Ki kackihowok osam e ki kiskerimatcik anihi Ka 
Tiperimitokw, Cecoc Krist, Ka Ki Akwacimitokw. Minawatc aric ki 
pakitinitisowok kitci tiperimikotcik matci pimatisiwiniw kaie kitci 

cakotcihikotcik, nac kirawe arimipariwok patok e asitci arimipariwaspan 
epwamoci kiskerimatcik Cecoca. 

21Kirawe kata ki miroparinipan aka wiskat kitci ki otci kiskeritakwapan miro 
meskanariw, patok e ki kiskeritakik, minawatc e ki atimikapowictakik aniheriw 
irakonikewiniw e kitcitwaweritakonik ka ki kiskinohamawakaniwitcik. 

22Aniheriw ka iciwepasitcik, ekoni ka otci kiskeritakonik e tapwemakanik ka 
itwaniwonik: “Atimw koski mitciw ocicecikokwan.” Kaie: “Kokoc e ickwa 
kisisiparakaniwitc icaw minawatc e nta cicocimorotc acickik.” 

 2 Pien 3 

Ki nespi tapwaniwon kiapatc kitci pe takocik Teperitciketc 

1Nimiro nikwimesak, enko ohwe minawatc tec ka pe masinahamatakok. Wetci ki 
masinahaman e niciki nimasinahikan, e wi witcihitakok wewerita kitci ici 
mitoneritamekw, 

2e mikawasimitakok weckatc ka ki pe aitetcik iriniwok ka ki pe nikan 
tipatcimotcik Kice Manitowa otci e kitcitwaweritakositcik, acitc aniheriw ka ki ici 
kiskinohamatakw Cecoc otarotakana, Teperitciketc otirakonikewiniw, anahwe 
Ka Ki Akwacimitokw. 

3Otcitakotc nictam ki ka kiskeritenawaw ohwe: kekatc ponaskiwoke, kata 
takociniwok iriniwok ke ici pimatisitcik wirawaw tipirawe e nataweritakik kitci 
otci pimatisitcik. Ki ka papirotakowawok, 

4kitci itetcik: “Ki itew Cecoc kiapatc minawatc kitci pe icatc, tapwe ni? Tante tca e 
taciketc anahwe? Esko ka poni pimatisitcik kitaniskotape 
kimocominowok, mocak peikon iciwepan kaskina ota askik, peikon icinakon esko 
ka kiceritcikatek,” e itetcik. 

5Otcita totamok aniki kitci oniketcik ohweriw: aci weckatc Kice Manito ki 
kiceritam kaskina e ici takonik askik, peikon kaie nte waskok, otitewin e ki totak. 
Ki oreritam taci ke ici takonik askiriw, neta weckatc tepirak nipiriw e ici 
takonikipan. Kaie nipiriw ki apatcitaw ka ocitatc askiriw. 

6Peikon kaie nipiriw ki nipahikowok weckatc iriniwok ota askik, apitc tekaci ka 
riskipoterik askiriw. 

7Anotc aski e takok acitc waskok, kaskina kanaweritcikatew, peikon osam e ki 
itetc Kice Manito kitci ici kanaweritcikaterik, nikotin tekaci kitci oraparinik kitci 
tcakaskisikaterik. Wetci mekwata kanaweritcikaterik, aniheriw ke kicikarik otci 
kitci tipaskonakaniwitcik kaskina aka ka kicterimatcik Kice Manitowa acitc kitci 
niponerimakaniwitcik. 

8Peikociniw aric e kicteritakok, nimiro nikwimesak, otcitakotc aka kitci 
onikeiekw ohwe: wir Teperitciketc e ici wapatak, e peikwo kickokarik mia peikon 

e peikwaw kice mitato mitana tato piponikarik kitci iteritakonik, kaie peikwaw 
kice mitato mitana tato pipona mia peikon e peikwo kickokarik. 

9Nama niramisiw Teperitciketc kitci totak ka ki ici nespi tapwetc kitci totak. 
Otcitakotc kata otcitcipariniw, misawatc atita pitoc e iteritakik. Mictahi 
ciciperitam kirawaw otci. Nama otci peikw natawerimew kitci oniciniritci. 
Nataweritam meka kitci miroparinik kaskina kitci atimikapowictamiritci ka 
maratanik. 

10Keskat aric kata pe takocipariniw aniheriw okicikom Teperitciketc, mia mitowi 
kimoti iriniw keskat e pe takocik. Ani apitc tekaci nama kata takon kekocic 
icpimik. Keskat kata tcakickamakan e koctasitakok. Kicikaw pisimw, tipiskaw 
pisimw kaie atcikocak tekaci kata tcakaskisowok. Aski kaie kaskina e ici takok 
ota askik kata ickwa takono. 

11E kiskeritakok tca kaskina kitci ici oraparik, ki ta miro nisitotenawaw tan e ici 
actek kitci totamekw! Actew icikowiskw kitci ici pimatisiekw, acitc mocak kitci 
miro nosanehwekw Kice Manito. 

12Ki ta petawanawaw okicikom, e mantokasoekw wipatc kitci pe takociparinik. 
Ekoni apitc ke tcakaskiterik icpimik e ici takonik. Ke apitc kiciterik, kata sosowok 
kicikaw pisimw, tipiskaw pisimw kaie atcikocak. 

13Aric Kice Manito ki nespi tapwew ocki askiriw acitc ocki kitci takonik waskok, 
tepirak icikowisk ke ici pimatisinaniwonik. Enko anihe kaskina ka petaikw. 

14Nimiro nikwimesak, ekoni wetci kicteritakok, mekwata e petaiekw kitci pe 
takociparik anihe e kicikak, kitci mantokasoekw tekaci kitci mirwinakosiekw 
kitehiwak acitc aka kitci takok ke ki otci itactahorikoiekw, icikowisk kitci ici 
wapamitakw Kice Manito, acitc mocak kitci miroparihitoekw. 

15Mamitoneritamokw wetci miroparik kitci ki akwacimikoiekw: osam e 
ciciperitak anahwe Ka Tiperimitokw. Enkweriw ni peikon ka ki ititakw ka 
masinahamatakw kiwitcicanino Pwar e sakihokw. Ki ki masinahamakowaw e 
omiro omitoneritcikanitc, Kice Manitowa e ki mirikotc aniheriw miro 
mitoneritcikaniw. 

16Ekoni peikon ka ici masinahiketc kaskina omasinahikanik, ohweriw e arimotak. 
Takoniw neta omasinahikanik e arimanik kitci ki nisitotcikaterik. Iriniwok aka 
orina kekociciriw ka kiskeritakik kaie aka ka sokikapowitcik, pitoc 
itemakatwawok aniheriw ka wi aitetc Pwar omasinahikanik, peikon e totakik 
kotakeriw e itasinaterik Kice Manito Omasinahikanik. Wirawaw tipirawe ka 
totatisotcik wetci onicikik. 

17Aric kirawaw nimiro nikwimesak, aci ki ki nakasomitinawaw. 
Nanakatcihitisokw tca aka kitci paskewirikoekw otitatisiwiniwaw iriniwok aka 
ka natotawatcik Kice Manitowa, kaie kitci onitaiekw e ici sokikapowiekw. 

18Ekoci kiapatc mocak omirotehewinik itekera kitci ici matcaiekw anahwe Ka 
Tiperimitokw Cecoc Krist, Ka Ki Akwacimitokw, eckam kaie kitci iti kiskerimekw. 
Nespitc kitci icperimakaniwitc, anotc kaie kakike! Kekora ki iki. 

Nin Pien 

1 Jean 

1 Jean 1 

Anahwe ka icinikatakaniwitc “Itewin” miriwew pimatisiwiniw 

1Anahwe ickotok ka ki pe tatc, ni ki petawanan, ninan tipirawe ni ki wapamanan, 
ni ki kanawapamanan, kirika ni ki takinanan: enko anahwe Itewin ka 
icinikatakaniwitc, pimatisiwiniw ka miriwetc. 

2Ki pe takociniw ota anahwe. Ni ki wapamanan kaie. Ni tipatcimanan tan mia e 
iciwepasispan. Ekoni kaie wetci tipatcimoctatak anahwe ka pakitinak kakike 
pimatisiwiniw, ka witci tacikemaspan Kotawinowa, kirika ka ki pe mirikoikw 
kitci kiskerimokw. 

3Anihe ka ki ici wapatamak acitc ka ki ici petamak ki ki tipatcimoctatinan. Ekoni 
tca tapickotc ke otci mamweritakosiikw, aci meka e mamweritakosiikw kirika 
Kotawino acitc Okosa Cecoc Krist. 

4Ki masinahamatinawaw ohwe kitci micta mireritamokw. 

Mia wactenamakan iteritakosiw Kice Manito 

5Enko ohweriw tipatcimowiniw ka ki petawakitc Cecoc Krist e pe witak, kaie 
ninan tca ka witamatak: mia wactenamakan iteritakosiw Kice Manito. Nama 
takoniw wir e tipiskarik. 

6Kecpin e iteikw, “Ki mamweritakosinano kirika Kice Manito,” mekwata aric 
kiapatc mia e ici tipiskak e pimatisiikw, ki kiraskinano. Nama tapwewinik ki otci 
pimatisinano. 

7Kecpin aric ka ici wactek e ici pimatisiikw, mia wir tipirawe Kice Manito e ici 
taciketc, aci tapwe ki mamweritakosinano, kirika ki mirikowinano tekaci aka 
kitci takok kipactatowinino, osam Cecoc, Kice Manito Okosa, e kasihamatokw, e 
ki pakitinak omikw kitci ki kasihamakoikw. 

8Kecpin e iteikw, “Nama ki pactatinano,” ki wecimitisonano, nama kaie takon 
tapwewin kitehinak. 

9Kecpin aric mocak kopesiwikwe kipactatowinino, ki ka ki asperimototawano 
Kice Manito, icikowisk e iteritakositc. Ki ka kasihamakono kipactatowininariw 
acitc ki ka maninamakono kaskina ka maratanik e ici takonik kitehinak. 

10Kecpin aric e iteikw aka e ki otci pactatiikw, kekatc mitowi e iteikw, “Kiraskiw 
Kice Manito,” nama kaie takoniw otitewin kitehinak. 

 1 Jean 2 

Mocak ki pe nta witcihikono Krist 

1Ninitcanicak, ki masinahamatinawaw e wi witcihitakok aka kitci pactatiekw. 
Kecpin aric awik nta e taciikw pactatite, taw arimitakosi iriniw mocak ka 
witcihitokw e witci tacikematc Kotawinowa. Enko na Cecoc Krist, tekaci 
icikowisk e iteritakositc. 

2Ki pakiterimitiso meka kitci nipahakaniwitc, kitci kasihamakoikw 
kipactatowinino, nama aric kirano tepirak kipactatowinino, aric kaie kaskina 
iriniwok ota askik opactatowiniwawa. 

3Kecpin sapitamwokwe otirakonikewin Kice Manito, ki kiskeritenano tapwe e 
kiskerimokw. 

4Kecpin awik e itetc, “Ki kiskerimaw Kice Manito,” aric aka e sapitamwatc 
otirakonikewiniw, kiraski iriniwiw, kaie nama takoniw tapwewiniw otehik. 

5Kecpin aric sapitamwate Kice Manitowa otirakonikewiniw, tekaci kaie takoniw 
otehik osakihiwewiniw. Ekoni ke ki otci kiskeritamokw e witcewokw Kice 
Manito: 

6Anahwe ka itetc, “Ni witcewaw Kice Manito,” acteriw kitci pimotetc mia ka ki ici 
pimoteritci Cecoca. 

Ocki irakonikewin 

7Nimiro nikwimesak, namaiew ocki irakonikewin ka arimotamatakok e 
masinahamatakok. Enko ohwe weckatc irakonikewin, ickotokw ka ki pe 
otitikoiekw esko ka kitciparik e tapwerimekw Cecoc. Ohwe weckatc 
irakonikewin, enko anihe aci ka ki pe ici petamekw. 

8Ata ocki irakonikewin iteritakon ohwe ka masinahamatakok. Kiskeritakon e 
tapwemakak ohwe irakonikewin, e kiskerimokw Cecoc, kaie kirawaw tca e 
kiskerimikoiekw. Tapwe wirata iti matcamakan e tipiskak, tapwe tca aci e 
waseak. 

9Anahwe ka itetc, “Ni waseatisin,” aric e cikerimatc owitcicana, kiapatc 
tipiskatisiw. 

10Anahwe ka sakihatc owitcicana tacikew e ici wasearik. Nama takoniw ke ki 
oniwirikotc. 

11Aric anahwe ka cikerimatc owitcicana tipiskatisiw. Tekaci e tipiskarik ici 
pimotew, aka e kiskeritak ite e icatc, aka tca kaie awocamec e wapatak. 

12Ki masinahamatinawaw ninitcanicak, e wi mikawasimitakok e ki 
kasihamakoiekw kipactatiwinawaw Cecoc Krist oticinikasowin otci. 

13Ki masinahamatinawaw, kirawaw otawiwok, e kiskerimekw anahwe ickotok ka 
ki pe tatc. Ki masinahamatinawaw kaie kirawaw ka ocki pimatisitcik, aci e ki 
cakotcihekw anahwe Ka Matcatikositc. 

14Ki masinahamatinawaw ninitcanicak, e kiskerimekw Kotawino. Ki 
masinahamatinawaw kirawaw otawiwok, e kiskerimekw anahwe ickotok ka ki 
pe tatc. Ki masinahamatinawaw ka ocki pimatisitcik, e mackawisiekw. Takoniw 
Kice Manito otitewin kitehiwak acitc aci ki ki cakotcihawaw anahwe Ka 
Matcatikositc. 

15Akawir sakitakw matci meskanaw, notc ka nosanetakaniwok ota askik. Kaie 
akawir sakitakw arotc kekwan ka takok. Anahwe meka ka sakitatc aniheriw, 
nama awocamec kata ki sakihew Kotawinowa. 

16Ekoni meka e icinakok anihe matci meskanaw: e iteritak awik kitci matci totak 
kotc e ici nataweritak, kekotc mocak wa ici tatak kekociciriw e wapatak, kaie e 
sasekatc e ici tatak acitc e aitotisketc. Nama Kotawinak otciparin kaskina anihe 
matci pimatisiwin. Ota askik otciparin. 

17Aci meka taci poniparin kaskina matci meskanaw ota askik, kaie kaskina ke ki 
ici matci nataweritcikatek. Aric anahwe ka totak e iteritamiritci Kice Manitowa 
kata kakike pimatisiw. 

Anahwe ka wi naskowatatc Krista 

18Ninitcanicak, aci kekatc kaskina kata ickwaparin! Aci ki ki petakanawaw kitci 
pe takocik anahwe Ka wi naskowatatc. Aci meka mitcet ka wi naskowatatcik ki 
pe takociniwok kirika ekoni wetci kiskeritamokw aci kekatc kaskina kitci 
ickwaparik. 

19Aci ki ki nakatikonowok aniki iriniwok. Nama aric tapwe ki ki otci 
witcewikotanowok. Kecpin meka ki witcewitokopanen, kiapatc anotc ki ta witci 
tacikemikonowok. Aric ki ki nakatikonowok. Kiskeritakoniw tca aka e ki otci 
witcewitokok, nama otci peikw neta e tacitcik. 

20Kirawaw aric ki ki pe otitikonawaw Miro Manito, Krist e ki miritakw. Ekoni tca 
wetci kaskina kiskeritamekw tapwewin. 

21Nama ki masinahamatinawaw e iterimitakok, “Nama kiskeritamok 
tapwewiniw,” osam aric aci e kiskeritamekw. Ki kiskeritenawaw kaie aka wiskat 
kiraskiwin e otciparik tapwewinik. 

22Awin tca ka kiraski iriniwitc? Anahwe ka itetc: “Cecoc namaiew ni wir Krist, 
nama ki otci pe iciticohoko Kice Manitowa kitci pe nta akwacimitokw.” Kiraski 
iriniw, enko kaie anahwe Ka wi naskowatatc Krista. Tapickotc wepakonew 
Kotawinowa acitc Okosiriw. 

23Tapwe wirata, anahwe ka wepakonatc Kice Manitowa Okosiriw, nama aci 
kiskerimew Kotawinowa. Anahwe ka witak e tapwerimatc Okosiriw, kiskerimew 
kaie Kotawinowa. 

24Nakataweritamokw tca kitci miro kanaweritamekw kitehiwak anihe 
witamakewin ka ki ici petamekw esko ka kitciparik e tapwerimekw Cecoc. 

Kecpin tca miro kanaweritamekwe anihe, kaie kirawaw mocak ki ka 
witcewawawok Kotawino kirika Okosa. 

25Ohweriw kaie ki ici nespi tapwew Krist kitci miritokw: kakike pimatisiwiniw. 

26Ki masinahamatinawaw ohwe e wi ekwamisimitakok aniki ka wi oniwiritakok. 

27Kirawaw tca, ki witcewawaw anahwe Miro Manito ka ki pe otitikoikw, Krist e ki 
miritakw. Nama actew iriniw kitci kiskinohamatakw. Tapwe wirata, Miro Manito 
kaskina ki kiskinohamakowaw: tapwewiniw kiskinohamakew, nama 
kiraskiwiniw. Ekoni wetci actek kitci totamekw aniheriw ka ki ici 
kiskinohamatakw: mocak kitci witcewekw Krist. 

28Ekoci tca, ninitcanicak, mocak witcewakw Krist, tekaci kitci sokikapowiikw 
takocike, aka kaie kitci waneritamokw e ki patahamokw, wapatamokwe aniheriw 
ke kicikarik pe takocike. 

29Ki kiskeritenawaw icikowisk e iteritakositc Krist. Kaie kirawaw tca ki ta 
kiskeritenawaw ohwe: kaskina awik icikowisk ka iteritakositc, Kice Manitok 
itekera ki otci nitawikiw. 

 1 Jean 3 

Kice Manito onitcanica 

1Kanawapatamokw e apitc micarik osakihiwewin Kotawino! E apitc sakihitokw 
kit icinikatikono “ninitcanicak.” Tapwe meka ekoni e iteritakosiikw. Aric iriniwok 
ka nosanetatcik matci meskanariw, notc ka nosanetakaniwonik ota askik, nama 
ki nisitowinikonowok ani e iteritakosiikw, osam aka e kiskerimatcik Kice 
Manitowa. 

2Nimiro nikwimesak, anotc kit iteritakosinano Kice Manito onitcanica, aric nama 
moci ki ki otci kiskeritamihikono tan ke iteritakosiikw kecko. Ohwe aric ki 
kiskeritenano: Minawatc takocike Krist, mia wir kitci iteritakosiikw. Ki ka 
wapamano meka mia e icinakositc. 

3Kaskina awik ka ici asperimotc, tekaci mirwinakohitiso otehik, mia Cecoc Krist 
wir tipirawe tekaci e mirwinakositc otehik. 

4Kaskina awik ka pactatitc atimikapowictam Kice Manitowa otirakonikewiniw. 
Ekoni meka e icinakok pactatowin: aka e nosanetakaniwonik aniheriw 
otirakonikewiniw. 

5Ohwe ki kiskeritenawaw: Cecoc Krist ki pe icaw kitci maninak pactatowiniw, 
wir tipirawe aka e takonik otehik. 

6Kaskina awik mocak ka witcewatc ponitaw e pactatitc. Aric anahwe mocak ko ka 
pactatitc wapatahiwew aniheriw e itotisketc aka e ki otci wapamatc Cecoca 
kirika aka e ki otci kiskerimatc. 

7Ninitcanicak, aka pakitinitisokw kitci oniwirikoiekw! Anahwe ka nosanetatc 
icikowisk itatisiwin, icikowisk iteritakosiw, mia Cecoc Krist e iteritakositc. 

8Anahwe mocak ko ka pactatitc Matci Manitowa tiperimiko. Aspinikotc meka 
pactatiw Matci Manito esko ka kiceritcikaterik askiriw. Ekoni mia wetci ki pe 
icatc Kice Manito Okosa, kitci orapatamwatc Matci Manitowa ototamowiniw. 

9Kaskina awik Kice Manitok itekera ka otci nitawikitc ponitaw mocak e pactatitc, 
osam e mirokinik Kice Manitowa opimatisiwiniw otehik. Aci e otawitc Kice 
Manitowa, nama awocamec ki pactatiw. 

10Ekota ke otci nisitowinawakaniwitcik pitoc e icinakositcik Kice Manito 
onitcanica kaie tca Matci Manito onitcanica: kaskina awik aka icikowisk ka 
itatisitc kekotc aka ka sakihatc owitcicana, nama tiperimiko Kice Manitowa. 

Kitci sakihitoikw 

11Enko ohwe ka ki ici witamakowiekw, ka ki petamekw esko ka kitciparik e 
tapwerimekw Cecoc: sakihitokw. 

12Aka itatisitan mia Caïn. Ka Matcatikosiritci ki tiperimiko. Ki nipahew ocima. 
Kekwariw wetci ki nipahatc? Osam e maratanikipan ototamowin, kaie ocima 
icikowisk icinakonikopan. 

13Aka kockoparikw, niwitcicanak, kecpin e cikerimitakok iriniwok ota askik ka 
nosanetatcik matci meskanariw. 

14Ki kiskeritenano aci e ki nakatamokw nipowin, pimatisiwinik tca kitci 
tacikeikw. Wetci kiskeritamokw anihe, osam e sakihokok kiwitcicaninowok. 
Anahwe aka ka sakihiwetc, kiapatc tiperimiko nipowiniw. 

15Kaskina awik ka cikerimatc owitcicana, manoho iriniw iteritakosiw. Nama 
meka ki takoniw kakike pimatisiwiniw otehik awik e manoho iriniwitc. 

16Ekoni ka otci kiskeritamokw e icinakok sakihiwewin: Cecoc Krist ki pakitinam 
opimatisiwin kirano otci. Kaie kirano tca ki ta ickwa aikanano kitci pakitinamokw 
kipimatisiwinino kiwitcicaninowok otci. 

17Kecpin awik e mirwatcitatc, e wapamatc owitcicana e noteparinik ke otci 
pimatisiritci, aka tca e witcihatc, nama takoniw otehik Kice Manitowa 
osakihiwewiniw. 

18Ninitcanicak, nama actew kitci sakihiweikw tepirak itewina kitci apatcitaikw e 
aiarimotamokw anihe. Kirawe mirwacin kitci wapatahiweikw tapwe e sakihokok 
kiwitc irininook, kitci tca miro totawikok. 

Kitci sokeritamokw e pakoserimokw Kice Manito 

19Ekoni tca ke otci kiskeritamokw e nosanetaikw tapwewin. Ekoni kaie ka otci 
pekateritamokw kitehinak e pakoserimokw Kice Manito. 

20Misawatc kecpin e atamerimitisoikw kitehinak, peikon ki kiskeritenano kirawe 
e mackawisitc Kice Manito patok kitehino, tekaci e capo kiskerimitokw. 

21Kecpin kaie, nimiro nikwimesak, aka awocamec e atamerimitisoikw kitehinak, 
ki kackitanano kitci pakoserimokw Kice Manito, tekaci kitci sokeritamokw. 

22Ki pe otitikono kaskina ka ici nataweritamawokw, osam e nosanetawokw 
otirakonikewin kirika e itotiskewokw aniheriw e ici mireritak. 

23Enkweriw otirakonikewin ka ici witamatokw: kitci tapweritamwokw Okosa 
Cecoc Krist oticinikasowiniw, kaie kitci sakihitoikw, kotc ka ititokw anahwe Krist 
kitci itotiskeikw. 

24Anahwe tca ka sapitak Kice Manitowa otirakonikewiniw, witcewew Kice 
Manitowa kaie witcewiko. Enko ohwe ka otci kiskeritamokw tapwe e 
witcewitokw Kice Manito: ki ki mirikono Miro Manitowa. 

 1 Jean 4 

Miro Manitowa e tiperimikotc awik kekotc ma Matci Manitowa 

1Nimiro nikwimesak, aka tapwetowakw kaskina awik ka itetc, “Miro Manito ni 
miwirikw.” Aric ma kokwetcihakw kitci kiskerimekw e apitc ma tapwe Kice 
Manitowa miwirikokwen. Mitcetiwok meka arotc ka nikan tipatcimotcik ka ki pa 
icatcik ota askik e itetcik, “ni nikan tipatcimonan Kice Manito otci,” aka aric 
tapwe e totakik. 

2Ekoni tca ke otci kiskerimekw e apitc tapwe miwirikowakwen Miro Manitowa, 
Kice Manito Omanitoma: kaskina awik ka witak e tapwetak tapwe e ki pe 
iriniwihitisoritci Cecoc Krist, miwiriko Miro Manitowa, Kice Manito ka ki pe 
iciticohwatc. 

3Aric kaskina awik aka ka witak e tapwerimatc Cecoca, nama miwiriko Miro 
Manitowa, Kice Manito ka ki pe iciticohwatc. Aric anahwe Ka wi naskowatatc 
Krista miwirew anihi iriniwa. Aci ki ki petakanawaw nikotin kitci pe icatc, aci 
kaie ki ickwa takociniw ota askik. 

4Aric kirawaw, ninitcanicak, Kice Manito ki tiperimikowaw. Aci kaie ki ki 
tepihawawok aniki ka itekasotcik: “Ni nikan tipatcimonan Kice Manito otci,” aric 
aka tapwe e itotisketcik. Kirawe meka mackawisiw Miro Manito ka tiperimitakw 
patok e asitci mackawisiritci Matci Manitowa ka wi tiperimikotcik aniki iriniwok 
ota askik ka tiperitakositcik, e nosanetatcik matci meskanariw. 

5Ota askik tiperitakosiwok aniki iriniwok arotc ka nikan tipatcimotcik. Ekoni tca 
e ici aiarimwetcik. Natotakowok kaie kotakihi iriniwa ota askik kaie wirawaw ka 
nosanetaritci matci meskanariw. 

6Aric kirano, Kice Manito ki tiperimikono. Anahwe ka kiskerimatc Kice Manitowa, 
ki natotakono. Anahwe aka ka tiperimikotc Kice Manitowa nama ki natotakono. 

Ekoni ke otci nisitowinawokw Miro Manito ka tapwetc kaie Matci Manito ka 
wiecimiwetc. 

Kice Manito osakihiwewin 

7Nimiro nikwimesak, sakihitotan. Kice Manitok meka otciparin sakihiwewin. 
Kaskina awik ka sakihiwetc kiskerimew Kice Manitowa, kirika Kice Manitok 
itekera ki otci nitawikiw. 

8Anahwe aka ka sakihiwetc nama kiskerimew Kice Manitowa. Tekaci meka capo 
sakihiwew Kice Manito. Ekoni e iteritakositc. 

9Ekoni tca ka ki ici wapatahiwetc e apitc sakihitokw: ki pe iciticahwew Okosa e 
peikociritci ota askik, kitci ki tca tapwe pimatisiikw, wir kitci itotiskeritci kitci ki 
icinakonik. 

10Ekoni tca e icinakok tapwe sakihiwewin: aka kirano e ki otci sakihokw Kice 
Manito, aric wir tipirawe e ki sakihitokw. Ki pe iciticahwew Okosa kitci 
pakiterimakaniwiritci kitci niporitci, kirano tca meckotc kipactatowinino kitci ki 
kasihikatek. 

11Nimiro nikwimesak, e apitc sakihitokw Kice Manito, actew kaie kirano kitci 
sakihitoikw. 

12Nama wiskat awik ki otci wapamew Kice Manitowa. Kecpin aric e sakihitoikw, 
ki witcewikono, kaie miro nokoniw osakihiwewin kaskina e itatisiikw. 

13Enko ohwe ka otci kiskeritamokw e witcewokw Kice Manito kaie e 
witcewitokw: ki ki mirikono Omiro Manitoma. 

14Ohwe kaie ni ki wapatenan kirika ni tipatcimonan: Kotawino e ki pe 
iciticohwatc Okosa wircike kitci akwacimiweritci ota askik. 

15Kecpin meka awik e witak e tapwerimatc Cecoca tapwe anihi Okosa Kice 
Manito, witcewiko Kice Manitowa kaie witcewew. 

16Kirano ki kiskeritenano kaie ki tapwetenano e sakihitokw Kice Manito. Tekaci 
meka capo sakihiwew Kice Manito. Ekoni e iteritakositc. Tato tca iriniw e takonik 
sakihiwewiniw otehik, witcewew Kice Manitowa kirika witcewiko. 

17Kecpin mia e sakihiweikw kitehinak, tekaci ki ka sokeritenano, takociparike 
anihe ke kicikak kitci tipaskonikaniwok. Ekoni ke iteritamokw, osam e ici 
pimatisiikw ota askik, mia Cecoc Krist e ici pimatisitc. 

18E sakihakaniwitc awik, nama sekisiw. Kecpin wewerita e sakihakaniwitc, tekaci 
ickwapariniw e sekisitc. Kecpin e sekisitc awik, peho kitci kicakonakaniwitc. 
Nama meka tapwetam e apitc wewerita sakihakaniwitc. 

19Kirano tca ki sakihiwanano, osam meka wirctam Kice Manito e ki sakihitokw. 

20Kecpin awik e itetc: “Ni sakihaw Kice Manito,” kiapatc aric e cikerimatc 
owitcicana, kiraski iriniwiw. Kecpin meka aka e sakihatc owitcicana e wapamatc, 
nama ki sakihew Kice Manitowa aka e wapamatc. 

21Enkweriw otirakonikewin Krist ka ki miritokw: anahwe ka sakihatc Kice 
Manitowa kata sakihew kaie owitcicana. 

 1 Jean 5 

Kitci asperimototawimikw Kice Manito Okosa 

1Kaskina awik ka tapwetak ohweriw: “Cecoc enko anahwe Krist, anihi ka ki itetc 
Kice Manito kitci pe iciticohwatc kitci akwacimimitokw,” Kice Manitok itekera ki 
otci nitawikiw. Kaie kaskina awik ka sakihatc awiriw, sakihew kaie anahweriw 
onitcaniciriw. 

2Ekoni tca ka otci kiskeritamokw e sakihimikw Kice Manito onitcanica: e 
sakihokw Kice Manito kirika e nosanetawokw otirakonikewin. 

3Ekoni meka e icinakonik Kice Manito e sakihakaniwitc: e nosanetakaniwonik 
otirakonikewin. Nama kaie orina arimaniw kitci nosanetakaniwonik. 

4Tapwe wirata, tato e taciritci Kice Manito onitcanica cakotcitariw matci 
meskanariw notc ka nosanetakaniwonik ota askik. Kirika ekoni e totamokw kitci 
ki cakotcitaikw anihe: kit asperimototawano Cecoc. 

5Awin tca ka cakotcitatc matci meskanariw ota askik? Tepirak anahwe ka 
tapweritak ohweriw: Cecoc, enko anihi Kice Manito Okosa. 

E ici tipatcimakaniwitc Cecoc Krist 

6Enko anahwe, Cecoc Krist, ka ki pe icatc ota askik kitci witci tacikemitokw. Ka pe 
icatc, nipiriw kaie mikoriw ki totcikateriw. Nama tepirak nipiriw ki otci 
totcikateriw, aric kaie mikoriw. Miro Manito ki witamakono tapwe e icinakonik, 
mocak meka e tapwetc. 

7Nictino tca ka otci kiskeritamokw tapwe Kice Manito Okosa e iteritakositc 
Cecoc: 

8Miro Manito, acitc nipi kaie omikw. Tapickotc e nictiki ki otci kiskeritenano 
tapwe Cecoc, enkweriw anihi Okosa Kice Manito. 

9Ki naheritamwano ko meka iriniwok e aitetcik, kekociciriw e arimotakik. 
Otcitakotc tca kirawe ki ta natotamwano aniheriw Kice Manito ka itetc. Mocak 
meka kata ki asperimototawakaniwiw e kice manitowitc, kirika Okosa e ki 
arimomatc. 

10Anahwe tca ka tapwerimatc Kice Manitowa Okosiriw, kiskeritam otehik e 
tapwemakanik aniheriw. Aric anahwe aka ka tapwerimatc Kice Manitowa, mia 

peikon e iteritak, “Kiraskiw Kice Manito,” aka e tapwetamwatc aniheriw ka ki 
iteritci Kice Manitowa, Okosiriw otci. 

11Enkweriw tca ka ki ici witamakoikw: kakike pimatisiwiniw ki ki mirikono Kice 
Manito, kaie Okosa wetci acotamatokw. 

12Anahwe ka witcewatc Kice Manito Okosa, aci takoniw aniheriw kakike 
pimatisiwiniw. Anahwe aka ka witcewatc nama takoniw. 

Kakike pimatisiwin 

13Ki masinahamatinawaw kitci ki kiskeritamekw aci e ki pe otitikoiekw anihe 
kakike pimatisiwin, kirawaw ka tapweritamwekw Kice Manito Okosa 
oticinikasowiniw. 

14Aci ki ki sokeritenano e pakoserimokw Kice Manito. Ki natotakono meka 
kecpin e nataweritamawokw kekociciriw kotc e iteritak. 

15E kiskeritamokw tca e natotatokw e pakoserimokw, ki kiskeritenano kaie 
otcitakotc e miritokw aniheriw ka ici nataweritamawokw. 

16Kecpin e wapamekw kiwitcicaniwaw e pactatitc, kecpin tca aka ki oniwirikotc 
aniheriw opactatowin kitci ki niponerimakaniwitc, acteriw kitci 
aiamihectowekw. Kata tca miriko Kice Manitowa pimatisiwiniw. Anahwe towi 
iriniw ka arimomak, awik aka ka ki otci pactatitc pactatowiniw nipowinik ke ki 
iciwirikotc. Takon meka pactatowin ka oniwiriwemakak ke ki otci 
niponerimakaniwitc iriniw. Namaiew aric anihe towi pactatowin ka arimotaman 
kitci ici aiamihectamowakaniwitc awik. 

17Tatwaw e matci totak awik, pactatiw. Nama aric wirata kaskina pactatowin 
kata otci niponerimakaniwipan. 

18Ki kiskeritenano aka kiapatc e pactatitc ko awik Kice Manitok itekera ka otci 
nitawikitc. Kice Manito Okosa meka kanawerimiko anahwe iriniw. Nama kaie ki 
matci totako anihi Ka Matcatikosiritci. 

19Ki kiskeritenano e tiperimitokw Kice Manito. Kaskina aric ka tiperitakositcik 
ota askik, tiperimikowok anihi Ka Matcatikosiritci. 

20Ki kiskeritenano tapwe e ki pe icaritci ota askik Kice Manito Okosa, kirika e ki 
miritokw kakitaweritamowiniw kitci ki kiskerimimokw anihi tapwe ka Kice 
Manitowiritci. Ki witcewano anahwe tapwe ka Kice Manitowitc, osam Okosa 
Cecoc Krist e ki itotiskeritci kitci icinakonik. Enko meka anahwe tapwe ka Kice 
Manitowitc, kaie ka pakitinak kakike pimatisiwiniw. 

21Ninitcanicak, aiekwamictowakok manitokanak. 

Nin Jean 

2 Jean 

2 Jean 1 

Jean e arimikowatc iriniwa ka masinahamowatc 

1Nin Kice iriniw. Ki masinahamatinawaw kir Iskwew, Kice Manito ka ki 
orapamisk, kirika kinitcanicak, tapwe e micta sakihitakok. Namaiew nin tepirak 
ka sakihitakok, aric kaie wirawaw ki sakihikowawok kaskina ka kiskeritakik 
tapwewiniw. 

2Ki kanaweritenano meka kitehinak anihe, nespitc kaie kata takon. 

3Ni nataweritamawawok Kotawino Kice Manito kirika Cecoc Krist, Kice Manito 
Okosa, mirotehewiniw kitci acotamatokok, acitc kasihamakewiniw kaie 
pekateritamowiniw, mocak tapwewinik kitci ici pimatisiikw kirika 
osakihiwewinik. 

Tapwewin kirika sakihiwewin 

4Ni ki micta mireriten ka petakeian atita kinitcanicak e nosanetatcik tapwe miro 
meskanariw, kotc ka ki ititokw Kotawino kitci itotiskeikw. 

5Ohwe tca minawatc ki witamatin, Iskwew, e micta sakihitan: sakihitotan kaskina 
e taciikw. Namaiew ocki irakonikewin ka witamatan. Enko ohwe peikon 
irakonikewin aci ka ki witamakoikw esko kaskina ki kitciparik. 

6Ekoni e icinakok sakihiwewin: kitci pimoteikw Kice Manito omeskanamik, kotc 
e ici nataweritcikaterik otirakonikewin. Enko tca anihe irakonikewin ka ki 
petamekw esko kaskina ki kitciparik: sakihiwewinik kitci ici pimoteikw. 

7Mitcetiwok ka pa wecimiwetcik ota askik. Nama wi tapwetamok tapwe e ki pe 
iriniwiritci Cecoc Krist. Ekoni ka otci kiskeritakositc anahwe ka wecimiwetc kaie 
ka iteritakositc “Anahwe ka wi naskowatatc Krista.” 

8Nanakatcihitisokw tca, aka kitci onitaiekw ka ki ici otamirotaiekw, aric ma kitci 
mirikoiekw kaskina ka ki ici kackitamatisoekw. 

9Anahwe aka awocamec ka nosanetawatc e ici kiskinohamakeritci Cecoca, 
kotakeriw tca kiskinohamakewiniw e nosanetatc, nama mamweritakosiw kirika 
Kice Manitowa. Anahwe tca kiapatc ka nosanetawatc Cecoca 
okiskinohamakewiniw, mamweritakosiw kirika Kotawinowa acitc Okosa. 

10Kecpin awik e natawapamitakw, aric pitoc e ici kiskinohamaketc, akawir 
pakitinakw kitci witci tacikemitakw. Nama wawatc ki ta mireritenawaw kitci 
arimikowekw. 

11Anahwe meka ka arimikowatc anihi towi iriniwa, witcihew e matci totamiritci. 

Mamitcitc ka wi itetc Jean 

12Kiapatc mitcen kotak kekocic ka wi witamatan, kirawe aric ni nataweriten aka 
kitci ici masinahaman. Nit asperimon kitci natawapamitakok, nin tipirawe kitci 
aimihitakok, tapickotc tca kitci micta mireritamokw. 

13Kaie wirawaw Kimis onitcanica, kaie wir ka ki orapamikotc Kice Manitowa, 
kaskina kit arimikakowawok. 

Nin Jean 

3 Jean 

3 Jean 1 

Jean e arimikowatc okwimesa 

1Nin Kice iriniw. Ki masinahamatin, Gaïus, nimiro nikwimes tapwe e micta 
sakihitan. 

2Nimiro nikwimes, nit asperimon kitci miroparik kir otci, kirika kitci micta miro 
pimatisiin kiwiawik e asitci miro pimatisiin kitcitcakocik itekera. 

3Aci ni ki pe natawapamikok kiwitcicaninowok, e ki pe witamawitcik e miro 
nosanetain tapwe miro meskanaw, kirika tan e ici pimotein tapwewinik. Ni ki 
micta mireriten ka witamakoian anihe. 

4Nama takon kotak kekocic kirawe e mirerimitamihikoan patok anihe, e 
petakeian tapwe miro meskanak e ici pimotetcik aniki ka iterimakik ninitcanicak. 

Gaïus mocak e nosanehwatc Kice Manitowa 

5Nimiro nikwimes, ki wapatahiwan mocak kitci ki asperimototakoin e witcihatcik 
kiwitcicaninowok, misawatc aka kaskina e kiskerimatcik. 

6Ka mawotcihitoak ota kitci aiamihaiak, ki pe nta aiarimotamok aniheriw e ici 
sakihiwein. Ki nataweritamatin kaie kiapatc kitci witcihatcik aniki towihik kitci 
miro matcatcik, kotc e ici nataweritak Kice Manito. 

7Wetci meka ici matcatcik, osam e atoskectawatcik Krista, aka kekociciriw e pe 
mirikotcik iriniwa aka ka tapwerimaritci. 

8Actew tca kirano kitci witcihokok aniki towihik iriniwok, tapickotc kitci ki 
tipatatamokw tapwewin. 

Diotrèphe kirika Démétrius 

9Ni ki masinahamowawok iriniwok ka tapwerimatcik Cecoca neta kotenamiwak. 
Aric Diotrèphe, anahwe kaskina e wi tipototak, tekaci nama wi pamatam ka 
itewak. 

10Minawatc tca icaiane nete kotenamiwak, kaskina ni ka witamawan e ici matci 
totak, e kiraskitc anahwe e pokonimimitc. Nama tipi iteritam ani e ici totak, 
kiapatc kirawe matci totam: nama wawatc wi acamew, nama kaie wi nipehew 
mitcet kotakihi kiwitcicaninowa e pe takociniritci. Tawok kotakihik ka taciketcik 
kotenamiwak e wi pitakehatcik anahweriw mantewa e takociniritci. Aric 
otcinehokowok anihi Diotrèpha, kirika nama awocamec pakitinikowok kitci pe nta 
aiamihatcik. 

11Nimiro nikwimes, akawir keskinowamapamik aniki ka matci itatisitcik, aric 
aniki keskinowapamik ka miro itatisitcik. Anahwe meka ka miro itatisitc tapwe 

tiperimiko Kice Manitowa. Anahwe tca ka matci itatisitc, nama wiskat ki otci 
wapamew Kice Manitowa. 

12Kotak anahwe Démétrius, kaskina awik mirwatcimew. Kiskeritakosiw kaie e 
nosanetatc tapwewiniw osam e miro itatisitc. Kaie ninan ni mirwatcimanan. Ki 
kiskeriten meka kaskina ka iteiak tapwe ni anihe. 

Aci e matcacikowakaniwitc Gaïus 

13Micta mitcen kotak kekocic ka wi iteian, nama aric patima ni wi masinahen. 

14Nit asperimon nanake kitci wapamitan. Wapamitoikwe, wewerita ki ka 
arimotenano. 

15Ni pakoserimon kitci pekateritaman. 

Kikwimesak ota ka taciketcik kit arimikakok. Kaie nin kaskina kikwimesinowok 
nit arimikowawok, tato nta e tacitcik. 

Nin Jean 

Jude 

Jude 1 

E arimikaketc Jude 

1Nin Jude, ka masinahaman ohwe masinahikan, Cak owitcicana. Cecoc Krist nit 
atoskectawaw. 

Ki masinahamatinawaw kirawaw ka ki wicamitakw Kice Manito kitci 
nosanehwekw, ka sakihitakw Kotawino kaie ka kanawerimitakw Cecoc Krist. 

2Ni pakoserimawok eckam kitci acotamatakok kasihamakewiniw, 
pekateritamowiniw acitc sakihiwewiniw. 

Arotc ka kiskinohamaketcik 

3Nimiro nikwimesak, aci weckatc ni nataweritetai kitci masinahamatakok, ohwe 
e wi arimotamapan: Kice Manito e ki akwacimitokw kaskina tapickotc e taciikw. 
Minawatc aric ni ki iteriten ohwe otcitakotc kitci arimotamatakok ota 
nimasinahikanik: kitci wikosimitakok kitci kispiwatamekw anihe tapwetamowin 
Kice Manito ka ki miratc otirinima. Peikwaw ki pakitinam, kaskina awiriw otci, 
nespitc kitci apatanik. 

4Aci meka atita iriniwok ka wi matci totakik ki kitcipariwok kitci pe icatcik neta e 
mawotcihitoekw, aka aric moci e wapatahitakok tapwe e ici tapweritakik. Wi 
meckotcitawok ka ici kiskinohamakaniwonik Kikice Manitomino 
omirotehewiniw otci, tepirak aka wiec kitci iterimakaniwitcik ani e ici matci 
pimatisitcik. Wepakonewok Cecoc Krist, anihi tepirak ka okimamiikw, wircike Ka 
Tiperimitokw. Aci weckatc ki tipatcimonaniwon neta Kice Manito 
Omasinahikanik kitci anwerimakaniwitcik. 

5Misawatc aci weckatc e ki miro kiskeritamekw anihe, ni nataweriten kitci 
mikawasimitakok: Teperitciketc e ki akwacimatc Israël iriniwa e ki orowitahatc 
neta Égypte askik, minawatc aric e ki iterimatc kitci niporitci anahweriw aka ka ki 
otci asperimototakotc. 

6Mamitonerimakok aniki aceriwok weckatc ka ki mirakaniwitcik 
mackawisiwiniw, aka aric e ki otci tipi iteritakik aniheriw. Ki tca nakatamok 
otitacikewiniwaw ka ki mirikotcik Kice Manitowa kitci taciketcik. Aci 
kanawerimikowok nte wiec e ici kiski tipiskarik, nespitc e takopitakaniwitcik, 
piwapiskwapiriw e ki totcikaterik, nac kitci otcitciparinik mamitcitc e kitci 
kicikarik kitci tipaskonakaniwitcik. 

7Mikaweritamokw kaie anihi weckatc otenawa Sodome kirika Gomorrhe ka 
icinikateki, kaie anihi otenawa papecotcik ka aitakoki. Aniki iriniwok ka 
tacikewaspan neta otenak matci totamwakopan kaie wirawaw, mia anahweriw 
matci aceriwa ka ki totamirispana, pacikwatisiwinik e ki ici matcatcik, kaie 

kotakeriw ka micta maratanik e ki aitotakik. Aci mekwata kicakonakaniwiwok, 
kakike ickotek e ki arakaniwitcik. Ekoni tca ka otci kiskeritakok aka nte kitci 
itatisinaniwok. 

8Ekoni peikon e itotisketcik aniki iriniwok anotc ka pe icatcik neta e 
mawotcihitoekw. Takoniw e icinakik, enkweriw ka nosanetatcik e pactatitcik, e 
micta matci totatisotcik. Nama ici naheritamok kitci tiperimikotcik Kice 
Manitowa. Marerimewok aceriwa ka icperitakosiritci, wakwek ka tacikeritci. 

9Wawatc anahwe kitci aceriw, Micer ka icinikasotc, nama wiskat ki otci totam. 
Mekwata ka kikamitotcik anahwe Micer kirika Matci Manitowa, ohweriw otci, 
awin nta e tacitcik ke kanaweritakipan Moïsa owiawiriw, anahwe kitci aceriw 
Micer nama ki otci itactahorew Matci Manitowa kitci marerimatc. Tepirak ki 
itew: “Kitci kicakonisk Teperitciketc!” 

10Aric aniki iriniwok mareritamok kaskina kekociciriw aka ka ici nisitotakik. 
Minawatc oniwirikowok aniheriw omatci totamowiniwaw, pokona e aitotakik, e 
itatisitcik mia mitowi awesisa e kiskeritamiritci ke totamiritci aka e 
mamitoneritamiritci. 

11Nikotin kata nakickamok kitci arimiparitcik! Ki nosanetawok aniheriw matci 
meskanariw weckatc iriniwa ka ki nosanetaritci, Caïn ka icinikasorispana. Wani 
totamok tepirak coriariw otci, mitowi anihi kotakihi weckatc iriniwa, Balaam ka 
ki icinikasoritci. Ki oniciniwok, osam e ki matciparihatcik iriniwa aka kitci 
nosanehwaritci Kice Manitowa, mitowi anihi kotakeriw weckatc iriniwa ka ki 
totamiritci, Coré ka icinikasorispana. 

12Wesa iteritakosiwok e pe icatcik neta ka ici witci mitcisomitoekw kirawaw ka 
nosanehwekw Cecoc. Tarasak totamok kitci ometciwonik neta. Tekaci nama 
waneritamok e pe nta makocetcik, tepirak wirawaw tipirawe e 
kanawapamitisotcik. Mia mitowi osko e pe nokok e makatewak aka tca e 
kimiwok, tepirak e mactak, ekoni e iteritakositcik. Mitowi kaie wapiminatikw, 
aka e nitawikiritci owapiminima, misawatc aci mia e asitaiarik kitci ki kicikitc, e 
tca kowacitc, tekaci e nipotc. Ekoni e iteritakositcik aniki iriniwok. 

13Peikon kaie iteritakosiwok, mia e icinakonik kitcikamik e micta mitcahanik. E 
tca pe iti nokonik pictewonik e ometciwonik apitc e micta mitcahanik, ekoni 
peikon e ici wapatihiwetcik ko omatci totamowiniwaw aniki iriniwok e micta 
waneritakonik. Mitowi kaie atcikocak ka pa miparitcik 
iteritakosiwok. Kanaweritamakowok Kice Manitowa tacikewiniw nespitc ke ici 
taciketcik, neta e ici mawotci kiski tipiskarik. 

14Aci weckatc peikw awik ki pe nikan tipatcimopan, Hénok e icinikasokopanen. —
Nicowaswaw irikik otaniskotape omocomikopan Adama anahwe Hénok.— 
Arimomepan anahweriw iriniwa e nikan tipatcimospan, e ki itetc: “Natotamokw! 
Teperitciketc kata pe icaw kitci pe witcewikotc otacerima e kitcitwawisiritci, 
kitci micta kice mitcetiritci. 

15Kata pe icaw kitci pe nta tipaskonatc kaskina iriniwa. Kata anwerimew kaskina 
nta e taciritci ka pactati iriniwiritci, kaskina ohweriw otci, ka ki ici matci totakik e 
ki anwetowatcik Kice Manitowa, kaie ka ki ici pactamotcik e marerimatcik tekaci 
aka e kicterimatcik.” 

16Nama wiskat tipi iteritamok aniki iriniwok, mocak kaie kakitisiwok. 
Nosanetawok matci pimatisiwiniw, wirawaw tipirawe e ici nataweritakik. 
Mictahi kaie mamirwatcimitisowok. Mirwatcimewok owitc iriniwawa, tepirak 
kitci koski mirakaniwitcik ka ici nataweritakik. 

E witamawakaniwitcik ke itotisketcik kaie kitci ekwaminitisotcik 

17Kirawaw ni miro nikwimesak, mikaweritamwokw aniheriw ka ki pe ici 
tipatcimoctatakok otarotakana anahwe Ka Tiperimitokw Cecoc Krist. 

18Ki ki pe itikowawok: “Ponaskiwoke kata tawok iriniwok ke papirotatakok 
kirika ke ici pimatisitcik wirawaw tipirawe e ici nataweritakik e maratanik.” 

19Enko aniki ka totakik wetci papikanitonaniwonik. Tiperimikowok aniheriw ka 
ici nataweritakik kitci matci totakik, pokona e aitotisketcik. Namaieriw Miro 
Manitowa ka tiperimikotcik. 

20Aric kirawaw, nimiro nikwimesak, mantokasokw kitci witcihitoekw eckam kitci 
mackawisiekw e asperimototawekw Kice Manito. Aiamihakw, Miro Manito 
omackawisiwin e apatcitawekw. 

21Ekota nta ici pimotekw Kice Manito osakihiwewinik, mekwata e pehekw 
anahwe Ka Tiperimitokw Cecoc Krist kitci miritakw kakike pimatisiwiniw, e 
apitc mirotehetc. 

22Kitimakerimakok aniki aka ka soki tapweritakik. 

23Witcihakok kotakihik kitci ocimohekok kakike ickotek. Kitimakerimakok kaie 
kotakihik, mekwata kaie memantcic e aiekwaminitisoekw, wawatc e 
cikeritamwekw owikasimiwaw ka ki ometcitatcik mekwata e pactatitcik. 

Kitci mirwatcimakaniwitc Kice Manito 

24Mirwatcimatan Kice Manito, anahwe ka kackitatc kitci kanawerimitakw aka 
kitci pakiciniekw acitc kitci miritakw tekaci aka kitci takok ka maratak 
kipimatisiwiniwak, kaie kitci mireritamekw natcikapowictawekwe e micta 
icperitakositc, 

25wircike e peikocitc e Kice Manitowitc, anahwe Ka Ki Akwacimitokw, e ki pe 
iciticohwatc anihi Ka Tiperimitokw Cecoc Krist. Icperitakosiw kaie 
kicteritakosiw, e micta mackawisitc acitc kaskina e tiperitak. Ekoni mocak ka 
icinakositc, ekoni anotc e icinakositc, kaie nespitc ke icinakositc! Kekora ki iki. 

Nin Jude 

Ka ki ici Wapatahakaniwitc Jean 

Ka ki ici Wapatahakaniwitc Jean 1 

Jean e witak tante ka otci kiskeritak kekociciriw 

1Ota masinahikanik masinatew tipatcimowin, Cecoc Krist ka ki pe otitikotc. Kice 
Manitowa ki miriko kitci wapataharitci iriniwa ka atoskectakoritci ke iti 
iciwepanik nikanik wipatcikan. Krist ki pe iciticahwew otacerima kitci pe nta 
witamawitc ke ici kiskeritamwak, nin Jean ka icinikasoan, e atoskectawak. 

2Kaskina ni witen ota ka ki ici icinaman: Kice Manito otitewin kaie Cecoc Krist ka 
ki itetc e tapwemakanik. 

3Caweritakosiw anahwe ka tapwatak ohweriw ka masinaterik, kirika kaie 
wirawaw caweritakosiwok iriniwok ka natotakik ohweriw nikan tipatcimowiniw 
kaie ka wi nosanetatcik e itasinaterik. Aci meka pe otcitciparin kaskina kitci pe 
isparik. 

E arimikowakaniwitcik ka nicowasotenwesitcik kitci aiamihe mikiwamik 

4Nin Jean ka masinahaman ohwe masinahikan. Ki masinahamatinawaw neta e 
taciekw ka nicowasotenwesiekw mawotcihitoekw kitci aiamihaiekw e 
tapwerimekw Cecoc, nete ka tacikeiekw Asie askik: Ni pakoserimaw Kice Manito 
kitci cawerimitakw omirotehewin kaie pekaterimowiniw, wir ka tatc anotc, kaie 
mocak ka ki pe tatc, acitc nikanik ke pe icatc. Kaie aniki e nicowatcitcik 
manitowok kitci cawerimitakok ka nanipowitcik nikanik Kice Manitowa okimaw 
tetapiwakanik. 

5Kaie peikon Cecoc Krist kitci ici cawerimitakw, anahwe mocak wewerita ka 
tipatcimotc tapwewiniw Kice Manitowa otci, Okosa nictam ka ki pe nitawikiritci, 
wirctam kaie ka ki apitcipatc, acitc ka tiperimatc kaskina e taciritci okimawa ota 
askik. Ki sakihikono Krist, kirika ki ki wikotcihikono kipactatowininak, osam e ki 
nipotc kirano otci, ka pakitinak omikw kitci macikowinik. 

6Ki ki mirikono otirinima kitci iteritakosiikw, wir e okimamiikw, kaie kitci 
iteritakosiikw mia makatewokorewok, matci kitci atoskectawimawiko Otawiwa 
Kice Manito. Nespitc kitci icperimakaniwitc kirika kitci mackawisitc! Kekora ki 
iki. 

7Itapikw icpimik! Nte kata pe icaw oskok. Kaskina iriniwok kata wapamewok, 
misawatc aniki ka ki pataskohwatcik. Kaskina iriniwok papitoc e aicinakositcik 
ota askik kata matowok ke apitc kackeritakik e mitatatcik. Tapwe, ekoni ke 
isparik! Kekora ki iki. 

8“Nin kaskina ka ki kitciparitaian, nin kaie kaskina ke ickwanaman,” itew 
Teperitciketc Kice Manito, ka mawotci mackawisitc. “Nin ka taian anotc, mocak 
ka ki taian, kaie nikanik ke pe taian.” 

Jean e wapamatc e icinowatc Cecoca 

9Nin Jean, kiwitcicaniwaw, kaie nin e witcewak Cecoc, mitowi kirawaw. Ki 
witcewitinawaw, kaskina tapickotc e pimoteikw e arimiparik e tiperimitokw 
Cecoc Okimawinik, kaie tapickotc e sokikapowiikw. Nin ni ki kipohokowin 
minictikok Patmos ka icinikatek, e ki pa tipatcimoian Kice Manito otitewin, kaie 
aniheriw tapwewiniw Cecoc ka ki petatc. 

10Peikwaw e arwepi kicikak, Miro Manito ni ki pe nta pitciteheckakw. Ni ki 
petawaw awik e arimwetc e pe micta sokitakositc, otananik e icikapowiapan e 
otewetak, mitowi kweckoctatcikan e ititakositc. 

11Ni ki pe itikowin: “Masinaha masinahikanik kaskina ke ici wapataman. 
Iciticahamowik ka nicowasotenwesitcik iriniwok, Kice Manito otirinima, ka 
mawotcihitotcik kitci aiamihatcik e tapwerimatcik Cecoca nete otenak ka 
tacikeritci ka 
icinikaterik Éphèse, Smyrne, Pergame, Thyatire, Sardes, Philadelphie kaie Laodic
ée.” 

12Ni ki kiweskwerin kitci ki wapamak awin ka aimihitc. Ni ki wapaten tca 
nicowaso wactenamakana e osawapiskaki. 

13Ki pe icikapowiw awik, neta e ici acterik wactenamakaniw, mia mitowi iriniw e 
icinakositc. Apatcitapan kapotowaniw e kinwekinik nac ositik e askwekinik, e 
osawapiskiritci pokotehono otisinakek e pimakamapikeciniritci. 

14Tekaci wapiskwepan, mia maritcenic opiwiriw e icinakonik owirisis, kekotc 
mia kon. Micta wasiteripan ockicikw, mia ickote. 

15Kaie wasiteripan osit, mia piwapiskw e wasapiskitek e ki sosokatek ickotek. 
Kaie mackawitakosipan, mia pawictikw e ititakositc e arimwetc. 

16Takonepan nicowaso atcikoca onihiwinik, kaie otonik otci orowiparinipan 
mokomaniw ka kinwapiskarik, e aitowi kinarik. Kaie otactimikw micta 
wasiteripan mia peikon pisimw e apitc wasisotc e apita kicikarik. 

17Ka wapamak ni ki pakicinin e nipiskoparian e ici nanipowitc, mia e ki nipoan ka 
isparian. Ki pe actaw onihiwini otcitci nictikwanik, e icitc: “Aka koctatci! Ninctam 
ni ki tan epwamoci kaskina kekocic takok, kaie nin ni ka ickwanen kaskina 
kekocic. 

18Nin Ka Pimatisian. Ni ki nipotai, kakike aric aci ni ka pimatisin. Aci ni tiperiten 
nipowin, kaie ka ici arakaniwitcik ka nipotcik. 

19Masinaha tca kaskina ka ici wapataman, anotc e isparik kaie nanake ke iti 
isparik. 

20Enko ka wi itemakak ka wapamatcik ka nicowatcitcik atcikocak e takonakik 
ninihiwinik kaie anihi nicowaso e osawapiskaki wactenamakana. Nictam ka ki 
katakaniwok, anotc aci kaskina kiskeritakon. Anihi nicowaso wactenamakana, 
enko ni aniki ka nicowasotenwesitcik ka mawotcihitotcik kitci aiamihatcik e 
tapwerimitcik. Minawatc aniki nicowaso atcikocak, enkweriw ni 
otacerimiwawa.” 

 Ka ki ici Wapatahakaniwitc Jean 2 

Ka ici witamawakaniwiritci Cecoc otirinima neta ka tacikeritci Éphèse otenak 

1Ni ki itikowin: “Masinahamo anahwe aceriw ka mihatc iriniwa ka tapwerimiritci 
neta ka tacikeritci Éphèse otenak: Enko ohweriw ka itetc anahwe ka takonatc 
nicowaso atcikoca onihiwinik kaie ka pimotetc e ici nicowatcinik e osawapiskarik 
wactenamakaniw: 

2Ni kiskeriten e aitotamekw. Ni kiskeriten ka ici arimihitisoekw e mantokasoekw 
kirika e sokikapowiekw e nakickamekw arimisiwin. Ni kiskeriten aka e 
pakitinekok ka matci totakik kitci witcewitakok. Ki ki nanto kiskerimawawok 
iriniwok ka kiraskitcik e itetcik e ki pe iciticohwakik, namaiew aniki tapwe 
nitarotakanak. Ki ki nisitowinowawawok e wecimiwetcik. 

3Ki sokikapowinawaw e nakickamekw arimisiwin. Ki ki nekatcitanawaw osam e 
nosanehwiekw, nama kaie ki ki otci atweritcikanawaw. 

4Aric peikocin ka ici patahamekw ka wi arimotamatakok: nama aci ki 
sakihinawaw ka asitci sakihiekopanen weckatc, nictam ka kitcipariekw e 
nosanehwiekw. 

5Mamitoneritamokw e asitci warawik pakiciniekw! Meckotatisikw, mia weckatc e 
itatisiekopanen! Kecpin aka meckotatisiekwe, ki ka natawapamitinawaw kaie ni 
ka pe nta maninen kiwactenamakaniwaw neta e ici actek. 

6Aric ohwe wewerita ki totenawaw: ki cikeritamwanawaw e totakik iriniwok ka 
nosanehwatcik Nicolas, mitowi nin ka cikeritaman. 

7Acteriw kaskina iriniwok ka kackitatcik kitci petawitcik wewerita kitci 
natotawatcik Miro Manitowa e itaritci nitirinima. Aniki ke cakotcitatcik ka 
maratanik ni ka mirawok kitci mowatcik wapimina neta wapiminatikok ka 
nitawikiritci Kice Manito okitikan askik. Enkweriw ka otci pimatisinaniwonik.” 

Ka ici witamawakaniwiritci Cecoc otirinima neta ka tacikeritci Smyrne otenak 

8Kiapatc ni ki itikowin: “Masinahamo anahwe aceriw ka mihatc iriniwa ka 
tapwerimiritci neta ka tacikeritci Smyrne otenak: Enko ohweriw ka itetc anahwe 

wirctam ka ki tatc epwamoci kaskina kekociciriw ki takonik kaie ke ickwanak 
kaskina kekociciriw, anahwe ka ki nipotc kaie ka ki pe koski pimatisitc: 

9Ni kiskeriten e arimisiekw kaie e kitimakisiekw. Aric tapwe ki micikitanawaw 
kitcitcakociwak itekera! Ni kiskeritamwan e ici marerimitakok atita iriniwok ka 
icinikatisotcik ‘cota iriniwok,’ aric aka tapwe e iteritakositcik. Matci Manitowa 
nosanehwewok. 

10Akawir koctamokw anihe ke ici nekatcitaiekw. Natotamokw! Matci Manito ki ka 
kokwetcihikowaw. Kata totam mitcet neta e taciekw kitci iciticohokoiekw 
kipohotowikamikok. Ki ka nekatcihikowinawaw mitato kickwa irikik. Aka aric 
ponitakw e asperimototawekw Teperitciketc, misawatc wi nipahikoiekwe. 
Meckota ki ka miritinawaw ohwe caweritcikan: kakike pimatisiwin. 

11Acteriw kaskina iriniwok ka kackitatcik kitci petawitcik wewerita kitci 
natotawatcik Miro Manitowa e itaritci nitirinima. Aniki ke cakotcitatcik ka 
maratanik nama nicwaw kata nipowok.” 

Ka ici witamawakaniwiritci Cecoc otirinima neta ka tacikeritci Pergame otenak 

12Kiapatc ni ki itikowin: “Masinahamo anahwe aceriw ka mihatc iriniwa ka 
tapwerimiritci neta ka tacikeritci Pergame otenak: Enko ohweriw ka itetc 
anahwe ka takonik aniheriw mokomaniw ka kinwapiskarik e aitowi kinarik, 
otonik e otci orowiparinik: 

13Ni kiskeriten ka ici tacikeiekw: neta Matci Manito ka ici apitc okimaw 
tetapiwakanik. Aric mocak ki pe nosanehwinawaw. Nama ki ki otci 
wepinenawaw e tapwerimiekw, misawatc Antipas e ki nipahakaniwitc neta 
kotenamiwak, mocak anahwe ka ki atoskectawitc. Ekota nta kotenamiwak, neta 
Matci Manito ka ici taciketc. 

14Aric ki ka kakeskimitinawaw ohwe otci ka totamekw: tawok iriniwok neta 
kotenamiwak e nosanetawatcik weckatc iriniwa ka ki pe ici 
kiskinohamakerispana, Balaam ka ki icinikatakaniwiritci. Anahwe Balaam ki 
kiskinohamawew peikw iriniwa, Balac ka icinikasoritci, kitci 
paskewiraritci Israël iriniwa kitci pakiciniritci pactatowinik. Anahwe tca Balac ki 
cakosimew kitci mitciritci wiasiriw e ki cawerimakaniwirispana manitokana kaie 
kitci pacikwatisiritci. 

15Peikon kaie tawok iriniwok neta e ici mawotcihitoekw ka 
nosanetawatcik Nicolas okiskinohamakewiniw. 

16Meckotatisikw tca! Kecpin aka meckotatisiekwe, ki ka natawapamitinawaw, 
kirika ni ka naskowatawok aniki iriniwok aka ka wi kweskatisitcik, kitci 
apatcitaian nimicta nimokoman nitonik ka otci orowiparik. 

17Acteriw kaskina iriniwok ka kackitatcik kitci petawitcik wewerita kitci 
natotawatcik Miro Manitowa e itaritci nitirinima. Aniki ke cakotcitatcik ka 

maratanik ni ka mirawok kitci mowatcik pakwecikana ka karakaniwiritci, 
‘manne’ ka icinikatakaniwiritci. Kaie tato neta e tacitcik ni ka mirawok asiniwa e 
wapapiskisiritci, e masinaterik ocki icinikasowiniw. Tepirak aniki ke 
mirakaniwitcik ocki icinikasowiniw kata kiskeritamok, nama kotak awik.” 

Ka ici witamawakaniwiritci Cecoc otirinima neta ka tacikeritci Thyatire otenak 

18Kiapatc ni ki itikowin: “Masinahamo anahwe aceriw ka mihatc iriniwa ka 
tapwerimiritci neta ka tacikeritci Thyatire otenak: Enko ohweriw ka itetc Kice 
Manito Okosa, anahwe ockicikw ka micta wasiterik mitowi ickote kaie ka micta 
wasiterik osit, mia piwapiskw e wasapiskitek e ki sosokatek ickotek. 

19Ni kiskeriten e aitotamekw, e apitc sakihitoekw, kaie mocak e tapwerimiekw. 
Ni kiskeriten kaie e witcihekok kiwitc iriniwawok kaie e sokikapowiekw. Ni 
kiskeriten kaie kirawe anotc e miro totamekw patok weckatc ka ki pe 
aitotamekw nictam ka kitcipariekw e nosanehwiekw. 

20Aric enko ohwe aka ka sakitaian e totamekw: ki pakitinawaw anahwe 
iskwew, Jézabel ka icinikatakaniwitc, kitci wecimitakw, e itekasotc: ‘Kice Manito 
ni ki mirikw ke ici tipatcimowak.’ Mitcet onicimew iriniwa ka atoskectawiritci e 
kiskinohamawatc kitci pacikwatisiritci, kaie kitci mitciritci wiasiriw e ki 
cawerimakaniwirispana manitokana. 

21Kinowec ni ki pehaw kitci kweskatisitc. Nama aric wi ponitaw e pacikwatisitc. 

22Ekoni ke otci mirak kitci nekatcitatc neta onipakanatikok. Aniki ka ki 
wipematcik kaie wirawaw kata micta nekatcitawok, kecpin aka ponitatawe e 
matci totakik e nosanehwatcik anihi iskwewa. 

23Kaie ni ka nipahimawok onitcanica. Ekoni tca ke otci kiskeritakik kaskina ka 
tapwerimitcik, nin kaskina e kiskerimakik e iteritakik iriniwok kaie e icinakonik 
otehiwaw. Tato neta e taciekw ni ka miraw ka ki ici kackitamatisotc. 

24Kirawaw aric nete ka tacikeiekw Thyatire otenak, aka ka nosanetaiekw matci 
arotc kiskinohamakewin, aka kaie e ki otci otapinamekw anihe ka icinikatcikatek 
‘Matci Manito okiskeritamowin ka katakaniwonik,’ ohwe ki witamatinawaw: 
nama takon kotak kekocic ke miritakok kitci totamekw. 

25Wewerita aric kanaweritamokw e ici tapweritamekw, nac kitci pe takocinian. 

26-28Aniki ke cakotcitatcik ka maratanik, kaie ke nosanetatcik e ici 
nataweritamawak nac kitci koski takociniwak, ni ka mirawok tiperitamowiniw, 
mia peikon aniheriw tiperitamowiniw Notawi ka ki miritc, kitci mihatcik kaskina 
iriniwa e aicinakosiritci ota askik, kotc e itemakanik Kice Manito Omasinahikan: 
‘Kata micta mackawisiwok mihatawe, kaie kata pactohwewok anahweriw aka ka 
natotamiritci, mia awik e pactahak orakaniw ka askiwonik.’ Psaumes 2.8-9 Kaie ni 
ka mirawok wapan atcikoca. 



685 

 

 
Canadian Bible Society, 2014. 

Kice Manito Ocki Omirwatcimowin 
 

 
 

 

29Acteriw kaskina iriniwok ka kackitatcik kitci petawitcik wewerita kitci 
natotawatcik Miro Manitowa e itaritci nitirinima.” 

 Ka ki ici Wapatahakaniwitc Jean 3 

Ka ici witamawakaniwiritci Cecoc otirinima neta ka tacikeritci Sardes otenak 

1Minawatc kiapatc ni ki itikowin: “Masinahamo anahwe aceriw ka mihatc iriniwa 
ka tapwerimiritci neta ka tacikeritci Sardes otenak: Enko ohweriw ka itetc 
anahwe ka taritci anihi ka nicowatciritci manitowa kaie e nicowatciritci atcikoca: 
Ni kiskeriten e aitotamekw. Ni kiskeriten iriniwok arotc e iterimitakok 
‘pimatisiwok,’ aric tapwe wirata ki niponawaw kitcitcakociwak itekera. 

2Kockosikw! Mantokasokw kaketin kitci kanaweritamekw anihe kiapatc 
kitehiwak e actek, aka tekaci kitci nipomakak. Ni ki meka nanakatcitan aka moci 
e totamekw kaskina ka ici nataweritamatakw Nikice Manitom. 

3Mikaweritamokw tca anihe kiskinohamakewin ka ki pe otitikoiekw kaie ka ki ici 
petamekw. Sapitamokw kaie kweskatisikw! Kecpin aka kockosiekwe, kimotc ki 
ka keskopititinawaw, aka kitci kiskeritamekw apitc ke pe icaian, mia mitowi 
kimoti iriniw e itotisketc aka e kiskeritakositc apitc ke pe takocik. 

4Anotc mekwata atita neta e taciekw nta ka taciketcik Sardes otenak 
mirwinakosiwok, mia mitowi aka e ki otci ometciwotatcik owikasimiwaw. Ni ka 
witcewikok, tapickotc kitci pimoteiak, e wapekinik owikasimiwaw. Aci meka ici 
naherimakaniwiwok kitci ici kicterimakaniwitcik. 

5Aniki ke cakotcitatcik ka maratanik kata ici wapaspisowok. Nama wiskat ni ka 
kasisinahamwan oticinikasowiniwaw Pimatisi Masinahikanik. Notawi Kice 
Manito kaie otacerima ni ka witamawawok ohweriw: Enko aniki nin tipirawe 
nitirinimak. 

6Acteriw kaskina iriniwok ka kackitatcik kitci petawitcik wewerita kitci 
natotawatcik Miro Manitowa e itaritci nitirinima.” 

Ka ici witamawakaniwiritci Cecoc otirinima neta ka tacikeritci Philadelphie otenak 

7Minawatc ni ki itikowin: “Masinahamo anahwe aceriw ka mihatc iriniwa ka 
tapwerimiritci neta ka tacikeritci Philadelphie otenak: Enko ohweriw ka itetc 
anahwe ka kitcitwawisitc, mocak kaie ka witak tapwewiniw, anahwe ka 
takonamwatc Okimaw Tapita ocehikaniw. Kecpin wir e cenak ickatemiriw, nama 
awik kata ki kipaham. Kecpin e kipahak, nama awik kata ki cenam. 

8Ni kiskeriten e aitotamekw. Ni kiskeriten aka orina e mackawisiekw, peikon e ki 
natotamekw nitarimwewin, aka kaie e ki otci pakiterimiekw. Ni ki tca cenen 
peikw ickwatem kirawaw otci, aka awik ke ki kipahak. 

9Aric aniki iriniwok ka nosanehwatcik Matci Manitowa, ka kiraskitcik e itetcik ‘ni 
cota iriniwinan,’ aric aka tapwe e iteritakositcik, wikockatc ni ka pe iciwirawok 

kitci pe nta nipiskoctatakok kitci kicterimitakok. Kata kiskeritamok e 
sakihitakok. 

10Ki ki natotawinawaw ka ititakok mocak kitci sokikapowiekw. Ki ka tca 
nanakatcihitinawaw aka wiec kitci ispariekw, mekwata ke pe arimiparik. Kata 
meka pe arimiparin ota askik, kaskina iriniwok kitci nta kiskerimakaniwitcik e 
apitc ma tapwerimiwakwen. 

11Aci peconakon kitci pe koski takocinian! Wewerita kanaweritamokw 
kitasperimowiniwaw, aka awik kitci maskamatakw ke ici kackitamatisoekw. 

12Aniki ke cakotcitatcik ka maratanik ni ka arawok mitowi apocowatikw e micta 
sokaskotik, Kice Manito okitci aiamihe mikiwamik ka takok. Nama wiskat 
minawatc kata orowiwok. Ni ka masinahamwan oskitikowak e icinikasoritci Kice 
Manitowa, kaie e icinikaterik otenamiriw. Enko anihe otenaw ‘Ocki Jérusalem’ ka 
icinikatek, wakwek kitci pe otciparik, Nikice Manitom ke pe iciticahak. Ni ka 
masinahamwan kaie ocki niticinikasowin oskitikowak. 

13Acteriw kaskina iriniwok ka kackitatcik kitci petawitcik wewerita kitci 
natotawatcik Miro Manitowa e itaritci nitirinima.” 

Ka ici witamawakaniwiritci Cecoc otirinima neta ka tacikeritci Laodicée otenak 

14Minawatc ni ki itikowin: “Masinahamo anahwe aceriw ka mihatc iriniwa ka 
tapwerimiritci neta ka tacikeritci Laodicée otenak: Enko ohweriw ka itetc 
anahwe ka icinikatakaniwitc ‘Amen,’ mocak ke ki asperimototawakaniwitc kitci 
witak tapwewiniw, mocak e tapwetc. Enko na ka otciparinik kaskina Kice 
Manitowa ka ki ici nitawikitaritci. 

15Ni kiskeriten e aitotamekw. Ni kiskeriten aka mocak e nosanehwiekw, kaie aka 
tekaci e wepiniekw, mia mitowi nipi e iteritakosiekw aka ka tipi takikamik kaie 
aka ka tipi kicakamitek. Mocak ki ta nosanehwinawaw, tepirak peikw kitehiwaw 
kitci apatcitaiekw! 

16Aric ani e icinakosiekw, aka tekaci e pe nosanehwiekw, nanikotino e wi 
wepiniekw, ki ka cecikokwatitinawaw. 

17Kit itwanawaw: ‘Ni micikitanan kaie ni micta miro kackitamatisonan. Nama 
kekocic ni noteparinan.’ Nama aric ki kiskerimitisonawaw e apitc arimisiekw 
kaie nekasinakosiekw. Ki kitimakisinawaw, aka e owikasimiekw kaie aka e 
wapiekw. 

18Ekoni wetci wikosimitakok kitci pe natawapamiekw kaie kitci otapinamekw 
osawo coria ka mawotci mirwacik. Ekoni patoc ke totamekw tapwe kitci 
micikitaiekw. Pe natawapamicikw kitci pe nta otapinamekw wikasi e wapekik 
kitci icihoekw. Nama tca ki ka otci wanakatcinawaw, aka e owikasimiekw. Pe 
natawapamicikw kaie kitci natcipataiekw mackiki kitci actaiekw kickicikowak 
kitci ki wapiekw. 

19Kaskina ka sakihakik, ni witamawawok icikowisk kitci matcatcik, kaie peikon ni 
sikiskimawok kecpin aka mia e itatisitcik. Mantokasokw kitci nosanehwiekw kaie 
kweskatisikw. 

20Natotamokw! Pecotcik ickwatemik ni nanipowin kirika ni papawohen. Kecpin 
awik petawite, cenamowite tca ickwatemiriw, ni ka pitakewan omikiwam, kaie ni 
ka nta witci mitcisomaw acitc ni ka witci mitcisomikw. 

21Aniki ke cakotcitatcik ka maratanik ni ka mirawok kitci pe apitcik neta 
nokimaw tetapiwakanik e ici apiwak, tapickotc kitci tiperitamak, mitowi kaie nin 
ka totaman ka ickwa cakotcitaian ka maratak, e ki nta apian Notawi e ici apitc 
okimaw tetapiwakanik. 

22Acteriw kaskina iriniwok ka kackitatcik kitci petawitcik wewerita kitci 
natotawatcik Miro Manitowa e itaritci nitirinima.” 

 Ka ki ici Wapatahakaniwitc Jean 4 

Kice Manito e kicterimakaniwitc wakwek 

1Minawatc kotak kiapatc ni ki icinen: ni ki wapaten ickwatem e cetik wakwek. 
Kiapatc ni ki petawaw anahwe nictam ka aimihispan, ka micta sokitakonik 
otarimwewin, mitowi kweckoctatcikan e ititakonik, e pe icitc: “Pe ica ota icpimik. 
Ki ka wapatahitin ke isparik nikanik.” 

2Tecikotc Miro Manito ni ki pe nta pitciteheckakw. Ni ki wapatamwan nete 
wakwek okimaw otetapiwakan, aci awik neta e taci apispan. 

3Micta mirosipan e micta wasisospan, mitowi asiniik ka micta mirwapiskosiritci, 
“jaspe” kirika “sardoine” ka icinikatakaniwitcik. Aci waska anihe okimaw 
tetapiwakanik nokonopan pisimwapi e micta wasitek, mia asini ka 
osawapiskositc ka icinikatakaniwitc “émeraude.” 

4Waska anihe okimaw tetapiwakanik nicitana acitc new tatinopan kotakihi 
okimaw tetapiwakana. Ekota neta e apiwaspan nicitana acitc new ka 
kiceatisitcik, e wapekohowaspan, kaie octikwaniwak okimaw actotiniw e osawo 
coriawapiskowonik e apatcitawaspan. 

5Ekota neta e otci orowiparikipan okimaw tetapiwakanik e micta waskoreparik. 
Kaie onimiskiw e petakosispan e micta kiciwetc. 
Nicowatcinopana wactenamakana ka kanowaskoki e ki iskahikateki, neta nikanik 
anihe okimaw tetapiwakanik. Anihi wactenamakana ka ki iskahikateki, tarasak 
enko ni aniki e nicowatcitcik manitowok ka atoskectawatcik Kice Manitowa. 

6Kaie kiapatc takonopan kekocic nikanik okimaw tetapiwakanik, mia peikon 
kitcikami e micta wasipekitik, mia osapiwakanapiskw e icinakok. Micta 
cipwacteharik, mia peikon asini ka icinikatakaniwitc “cristal.” Nokosipanak “new 
ka pimatisitcik” ka icinikatakaniwitcik, neta waska aniheriw okimaw 

tetapiwakanik kirika opimera e icikapowitcik, tekaci e itikititcik ocakawak 
nokonipan ockicikowaw e mitcenik. 

7Anahwe nictam ka pimatisitc neta icinakosipan mia micapiciw. Minawatc 
anahwe tec icinakosipan mia toro. Minawatc anahwe kotak mia irinik e 
icinakosispan otactamikok, minawatc anahwe kiapatc kotak mia mikisiw e 
icinakosispan e opohotc. 

8Tato neta e tacitcik aniki new ka pimatisitcik nikotwatcinipan otatakoniwaw. 
Tekaci e itikititcik nokonipan ockicikowaw ocakawak, wawatc okitc 
otatakoniwak nokonipan ockicikowaw. Mekwata e kicikarik kaie e tipiskarik, 
nama ponitawok e nakamotcik, e itetcik: “Kitcitwawisiw, kitcitwawisiw, 
kitcitwawisiw, Teperitciketc Kice Manito, wir ka mawotci mackawisitc, mocak ka 
ki pe tatc, ka tatc anotc kaie nikanik ke pe icatc.” 

9Tatwaw ka nakamotcik aniki new ka pimatisitcik kitci icperimatcik, kitci 
kicterimatcik kirika kitci naskomatcik anihi ka apiritci okimaw tetapiwakanik, 
nespitc ka pimatisiritci, 

10aci nta aniki nicitana acitc new ka kiceatisitcik ki nipiskoctawewok anihi ka 
apiritci neta okimaw tetapiwakanik, e kicterimatcik anihi nespitc ka pimatisiritci. 
Pe nta actawok aniheriw okimaw actotiniwaw, octikwaniwak ka acterik, neta 
nikanik okimaw tetapiwakanik, e itetcik: 

11“Teperitcikein, Nikice Manitominan, ki tipi iteritakosin kitci mirwatcimikoin, 
kitci kicterimikoin kaie kitci pe otitikoin mackawisiwin. Kir meka kaskina 
kekocic ka ki kiceritaman, e ki iteritaman kitci pe icinakok.” 

 Ka ki ici Wapatahakaniwitc Jean 5 

Masinahikan acitc Maritcenic 

1Minawatc ni ki wapaten masinahikan e aitowi notimickweminikatek, onihiwinik 
e takonak anahwe neta ka apitc okimaw tetapiwakanik. Anahwe masinahikan 
aitowisinatepan. Nicowaso kipotcickiwokisikaniw ki actakaniwoniw neta 
masinahikanik aka awik kitci ki cenak. 

2Ni ki wapamaw peikw aceriw ka mackawisitc, e tipatcimotc e micta sokitakositc: 
“Awin ka tipi iteritakositc kitci ki pikotatc kipotcickiwokisikaniw kaie kitci cenak 
aniheriw masinahikaniw?” 

3Nama aric awik tapan neta wakwek kirika askik kaie atamik askik kitci ki cenak 
aniheriw masinahikaniw kitci nta kanawapatak tan e itasinaterik. 

4Ni ki micta maton anihe otci, aka e tatc awik ka tipi iteritakositc kitci ki cenak 
aniheriw masinahikaniw kitci ki tca kanawapatak. 

5Aci peikw nta ka kiceatisitc ni ki itikw: “Aka mato. Kanawapatamokw! Anahwe 
ka icinikatakaniwitc ‘Micapiciw ka tiperimatc iriniwa Juda otaskirik ka 

tacikeritci,’ anahwe ka ki otaniskotape omocomitc Okimaw Tapita, wir kaskina ki 
cakotcitaw ka maratanik! Matci kackitaw kitci pikotatc aniheriw nicowaso 
kipotcickiwokisikaniw kitci cenak masinahikaniw.” 

6Minawatc ni ki wapamaw peikw Maritcenic, e nanipowispan tetawitc okimaw 
tetapiwakanik, e waskakapowictakopanen anahweriw ka newowiritci ka 
pimatisiritci kaie anahweriw ka kiceatisiritci. Mia e ki nipahakaniwitc e 
icinakositc. Nicowatciripana oteckana. Kaie nicowatcinipan ockicikw, enko aniki 
nicowaso manitowok Kice Manito ka ki iciticohwatc kaskina e irikokoskamikarik. 

7Anahwe Maritcenic ki pe iti icikapowiw, e otapinak masinahikaniw onihiwinik 
anihi ka apiritci nta okimaw tetapiwakanik. 

8Ka otapinak aniheriw masinahikaniw, aci aniki ka newotcik ka pimatisitcik 
kirika aniki nicitana acitc new ka kiceatisitcik ki nipiskoctawewok anihi 
Maritcenica, kaskina tato nta e tacitcik e takonakik aceriw 
pwapwapikepitcikaniw, kaie e osawapiskarik orakaniw e mockinerik, ka 
miromakonik e akwapiterik e takonik. Anahwe akwapite mia peikon Kice Manito 
otirinima otaiamihewiniw e iteritakok. 

9Aci ocki nakamowiniw nakamowok, e itetcik: “Kir ki tipi iteritakosin kitci 
otapinaman ohwe masinahikan kaie kitci pikopitaman kipotcickiwokisikana kitci 
cenaman masinahikan. Ki ki meka nipahikowin, e ki pakitinaman kimikw kitci 
macikowik. Ki ki tca otapinawok iriniwok Kice Manito otci, kaskina e tato 
otenwesitcik ota askik, kaskina tatowek e ici arimwetcik, kaskina papitoc e 
aicinakositcik, kaie kaskina wiec e wetcitcik ota askik. 

10Ki ki mawotcihawok kokimawinik. Ki ki mirawok kaie kaskina e tacitcik 
makatekorek kitci iteritakositcik, Kikice Manitominowa kitci atoskectawatcik, 
kaie kata nikaniwiwok ota askik.” 

11Nit itapatai kiapatc kaie ni ki petawawok e micta kice mitcetitcik aceriwok, 
micta mitcetwaw kice mitato mitana e tacitcik. Nama ki akimakaniwiwok e apitc 
mitcetiwaspan. Waska aniheriw okimaw tetapiwakanik icikapowipanak aniki 
aceriwok kaie nta e ici nanipowirispana anahweriw ka pimatisiritci acitc ka 
kiceatisiritci. 

12Nakamopanak e micta kiciwetcik: “Maritcenic ka ki nipahakaniwitc tipi 
iteritakosiw kitci pe otitikotc mackawisiwiniw kaie micikitawiniw, miro 
mitoneritcikaniw acitc tiperitamowiniw, kaie kitci kicterimakaniwitc, kitci 
icperimakaniwitc acitc kitci mirwatcimakaniwitc!” 

13Minawatc ni ki petawawok aniki kaskina ka ki kicerimakaniwitcik: wakwek ka 
taciketcik, askik ka pimatisitcik, atamik askik ka taciketcik, acitc kitcikamik ka 
taciketcik, —kaskina e tatcik e irikokoskamikarik— e nakamotcik: “Anahwe ka 
apitc okimaw tetapiwakanik, kaie anahwe Maritcenic, nespitc kitci 
mirwatcimakaniwitcik, kitci kicterimakaniwitcik, kitci icperimakaniwitcik kaie 
kitci mackawisitcik!” 

14Aniki new ka pimatisitcik ki itewok: “Kekora ki iki!” Minawatc aniki ka 
kiceatisitcik ki nipiskoctawewok e kicterimatcik. 

 Ka ki ici Wapatahakaniwitc Jean 6 

Apitc ka pikopitak kipotcickiwokisikaniw Maritcenic 

1Minawatc ni ki wapamaw Maritcenic e pikopitak nictam e nicowatcinik 
kipotcickiwokisikaniw. Ni ki petawaw peikw nta e tacitcik aniki new ka 
pimatisitcik e micta kiciwetc, mia onimiskiw e ititakonik, e itetc: “Pe ica!” 

2Ni ki itapin, ni ki wapamaw atikw e wapisitc. Anahwe ka okitapispan takonepan 
atcapia, e ki mirakaniwitc okimaw actotiniw. Enko na aci mitcet kekociciriw ka 
cakotcitatc. Ki matcaw, kiapatc kitci nta kanewitc. 

3Minawatc Maritcenic pikopitam kotakeriw kipotcickiwokisikaniw, ekoni aci 
nicw. Aci ni ki petawaw kotak ka pimatisitc e itetc: “Pe ica!” 

4Kiapatc peikw kotak atikw ki pe orowiw, tekaci e mikositc. Anahwe ka 
okitetapispan ki mirakaniwiw mackawisiwiniw kitci maninak 
pekateritamowiniw ota askik, kitci tca nipahitotcik iriniwok. E kinwapiskarik 
mokomaniw ki mirakaniwiw. 

5Minawatc kotakeriw ki pikopitam Maritcenic kipotcickiwokisikaniw, ekoni aci 
nicto. Ni ki petawaw kotak ka pimatisitc e itetc: “Pe ica!” Ni ki itapin, ni ki 
wapamaw atikw tekaci e makatewositc. Anahwe ka okitetapispan takonamopan 
tipapatcikaniw. 

6Ni ki peten kekocic mia peikw iriniw e arimwetc, nte e otciparik tetawitc aniki 
new ka pimatisitcik, e itetc: “Aci ki ka toten kitci mitawokataniwok. Coria ka 
kanewinaniwok peikwo kickwa e otamironaniwok, aci tepirak nicwo towatcikan 
kata ki otapinakaniwiw mirominockw kekotc ma tepirak nikotwaso towatcikan 
pitamin. Aiekwamisi aric aka kitci pikohatcik mictikok ‘oliviers’ ka 
icinikatakaniwitcik kaie cweminatikok, kiapatc kitci ki takok pimite kaie 
minicapo.” 

7Minawatc ki pikotaw Maritcenic kotakeriw kipotcickiwokisikaniw, ekoni aci 
new e pikotatc. Ni ki petawaw anahwe mamitcitc ka pimatisitc e itetc: “Pe ica!” 

8Ni ki itapin, kiapatc ni ki wapamaw atikw e micta wapinewositc. Anahwe ka 
okitapispan icinikatakaniwiw “Nipowin.” Pe nosanehikopan kotakihi awiriw ka 
icinikatakaniwiritci “Neta ka ici niponaniwok.” Ki mirakaniwiwok 
mackawisiwiniw kitci ki tiperitakik peikw e irikokoskamikarik e ki newo 
tetawonikaterik, atita iriniwa neta ka tacikeritci ota askik kitci nipahitoritci e 
natoparinaniwonik, kotakihi tca iriniwa kitci kokateritci kitci niporitci, kotakihi 
kitci akosiritci kitci niporitci, acitc kotakihi iriniwa kitci nipahikoritci awesisa 
notcimik ka pimatisiritci. 

9Minawatc Maritcenic ki pikopitam kotakeriw kipotcickiwokisikaniw, ekoni aci 
niaran. Minawatc ni ki wapamimawok iriniwok otcakocimiwaw, cekotc e ici 
miciniritci neta ko ka ici aiamihe pakitinikaniwonik, kaskina aniki 
otcitcakociwawa ka ki pe nipahakaniwitcik, osam e ki tipatcimotcik Kice Manito 
otitewiniw mocak e ki tipatatakik ka totamiritci Kice Manitowa. 

10Ki micta kiciwewok aniki atcakok, e itetcik: “Teperitcikein, kir ka 
kitcitwawisiin, mocak ka tapwein kekocic e itein. Tan apitc ke tipaskonatcik 
iriniwok ota askik ka pimatisitcik ka ki nipahimitcik, kitci kicakonatcik ka ki 
matci totawimikitcik?” 

11Aci ki mamirakaniwiwok papeikw wikasiriw e wapekinik, e itakaniwitcik 
kiapatc memacic kitci pehotcik, nac kaskina kitci ickwa takociparinik ke 
tacirispana owitcicaniwawa kaie anahweriw ka ki witcewikotcik ka 
atoskectaketcik kaie wirawaw kitci nipahakaniwirispana mitowi wirawaw 
tipirawe ka ki nipahakaniwitcik. 

12Minawatc kiapatc ni ki wapamaw Maritcenic e pikopitak 
kipotcickiwokisikaniw, ekoni aci nikotwaso. Kek ki micta kwekon. Pisimw tekaci 
iti makatewosiw, mia wikasi tekaci e makatewekik, awik e apatcitatc e cikawitc. 
Minawatc tipiskaw pisimw tekaci iti mikosiw, mia miko. 

13Atcikocak ki nitcipariwok e pakicikik ota askik, mitowi wapiminak ka otci 
pakicikik wapiminatikok e aiatcitcik e micta rotinik. 

14Minawatc icpimik tekaci nama ki otci nokon, mia masinahikanickwemokw e ki 
notimickweminikatek. Kaskina matina kaie minictikw mia e ki maniparik ka 
icinakok, e ki micta atcipariki. 

15Kaskina iriniwok ki nta kasowok atamapisk, neta asinik matinak, e koctakik 
kitci pasakactehwakaniwitcik: okimawok ota askik kirika kotakihik ka 
nikaniwitcik, cimakanicak okimamiwaw, iriniwok ka micikitatcik, iriniwok ka 
mackawisitcik kaie kaskina kotakihik iriniwok, ka arotakaniwitcik acitc aniki aka 
ka arotakaniwitcik. 

16Ki tepwewok matinak kirika asinik e itatcik: “Ote pe ici tetipiparikw! Ni ka tca 
miro kasonan, aka kitci wapamiamitc anahwe ka apitc okimaw tetapiwakanik 
kaie anahwe Maritcenic aka kitci pasakactehwimitc. 

17Aci meka otcitciparin e kicikak kitci micta kiciwasitcik Kice Manito acitc 
Omaritcenicima, kaskina iriniwa kitci pasakactehwatcik. Nama awik kata 
kackitaw kitci ocimohitisotc.” 

 Ka ki ici Wapatahakaniwitc Jean 7 

Ka kicawatcihatc Kice Manito otirinima 

1Ka ickwa ani isparik, ni ki wapamawok new aceriwok, kaskina e new kakikearik 
askik e nanipowitcik, e matcikonatcik papeikw pisitosiwa, tekaci aka kitci rotinik 
ota askik, kaie kitcikamik acitc tekaci aka kitci matacitcik mictikok. 

2Minawatc kotak ni ki wapamaw aceriw, nte e pe ototetc wapanok, e takonak 
Kice Manitowa okipotcickiwokisikaniw, kakike ka pimatisiritci. Ki micta 
tepwatew anahweriw new aceriwa ka ki mirakaniwirispana mackawisiwiniw 
kitci akotaritci askiriw kaie kitcikamiriw. Ki kiciwew e itatc: 

3“Aka moci akotakw aski kaie kitcikami, peikon kaie mictikok nama moci ki ka 
akohawawok. Ki ka petanawaw patoc ickwa masinahamake 
okipotcickiwokisikan Kikice Manitomino oskitikowarik ka ki atoskectakotc.” 

4Ni ki witamakowin irikik ke tacitcik aniki ka ki kicawatcihakaniwitcik, 
mitatowaw kice mitato mitanowaw acitc nemitana acitc newaw kice mitato 
mitana ki taciwok aniki iriniwok, nte ka pe otapikecikik Israël iriniwok, kaskina e 
mitato acitc nicw otenwesitcik: 

5Mitato acitc nicwaw kice mitato mitana ki taciwok peikw 
otenaw Juda otaniskotape osima ka ki masinahwakaniwiritci e ki 
kipotcickiwokisikaniwiritci; peikon kaie anahweriw Ruben otaniskotape osima 
mitato acitc nicwaw kice mitato mitana ki taciriwa; peikon kaie 
anahweriw Gad otaniskotape osima mitato acitc nicwaw kice mitato mitana ki 
taciriwa; 

6kaie anahweriw Asser otaniskotape osima mitato acitc nicwaw kice mitato 
mitana ki taciriwa; kaie anahweriw Neftali otaniskotape osima mitato acitc 
nicwaw kice mitato mitana ki taciriwa; kaie anahweriw Manassé otaniskotape 
osima mitato acitc nicwaw kice mitato mitana ki taciriwa; 

7kaie anahweriw Simio otaniskotape osima mitato acitc nicwaw kice mitato 
mitana ki taciriwa; kaie anahweriw Lévi otaniskotape osima mitato acitc nicwaw 
kice mitato mitana ki taciriwa; kaie anahweriw Issakar otaniskotape osima 
mitato acitc nicwaw kice mitato mitana ki taciriwa; 

8kaie anahweriw Zabulon otaniskotape osima mitato acitc nicwaw kice mitato 
mitana ki taciriwa; kaie anahweriw Sosep otaniskotape osima mitato acitc 
nicwaw kice mitato mitana ki taciriwa; kaie anahweriw Benjamin otaniskotape 
osima mitato acitc nicwaw kice mitato mitana ki taciriwa. Kaskina aniki iriniwok 
ki kicawatcihakaniwiwok Kice Manitowa otci. 

E mitcetinaniwok kaskina wiec e wetcitcik 

9Ka ickwa isparik, kiapatc ni ki itapin. Ni ki wapamawok iriniwok, e apitc ki micta 
mitcetitcik, nama awik kata kackitapan kitci akimatc e taciritci, iriniwok kaskina 
wiec e wetcitcik ota askik, kaskina e tato otenwesitcik, kaskina papitoc e 
aicinakositcik, acitc kaskina tatowek e ici arimwetcik. Ekota nta nikanik kaskina 

ka ici nanipowitcik okimaw tetapiwakanik, kaie nikanik Maritcenicik, kaskina e 
wapaspisotcik, tato nta e tacitcik e takonatc cikopia. 

10Ki tepitepwewok e micta kiciwetcik, e itetcik: “Enko na Kikice Manitomino ka 
apitc okimaw tetapiwakanik kirika Omaritcenicima ka akwacimitakok!” 

11Kaskina aceriwok waskakapowipanak okimaw tetapiwakanik kaie peikon 
waskakapowictawepanak anahweriw ka kiceatisiritci acitc peikon anahweriw 
new ka pimatisiritci. Ki nipiskoparihowok nac tekaci motcik neta nikanik 
okimaw tetapiwakanik e kicterimatcik Kice Manitowa, 

12e itetcik: “Kekora ki iki! Nespitc kitci mirwatcimakaniwitc Kikice Manitomino 
kaie kitci icperimakaniwitc, kitci asperimototawakaniwitc e omiro 
omitoneritcikanitc, kitci naskomakaniwitc, acitc kitci kicterimakaniwitc, kirika 
kitci kiskerimakaniwitc e asitcisitc, kaie e apitc mackawisitc, Kikice Manitomino, 
anotc nac nespitc! Kekora ki iki.” 

13Minawatc peikw neta e tacitcik ka kiceatisitcik ni ki kokwetcimikw: “Awin ni 
aniki iriniwok tekaci ka wapaspisotcik? Tante wetcitcik?” 

14Ni ki itaw: “Kir ki kiskeriten, nokimam.” Aci nit itikw: “Enko aniki ka ki 
capockakik ka micta nekatcitakaniwonik. Ki kisisipatawok owikasimiwaw kitci 
wapekinik, aniheriw e apatcitatcik Maritcenic omikoriw. 

15Ekoni wetci nanipowitcik nikanik Kice Manitowa okimaw otetapiwakanirik, 
kape kickwa kaie kape tipiskwa e atoskectawatcik neta okitci aiamihe 
mikiwamirik. Anahwe ka apitc okimaw tetapiwakanik nanakatcihew anahweriw 
iriniwa. 

16Nama wiskat awocamec kata pakatewok, kaie nama kata pakatamowok. Nama 
wiskat awocamec kata ickwasokowok pisimwa, nama kaie peikon kata 
ickwasikowok kaskina kekociciriw e kiciterik. 

17Kata mihikowok meka anihi Maritcenica neta tetawitc ka nanipowispan 
okimaw tetapiwakanik, mitowi awik ka nanakatcihatc omaritcenicima kitci 
iteritakosiritci. Kata iciwirikowok moskitciwonipekok e otci moskitciwonik 
nipiriw ka pimatisihiwemakanik. Kirika Kice Manito kata pekotcapohew e 
macikowinik omatowinapowaw.” 

 Ka ki ici Wapatahakaniwitc Jean 8 

Anahwe mamitcitc kipotcickiwokisikan e pikopitcikatek 

1Minawatc ka pikopitak Maritcenic mamitcitc kipotcickiwokisikaniw, ekoni aci 
nicowaso, tekaci nama ki otci kitonaniwon wakwek apita tipahikan wiec irikik. 

2Minawatc ni ki wapamawok aniki nicowaso aceriwok neta e nanipowitcik 
nikanik Kice Manitowa e ici tacikeritci. Ki mirakaniwiwok nicowaso 
kweckoctatcikaniw ka kakinwaskonik. 

3Minawatc kiapatc peikw kotak aceriw ki pe nta nanipowiw neta ko ka ici 
aiamihe pakitinikaniwonik. Takonamopan orakaniw ka osawo 
coriawapiskowonik, neta ko e ici iskahikaterik sakatakaniw ka miromakonik. 
Nipara sakatakaniw ki mirakaniwiw kitci iskahak Kice Manitowa otci neta ka ici 
aiamihe pakitinikaniwonik, kitci icpipanik kaie peikon kaskina Kice Manito 
otirinima otaiamihewiniw. Neta ka ici aiamihe pakitinikaniwok, osawo coria ki 
totcikatepan e ocitakaniwok, nikanik e actekipan okimaw tetapiwakanik. 

4Sakatakan e ki iskahikatek e akwapitek ki icpiparin aceriw otcitcik e otciparik, 
nte e itinak Kice Manitowa e ici apiritci, kaie peikon aniheriw otirinima 
otaiamihewiniwariw. 

5Minawatc aceriw ki otapinam aniheriw osawo coria orakaniw. Ki mockinam e 
actatc ickoteriw, neta e ki otinak ka ici aiamihe pakitinikaniwonik, e iciwepinak 
askik. Ki petakosiw onimiskiw e micta kiciwetc, e wawaskoreparik, kaie e 
kwekok. 

Kweckoctatcikana ka kakinwaskoki 

6Minawatc aniki nicowaso aceriwok ka takonakik nicowaso kweckoctatcikaniw 
ka kakinwaskonik ki weriwok kitci kweckoctatakik. 

7Nictam anaha aceriw ki kweckoctatcikew. Ka ickwa kweckoctatciketc, ki 
sesekaniw, kaie ickoteriw ki pakitiniw mamo kirika mikoriw, askik e ici pakitinik. 
Neta e nicto tipahikatek aski, peikw aniheriw tekaci ki ickwateriw, kaie mictikok 
kekatc apita e tacitcik ki ickwasowok, peikon kaie kaskina mackoci ki ickwatew. 

8Minawatc anahwe kotak aceriw ki kweckoctatcikew. Kekocic e micak, mia 
matina e icinakok, tekaci paskireparin e iciwepinikatek kitcikamik. E nicto 
tipahikatek kitcikami, peikw anihe ki iti mikwakamin e mikowonik, 

9kaie kekatc apita e tacitcik kitcikamik ka pimatisitcik ki nipowok, acitc peikon 
kiapatc kekatc apita micta tcimana tekaci ki oraparino. 

10Minawatc anahwe kotak aceriw ki kweckoctatcikew, ekoni aci nicto. Micta 
atcikoc ki pakicin, wakwek e otciparitc, e micta kanokorowetc, mia mictikw e 
icinakok onoskotc e otci ickwasotc. Ekota neta ka ici pakicik sipik kaie 
moskitciwonipekok, peikw nta e nicto tipahikateki. 

11Anahwe atcikoc “Ka wisakisitc” icinikatakaniwiw. Anihe nipi tekaci nama 
wikacin. Mitcet ki nipahikowok e minikwetcik e ki pitcipotcik. 

12Minawatc kotak aceriw ki potatam kweckoctatcikaniw, ekoni aci new. E nicto 
tipahakaniwitc kicikaw pisimw kekociciriw ki ispariw kaie peikon tipiskaw 
pisimw acitc atcikocak, kiapatc peikw nta e nicto tipahakaniwitcik, aka kitci 
wasisotcik. Tekaci nama ki otci wasisowok peikw e nicto tipahakaniwitc irikik 
mekwata e kicikarik kaie peikon e tipiskarik. 

13Kiapatc nit itapitai. Kek ni ki petawaw mikisiw e miretc micta icpimik, e kitotc e 
micta sokitakositc: “Arimiparin! Arimiparin! Kata arimipariwok kaskina ka 
pimatisitcik ota askik, petakosiritena anahweriw kotakihi e nictiritci aceriwa 
kweckoctatcikeritena okweckoctatcikaniwarik!” 

 Ka ki ici Wapatahakaniwitc Jean 9 

1Minawatc kotak aceriw ki kweckoctatcikew, ekoni aci niaran. Ni ki wapamaw 
atcikoc e ki pe pakicik askik, wakwek e ki otciparitc. Ki mirakaniwiw anahwe 
atcikoc cehikaniw kitci cenak e pokoneckarik e micta wararik. 

2Ki cenam. Ki pe nokon e sakapitek, mia e ickotewok micta kicapiskisikanik ka 
icinakok. Anahwe akwapite tekaci ki kirikwapiswew pisimwa, nac tekaci nama ki 
otci nokosiw pisimw. 

3Kwackwackotcihimanakecicak ki pe otci orowiwok neta akwapitek, tekaci 
kaskina askik e ki pa icatcik. Ki mirakaniwiwok mackawisiwiniw mitowi ka 
asitcisitcik mantcocak ka koctatikositcik. 

4Ki itakaniwiwok aka kitci matci totakik mackociriw kaie peikon aka kitci otci 
matci totawatcik mictikwa acitc kaskina e ici nitawikinik askik. Aric ki 
mirakaniwiwok tepirak kitci akohatcik anahweriw iriniwa aka ka ki otci 
kicawatcihakaniwiritci oskitikowarik Kice Manitowa otci. 

5Aniki kwackwackotcimanakecicak nama ki otci pakitinakaniwiwok kitci 
nipahatcik iriniwa, tepirak kitci nekatcihatcik niarano pisimwa irikik. Aniheriw 
ka ici akohiwetcik, micta nekatcitakaniwoniw mitowi iriniw e asitci akositc e 
pataskahwikotc mantcoca e koctatikosiritci. 

6Anihe irikik ke miparik, niarano pisimwa irikik, iriniwok ke apitc akositcik, kata 
natowi totamok kitci nipotcik, nama aric kata miskamok ke otci nipotcik. Kata 
nataweritamok kitci poni pimatisitcik, kata aric ocomoctakokw nipowiniw. 

7Aniki kwackwackotcihimanakecicak mia peikon atikok icinakosipanak, ka ki 
nisawihakaniwitcik kitci icatcik e natoparinaniwonik. Octikwaniwak 
apatcitapanak kekociciriw mia peikon actotiniw e osawo coriawapiskowonik e 
icinakonik, kaie otactamikowaw mia peikon iriniw otactamikw e 
icinakosiwaspan. 

8Owirisisiwaw mia peikon iskwew owirisis icinakonipan. Owipitiwaw, mia 
micapiciw owipit icinakonipan. 

9Otasinakewak apatcitawok kekociciriw ka piwapiskowonik, mia peikon 
piwapisko papakiwaniw ka piskak cimakanic, e icinakonik. Kaie e ititakonik e 
atciparitatcik otatakoniwaw, mia peikon e micta mitceki otapana, atikok e 
otcipitakik, e ispatatcik ke ici natoparinaniwonik. Ekoni e ititakonik. 

10Takonipan osowaw, mitowi mantcoca ka koctatikosiritci e icinakonik osoriw. 
Ekota neta osowak e otci otciparinikipan omackawisiwiniwaw kitci ki akohatcik 
iriniwa niarano pisimwa irikik. 

11Okimamiwawa, enko anihi peikw matci aceriwa ka mitaritci e pokoneckarik e 
micta wararik. Anahwe matci aceriw icinikaso “Abaddon,” hébreu e ici 
arimwaniwonik. Minawatc grec e ici arimwaniwonik icinikatakaniwiw 
“Apollyon.” Wi itemakaniw aniheriw oticinikasowin “Anahwe mocak ka 
pikotasotc.” 

12Aci ickwa iciwepan anihe nictam ka ki pe ici micta arimiparik. Minawatc 
kiapatc nicw kata pe takociparino. 

13Minawatc kotak aceriw kweckoctatam okweckoctatcikan. Ekoni aci nikotwaso 
aceriwok e kweckoctatciketcik. Ni ki petawaw awik e arimwetc, e otewetak neta 
ka new kikeapiskowok ka ici aiamihe pakitinikaniwonik ka osawo coriawonik, 
nikanik e ici tatc Kice Manito. 

14Anahwe ka arimwespan ki itew anihi aceriwa ka takonamiritci 
kweckoctatcikaniw: “Pakitinik kitci matcatcik aniki new aceriwok ka takopisotcik 
piwapiskwapiriw, neta rarewak micta sipik ka icinikatek Euphrate.” 

15Ki pakitinakaniwiwok aniki e newotcik aceriwok. Ki meka arakaniwiwok kitci 
totakik e acterik otamirowiniwaw, ani e tato tipahikanearik kaie ani e ici 
kicikarik, ani e tato pisimokarik, kaie e tato piponikarik, kitci nta nipahatcik 
iriniwa ota askik, kekatc apita nta e taciritci. 

16Tapanak neta mitcet cimakanicak e okitetapitcik otatikomiwak. Ni ki itikowin 
nicwaw mitato mitanowaw kitci kice mitato mitana ki taciwok. 

17Enko ohwe ka icinowakik aniki atikok kirika anahweriw ka okitapiritci 
ospiskoniwak e ki ici wapamakik: apatcitapanak wikasiriw ka apatanik e nta 
natoparinaniwonik. Aniheriw ka apatcitawaspan otasinakewak, piwapisko 
papakiwaniw e micta mikowarik mia ickote, e wasiskonarik mia mitowi asini ka 
micta mirositc ka icinikatakaniwitc “saphir,” acitc e osawarik mitowi akwapite e 
osawapitek. Octikwaniwaw aniki atikok, mia mitowi micapiciw octikwan e 
icinakonikipan. Ickoteriw kirika akwapiteriw kaie aniheriw kotakeriw ka 
osawapiterik ka micta witcekimakonik otci orowiparinipan otoniwak. 

18Kekatc apita iriniwok ota askik ki nipahikowok aniheriw nekatcitawiniw e 
nictiwonik: ickoteriw kaie akwapiteriw acitc aniheriw ka osawapiterik e ki otci 
orowiparinikopanen otoniwak aniki atikok. 

19Ekota neta wetciparinik aniki atikok omackawisiwiniwaw otoniwak kaie 
osowak, kitci ki akohatcik iriniwa. Osowaw, mia kinepikw icinakonipan; 
onoskotc tca osowaw, mia peikon kinepikw octikwan e icinakonik. Enkweriw ka 
ki apatcitatcik kitci akohiwetcik. 

20Kaskina kotakihik iriniwok ota askik aka ka ki otci nipahikotcik aniheriw 
nekatcitawiniw nama ki otci kweskatisiwok ka ici patahakik. Nama ki otci 
ponitawok e kicterimatcik matci manitowa kaie manitokana wirawaw tipirawe e 
ki ocihawaspan, aniheriw e ki apatcitatcik osawo coriariw kaie coriariw acitc 
kotakeriw piwapiskoriw, “bronze” ka icinikaterik, e wasapiskiterik e ki 
sosokaterik ickotek, kaie asiniwa e ki apatcihatcik kirika mictikwa. Aniki 
manitokanak nama ki wapatamok, nama kaie ki petamok acitc nama ki 
pimotewok. 

21Aniki iriniwok nama ki otci ponitawok e manohotcik, kaie e matawositcik e 
matci totakik, kaie matci pimatisiwiniw e sakitatcik acitc e kimotitcik. Nama ki 
otci wi kweskatisiwok. 

 Ka ki ici Wapatahakaniwitc Jean 10 

Aceriw kirika masinahikanicic 

1Minawatc kotak ni ki wapamaw aceriw e micta mackawisitc, icpimik e pe 
raciretc, tekaci e waskackakotc oskoriw kaie e nokonik pisimwapiriw waska 
octikwanik. Otactamikw micta wasiteriw mitowi pisimw, oskat mia ickote e 
icinakonik. 

2Takonamopan masinahikaniciciriw e cetinik. Ekota neta kitcikamik ka ici 
takosketc, onihiwini osit e totak, minawatc anahweriw kotakeriw ki ici takoskew 
askik. 

3Ki notakosiw e micta kiciwetc, mia mitowi micapiciw e notakositc. Ka ickwa 
notakositc, ki petakosiwok e nicowatcitcik onimiskiwok e micta kiciwetcik. 

4Ka ickwa petakositcik onimiskiwok e arimwetcik, ekoni ka ici nta masinahaman 
aniheriw ka ki itetcik. Aric ni ki petawaw kotak awik e icitc, wakwek e otewetak: 
“Aka masinaha ka ki itetcik aniki e nicowatcitcik onimiskiwok, aka awik kitci 
kiskeritak.” 

5Aceriw, anahwe ka ki wapamak e nanipowitc kitcikamik kaie askik, ki icpinam 
ospiton onihiwinik itekera, wakwek e itinak. 

6Ki nespi tapwew, Kice Manitowa oticinikasowiniw e apatcitatc, anihi mocak ka 
pimatisiritci, ka ki kiceritamiritci wakwek, kaskina e ici takonik, kaie askiriw 
acitc kaskina e ici takonik, kaie kitcikamiriw kirika kaskina e ici takonik, e itetc: 
“Nama awocamec ki ka petanano kitci pe iciwepak! 

7Aric ani apitc kekatc kitci kweckoctatciketc anahwe mamitcitc aceriw, Kice 
Manito kata totam aniheriw aci weckatc ka iteritakipan kitci pe iciwepanik ka 
katcicterikipan, kotc ka ki itatc nikan tipatcimo iriniwa ka ki pe atoskectakotc.” 

8Minawatc anahwe ka ki pe otci aimihitc wakwek e otewetak kiapatc ni ki 
aimihikw, e icitc: “Matca nta otapina masinahikanicic ka cetik, aceriw ka takonak, 
neta ka nanipowitc kitcikamik kirika askik.” 

9Ni ki natawapamaw anahwe aceriw. Ni ki itaw kitci miritc aniheriw 
masinahikaniciciriw. Ni ki itikw: “Otapina. Mitci. Kata ciwacin kitonik, mia mitowi 
amo namanas kitci ispokok. Aric ickwa kotciparitaine, kata wisakan kimisitak.” 

10Ni ki otapinamwan aniheriw masinahikaniciciriw ka takonakipan, e ki 
mitciwak. Nitonik micta ciwacinopan, mia peikon amo namanas. Aric ka ickwa 
kotciparitaian, wisakanopan nimisitak. 

11Ni ki itikowin minawatc: “Kiapatc peikwaw ki ka tipatcimowan Kice Manito e 
itetc e arimomatc mitcet iriniwa kirika okimamiwawa, papitoc askik ka otciritci 
kaie papitoc ka itacakeritci, kaie papitoc arimwewiniw ka ici arimweritci.” 

 Ka ki ici Wapatahakaniwitc Jean 11 

Nicw ka tipatatakik ka ici kiskeritakik 

1Minawatc ni ki mirikowin pisekan, mitowi mictikw e icinakok, mitowi ka 
apatcitakaniwok e tipahikaniwok, e ki itikoian: “Nta tipaha e irikokwarik Kice 
Manito okitci aiamihe mikiwam kirika ka ici aiamihe pakitinikaniwonik, acitc ki 
ka akimawok e tacitcik ka aiamihatcik neta. 

2Nama aric ki ka tipahen anihe aski orowitimik kitci aiamihe mikiwamik e ici 
takok. Neta orowitimik ki mirakaniwiwok iriniwok aka ka nosanehwatcik Kice 
Manitowa, ekota neta ke pa tatakoskatakik otenamiriw ka 
kitcitwaweritakonik, nemitana acitc nicw pisimwa irikik. 

3Ni ka iciticohwawok nicw iriniwok kitci arimwetcik nin otci, kitci tipatatakik ka 
ici kiskeritakik. Kata makateaspisowok kitci wapatahiwetcik e nekateritakik. 
Kata pa tipatatamok tipatcimowiniw ka ki mirikotcik Kice Manitowa, peikwaw 
kice mitato mitana acitc nicwaw mitato mitana acitc nikotwaso mitana tato 
kickwa irikik.” 

4Aniki e nicitcik iriniwok natcikapowictawewok Teperitcikeritci, anihi ka 
tiperitamiritci askiriw. Iteritakosiwok mia mitowi nicw mictikwa, “oliviers” ka 
icinikatakaniwiritci, kaie mitowi nicw wactenamakaniw, pimite ka apatanik. 

5Kecpin awiriw natowi totamiritena kitci akohikotcik, ickoteriw kata otci 
orowipariniw otoniwak kitci nipahatcik anahweriw ka wi cikerimikotcik. Ekote 
ni ke isparitcik iriniwok kitci nipahakaniwitcik wi natowi totakawe kitci 
akohatcik anahweriw e niciritci iriniwa. 

6Irikik e tacikikaterik e pa tipatatakik Kice Manito otipatcimowiniw, takoniw 
mackawisiwiniw kitci nakanakik kitci kimiwonik. Takoniw mackawisiwiniw kaie 
matci kitci meckotcitatcik nipiriw, miko kitci isparinik. Ki mirakaniwiwok kaie 
mackawisiwiniw kitci miratcik iriniwa e irikokoskamikarik nekatcitawiniw, 
irikik wirawaw e ici nataweritakik kitci isparinik. 

7Ickwa pa tipatcimotawe aniheriw otipatcimowiniw, matci awesis ka pe orowitc 
neta ka pokoneckarik ka micta wararik kata kwackotitotawew e wi macikowatc 
anihi iriniwa e niciritci. Kata cakotcihew kaie kata nipahew. 

8Ickwa nipahate, ekota neta ke pa miciniritci owiawiwariw meskanak micta 
otenak, neta ka Tiperimikotcik ka ki ici tcictaskowatakaniwiritci tcipaiatikok. 
Arica icinikatew anihe otenaw Sodome, matci kaie icinikatew anihe 
otenaw Égypte. 

9Iriniwok kaskina papitoc e aicinakositcik ota askik, kaskina e tato otenwesitcik, 
kaskina tatowek e ici arimwetcik, kaie kaskina wiec e wetcitcik kata 
kanawapatamwewok owiawiwariw anihi e niciritci iriniwa nicto kickwa acitc 
apita irikik. Nama kata pakitinamok tecikotc kitci rikwaskatakaniwiritci. 

10Iriniwok ota askik kata mireritamok, aci e ki nipahakaniwiritci anihi nikan 
tipatcimo iriniwa e niciritci ka ki micta nekatcihikotcik. Kata mirwatakotawok 
kaie kata mamiritowok caweritcikaniw. 

11Aric, ka ickwa nicto kickokarik acitc apita, aniki iriniwok e nicitcik ki 
potatikowok Kice Manitowa kitci koski pimatisitcik. Ki pasikowok. Kaskina ka ki 
wapamatcik ki micta sekisiwok. 

12Minawatc aniki e nicitcik ki petawewok awiriw e arimweritci e micta 
sokitakosiritci, wakwek e otci petakosiritci, e itikotcik: “Pe ocpickakw ote 
icpimik!” Ki tca ocpickawok, oskok e ki nanipowitcik, mekwata e 
kanawapamikotcik iriniwa ka cikerimikotcik. 

13Ani apitc mekwata ki micta kwekon. Mitatowaw e ici tipahikatek anihe micta 
otenaw, peikw ki korokoskomikiparin. Nicowasowaw kice mitato mitana 
iriniwok ki nipowok e ki kwekonik. Aniki kotakihik iriniwok ki micta sekisiwok, 
kaie ki micta mirwatcimewok Kice Manitowa icpimik ka tacikeritci. 

14Ekoni aci nicw ka ki pe ici arimiparik e ki pimotemakak. Aiekwamisikw! 
Kiapatc peikw kata pe takociparin. 

Mamitcitc ka petakok e kweckoctatcikaniwok 

15Minawatc kotak aceriw ki kweckoctatam okweckoctatcikan. Ekoni aci 
nicowaso. Enko na mamitcitc ka ki kweckoctatciketc. Ki petakon icpimik e 
arimwaniwok e micta sokitakok, e itemakak: “Aci ickwa otcitciparin anahwe Ka 
Tiperimitokw tekaci kitci tiperitak ota askik, kirika anihi ka ki pe iciticohwatc 
kitci akwacimiweritci. Nespitc kata tiperitam!” 

16Aniki nicitana acitc new ka kiceatisitcik neta okimaw tetapiwakaniwak ka 
apitcik nikanik Kice Manitowa e ici apiritci ki nipiskoctawewok e kicterimatcik, 

17e itetcik: “Teperitciketc Kice Manito, ka mawotci mackawisiin, anotc ka tain, 
kaie mocak ka ki tain, mikwetc kit ititinan e ki apatcitain kimackawisiwin ka 
micta micak kitci tiperitcikein. 

18Iriniwok kaskina wiec e wetcitcik ota askik aka ka kiskerimiskik ki iti micta 
kiciwasiwok. Aci aric otcitciparin kir kitci wapatahatcik e apitc kiciwasiin. Ekoni 
apitc ke otcitciparik kitci tipaskonatcik kaskina ka nipotcik, kitci cawerimatcik ka 
ki atoskectaskik e ki nikan tipatcimotcik, kaie kaskina ka tiperimatcik acitc ka 
kicterimiskik, ka kicteritakositcik kaie peikon aka ka kicteritakositcik. Aci kaie 
otcitciparin kitci niciwonatcihakaniwitcik iriniwok ka akotatcik askiriw.” 

19Minawatc Kice Manito okitci aiamihe mikiwam, neta wakwek ka takonik, ki pe 
cepariniw. Kek ki pe nokon neta pwete ka kitcitwaweritakok, neta e masinaterik 
Kice Manito otacotamakewin. Ki pe wawaskoreparin, kirika e ki pe koctasitakok 
kaie e petakositc onimiskiw. Ki kwekon kaie e ki micta sesekak. 

 Ka ki ici Wapatahakaniwitc Jean 12 

Iskwew kirika atikocimakan 

1Minawatc peikw kekocic e matawinakok ki pe nokon icpimik. Ni ki wapamaw 
peikw iskwew e wikwekitc pisimwa, mia mitowi owikasim e ki piskak. Ki 
takoskew okitc tipiskaw pisimok. Apatcihepan mitato acitc nicw atcikoca 
octikwanik e otactotinitc. 

2Mekwata taci wapamawasopan. Nanotakosipan e akositc. 

3Kiapatc peikw kekocic ki pe nokon icpimik e matawinakok. Ni ki wapamaw 
micta atikocimakan tekaci e mikositc. Nicowatcinipan octikwan kaie mitatciripan 
oteckana. Tato e tatinik octikwanik apatcitapan okimaw actotiniw. 

4Nipara ki nitciwepohwew atcikoca icpimik, kekatc apita e taciritci, oso e 
apatcitatc, askik e iciwepohwatc. Ekota neta nikanik iskwek e tacikespan e 
wapamawosoritci, kitci mowatc anihi onitcaniciriw kotc ickwa nitawikiritena. 

5Anahwe iskwew ki onitcaniciw. Ockinikicica ki wapamew. Aci anahwe awacic ki 
iciwirakaniwiw Kice Manitok, neta e apiritci Kice Manitowa okimaw 
otetapiwakanirik. Wir anahwe awacic kata tiperimew kaskina iriniwa kaskina e 
icinakosiritci, kata meka micariw omackawisiwin. 

6Iskwew ki ocimo neta askik ka ici cipewatawokarik, Kice Manitowa e ki 
nisawitakotc ke ici taciketc, kitci mihakaniwitc peikwaw kice mitato mitana acitc 
nicwaw mitato mitana acitc nikotwaso mitana tato kickwa irikik. 

7Aci ki micta natoparinaniwon wakwek. Ka tiperimatc aceriwa ka 
icinikatakaniwitc Micer kaie anahweriw otacerima ki icawok e nta 
natoparictowatcik anihi atikocimakana, kaie ki pe kiwe natoparictako anihi 
atikocimakana kaie anahweriw otacerimiriw. 

8Aric anahwe atikocimakan ki cakotcihakaniwiw. Nama ki otci pakitinakaniwiw 
awocamec kitci taciketc nete icpimik, kirika anahweriw ka atoskectakotc. 

9Ki orowepinakaniwiw anahwe micta atikocimakan. Enko na weckatc micta 
kinepikw ka icinikatakaniwitc Matci Manito, kekotc ma Satan, ka wecimatc 
kaskina iriniwa ota askik. Ki iciwepinakaniwiw neta askik, kirika otacerima kaie 
wirawaw e ki iti acotci wepinakaniwitcik. 

10Minawatc ni ki petawaw awik e arimwetc e micta sokitakositc, wakwek e 
otewetak, e itetc: “Aci otcitciparin kitci akwacimitokw Kikice Manitomino! Aci 
ickwa wapatahiwew e apitc mackawisitc, wir e okimamiikw! Aci anihi ka ki 
itespan kitci pe iciticohwatc kitci pe nta akwacimimitokw ki wapatahiweriw wir 
e tiperitcikeritci. Ki orowepinakaniwiw meka anahwe ka itactahoriwetc, kitci 
nitciwepinakaniwitc anahwe mocak ka wi itactahoratc kiwitcicaninowa, anahwe 
nikanik ka nanipowispan neta Kikice Manitomino e ici nanipowiritci, aspinikotc 
kitci ki itactahoratc iriniwa, e kicikarik kaie e tipiskarik. 

11Kiwitcicaninowok ki cakotcihewok anihi ka itactahoriweritci, Maritcenic e ki 
pakitinak omikw kitci macikowinik ka nipotc wirawaw otci, kirika osam e 
tipatatakik Kice Manitowa otipatcimowiniw. Nama ki otci manatcitawok 
opimatisiwiniwaw, kaie kitci pakiterimitisotcik kitci nipotcik. 

12Ekoni ke otci micta mireritamekw, wakwek! Kirawaw neta ka tacikeiekw 
icpimik, ekoci mireritamokw! Aric kirawaw neta askik kirika kitcikamik ka 
tacikeiekw, ki ka arimiparinawaw! Ki nitcickaw Matci Manito kitci 
natawapamitakw e micta kiciwasitc. Kiskeritam meka aka kinowec e acterik kitci 
totak wa totak.” 

13Anahwe atikocimakan ka kiskeritak e ki iciwepinakaniwitc askik, ki iti 
pimiticahwew anihi iskwewa ka ki okosiritci. 

14Ki mirakaniwiw anahwe iskwew micta mikisiwa otatakoniw, kitci ki miretc nac 
nete kitci ki ici takociretc ka ici cipewatawokarik. Kata mihakaniwiw neta nicto 
pipona acitc apita irikik, aka kitci nta makockatcihikotc anihi micta kinepikwa. 

15Minawatc anahwe kinepikw ki tawotiw. Ki otci orowipariniw nipiriw otonik e 
mitcakaminik, nac mia micta sipi e iti icinakonik, kitci matcewapikotc anahwe 
iskwew kitci matcewirikotc aniheriw nipiriw. 

16Aric askiriw ki witcihiko anahwe iskwew. Ki ceparin aski kitci ki isparik neta 
nipi, aniheriw nipiriw ka mitcakaminik nohwe atikocimakan ka ki pakitinak kitci 
macikowinik otonik. 

17Anahwe atikocimakan mictahi ki kiciwahiko anihi iskwewa. Ki nta 
natoparictawew kotakihi anahweriw otaniskotape osimiriw. Anahweriw 
onitcanica anahwe iskwew, enko aniki kaskina ka sapitakik Kice Manitowa 
otirakonikewiniw kaie mocak ka nosanetatcik tapwewiniw Cecoc ka ki ici pe 
wapatahiwetc. 

18Anahwe atikocimakan ki icikapowiw rarewak kitcikamik. 

 Ka ki ici Wapatahakaniwitc Jean 13 

E nicitcik matci awesisak 

1Minawatc ni ki wapamaw matci awesis e otci pekopetc kitcikamik e 
nicowatcinik octikwan, kaie e mitatciritci oteckan. Apatcitapan okimaw actotiniw 
tato e taciritci oteckana. Icinikasowiniw ka maratanik masinateripan octikwanik 
tato e tatinik, e marerimatc Kice Manitowa. 

2Anahwe awesis ka wapamak mia piciw e icinakositc. Osit mia masko e 
icinakonik. Oton mia micapiciw e icinakonik. Atikocimakan ki acotamawew anihi 
matci awesisa omackawisiwin, kaie omicta otetapiwakan kitci tiperitamiritci, 
kaie ki mirew tiperitamowiniw e micarik. 

3Peikw aniheriw octikwan anahwe matci awesis mia e ki apinehikaterik nac e iti 
nipotc e icinakositc, aric aniheriw ka ki ici apinehakaniwitc ki kikew. Kaskina 
iriniwok ota askik ki micta mamiskateritamok e mirwinowatcik anihi matci 
awesisa e nosanehwatcik. 

4Kaskina iriniwok ki kicterimewok anihi atikocimakana, e ki miraritci aniheriw 
omackawisiwin matci awesisiriw. Ki kicterimewok kaie anihi matci awesisa, e 
itetcik: “Awin ka asitci mackawisitc kirika anahwe matci awesis? Awin ke ki 
natoparictowatc kitci cakotcihatc?” 

5Aci minawatc ki mirakaniwiw anahwe matci awesis kitci mirwatcimitisotc kaie 
kitci marerimatc Kice Manitowa. Ki mirakaniwiw aniheriw kitci itotisketc 
nemitana acitc nicwo pisimwo irikik. 

6Ki micta pactamo e papirotowatc Kice Manitowa, e papirotak e icinikasoritci, 
kaie neta e ici tacikeritci e mareritak, acitc peikon anahweriw kaskina wakwek 
ka tacikeritci e marerimatc. 

7Ki mirakaniwiw kaie matci kitci natoparictowatc iriniwa ka nosanehwaritci Kice 
Manitowa, matci kitci cakotcihatc. Kaie ki mirakaniwiw kitci mackawisitc e 
tiperimatc iriniwa kaskina e tato otenwesiritci ota askik, kaskina papitoc e 
aicinakosiritci, kaskina tatowek e ici arimweritci, kaie kaskina wiec e wetciritci. 

8Kaskina iriniwok e tacitcik ota askik ki kicterimewok anihi matci awesisa, 
kaskina aniki aka ka masinaterik oticinikasowiniwaw neta Pimatisi 
Masinahikanik esko ka kiceritcikaterik askiriw. Maritcenic ka ki nipahakanitc, 
enko na ka tiperitak aniheriw masinahikaniw. 

9“Wewerita natotamokw ohwe, kirawaw ka kackitaiekw kitci nisitotamekw! 

10Anahwe ka iteritakositc kitci kipohwakaniwitc, tapwe kata kipohwakaniwiw. 
Anahwe ka iteritakositc micta mokomanik kitci otcinetc, tapwe ekota neta ke 
otcinetc. Ekoni wetci acterik Kice Manito otirinima kitci sokikapowiritci kaie 
mocak kitci asperimototakotc.” 

11Minawatc ni ki wapamaw kotak matci awesis, askik e otci pe orowitc. 
Niciripana oteckana, mia maritcenic oteckana e icinakosiritci. Ekoni peikon e ici 
arimwespan mitowi atikocimakan. 

12Anahwe kotak matci awesis ki mirakaniwipan kaskina omackawisiwiniw anihi 
nictam matci awesisa ka ici kackitaritci. Aci tca apatcitapan aniheriw 
omackawisiwiniw mekwata e kanawapamikotc. Wikosomepan kaskina iriniwa 
ota askik otcitakotc kitci kicterimaritci anihi nictam awesisa ka ki micta 
apinehakaniwiritci minawatc ka ki kikeritci. 

13Kackitapan anahwe kotak matci awesis ka matawinakonik e aitotak. Wawatc 
kackitapan icpimik kitci pe otciparinik ickoteriw, askik kitci ici pakitinik, 
mekwata e kanawapamatcik kaskina iriniwok. 

14Tekaci onicimepan iriniwa ota askik, e wapatahaspan e ici mata kackitatc, e ki 
mirakaniwitc ani kitci ici kackitatc, mekwata e tacikerispana neta nictam matci 
awesisa. Ki wikosimew ota ka tacikeritci askik kitci ociharitci manitokana tepirak 
kitci kicterimakaniwiritci nictam anihi matci awesisa ka ki apinehwakaniwiritci, 
micta mokomaniw e ki totcikaterik, minawatc kiapatc e pimatisiritci. 

15Minawatc anahwe kotak matci awesis ki mirakaniwiw mackawisiwiniw kitci 
potatatc anihi manitokana mia e icinakosiritci nictam matci awesis, kitci ki 
pimatisiritci kaie kitci ki arimweritci, acitc kitci nipaharitci kaskina aka ka 
kicterimikoritci. 

16Anahwe matci awesis wikosimepan kaskina iriniwa ota askik kitci 
kicawatcihakaniwiritci onihiwini otcitcirik kekotc oskitikorik: ka 
kicteritakosiritci, kaie peikon aka ka kicteritakosiritci, ka micikitaritci acitc ka 
kitimakisiritci, ka atoskectakeritci, peikon kaie aka ka atoskectakeritci. 

17Kecpin awik aka e ki otci kicawatcihakaniwitc, tekaci nama kekociciriw ki 
otapinamokopan, nama kaie ki atawekopan, kecpin aka ki otci masinahikaterik 
aniheriw matci awesisa oticinikasowiniw neta otcitcik kekotc oskitikok, kekotc e 
tatosinaterik. 

18Actew kitci omiro omitoneritcikaniekw kitci ki nisitotamekw ohwe ka iteian. 
Kecpin awik e kakitaweritak, kata kackitaw kitci nisitotak wa itemakanik anihi 
matci awesisa e tatosinasoritci. Aniheriw e tatosinaterik, mia mitowi iriniw 
oticinikasowin e tatosinaterik. Enkweriw e tatosinasotc: nikotwasow mitato 
mitana acitc nikotawaso mitana acitc nikotwaso. 

 Ka ki ici Wapatahakaniwitc Jean 14 

Onakamowiniwaw iriniwok ka ki kiwe otapinakaniwitcik 

1Minawatc kiapatc ni ki itapin. Ni ki wapamaw Maritcenic e nanipowitc okititin 
matinak Sion ka icinikaterik. Mitcet iriniwa witcikapowictakopan, aniki ka 
masinaterik oskitikowak Maritcenica oticinikasowiniw kaie Otawiwa 

oticinikasowiniw. Aniki iriniwok mitcetipanak, peikwaw kice mitato mitana acitc 
nemitana acitc new mitato mitana e taciwaspan. 

2Ni ki petawaw kiapatc awik, wakwek e otewetak, e micta sokitakositc, mia 
pawictikw e ititakositc, mitowi kaie onimiskiw e micta kiciwetc. Anihe ka ki 
petaman e arimwaniwok, mia e mitcetitcik iriniwok e pwapwapikepitciketcik ka 
ititaman, aceriw pwapwapikepitcikaniw e metowetcik. 

3Aniki ka micta kice mitcetitcik iriniwok ka ki wapamakik, ekota neta e ici 
icikapowiwaspan nikanik okimaw tetapiwakanik, kaie nikanik neta e ici 
icikapowiritci anahweriw new ka pimatisiritci kaie ka kiceatisiritci, e nakamotcik 
ocki nakamowiniw. Aniki iriniwok peikwaw kice mitato mitana acitc nemitana 
acitc new mitato mitana ka tacitcik wirawaw tepirak kackitawok e nakamotcik 
aniheriw ocki nakamowiniw, aniki Kice Manito ka ki otci otapinatc ota askik, 
otirinima kitci ki iteritakosiritci. 

4Enko aniki ka ki nanakatcihitisotcik aka kitci witcewatcik iskwewa. Ki 
kanawerimitisowok kitci mirwinakositcik otehiwak. Nosanehwewok anihi 
Maritcenica kaskina wiec e pa icaritci. Ki otci wikotcihakaniwiwok neta e taciritci 
iriniwa ota askik, kitci ki tiperimikotcik Kice Manitowa kaie Maritcenica, tarasak 
nictam ka aiamihe pakitinakaniwonik e ki iteritakositcik. 

5Nama wiskat ki otci kiraskiwok. Nama wiskat ki otci patahamok kitci ki 
itactahorakaniwitcik. 

Aceriwok ka nictitcik 

6Minawatc kotak ni ki wapamaw peikw aceriw icpimik waskok e miretc. Petaw 
Mirwatcimowiniw aka wiskat ke ickwaparinik, e pe nta witamawatc kaskina 
iriniwa ota askik ka tacikeritci: kaskina wiec e wetciritci, kaskina e tato 
otenwesiritci, kaie kaskina papitoc e ici arimweritci. 

7Ki itew e micta sokitakositc: “Kicterimakw Teperitciketc, kaie icperimakw! Aci 
meka otcitciparin irikik ka actakaniwok kitci tipaskonatc iriniwa. Kicterimakw 
anahwe ka ki kiceritak wakwek kaie askiriw acitc kitcikamiriw kaie peikon 
moskitciwonipekoriw.” 

8Minawatc kotak aceriw ki pe nosanehwew anihi nictam aceriwa, e pe itetc: “Ki 
pakitin! Micta otenaw Babylone ki pakitin! Iriniwok nta ka taciketcik ki micta 
nosanetawok pacikwatisiwiniw, kaie e ki wikosimatcik kaskina iriniwa e taciritci 
kotakihik askik kaie wirawaw kitci nosanetaritci. Tarasak ki minihewok 
ominicapomiwaw ke ki otci micta kiwockwepiritci!” 

9Minawatc kotak kiapatc aceriw ki pe nosanehwew aniheriw tec aceriwa e 
niciritci, e pe itetc e micta pe sokitakositc: “Anahwe ka kicterimatc anihi matci 
awesisa kaie manitokana mia ka icinakosiritci, kaie ka masinasotc oskitikok 
kekotc otcitcik, 

10ki kiciwahew Kice Manitowa. Mia peikon mitowi kata mirakaniwiw kitci 
minikwetc minicaporiw ka mackawakaminik, Kice Manitowa e ki sikinamiritci 
orakanik, mia peikon Kice Manito okiciwasiwin e iteritakonik. Kaskina aniki ka 
itatisitcik kata nekatcihakaniwiwok ickotek kaie ka akwapiterik, mekwata e 
kanawapamikotcik Kice Manitowa otacerimiriw acitc Maritcenica. 

11Ickotekeriw ka akwapiterik ka nekatcihikotcik iriniwok kakike icpapiteriw. 
Aniki ka ki kicterimatcik anahweriw matci awesisa kaie manitokana mia ka 
icinakosiritci, acitc aniki kaskina ka ki masinaterik oticinikasowiniw nama wiskat 
kata arwepiwok, mocak kata ici nekatcitawok e kicikarik kaie e tipiskarik.” 

12Ekoni wetci acterik mocak kitci ciciperitakik iriniwok ka tiperimikotcik Kice 
Manitowa, aniki ka sapitakik otirakonikewiniw kaie mocak ka nosanehwatcik 
Cecoca. 

13Minawatc kiapatc ni ki petawaw awik e arimwetc, wakwek e otewetak, e icitc: 
“Masinaha ohwe: Aci anotc caweritakosiwok kaskina iriniwok ka tapwerimatcik 
Teperitcikeritci ka nipotcik e mekwa atoskectawatcik.” Minawatc Miro Manito 
itew: “Ehe, tapwe ni, kata ki arwepiwok e ki micta otamirotcik. Ka ki ici miro 
totakik mocak kata nosanehikowok.” 

Nakickakawe Kice Manito okiciwasiwin 

14Kiapatc ni ki itapin. Ni ki wapaten osko e wapak. Neta okitc oskok ni ki 
wapamaw awik e apitc, mia irinik e icinakositc. Okitc octikwanik apatcitapan 
okimaw actotiniw tekaci e osawo coriawapiskowonik, e takonak mackoci 
mokomaniw ka kinarik. 

15Kotak aceriw ki pe orowiw neta kitci aiamihe mikiwamik. Ki tepwew e micta 
kiciwetc, e itatc anihi ka apiritci oskok: “Otapina kimackoci kimokoman. 
Mawotcita kikitikana. Aci meka otcitciparin ota askik kaskina kitci 
mawotcitakaniwok.” 

16Aci tca anahwe ka apitc okitc oskok ki miparitaw mackocikoman, e ki 
mawotcihatc iriniwa ota askik. 

17Minawatc kotak aceriw ki pe orowiw neta kitci aiamihe mikiwamik, wakwek ka 
takonik. Kaie wir takonamopan mackocikomaniw ka kinarik. 

18Minawatc kotak aceriw kaie wir ki pe takociniw. Nte ka ici aiamihe 
pakitinikaniwonik itekera ki pe ototew. Enko na ka mitatc ickoteriw. Ki tepwew e 
micta sokitakositc, e itatc anihi ka omackocikomaniritci ka kinarik: “Otapina 
kimackocikoman. Kickikaha cweminatikwa neta askik. Aci mirosiwok 
cweminak!” 

19-20Anahwe aceriw ki miparitaw omackocikoman neta askik. Ki kickikaham 
cweminatikoriw, e ki nta iciwepinak neta ka ici camakohwakaniwiritci cwemina, 
kitci otci otcikowinik cweminaporiw. Neta ka ici camakohwakaniwitcik 



706 

 

 
Canadian Bible Society, 2014. 

Kice Manito Ocki Omirwatcimowin 
 

 
 

 

cweminak, nakewara otenak actekopan. Ka camakohwakaniwitcik aniki 
cweminak, tepirak miko ki nokon e macikowik, mia mitowi sipi e micta 
mitcakamik: nicowa mitato mitana tato tipahikan e asitci kinwarik, nac atikw 
okwakonearik e istakaminik. Ekoni tca ke apitc arimisitcik iriniwok ka matci 
totakik, nakickakawe Kice Manitowa okiciwasiwiniw. 

 Ka ki ici Wapatahakaniwitc Jean 15 

Aceriwok acitc mamitcitc nekatcitawiniw 

1Minawatc ni ki wapaten wakwek kotak kekocic e mamiskasinakok kaie e micta 
mirwinakok: nicowaso aceriwok e takonakik nicowaso nekatcitawiniw. Enko ni 
mamitcitc nekatcitawina. Ekoni meka mamitcitc ke ici wapatahiwetc Kice Manito 
e ki kiciwahakaniwitc. 

2Minawatc ni ki wapaten kekocic, mia kitcikami e icinakok, e micta wasitek 
mitowi osapiwakanapiskw, ickote neta pitc e actek. Ni ki wapamawok kaskina ka 
ki cakotcihatcik anihi matci awesisa kaie anihi manitokana mia ka icinakosiritci, 
kaie aka ka ki otci naheritakik kitci masinasotcik e tatosinasoritci e icinikasoritci. 
Ekota nta e nanipowitcik kitcikamik ka osapiwakamiterik, e takonakik aceriw 
pwapwapikepitcikaniw, Kice Manitowa ka ki mirikotcik. 

3Ki nakamowok Moïse onakamowiniw, anahwe weckatc ka ki atoskectawatc Kice 
Manitowa, kaie Maritcenic onakamowin, e itahamasotcik e nakamotcik: 
“Teperitciketc Kice Manito, ka mawotci mackawisiin, kaskina e totaman micta 
kicteritakon kaie micta mirwacin. Kir ka okimawiin kaskina iriniwok e 
aicinakositcik ota askik, kaskina ka aitotaman mocak icikowisk icinakon, kaie 
mocak ki tapwan. 

4Awin ia aka ke kicterimisk, Teperitcikein? Awin ia aka ke icperimisk? Kir tepirak 
ka kitcitwawisiin. Kaskina iriniwok, kaskina wiec e wetcitcik ota askik, kata pe 
icawok kitci pe nta kicterimiskik. Wewerita meka ki pe nokotakaniwon e apitc 
icikowisk kaskina ka totaman.” 

5Minawatc wakwek ni ki wapaten kitci aiamihe mikiwam e cetik. Ekota neta e ici 
takok anihe aiamihe rakasimonikiwam ka ki ocitakaniwok, kitci ki otci 
mikawasimakaniwitcik iriniwok e ki mirikotcik Kice Manitowa 
otacotamakewiniw. 

6Aniki e nicowatcitcik aceriwok ka takonakik nicowaso nekatcitawiniw ki 
orowiwok kitci aiamihe mikiwamik. Wapaspisopanak, e micta wasiterik aniheriw 
wikasiriw, kaie e apatcihatcik osawapiskesiritci opokotehonew. 

7Peikw ani e tacitcik new ka pimatisitcik ki mirew papeikw e nicowatciritci 
aceriwa e osawapiskarik orakaniw. Tato orakan mockineriw Kice Manito 
okiciwasiwin, anahwe nespitc ka pimatisitc. 

8Kitci aiamihe mikiwam tekaci ki mockinapitew, nte ka otci kiskeritakonik Kice 
Manito oticperitakosiwin kaie omackawisiwin. Nama awik ki pitakepan neta kitci 
aiamihe mikiwamik, aka moci e ki cakonikatek anihi nicowaso nekatcitawina ka 
takonakik aceriwok. 

 Ka ki ici Wapatahakaniwitc Jean 16 

Acterik orakanik Kice Manito okiciwasiwin 

1Ni ki petawaw awik e arimwetc e micta sokitakositc, nte e otewetak kitci 
aiamihe mikiwamik. Ki itew anahweriw aceriwa ka nicowatciritci: “Matcakw, nta 
sikinamokw Kice Manito okiciwasiwin askik, neta ka acterik e nicowatcinik 
orakanik!” 

2Nictam anahwe aceriw ki matcaw e nta sikinak orakan neta askik. Aniki 
iriniwok ka ki masinahokotcik anihi matci awesisa kaie ka ki kicterimatcik 
manitokana mia ka icinakosiritci ki iti akosiwok ocakawak, e maratanik e 
omikitcik. 

3Minawatc anahwe kotak aceriw ki nta sikinam orakan kitcikamik. Anihe nipi ki 
iti isparin mia miko e icinakok, iriniw omikw e ickwa nipotc. Kaskina ka 
pimatisitcik neta ka tatcik kitcikamik ki nipowok. 

4Minawatc kotak aceriw, ekoni aci nicto, ki nta sikinam orakan nete micta sipik 
kaie neta moskitciwonipekok. Ki meckotcipariniw nipiriw, mikoriw kitci 
itakaminik. 

5Ni ki tca petawaw aceriw, anahwe ko ka tiperitak nipiriw, e itaspan Kice 
Manitowa: “Kir ka kitcitwawisiin, anotc ka tain, mocak kaie ka ki tain, mocak 
icikowisk e icinakok e tipaskonikein. 

6Aniki iriniwok ki nipahewok anahweriw ka ki nikan tipatcimoritci kir otci, kaie 
kotakihi kitirinima. Aci anotc ki mirawok mikoriw kitci minikwetcik. Enkweriw 
ni ka ki ici kackitamatisotcik!” 

7Minawatc ni ki petawaw kotak awik e arimwetc, neta itekera ka ici aiamihe 
pakitinikaniwonik e otewetak, e itetc: “Tapwe Teperitcikein Kice Manito, kir ka 
mawotci mackawisiin. Icikowisk icinakon ka ici tipaskonikein, mocak kaie ki 
tapwan!” 

8Minawatc kotak aceriw, ekoni aci new, ki nta sikinam orakan pisimok. Anahwe 
pisimw ki mirakaniwiw kitci ickwaswatc iriniwa. 

9Kaskina iriniwok ki ickwasokowok pisimwa e micta kicasikeritci. Ki 
mareritamok Kice Manitowa oticinikasowiniw, wir ka tiperitamiritci anihi 
nekatcitawiniw. Ki anweritamok kitci meckotatisitcik kitci tca icperimatcik Kice 
Manitowa. 

10Minawatc kotak aceriw, ekoni aci niaran, ki sikinam orakan okimaw 
tetapiwakanik, neta ka ici apitc anahwe matci awesis. Kaie kaskina okimawin 
tekaci ki kiski tipiskipariniw. E apitc nekatcitawaspan neta iriniwok, irin ki 
makotamok oteriniwaw. 

11Ki marerimewok Kice Manitowa icpimik ka tacikeritci, e apitc ki wisakeritakik 
e akositcik ocakawak kaie e micta omikitcik. Nama aric ki otci kweskatisiwok e 
matci totakik. 

12Minawatc kotak aceriw, ekoni aci nikotwaso, ki nta sikinam kaie wir orakan 
neta micta sipik ka icinikatek Euphrate. Anahwe micta sipi tekaci ki pactew, 
okimawok wapanok ka taciketcik kitci ki takonik meskanariw ke ici pimotetcik. 

13Minawatc ni ki wapamawok nicto matci manitowok, mia arikicik e 
icinakositcik. Peikw anaha ekota nta ka otci pe orowitc otonik atikocimakanik, 
minawatc anahwe kotak, ekota nta ka otci pe orowitc otonik matci awesis, 
minawatc kotak ki otci pe orowiw iriniw otonik anahwe arotc ka nikan 
tipatcimotc. 

14Enko aniki matci manitowok ka matawinakonik ka aitotakik. Pa icawok e 
natawapamatcik okimawa kaskina wiec ota askik, kitci mawotcihatcik 
ocimakanicimiwariwa, kitci ki nta natoparitcik kitci kicikarike, Kice Manitowa ka 
mawotci mackawisiritci okitci kicikom. 

15Teperitciketc itew: “Natotamokw! Keskat ni ka pe ican, mia mitowi kimoti 
iriniw keskat e pe takocik apitc aka e pehakaniwitc! Caweritakosiw anahwe 
mocak ke nanakatisitc, pecotcik e kanaweritak owikasim, mocak kitci ki ickwa 
aiketc wipatc kitci wespisotc, aka tca kitci miceckatetc, kaie aka kitci waneritak 
wapamakaniwite ani e icinakositc.” 

16Aniki matci manitowok ki mawotcihewok okimawa neta ka 
icinikaterik Harmaguédon, hébreu arimwewin e itwaniwok. 

17Minawatc mamitcitc anahwe aceriw, ekoni aci nicowaso, ki sikinam orakan 
icpimik. Ki petakosiw e micta sokitakositc, nte itekera okimaw tetapiwakanik e 
otci petakositc, pitakamik kitci aiamihe mikiwamik e acterik, e itetc: “Ekoni e 
icinakok!” 

18Ki micta wawaskorepahamok onimiskiw kaie kotakihi e matawotakoki, kaie e 
ki micta kwekok. Nama wiskat ki otci takon kitci isparik aski e apitc ki 
aiatciparik, esko nictam iriniw ka kicerimakaniwitc. Mictahi ki koctateritakon. 

19Anihe micta otenaw Babylone tekaci ki oraparin, e nicto tetawopariki, kaie 
kaskina otenawa ota askik tekaci ki korokotawokiparin. Kice Manito nama ki otci 
onikatew neta ka tacikeritci micta otenak Babylone. Ki wapatahew e apitc 
kiciwahikotc, tarasak e ki miratc orakaniw kitci minikweritci ominicapom ka 
mackawakaminik. Anihe minicapo, enkweriw omicta okiciwasiwin Kice Manito. 

20Kaskina minictikw ki riskipotew, kaie matinawa nama awocamec ki otci 
nokono. 

21Ki micta sesekan, irinik e ici papikicinitcik, maskomi e macikitcitcik icpimik e 
otciparitcik. Iriniwok ki marerimewok Kice Manitowa, e ki pe mirikotcik kitci 
micta nekatcitatcik e sesekanik, kaie e ki micta koctasinakonik. 

 Ka ki ici Wapatahakaniwitc Jean 17 

Iskwew orina ka nosanetatc matci pimatisiwiniw 

1Minawatc peikw ani e nicowatcitcik aceriwok ka takonakik e nicowatcinik 
orakaniw ki pe icaw, e icitc: “Petcimote. Ki ka wapatahitin ke totcikatek ke ici 
anweritcikatek micta otenaw ka ici takok rarewak mitcet sipik. Anihe micta 
otenaw, mia iskwew orina ka nosanetatc matci pimatisiwiniw e iteritakok. 

2Okimawok ota askik ki pacikwatisiwok kirika wir. Iriniwok ka pimatisitcik ota 
askik ki kiwockwepickakowok aniheriw ominicapomiriw ka ki minihikotcik. 
Anihe minicapo, enko anihe ka ki ici micta pacikwatisinaniwok neta otenak.” 

3Miro Manito ni ki pe nta pitciteheckakw. Anahwe aceriw ni ki iciwirikw nete ka 
ici cipewatawokarik. Ka ickwa takociniak nete ni ki wapamaw peikw iskwew e 
tetapitc matci awesisik e mikosiritci. Anahwe awesis mitcet icinikasowiniw ki 
masinahikateriw misiwe ocakak, icinikasowiniw e papirotowakaniwiritci Kice 
Manitowa. Nicowatcinipan octikwan kaie mitatciripana oteckana. 

4Anahwe iskwew micta mirwacinipan owikasim e mikwaspisotc, kirika e 
tapickaketc osawo coriariw ka wasapiskiterik, acitc asiniwa ka mirwapiskosiritci, 
peikon kaie mikisa. Takonamopan osawo coria orakaniw. Anahwe orakan tekaci 
mockinepan kekocic ka maratak kaie tekaci aka ka mirwinakok, ni wi itwan, 
opacikwatisiwin ka ki paskewiriwewaketc. 

5Oskitikok ki masinateriw icinikasowiniw peikw otenariw ka katcicterik wa 
itemakanik, e itasinaterik: “Nin micta otenaw Babylone, okawiwawa kaskina 
iskwewok orina ka nosanetatcik matci pimatisiwiniw kaie kaskina ka matci 
totakik ota askik.” 

6Ni ki wapamaw anahwe iskwew e kiwockwepitc, e ki minikwetc iriniwa 
omikoriw, Kice Manito otirinima ka ki nipahakaniwiritci e nosanehwatcik 
Cecoca. Enkweriw omikowariw ka ki kiwockwepickakotc. Ka wapamak, ni ki 
micta kockoparin. 

7Ni ki kokwetcimikw aceriw, e icitc: “Kekwan wetci kockopariin? Ki ka witamatin 
anahwe iskwew mia ka katcicterikipan, kaie anahwe matci awesis ka ici 
okitetapitc iskwew, anahwe matci awesis ka nicowatcinik octikwan kaie ka 
mitatciritci oteckana. 

8Anahwe matci awesis ka ki wapamatc weckatc pimatisipan, aci aric nama 
pimatisiw. Kata orowiw neta ka pokoneckarik ka micta wararik. Kata tca nta 

ickwanakaniwiw. Iriniwok ka pimatisitcik ota askik aka ka masinaterik 
oticinikasowiniwaw neta Pimatisi Masinahikanik esko ka kiceritcikaterik 
askiriw, kata mamiskaterimewok anihi matci awesisa. Pimatisipan meka 
weckatc, anotc aci aka e pimatisitc, minawatc kata pe koski takociniw.” 

9“Actew kitci kakitaweritamokw kaie kitci omiro omitoneritcikaniikw kitci ki 
nisitotamokw wa itemakak ohwe. E nicowatcinik octikwan anahwe matci awesis, 
enko ni e nicowatciki e poskotawokak neta ka ici apitc anahwe iskwew. Enko ni 
aniki peikon nicowaso okimawok. 

10Niaran neta e tacitcik aci nama okimawiwok. Kotak aric peikw mekwata 
okimawiw. Minawatc kotak nama moci otci takociniw kitci pe nta okimawitc. 
Takocike, nama kinowec kata tiperitam. 

11Anahwe matci awesis, weckatc ka pimatisispan, anotc aci aka e pimatisitc, wir 
tipirawe kata pe nta okimawiw, enko na nicwaso irikik okimawok. Aci weckatc ki 
okimawiw anahwe matci awesis, peikw ka nicowatcik okimawok. Kata nta 
ickwanakaniwiw.” 

12“Anahweriw e mitatciritci oteckana ka ki wapamimatci, enko aniki ni mitato 
okimawok, aka moci ka ki otci tiperitakik. Kata aric mirakaniwiwok 
mackawisiwiniw kitci tiperitakik peikwo tipahikan irikik kirika anahwe matci 
awesis. 

13Kaskina aniki e mitatcitcik okimawok ici naheritamok kitci atoskectawatcik 
anihi matci awesisa tekaci e asitcitcik, kaie kitci tiperimikotcik. 

14Kata natoparictawewok Maritcenica. Aric anahwe Maritcenic kata cakotcihew. 
Wir meka ka tiperimatc kaskina ka tiperitamiritci, wir ka okimawitc kaskina e 
taciritci okimawa. Kata witcihiko kaskina otirinima, anahweriw iriniwa ka ki 
orapamatc kaie ka ki wicamatc kitci nosanehikotc, mocak kaie ka 
asperimototakotc.” 

15Minawatc anahwe aceriw ni ki itikw: “Anihi sipia ka ki wapataman, neta e 
itapitc anahwe iskwew orina ka nosanetatc matci pimatisiwiniw, enko aniki 
kaskina iriniwok papitoc askik ka pe ototetcik, kaskina e irikokoskamikarik ka 
taciketcik, papitoc ka ici arimwetcik. 

16Aniki e mitatcitcik eckan ka ki wapamatcik, kaie anahwe tipirawe matci awesis, 
kata cikerimewok anihi iskwewa orina ka nosanetaritci matci pimatisiwiniw. 
Kata maskamewok kaskina e ici tatamiritci. Kata maninamwewok kaskina e 
icihoritci, tekaci aka kitci owikasimiritci. Kata mowewok. Kata ickwasamok irikik 
ka ickotakik owiawiriw. 

17Kice Manitowa meka ka ki totamiritci wetci wi totakik aniheriw, wir e 
iteritamiritci. Kaskina tapickotc kata ici naheritamok kitci totakik, kitci 
atoskectawatcik anihi matci awesisa, tekaci e asitcisitcik kitci tiperitamiritci, nac 
kaskina kitci isparinik Kice Manito ka ki itetc kitci icinakonik.” 

18“Minawatc anahwe iskwew ka ki wapamatc, enko ni micta otenaw. Okimaw ka 
tiperitak neta otenak, enko na ka tiperimatc kaskina kotakihi okimawa ota askik.” 

 Ka ki ici Wapatahakaniwitc Jean 18 

Babylone otenaw e pakitik 

1Minawatc kiapatc ni ki wapamaw kotak aceriw, e pe nitciretc wakwek. 
Takonipan micta mackawisiwiniw. E irikokoskamikarik ki wawacteriw 
omirwasiwin e micta micarik. 

2Ki tepwew e micta kiciwetc: “Ki pakitin! Micta otenaw Babylone ki pakitin! Aci 
anotc matci manitowok tacikewok neta otenak, kotc e aicinakositcik. Kaskina 
pirecicak, kaie awesisak aka e mirwinakositcik, iriniwok aka ka sakihatcik e 
wapamatcik, ekota neta kaie wirawaw e ici pimatisitcik. 

3Iriniwok ka ototetcik kaskina e irikokoskamikarik ki pe icawok neta micta 
otenak Babylone, e pe nta pacikwatisitcik kaie matci iriniwa ka tacikeritci neta, 
mia mitowi e ki minihikotcik minicaporiw ka mackawakaminik, e itatisitcik. 
Okimawok ota askik kaie wirawaw ki pakiterimitisowok kitci pe nta 
pacikwatisitcik acitc niheriw Babylone iriniwa. Kaie iriniwok kaskina wiec ka pe 
owetcitcik ka atawetcik ki iti misikisiwok, e ki otapinakik neta kaskina 
kekociciriw ka mirwacinik kitci ki otci mirwatcitahitisotcik.” 

4Minawatc ni ki petawaw kotak awik e arimwetc, wakwek e otewetak, e itetc: 
“Kirawaw nitirinimak! Orowikw neta otenak, aka kitci ici pimoteiekw aniki e ici 
pactatitcik neta iriniwok ka taciketcik, aka kaie kitci mirikoiekw nekatcitawin ke 
ici mirakaniwitcik. 

5Mictahi meka mitceniw opactatowiniwaw, mia e ki okoctakaniwonik, nac 
wakwek e ici takocapikecterik. Kice Manito nama onikatew ka ki ici matci 
totamiritci. 

6Ki ka mihawawok aniki iriniwok Babylone otenak ka taciketcik mia ka ki ici 
totawatcik owitc iriniwawa. E ki akohatcik, nicwaw irikik ki ka akohawawok. 
Mockinepitakw orakaniwaw nicwaw irikik kitci asitci mackawakaminik patok ka 
ki ici ocitatcik ke asitci mackawakaminik ke minihitakok. 

7Ki ka mirawawok kitci nekaterimotcik kaie kitci micta arimiparitcik, irikik ke 
totawakaniwitcik ka ki ici miritisotcik kitci kicterimakaniwitcik kaie kitci 
mirwatcitakerimotcik. E iteritakik aniki iriniwok, mia iskwew ka aimihitisotc, e 
itetc, ‘Nit apin ota mia e okimakwewian. Nama ni cikawin. Nama kaie wiskat ni ka 
kiskeriten e aiciwerimonaniwok.’ 

8Nikotin tca, peikwaw e kicikarik, kata otci mirakaniwiwok aniki iriniwok 
kaskina nekatcitawiniw ka kanaweritamawakaniwitcik. Kata akosiwok nac kitci 
poni pimatisitcik. Mictahi kata kackeritamok. Kata takon mitawokatewin. Kaie 



712 

 

 
Canadian Bible Society, 2014. 

Kice Manito Ocki Omirwatcimowin 
 

 
 

 

tekaci kata tcakaskiteriw otenamiwaw. Mictahi meka mackawisiw Teperitciketc 
Kice Manito, wir ka ki tipaskonatc.” 

9Okimawok ota askik ka ki pakiterimitisotcik kitci nta pacikwatisitcik kirika 
aniheriw iriniwa Babylone otenak ka tacikeritci, kaie ka ki mirwatcitahitisotcik 
neta e ici taciketcik, kata matowok kitci micta mitatakik aniheriw otenariw, 
wapatakawe e ickwaterik e micta akwapiterik. 

10Warawik kata nanipowiwok, ke apitc koctakik kitci ici kicakonakaniwitcik kaie 
wirawaw ka ki ici kackitamatisotcik. Kata itewok: “Arimiparin! Arimiparin 
neta Babylone otenak! Micapan anahwe otenaw, kaie micta 
mackawisimakanopan! Tepirak peikwo tipahikan ki taciketew kitci 
anweritcikatek!” 

11Atawe iriniwok kaskina wiec e owetcitcik ota askik kaie wirawaw kata 
matowok kitci mitatakik e wapatakik otenariw e ickwaterik. Nama meka 
awocamec awiriw kata otapinamiriw kekociciriw e ici atawetcik: 

12osawo coria, coria, asiniik ka misakitakositcik, kaie peikon mikisak; pakiwanic 
ka micta mirwekik, kotak pakiwanic ka mikwekik, kaie kotakihi arakwatcikana 
ka micta mirwaciki acitc ka tiripanekik, kaie kaskina papitoc mictikw ka 
icinakositc ka misakitakositc, kaskina kekocica ka ki totcikateki e ocitakaniwoki 
micta potatcikesiw oteckan e ki apatcitakaniwonik, kirika mictikw ka mirositc e 
ki apatcihakaniwitc, kirika mitcet kekocica piwapiskw e ki totcikatek e 
ocitakaniwok, kaie kotak piwapiskw e wasapiskitek e ki sosokatek ickotek, kaie 
peikon asini e mirositc e cacakwesinapiskisitc; 

13acitc “la cannelle” kaie nipica papitoc ka aicinakoki ka miromakoki, kaie pimite 
ka miromakok, acitc mitcet kotak kekocic ka miromakok, mitowi “la myrrhe” ka 
icinikatek kaie sakatakan ka packirek e miromakok; minicapo, pimite, napanew, 
mirominockw; motcewotikok, maritcenicak, kaie atikok acitc otapaniw ka 
otcipitakik; kaie arotakanak; wawatc tipirawe owitc iriniwawa atawepanak aniki 
atawe iriniwok ota askik kitci atoskectakeritci. 

14Aniki atawe iriniwok kata itewok: “Kaskina kimicikitawiniwaw ka wi ici 
tatamekopanen, kaskina ki tcakaskitew. Kaskina e ici nataweritamekopanen kitci 
micikitaiekw kaie kitci ici pimatisiekw micikitawinik, kaskina nama kata nokon, 
aka wiskat awocamec kitci takok.” 

15Aniki iriniwok ka ki atawetcik aniheriw, ka ki otci micta coriaketcik, warawik 
kata tacikewok, e koctakik kaie wirawaw ka ki ici kackitamatisotcik kitci ici 
kicakonakaniwitcik. Kata matowok kaie kata micta arimeritamok. 

16Kata itewok: “Arimiparin! Mictahi arimiparin anihe micta otenaw! Weckatc 
mirwacinopan, mitowi iskwew ka mirwaspisotc e icinakokipan, e apatcitatc 
wikasiriw ka micta mirwekanik, kaie e tapickaketc osawo coriariw kaie asiniwa 
ka mirosiritci acitc mikisa. 

17Aric tepirak peikwo tipahikan ki tacikikatew anihe otenaw tekaci kitci 
tcakaskiterik omicikitawin.” Iriniwok ka maminowepahikik micta tcimanik kaie 
kaskina aniki ka positcimetcik acitc kotakihik iriniwok ka otamirotcik neta, e 
kanewitcik opimatisiwiniwaw e otamirotcik kitcikamik, kaskina aniki nakewar ki 
icikapowiwok. 

18Ki notakosiwok e wapatakik e akwapiterik aniheriw otenariw e ickwaterik, e 
itetcik: “Nama wiskat ki otci takon otenaw e apitc mikinakok anahwe towi!” 

19Ki iciwepinamok mirikosiriw okitc octikwaniwak e wapatahiwetcik e apitc 
cikeritakik. Ki matowok e micta kackeritakik, e tepwetcik e itetcik: “Arimiparin! 
Mictahi arimiparin anihe micta otenaw! Ekota neta ka ki otci misakitatcik aniki 
ka tatakik micta tcimaniw kitcikamik. Tepirak peikwo tipahikan ki 
tacikasomakan tekaci kitci onitakaniwok e ici takok!” 

20Kirawaw wakwek ka tacikeiekw, mireritamokw e ki oraparik anihe otenaw! 
Kaie kirawaw, Kice Manito otirinima, kaie Cecoc otarotakana, acitc kirawaw ka 
nikan tipatcimoekw Kice Manito otci, mireritamokw! Ki tipaskonew 
meka Babylone iriniwa aniheriw otci ka ki ici matci totakoiekw! 

21Minawatc peikw aceriw ka micta mackawisitc ki otapinew micta asiniwa, 
mitowi ka apatisitc e pakickihwakaniwitc mirominockw. Ki iciwepinew 
kitcikamik, e itetc: “Ekoni ke apitc soki totcikatek, orapitcikateke micta 
otenaw Babylone. Nama kaie wiskat awocamec kata nokon. 

22Nama wiskat awocamec kata petakosiwok neta Babylone otenak iriniwok e 
metowetcik aceriw pwapwapikepitcikaniw, acitc aniki ka nakamotcik, nama kaie 
aniki ka metowetcik kweckoctatcikaniw, nama kaie kweckoctatcikaniw ka 
kinwaskonik. Nama wiskat awocamec kata taw iriniw kitci otamirotc, kotc e ici 
otamironaniwonikipan. Nama awocamec kata petakosiw anahwe micta asini ka 
apatisitc e pakickihwakaniwitc mirominockw. 

23Nama aci awocamec kata waskorewa waskorenitamakana neta ka ici 
tacikeiekw. Nama awocamec kata petakosiwok ka ocki nipowitcik e pa 
pimotetcik neta e mireritakik. Atawe iriniwok neta ka coriakewaspan kirawe 
kicteritakosiwakopan patok kaskina iriniwa e irikokoskamikarik. Iriniwok neta 
ka tacikewaspan matci apatcitapanak omatawosiwiniwaw kitci wiecimiwetcik. 

24Ekota neta Babylone otenak ka ki ici macikowinik omikowaw iriniwok ka ki pe 
nikan tipatcimotcik kaie kotakihi Kice Manito otirinima, acitc kaskina ka ki 
nipahakaniwitcik ota askik.” 

 Ka ki ici Wapatahakaniwitc Jean 19 

1Minawatc ni ki peten e arimwaniwok wakwek, mia e kice mitcetiwotcikatek 
iriniwok e tepitepwetcik, e itetcik: “Alléluia! Mirwatcimatan Teperitciketc! Wir 
Kikice Manitomino ka akwacimiwetc! Icperitakosiw kaie micta mackawisiw! 

2Icikowisk icinakoniw ka ici tipaskoniketc, mocak kaie tapwew! Ki meka 
kicakonew anihi iskwewa orina ka nosanetarispana matci pimatisiwiniw, aci ka 
micta matcipariharispana iriniwa ota askik, opacikwatisiwiniw e apatcitarispana. 
Kice Manito ki koski mirew anihi iskwewa ka ki ici kackitamatisoritci, osam e ki 
nipahakaniwiritci otarotakana.” 

3Kiapatc ki itewok: “Alléluia! Mirwatcimatan Teperitciketc! Mocak icpapitew e 
akwapitek micta otenaw ka ickwatek!” 

4Aniki nicitana acitc new ka kiceatisitcik kaie aniki new ka pimatisitcik ki 
nipiskoctewok e kicterimatcik Kice Manitowa ka apiritci okimaw 
tetapiwakanirik, e itetcik: “Kekora ki iki! Alléluia! Mirwatcimatan Teperitciketc!” 

E makocaniwok, Maritcenic e nipowitc 

5Kiapatc ki petakosiw awik e arimwetc, neta itekera e otci petakositc okimaw 
tetapiwakanik, e itetc: “Alléluia! Mirwatcimatan Kikice Manitomino, kaskina e 
taciekw ka atoskectawekw kaie ka kicterimekw, kirawaw ka kicteritakosiekw, 
peikon kaie kirawaw aka ka iteritakosiekw ‘kicteritakosiwok’!” 

6Minawatc kiapatc ni ki peten e arimwaniwok, mia e mitcetiwotakik iriniwok e 
arimwetcik, wakwek e otci petakositcik, mia pawictikw ka micta kicitciwok, mia 
kaie onimiskiw e micta kiciwetc e pakicik, e itwaniwok: “Alléluia! Mirwatcimatan 
Teperitciketc! Wir meka Teperitciketc, Kikice Manitomino ka mawotci 
mackawisitc, wir aci ka actatc otokimawin! 

7Ekoni ici mireritetan! Micta mireritetan e icperimokw! Aci meka otcitcipariniw 
Maritcenic kitci nipowitc! Aci ickwa werihitisotc anahwe iskwew! 

8Ki mirakaniwiw kitci piskik e micta mirwekinik wikasiriw, pakiwaniciriw e ki 
totcikaterik e wapekinik, e wasiterik kaie aka e ometciwonik.” 

(Anihe pakiwanic ka mirwekik wapatahiwemakan icikowisk e ici pimatisiritci 
Kice Manito otirinima.) 

9Minawatc ni ki itikw aceriw: “Masinaha ohwe: ‘Caweritakosiwok kaskina ka ki 
wicamakaniwitcik kitci pe nta mitcisotcik e makocaniwonik, Maritcenic e 
nipowitc.’” Kirika ki itew: “Tapwe, ekoni ka itetc Kice Manito.” 

10Ni ki nipiskoctawaw ositik e kicterimak, aric ni ki itikw: “Aka nte tota! Kaie nin 
nit arotakaniwin, mitowi kir kaie wirawaw kiwitcicanak mocak ka tipatatakik 
Cecoca otipatcimowiniw. Wir Kice Manito ki ta kicterimaw!” Kaskina Cecoc 
otipatcimowin, ekota nta wetciparinik kaskina ka ki pe nikan 
tipatcimonaniwonik Kice Manito otci. 

Anahwe ka okitapitc atikwa e wapisiritci 

11Minawatc ni ki wapaten icpimik e cetik. Atikw e wapisitc ki pe nokosiw. Awik e 
okitapitc neta atikok. Icinikaso “Anahwe mocak ke ki asperimototawakaniwitc” 

acitc “Anahwe mocak ka tapwetc.” Mocak icikowisk ici tipaskonikew kaie e 
natoparitc. 

12Ockicikw micta wasiteripan mitowi ickote, kaie apatcitapan mitcet okimaw 
actotiniw octikwanik. Ki masinahikateriw icinikasowiniw, wir tepirak e 
kiskeritak. 

13Apatcitapan kapotowaniw tekaci e mikowonik. Icinikaso “Kice Manito 
Otitewin.” 

14Cimakanicak e mitcetitcik, wakwek e pe ototetcik, neta pe nosanehwepanak, 
kaskina tato neta e tacitcik e okitetapitcik papeikw atikwa e wapisiritci, kaie e 
apatcitawaspan wikasiriw, ka micta mirwekanik pakiwaniciriw e ki totcikaterik, 
e wapekinik aka e ometciwonik. 

15Micta mokomaniw e micta kinarik orowiparinipan otonik. Enkweriw ni ke 
apatcitatc kitci cakotcihatc kaskina iriniwa e irikokoskamikarik ota askik. Kata 
micta mackawisiw e tiperimatc otirinima. Kata wapatahiwew Kice Manitowa ka 
mawotci mackawisiritci e ki kiciwahakaniwiritci, anihi iriniwa e ki 
kiciwahikoritci. Ke totawakaniwitcik, mia peikon cweminak e 
camakohwakaniwitcik kitci orowiparinik e ciwakamisitcik kitci ocitakaniwonik 
minicaporiw. 

16Anihe icinikasowin ki masinateriw okapotowanik kaie oskatik: “Wir ka 
okimawitc kaskina e taciritci okimawa, wir ka tiperimatc kaskina ka 
tiperitamiritci.” 

17Minawatc kotak ni ki wapamaw aceriw, pisimok e nanipowitc, e tepwatatc 
kaskina pirecica ka mireritci icpimik, e micta kiciwetc e itatc: “Petcirekw! 
Mawotcihitokw kitci pe nta mitciekw Kice Manito omicta omakocan. 

18Pe nta mitcikw okimawok owiawiwaw, cimakanicak, kaie anahweriw ka 
tiperimikotcik, atikw owias kaie aniki iriniwok ka okitapiwaspan, kaie owiawaw 
aniki kaskina kotakihik iriniwok: ka atoskectaketcik, kaie peikon aka ka 
atoskectaketcik, kaie ka kicteritakositcik, peikon kaie aka ka kicteritakositcik.” 

19Minawatc ni ki wapamaw anahwe matci awesis, kaskina okimawok ota askik 
kaie ocimakanicimiwawa, e ki mawotcihitotcik kitci natoparictowatcik anihi ka 
okitapiritci atikok kirika ocimakanicimiriw. 

20Ki makonakaniwiw anahwe matci awesis, kaie wir anahwe arotc ka ki nikan 
tipatcimotc ka ki kiraskispan ki makonakaniwiw, ka ki matawi aitotakipan anihi 
matci awesisa otci. E ki matawi aitotakipan tekaci ki onirew iriniwa ka ki 
masinahokoritci anihi matci awesisa kaie ka ki kicterimawaspan anihi 
manitokana mia ka icinakosiritci. Anahwe matci awesis kirika anahwe iriniw ka 
ki kiraskitc ka nikan tipatcimotc ki iciwepinakaniwiwok ickotek kiapatc e 
pimatisitcik, e micta micarik, mia micta sakihikan e irikokwarik. Micta kiciteriw 
neta, micta kanokoroweriw e osawapiterik. 

21Minawatc kaskina aniki cimakanicak ki nipahakaniwiwok, micta mokomaniw e 
ki totcikaterik, neta ka otci pe orowiparinik otonik anahwe ka okitetapitc atikwa. 
Kaskina pirecicak ki pe nta mitciwok owiawiwariw nac e tipiparitcik. 

 Ka ki ici Wapatahakaniwitc Jean 20 

Peikwaw kice mitato mitana tato pipona 

1Minawatc ni ki wapamaw peikw aceriw e pe nitciretc wakwek e otci pe nokositc. 
Takonamopan cehikaniw kitci ki cenak aniheriw ka pokoneckarik ka micta 
wararik, kirika peikw micta piwapiskwapiriw takonamopan. 

2Ki makonew atikocimakana, anihi weckatc ka ki kinepikowiritci, Matci Manito 
ka icinikatakaniwiritci, kekotc Satan. Anahwe aceriw ki takopitew kitci 
kipohwakaniwiritci peikwaw kice mitato mitana tato pipona irikik. 

3Ki iciwepinew neta anahwe aceriw ka ici pokoneckarik ka micta wararik. Ki 
kipohwew e ki atisekohwatc kaie ki akoskactam, tekaci aka awocamec 
atikocimakana kitci oniriweritci ota askik. Ickwa peikwaw kice mitato mitana 
tato piponikarike kiapatc memacic kata pakitinakaniwiriw. 

4Minawatc ni ki wapaten okimaw tetapiwakana. Aniki neta ka apiwaspan ki 
mirakaniwiwok kitci tipaskoniketcik. Kaie ni ki wapamimawok iriniwok Kice 
Manitowa ka nosanehwatcik otcitcakociwawa, aniki ka ki 
ickwanakaniwiwakopanen, e ki pa tipatcimotcik Cecoca tapwe e tiperitcikeritci, 
kaie anahweriw e ki tipatatakik Kice Manitowa otitewiniw. Nama ki otci 
kicterimewok wirawaw anihi matci awesisa kaie manitokana mia ka 
icinakosiritci. Nama ki otci mirakaniwiwok matci awesisa okicawatcikaniw 
oskitikowak, nama kaie otcitciwak. Ki koski pimatisiwok, kaie tapickotc ki 
tiperitcikewok kirika Krist peikwaw kice mitato mitana tato pipona irikik. 

5Enko aniki nictam ka ki apitcipatcik e ki poni pimatisiwaspan. Aniki kotakihik 
iriniwok ka ki poni pimatisitcik nama wirawaw ki otci koski pimatisiwok, nac 
peikwaw kice mitato mitana tato piponikarik kitci ickwa miparinik. 

6Caweritakosiwok kaie kitcitwaweritakosiwok aniki wirctamiwaw ka ki 
apitcipatcik! Nama nicwaw kata ki poni pimatisiwok. Kata makatewokorewiwok 
kitci atoskectawatcik Kice Manitowa kaie Krist, kaie tapickotc kata 
tiperitcikewok kirika anihi Krist peikwaw kice mitato mitana tato pipona irikik. 

Matci Manito e cakotcihakaniwitc 

7Ickwa miparike anahwe irikik peikwaw kice mitato mitana tato pipona, Matci 
Manito minawatc kata pakitinakaniwiw ka ici kipohwakaniwitc. 

8Kiapatc kata pa icaw kitci nta wecimatc iriniwa kaskina e irikokoskamikarik, 
neta askik ka icinikaterik Gog kirika Magog. Kata mawotcihew kitci wi nta 

natopariritci. Ke apitc mitcetiritci, mia mitowi reko ka tatik rarewak kitcikamik 
kata taciriwa. 

9Ni ki wapamawok e matcekapowitcik, kaskina askiriw e capoctakik. Ki 
waskakapowictamok Kice Manito otirinima e ici kapeciritci, kaie ki 
waskakapowictamok aniheriw otenariw ka sakitaritci Kice Manitowa. Aric ickote 
ki pe nokon icpimik e otciparik, tekaci e ki ickwanakaniwitcik. 

10Minawatc Matci Manito, anahwe ka wecimaspan anahweriw iriniwa, ki 
iciwepinakaniwiw neta ickote sakihikanik e osawapiterik, neta e ici tacikeritci 
anihi matci awesisa kirika anihi arotc ka nikan tipatcimoritci. Mocak kata 
nekatcihakaniwiwok, kape kickwa kaie kape tipiskwa, kakike nespitc. 

Mamitcitc tipaskonikaniwoke 

11Minawatc ni ki wapaten peikw micta okimaw tetapiwakan e wapak, kaie ni ki 
wapamaw awik neta e apitc. Aski kirika wakwek ki ocimoctakwinano, aka 
awocamec e ki otci nokoki. 

12Minawatc ni ki wapamawok ka ki poni pimatisiwaspan, aniki ka 
kicteritakositcik, kaie aniki aka ka kicteritakositcik. Ekota neta nikanik e 
nanipowitcik anihe okimaw tetapiwakanik. Ki cenikatewa masinahikana, 
minawatc kotak peikw ki cenikatew masinahikan: Pimatisi Masinahikan. Ki 
tipaskonakaniwiwok ka poni pimatisitcik, e ki kanawapatcikaterik ka ki totakik 
mekwata ka pimatisitcik, ekoni ka itasinahikateki anihi masinahikana. 

13Kaskina ka ki poni pimatisitcik e kwapawetcik, ekota neta ka otci pe orowitcik 
nipik. Kaie kotakihik ka ki poni pimatisitcik ki pe orowiwok kaie wirawaw 
nipowinik, kirika neta ka ici kanaweritakositcik ka poni pimatisitcik. Kaskina ki 
tipaskonakaniwiwok e ki kanawapatcikaterik ka ki pe totakwapan. 

14Minawatc ki iciwepinikatew nipowin neta ickote sakihikanik. Ki iciwepinikatew 
kaie e ici kanaweritakositcik ka poni pimatisitcik neta ickote sakihikanik. Anihe 
sakihikan, enko ni nicwaw e niponaniwok. 

15Kecpin awik aka ki otci masinaterik oticinikasowin neta Pimatisi 
Masinahikanik, ki iciwepinakaniwiw neta ickote sakihikanik. 

 Ka ki ici Wapatahakaniwitc Jean 21 

Ocki wakwek kirika ocki aski 

1Minawatc ni ki wapaten ocki wakwek kaie ocki aski. Nictam wakwek kaie 
nictam aski nama awocamec ki otci nokono, nama kaie ki otci takon kitcikami. 

2Ni ki wapatamwan anihe otenaw ka kitcitwaweritakok, enko ni ocki Jérusalem. 
Ekota nta ka otciparik wakwek, Kice Manito e ki pe iciticahak, e ki wecitakaniwok 
kitci micta mirwacik, mitowi iskwew ka wecihitisotc kitci mirositc e 
natawapamatc iriniwa kitci nipowitcik. 

3Ni ki petawaw awik e arimwetc e sokitakositc, neta itekera e otewetak okimaw 
tetapiwakanik, e itetc: “Aci Kice Manito ki ocitaw ke ici taciketc, ekota neta 
iriniwok kaie wirawaw ke ici taciketcik. Kaskina kata witci tacikemew, kaie 
enkweriw ni ke otirinimitc. Wir tipirawe Kice Manito kata witcewew. Enkweriw 
ni kaie ke Okice Manitomitcik. 

4Kata pekotcapohew e macikowinik omatowinapowaw. Nama awocamec kata 
niponaniwon. Nama awocamec kata nipepinaniwon kekotc kitci matonaniwok e 
kackeritcikatek. Nama kaie kata akosinaniwon. Kaskina weckatc e icinakokipan, 
kaskina kata matcamakan.” 

5Minawatc anahwe ka apitc okimaw tetapiwakanik ki itew: “Aci anotc kaskina 
kekocic ocki ni toten.” Minawatc ni ki itikw: “Masinaha ohwe. Kaskina meka ka 
iteian tapwe icinakon, kaie kata ki asperimonaniwon.” 

6Kiapatc ni ki itikw: “Aci nit ickwa toten! Nin kaskina ka ki kitciparitaian, nin kaie 
kaskina ke ickwanaman. Aci ni tacikatai kaskina kekocic ka kitciparik, kaie mocak 
ni ka tacikan nac kaskina kekocic ickwaparike. Anahwe ka pakatamotc, ni ka 
miraw nipiriw kitci minikwetc, aka kekwariw kitci koski nataweritamwak. 
Aniheriw nipiriw ke mirak neta otcipariniw moskitciwonipekok e ici 
otacikowinik nipiriw ka pimatisickakemakanik. 

7Ekoni ke ici cawerimak kaskina awik ke sokikapowitc, ni ka miraw kaskina 
aniheriw. Nin ke Okice Manitomitc, kaie ‘ninitcanic’ ni ka iterimaw. 

8Aric iriniwok aka e sokeritakik e tapwerimatcik Cecoca, kaie aniki aka ka 
tapwerimatcik, aniki ka matcatikositcik, kaie aniki ka manohotcik, peikon kaie 
aniki ka pacikwatisitcik, acitc aniki ka matci totakik e matawositcik ka maratanik 
e wi ispatakik, kaie ka kicterimatcik manitokana, kaskina aniki ka wi nita 
kiraskitcik, wirawaw kata iciwepinakaniwiwok ickote sakihikanik ka 
osawapiterik. Enko ni nicwaw e niponaniwok.” 

Ocki Jérusalem 

9Minawatc ni ki wapamaw aceriw e pe natawapamitc. Enko na peikw e 
nicowatcitcik aceriwok ka takonakipan orakaniw ka mockinerik mamitcitc 
nekatcitawiniw. Ni ki itikw: “Pe ica, ki ka wapatahitin owiwa Maritcenic ka ki 
nipowitc.” 

10Miro Manito ni ki pe nta pitciteheckakw. Aceriw ni ki iciwirikw onoskotc e 
micta icpatinarik. Ni ki wapatahikw aniheriw otenariw ka 
kitcitwaweritakonik, Jérusalem, wakwek e pe otciparinikipan, Kice Manitowa e ki 
pe iciticahamiritci. 

11Anihe otenaw micta wasitepan, Kice Manito okicteritakosiwin ka nokonik e 
wasiterik. Mia mitowi asini ka misakitakositc icinakonipan e wasitekipan, mia 
mitowi asini ka micta misakitakositc, mitowi anahwe ka micta mirositc “jaspe” ka 

icinikatakaniwitc, tekaci e cipwacteapiskisitc mia peikon asini ka 
icinikatakaniwitc “cristal.” 

12Takonopan neta micta kipaskohikan e micta icpokotek neta waska otenak, e 
mitato acitc niciki ickwatema. Mitato acitc nicw aceriwok kanaweritamopanak 
papeikw aniheriw ickwatemiriw. Neta papeikw ickwatemik masinatepan e 
icinikasotcik peikw e mitato acitc nicw otenawesiritci, Israël iriniwok. 

13Nictinokopan ickwatema awopimera otenak: nicto wapanok, nicto kiwetinok, 
nicto cawonok, kaie nicto nekapehonok. 

14Ka ocitakaniwokipan anihe micta kipaskohikan, mitato acitc nicw micta 
asiniwa ki totawakaniwipan. Neta micta asinik ki masinasoriwa e icinikasoritci 
anahweriw mitato acitc nicw otarotakana anahwe Maritcenic. 

15Anahwe aceriw aimihitipan takonamopan mictikoriw ka osawo 
coriapiskowonik, ke apatcitaspan kitci tipahak e irikokwarik otenariw, 
ickwatemiriw kaie peikon aniheriw kipaskohikaniw kaskina waska otenak. 

16Anihe otenaw kikeapan e icinakokipan. E asitci arakickakipan, ekoni peikon e 
asitci kinwakipan. Aceriw ki tipaham aniheriw otenariw, omictikom e totak. 
Peikwaw kice mitato mitana acitc niaranaw mitato mitana tato tipahikan asitci 
kinwapan. Kaie peikon ekoni e asitci arakickakipan kaie peikon e actokotek. 

17Aceriw ki tipaham kaie kipaskohikaniw kaskina waska otenak, nicwaw mitato 
mitana acitc mitato acitc nikotwaso tato askositemakan e asitci kispakarik. 

18Ka ocitakaniwokipan anihe kipaskohikan, asini ka micta mirositc ki 
totcikatepan, “jaspe” ka icinikatakaniwitc. Kaie anihe otenaw, osawo coria ka 
mawotci mirwacik e ki totcikatek ka ocitakaniwok, e micta cipwacteapiskositc, 
mia mitowi osapiwakanapiskw e icinakok. 

19Asiniik nictam ka arakaniwitcik neta ka ici itetictekipan anihe kipaskohikan 
neta otenak, kaskina towi asiniik ki apatcihakaniwiwok e wesitcitcikaniwok, 
nakowi e aicinakositcik e micta mirwapiskositcik. Nictam asini ka ki apatisitc e 
ocitakaniwok anihe kipwaskohikan, nte okitc e ki arakaniwitc, anahwe 
icinikatakaniwiw asini “jaspe,” minawatc anahwe kotak asini “saphir” ka 
icinikatakaniwitc, minawatc anahwe kotak asini “agate” ka icinikatakaniwitc, 
ekoni aci nicto. Minawatc anahwe kotak asini “émeraude” ka icinikatakaniwitc, 
ekoni aci new. 

20Minawatc anahwe niaran asini ka icinikatakaniwitc “onyx,” minawatc anahwe 
kotak asini “sardoine” ka icinikatakaniwitc, ekoni aci nikotwaso. Minawatc 
anahwe kotak asini, ekoni aci nicowaso, ka icinikatakaniwitc “chrysolithe.” 
Minawatc anahwe kotak asini, ekoni aci nicwaso, ka icinikatakaniwitc “béryl,” 
minawatc anahwe cakitato irikik asini ka icinikasotc “topaze,” minawatc anahwe 
kotak mitato irikik asini, enko na ka icinikatakaniwitc “chrysoprase.” Minawatc 
anahwe kotak asini “turquoise” e icinikatakaniwitc, ekoni aci mitato acitc peikw. 

Minawatc anahwe mamitcitc asini, ekoni aci mitato acitc nicw, “améthyste” e 
icinikatakaniwitc. 

21Anihi e mitato acitc niciki ickwatema tekaci mikisiwonopan, mitowi ka 
miskatek pitc esimakok. Tato ickwatema tepirak peikw micta mikis ki apatisiw e 
ocitakaniwok. Kaskina meskanaw neta otenak osawo coriawapiskw ka micta 
mirwapiskositc ki totcikatepan e ocitakaniwok, e cipwacteapiskositc mia 
osapiwakanapiskw. 

22Nama ni ki otci wapaten kitci aiamihe mikiwam neta otenak. Wir meka 
tipirawe iteritakosiw kitci aiamihe mikiwam Teperitciketc, Kice Manito ka 
mawotci mackawisitc, acitc anahwe Maritcenic. 

23Ni ki wapaten kaie aka arimatc kicikaw pisimw kaie tipiskaw pisimw e 
wasiketcik, oticperitakosiwiniw Kice Manitowa e wactenamakotcik iriniwok, kaie 
anahwe Maritcenic mia wactenamakan e icinakositc. 

24Iriniwok kaskina wiec e irikokoskamikarik e pe ototetcik pa pimotewok nete e 
micta wactenamakotcik. Kaie okimawok ota askik kata pitakewok e miwotatcik 
kaskina ka micta mirwacinik e ici tatakik. 

25Kape kickwa kata cetino ickwatema neta otenak. Nama wiskat kata 
kipahikatewa, nama meka aci takon nete e tipiskak. 

26Kata miwotakaniwon kaskina kekocic ka micta mirwacik acitc kaskina 
micikitawin ota askik, kitci pakitinikatek neta. 

27Nama aric kekocic e maratak kata pitakewotakaniwon neta otenak, nama kaie 
awik ka matcatikositc, nama kaie ka wi nta kiraskitc ko kata ki pitakew neta. 
Tepirak aniki kata pitakewok oticinikasowiniwaw ka masinaterik neta Pimatisi 
Masinahikanik, Maritcenic ka takonik. 

 Ka ki ici Wapatahakaniwitc Jean 22 

1Minawatc anahwe aceriw ni ki wapatahikw micta sipiriw. Ekota neta 
wetacikowinik nipiriw, iriniwok ka pimatisickakotcik. Anihe sipi micta 
wasitepan, mia asini “cristal” ka icinikatakaniwitc. Ekota neta wetacikowikipan. 
Kice Manito okimaw tetapiwakaniwak kaie anahwe Maritcenic. 

2Ekota neta macokowik tetawitc micta meskanak otenak. Anahwe wapiminatikw 
ka otci pimatisinaniwok otci nitawikiw neta rarewak sipik, aitowikam e ici 
nitawikitc. Mitato acitc nicwaw tato pipona pakitinew wapimina, peikwaw tato 
pisimwa e pakitinatc. Onipicim miro mackikiwoniw. Enkweriw ka apatanik kitci 
kikehakaniwitcik kaskina iriniwok e irikokoskamikarik. 

3Nama kata takon neta kekocic otenak Kice Manito kitci itetc “nama mirwacin.” 

Okimaw otetapiwakaniwaw Kice Manito kaie anahwe Maritcenic, ekota neta 
otenak ke acterik. Ka atoskectawatcik Kice Manitowa kata kicterimewok. 

4Kata wapamewok otactamikorik, kaie oticinikasowiniw kata masinateriw 
oskitikowak. 

5Nama awocamec kata tipiskaw. Nama soka kata apatcitawok wactenamakaniw 
kitci wacterik, kaie peikon pisimwa. Wir meka tipirawe Teperitciketc Kice Manito 
kata wactenamawew. Nespitc kata tiperitamok. 

Koski takocike Cecoc 

6Minawatc anahwe aceriw ni ki itikw: “Tapwe ohwe ka aiteian. Ki ka ki 
asperimototen tapwe kitci icinakok. Teperitciketc Kice Manito, anahwe ka miratc 
nikan tipatcimo iriniwa ke aiteritci e tipatcimoritci, ki iciticahwew otacerima 
kitci nta witamawaritci ka atoskectakotc ke iciwepanik nanake.” 

7Cecoc itew: “Natota! Aci peconakon kitci pe koski takocinian! Caweritakosiwok 
aniki ka kanaweritakik ka ici nikan tipatcimonaniwonik ota masinahikanik!” 

8Nin tipirawe Jean ka ki petaman anihe, kaie ka ki wapataman. Ka ickwa 
natotaman kaie ka ickwa wapataman, ni ki nipiskoctawaw aceriw ositik ka ki 
wapatahitc, kitci kicterimak. 

9Aric ni ki itikw: “Ponita nte e totaman! Kaie nin Kice Manito otarotakana, mitowi 
kir, kaie mitowi kiwitcicanak ka ki pe nikan tipatcimotcik, kaie aniki kaskina ka 
kanaweritakik e itasinaterik ota masinahikanik. Wir Kice Manito ki ta 
kicterimaw!” 

10Minawatc ni ki itikw: “Aka kir tepirak kanaweritamatiso kaskina ka ici nikan 
tipatcimonaniwok ota masinahikanik. Peconakon meka kaskina anihe kitci 
otcitciparik. 

11Mekwata acteriw tato iriniw kitci pimatisitc mocak e ici pimatisispan. Kaskina 
awik ka matci iriniwitc, kiapatc kata matci itatisiw. Anahwe ka matcatikositc, 
kiapatc kata itatisiw. Anahwe ka miro iriniwitc kiapatc mocak kata miro totam, 
kaie anahwe ka kitcitwawisitc, kiapatc mocak kata icinakosiw.” 

12Cecoc itew: “Natota! Aci peconakon kitci pe koski takocinian! Ni ka petan ke ici 
cawerimakik kaskina papeikw iriniwok, ka ki ici nta kackitamatisotcik. 

13Nin kaskina ka ki kitciparitaian, nin kaie kaskina ke ickwanaman. Ninctam ni ki 
tan epwamoci kaskina kekocic, nin kaie mamitcitc ke taian. Aci ni tacikatai 
kaskina kekocic ka kitciparik, kaie mocak ni ka tacikan nac kaskina kekocic 
ickwaparike. 

14Caweritakosiwok kaskina ka kisisipatatcik owikasimiwaw kitci wapekinik kitci 
otci iteritakositcik. Kata tca mirakaniwiwok kitci mowatcik wapimina ka 
nitawiritci neta wapiminatikok ka otci pimatisinaniwonik, kaie kata 
pakitinakaniwiwok kitci otci pitaketcik neta ickwatemik otenak. 

15Aric kaskina ka matcatikositcik kata tacikewok orowitimik otenak, kaie aniki ka 
matci totakik e matawositcik ka maratanik e wi ispatakik, kaie aniki ka 
pacikwatisitcik, ka manohotcik, ka kicterimatcik manitokana, kaie kaskina ka 
sakitatcik ka wi nta kiraskitcik!” 

16“Nin, Cecoc, ni ki iciticohwaw nitacerim kitci nta witamatakw kaskina aniheriw, 
kaskina wiec e ici mawotcihitoritci Kice Manito otirinima. Ekota neta 
wetapikecinian weckatc Okimaw Tapit. Nin nit iteritakosin wapan atcikoc e 
kicepawonik ka wasisotc.” 

17Miro Manito kaie anahwe iskwew ka ki ocki nipowitc itewok: “Pe ica!” 

Kaie kaskina awik ka natotak ohweriw, kaie wir kitci itetc: “Pe ica!” 

Kecpin awik e pakatamotc, kata pe icaw. Kecpin awik e nataweritak kitci 
minikwetc nipiriw ka pimatisickakemakanik, kata mirakaniwiw. Nama soka kata 
kiwe pakitinam kekociciriw. 

Mamitcitc witamakewin 

18Nin Jean, kit ititinawaw, kaskina e taciekw ka natotamekw ka ici nikan 
tipatcimonaniwok ota masinahikanik, e aiekwamisimitakok. Kecpin awik 
rikisinahake kekociciriw, Kice Manito kata rikitaw nekatcitawiniw ke pe takonik, 
mitowi aniheriw ka itasinaterik ota masinahikanik. 

19Kecpin awik peikw maninake e itasinaterik ka ici nikan tipatcimonaniwok ota 
masinahikanik, kata maninamako Kice Manitowa aka kitci mowaritci anahweriw 
wapimina ka nitawikiritci neta wapiminatikok ka otci pimatisinaniwonik, ka ki 
iteritakipan kitci miratc kitci mowaritci. Nama kaie kata pitakahakaniwiw neta 
otenak ka kitcitwaweritakonik. Aci ickwa witcikatew ota masinahikanik ke 
icinakok anihe otenaw acitc ke icinakositc anahwe wapiminatikw. 

20Anahwe ka witak kaskina e tapwemakanik, itew: “Tapwe, aci peconakon kitci 
pe koski takocinian!” 

Kekora ki iki! Ekoni ke icinakok! Pe ica, Teperitcikein Cecoc! 

21Ni pakoserimon omirotehewin Teperitciketc Cecoc Krist kaskina kitci witci 
tacikemikoekw. 

Esclarecimento 
 
 

Trata-se de iniciativa particular, com os seguintes objetivos: (i) colaborar para 

divulgação dos diversos textos bíblicos disponíveis, e, (ii) facilitar o acesso a esses textos, 

inclusive por meio de download. 

Todo esforço em tornar a Palavra de Deus acessível a todos, em quaisquer localidades e 

falantes das mais diversas línguas, precisa ser um objetivo de todos os que são guiados pelo 

Espírito Santo. Ele inspirou o profeta Jeremias a dizer “não ensinará jamais cada um ao seu 

próximo, nem cada um ao seu irmão, dizendo: Conhece ao SENHOR, porque todos me 

conhecerão, desde o menor até ao maior deles, diz o SENHOR” (Jer. 31:34). 

 Jesus, também, falou assim: “e será pregado este evangelho do reino por todo o mundo, 

para testemunho a todas as nações” (Mat. 24:14). 

Muitas organizações foram constituídas com o propósito de fazer a Bíblia disponível nas 

diversas línguas. Não é uma tarefa simples. Anos de trabalho, dedicação e entrega são 

necessários para esta tão extraordinária missão. 

O texto deste trabalho está disponível na internet, em páginas eletrônicas de 

organizações que produzem ou divulgam bíblias, sem acréscimos de notas ou comentários. 

Assim, reconhecendo e respeitando os direitos que possuem sobre seus trabalhos, incumbe a 

todos os que amam a Palavra de Deus, o esforço em contribuir para amplificar sua divulgação.  

Se possível, faça download do texto, para que sejamos, também, guardiões da Bíblia, e, 

com isso, preservando-a para as futuras gerações.  

Divulga a Palavra de Deus, ela mostra o Caminho e permite a todos, que se conheça Sua 

vontade, em todos os lugares e épocas. 

 
Marcel da Glória Pereira 

2021, Vitória/ES - Brasil 
 

 

 

 

 

 

 

 

 
Capa: Pôr do sol sobre o mar. Trata-se de imagem disponibilizada na internet, 
dentre as que não informam haver restrição ao uso. 

 


